
ᐃᒃᑲᕐᕆᐊᓗᒃ, ᐃᓄᑭ ᐃᖅᑭᑦᑐᖅ, ᒥᓂᔅᑕ ᐲᑕ ᑲᑦᑐᒃ, ᒥᓂᔅᑕ ᐲᑕ ᕿᓚᕝᕙᖅ, ᒋᓕᓐ ᒪᒃᓖᑦ, ᒥᓂᔅᑕ ᑭᐅᓪᕙᓐ ᐃᖕ, 
ᔫᐱ ᓄᑕᕋᖅ, ᒥᓂᔅᑕ ᑭᐊᕙᓐ ᐅᐳᕋᐃᔭᓐ, ᒥᓂᔅᑕ ᐸᐅᓗᓯ ᐅᑲᓕᖅ, ᒥᓂᔅᑕ ᐄᑐᐊᖅ ᐲᑯ, ᔪᕋᐃᔭᓯ ᐳᑭᕐᓇᖅ, 
ᒥᓂᔅᑕ ᒪᓃᑦᑐᖅ ᑖᒻᓴᓐ, ᕼᐊᓐᓄ ᑐᑐ, ᕆᐱᑲ ᐅᐃᓕᐊᒻᔅ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐆᐳᕋᐃᔭᓐ): ᒥᔅ ᐅᐃᓕᐊᒻᔅ ᐊᐱᕆᔪᒪᔭᕋ ᑐᒃᓯᐊᖁᓪᓗᒍ ᒪᑐᐃᕐᓯᓂᕐᒧᑦ. 
 
>>ᑐᒃᓯᐊᕐᓂᖅ 
 
ᐅᖃᖅᑎ: ᐅᓐᓄᒃᓴᒃᑯᑦ. ᓯᕗᓕᖅᑎ, ᒪᓕᒐᓕᐅᖅᑏᑦ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᐲᑯ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᒥᓂᔅᑕᐃᑦ ᐅᖃᐅᓯᖏᑦ 141-1(6): ᐃᓄᓕᕆᔨᓄᑦ ᐱᓇᓱᐊᕈᓯᐅᔪᖅ ᒫᓯ 23-30, 2003 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᓐᓄᒃᓴᒃᑯᑦ. ᐅᖃᖅᑎ, ᐃᓄᓕᕆᓂᖅ ᐊᒻᒪᓗ ᒪᓕᒐᐃᑦ ᓴᐳᒻᒥᑦᑎᔪᑦ 
ᐃᓄᓕᕆᔭᐅᕙᒃᑐᓂᒃ ᑲᓇᑕᒥ ᐃᓄᓕᕆᓂᕐᒧᑦ ᐱᓇᓱᐊᕈᓯᕐᒥᒃ ᓄᓇᕗᒻᒥ ᒫᑦᓯ 23-ᒥᑦ 30-ᒧᑦ. 
 
ᐅᖃᖅᑎ, ᐱᒻᒪᕆᐅᕗᖅ ᓴᓂᕐᕙᐃᓯᒪᓗᑕ ᐊᕐᕌᒍᑕᒫᑦ ᐃᓕᑕᕐᓯᓂᐊᕐᓗᑕ ᐃᑲᔪᕐᔪᐊᕐᓂᐊᓗᒋᕙᒃᑕᖏᓐᓂᒃ 
ᐃᓄᓕᕆᔨᐅᔪᑦ ᐃᓄᓐᓄᑦ. ᓄᓇᕗᒻᒥ, ᐃᖅᑲᓇᐃᔭᖃᑦᑕᕐᒪᑕ ᓄᓇᓕᐅᔪᓂᑦ ᐃᑲᔪᕋᓱᐊᖅᑐᑎᒃ ᐃᓄᓐᓂᒃ ᐊᑐᓂᑦ 
ᐃᓚᒌᓂᑦ ᑕᒪᒃᑯᓂᖓ ᐊᒃᓱᕈᕈᑎᖃᖅᑐᓂᒃ ᐊᒻᒪᓗ ᐊᔪᕐᓇᑐᕐᓯᐅᖅᑐᓂᒃ ᖃᐅᔨᔭᐅᕙᒃᑐᓂᒃ ᑕᒪᒃᑯᓂᖓ 
ᓯᓚᕐᔪᐊᑎᓐᓂᒃ ᐊᓯᑦᔨᖅᐸᓪᓕᐊᔪᒥ. 
 
ᐅᖃᖅᑎ, ᐃᖅᑲᓇᐃᔭᕐᓗᓂ ᑕᐃᒪᐃᑦᑐᓂ ᐃᓱᒪᓕᕆᓂᕐᒧᑦ, ᖃᓄᐃᓐᖏᑦᑎᐊᕐᓂᕐᒧᑦ, ᓱᕈᓯᐅᔪᑦ ᓴᐳᑎᔭᐅᓂᖏᓐᓄᑦ, 
ᑎᒍᐊᖅᑐᓕᕆᓂᕐᒧᑦ, ᐃᑲᔪᖅᑕᐅᕕᓕᕆᓂᕐᒧᑦ, ᐃᓐᓇᕐᓄᑦ ᐊᒻᒪᓗ ᓱᕈᓯᕐᓄᑦ ᐊᖏᕐᕋᕆᔭᐅᕙᒃᑐᓄᑦ  ᐊᒻᒪᓗ 
ᐃᓐᓇᕐᓄ ᐱᔨᑦᓯᓂᕐᒧᑦ, ᐃᓄᓕᕆᔨᐅᔪᑦ ᓄᓇᕗᒻᒥ ᐱᓕᕆᖃᑎᖃᖅᐸᒻᒪᑦ ᓄᓇᓕᐅᔪᓂᒃ ᓴᖅᑭᓗᑎᒃ 
ᖃᓄᐃᓐᖏᑦᑎᐊᖅᑐᓂᒃ ᐊᒻᒪᓗ ᖃᓄᐃᓐᖏᑦᑐᒥᒃ ᓇᔪᖅᑕᐅᔪᓂᒃ ᐃᓐᓇᕐᓄᑦ ᐊᒻᒪᓗ ᓱᕈᓯᕐᓄᑦ 
ᐱᕙᓪᓕᐊᕕᐅᔪᓐᓇᖅᑐᓂᒃ. 
 
ᐅᖃᖅᑎ, ᑕᐃᒪᓕ ᓂᐱᒃᑯᑦ ᐃᓕᒃᓯᓐᓂᒃ ᐃᓇᑦᑎᒐᓗᐊᖅᐳᖓ ᐃᓕᑕᕆᔪᒪᓪᓗᒋᑦ ᒫᑦᓯ 23-ᒥ 30-ᒧᑦ ᐃᓄᓕᕆᔨᓄᑦ 
ᐱᓇᓱᐊᕈᓯᐅᓂᐊᕐᓗᓂ ᓄᓇᕗᒻᒥ. ᖁᔭᓐᓇᒦᒃ. ᐅᖃᖅᑎ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐊᑭᓱᒃ. 

ᒥᓂᔅᑕᐃᑦ ᐅᖃᐅᓯᖏᑦ 142-1(6): ᐃᓄᐃᑦ ᖃᐅᔨᒪᑐᖃᖏᑦ ᑲᑎᒪᔩᑦ ᐊᒻᒪᓗ ᑐᒃᑕᕕᒃ 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᐅᓐᓄᒃᓴᒃᑯᑦ, ᒪᓕᒐᓕᐅᖅᑏᑦ ᐊᒻᒪᓗ 
ᒪᓕᒐᓕᐅᕐᕕᓕᐊᕐᓯᒪᔪᑦ. ᐊᒃᓱᐊᓗᒃ ᖁᕕᐊᓱᒃᐳᖓ, ᒪᓕᒐᓕᐅᖅᑎᐅᖃᑎᒃᑲᓗ,ᑦ ᐅᖃᕆᐊᒃᓴᖅ ᐊᒥᓱᑲᓪᓚᐅᔪᐅᓂᒃ 
ᐊᓯᑦᔨᕈᑕᐅᔪᓂᒃ ᓄᓇᕗᒻᒥ ᒐᕙᒪᒃᑯᖏᑕ ᐊᐅᓚᓂᖏᓐᓄᑦ ᐊᒻᒪᓗ ᐱᔨᑦᓯᕈᑕᐅᔪᓄᑦ ᓄᓇᕗᒻᒥᐅᓄᑦ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᒪᓕᒐᓕᐅᖅᑎᐅᔪᑦ ᐊᒻᒪᓗ ᓄᓇᕗᒻᒥᐅᑕᐅᓪᓗᑕ ᐅᖃᕋᔪᒃᐸᑲᑦᑕ ᐊᑐᕐᓂᖓᓂᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᒐᕙᒪᒃᑯᓐᓂᑦ ᐊᒻᒪᓗ ᑕᒪᒃᑯᐊ ᖃᓄᖅ ᐊᑐᑎᖃᕐᓂᖏᓐᓄᑦ ᓯᓚᑐᓂᕆᔭᖏᑦ ᐃᓄᐃᑦ 
ᖃᐅᔨᒪᔭᖏᑎᒍᑦ. ᑕᒪᓐᓇ ᓯᓚᑐᓂᐅᔪᖅ ᐊᑐᐃᓐᓇᐅᖁᒐᑦᑎᒍᑦ ᓇᒥᑐᐃᓐᓇᖅ, ᐱᔾᔪᑎᒋᓪᓗᒍ ᑖᒃᑯᐊ ᒐᕙᒪᒃᑯᑦ 
ᐊᑐᕐᓂᓴᐅᓕᕈᓐᓇᕐᓂᐊᕐᒪᑕ ᑭᐅᑦᑕᕈᓐᓇᓂᕐᓴᐅᓗᑎᒃ ᐃᓄᐃᑦ ᐃᓕᖅᑯᓯᖏᓐᓄᑦ. 
 
ᖃᐅᔨᒪᔪᒍᑦ ᑲᓇᑕᒥᐅᑕᐅᓪᓗᑕ, ᒪᓕᒐᑎᒍᑦ, ᒪᓕᒃᑕᐅᔭᕆᐊᖃᖅᑐᓄᑦ ᐊᒻᒪᓗ ᑐᓐᖓᕕᔾᔪᐊᖑᔪᒧᑦ, ᐊᔾᔨᐅᖏᑦᑐᓂᒃ 
ᐃᓕᖅᑯᓯᖃᖃᑦᑕᕐᒪᑕ ᐊᒻᒪᓗ ᒪᓕᒋᐊᖃᖅᐸᒃᑲ ᐊᔾᔨᒌᓐᖏᑦᑐᓂᒃ. ᖃᐅᔨᒪᒋᓪᓗᑕᓗ ᑕᒪᒃᑯᓇᓂ ᐊᒥᓱᔪᓂᒃ ᓄᓇᕗᑦ 
ᒐᕙᒪᒃᑯᖏᑦ ᐊᐅᓚᑦᓯᔪᓐᓇᖅᐸᒻᒪᑕ ᖃᓄᐃᓕᐅᓂᑎᓐᓂᒃ ᐊᒻᒪᓗ ᖃᓄᐃᓕᐅᖅᑕᐅᔭᕆᐊᖃᕐᒪᖔᖅ, ᑕᐃᒪᐃᑎᓪᓗᒍ, 
ᑕᒪᓐᓇ ᐊᐅᓪᓚᑦᑎᔾᔪᑕᐅᓗᐊᖁᒐᓗᐊᕋᑦᑎᒍᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᑕᐅᓗᑎᒃ. 
 
ᐊᕐᕌᒍᑦ ᑎᓴᒪᐅᓕᖅᑐᑦ ᐅᑯᐊ ᒐᕙᒪᒃᑯᑦ ᐱᓕᕆᓂᖃᖃᑦᑕᕐᓯᒪᓕᖅᑎᓪᓗᒋᑦ ᐱᖃᓯᐅᔾᔨᓇᓱᐊᖅᑐᑎᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᖃᐅᑕᒫᕐᓯᐅᑕᐅᔪᓂᒃ. 
 

• ᐃᖅᑲᐃᑎᑕᐅᖃᑦᑕᕋᑦᑕ ᕿᖓᐅᒻᒥᑦ ᑐᕌᖅᑕᐅᓇᓱᐊᓚᐅᖅᑐᖅ ᐅᖃᕐᓯᒪᒻᒪᑦ “ᐃᓄᐃᑦ ᖃᐅᔨᒪᔭᑐᖃᖏᑦ 
ᐊᑐᖅᑕᐅᓂᐊᖅᐳᖅ ᐱᕙᓪᓕᐊᑎᑦᑎᓂᖃᖅᑎᓪᓗᑕ ᒪᑐᐃᖓᑦᑎᐊᖅᑐᒥᒃ, ᑭᐅᑦᑕᕈᓐᓇᖅᑐᒥᒃ 
ᑭᒃᑯᑐᐃᓐᓇᕐᓄᑦ ᒐᕙᒪᖃᕐᓂᕐᒧᑦ.” 

 
• ᐱᒋᐊᖅᑎᑦᑎᓯᒪᒐᑦᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᓕᕆᓂᐊᖅᑐᓂᒃ - ᐊᒻᒪᓗ ᑕᐃᒃᑯᐊ 

ᐅᓂᒃᑳᓕᐊᖏᑦ ᓴᖅᑭᓂᐊᖅᑕᒃᑲ ᐅᓪᓗᒥ. 
 

• ᐊᐱᕆᖃᑦᑕᕐᓯᒪᓕᖅᑐᒍᑦ ᑮᓇᐅᔭᖃᖅᑎᑕᐅᖁᓪᓗᒋᑦ ᐃᓐᓇᕐᓄᑦ ᑲᑎᒪᔨᐅᔪᑦ, 
ᐅᖃᐅᓯᕆᔭᐅᒋᐊᓐᖓᓚᐅᖅᑐᖅ ᐅᐱᕐᖓᒃᓵᖅ ᑮᓇᐅᔭᓂ ᐊᑐᖅᑐᒃᓴᓂ ᑲᒪᑎᓪᓗᑕ. 

 
• ᑲᑎᒪᖃᑎᖃᖃᑦᑕᕐᓯᒪᔪᒍᑦ ᐃᓐᓇᒻᒪᕆᐅᔪᓂᒃ ᐊᕐᕕᐊᓂ, ᑲᖏᖅᖠᓂᕐᒥ ᐊᒻᒪ ᐃᓪᓗᓕᒻᒥ. 

 
• ᑕᒪᓐᓇ ᐅᖃᐅᓯᕆᖃᑦᑕᕐᓯᒪᔪᑦ ᒥᓂᔅᑕᐅᓪᓗᑕ, ᒫᓐᓇᐅᓂᖅᐸᐅᓚᐅᖅᑐᖅ ᓴᓪᓕᓂ. ᐊᐱᕆᖃᑦᑕᕐᓯᒪᔪᒍ 

ᑕᒪᒃᑯᓂᖓ ᐊᖓᔪᖅᑲᐅᑕᐅᔪᓂᒃ ᒐᕙᒪᒃᑯᓐᓄᑦ ᐊᒥᓱᐊᖅᑎᑲᓪᓚᑦᑐᑕ ᓇᓗᓇᐃᖅᑐᐃᖁᓪᓗᒋᑦ ᐃᓄᐃᑦ 
ᖃᐅᔨᒪᔭᑐᖃᖏᑦ ᐃᓚᐅᑎᑕᐅᓂᐊᕐᓗᓂ ᖃᐅᑕᒫᒃᓯᐅᑎᓂ. 

 
ᑕᒪᒃᑯᐊ ᑐᓴᖃᑦᑕᕐᓯᒪᔪᑦ ᑲᑎᒪᖃᑎᖃᖃᑦᑕᓚᐅᖅᑐᑕ ᐃᑲᔪᖅᐸᓪᓕᐅᑎᓯᒪᕗᖅ ᑲᔪᓯᔾᔪᑎᒃᓴᔪᒥᒃ ᐊᖅᑭᒃᓯᒪᔾᔪᑎᒥᒃ 
ᒐᕙᒪᒃᑯᑦ ᐃᓗᐊᓂᑦ, ᐃᑲᔪᕈᑕᐅᓗᑎᒃ ᐊᒻᒪᓗ ᐃᖅᑲᐃᑎᑦᑎᒋᐊᖃᑦᑕᕐᓗᑎᒃ ᐃᓄᒃᑎᑐᑦ ᐊᑐᕐᓗᑕ 
ᖃᓄᐃᓕᐅᕐᓂᑎᓐᓄᑦ. 
 

• ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑲᑎᒪᔨᑕᕐᓯᒪᓪᓗᑕ, ᐊᒥᓱᔪᑦ ᓯᓚᑐᔪᑦ ᐊᒻᒪᓗ ᐊᔪᓐᖏᑦᑐᑦ ᐃᓄᓐᓂᒃ 
ᓯᓚᑖᓂᑦ ᒐᕙᒪᒃᑯᑦ ᑕᐃᒃᑯᐊ ᑲᔪᓯᑦᑎᐊᖁᓪᓗᒋ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐱᓕᕆᔨᐅᓚᐅᖅᑐᑦ. 
ᐊᑐᐃᓐᓇᐅᓂᐊᖅᑐᑦ ᐊᒻᒪᓗ ᐅᖃᖃᑦᑕᖁᔭᐅᓗᑎᒃ ᑕᒫᑕᒫᑦ ᐊᒻᒪᓗ ᑭᐅᑦᑕᕈᓐᓇᕐᓗᑎᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓄᑦ ᐱᔾᔪᑎᖃᖅᑐᓂᒃ ᐃᓗᐊᓂ ᒐᕙᒪᒃᑯᑦ. 

ᓴᖅᑭᓂᐊᖅᑕᒃᑲ ᒪᓕᒋᐊᖃᖅᑕᖏᑦ ᐅᓪᓗᒥᐅᔪ. 
 

• ᑐᑦᑕᕐᕕᒃᑕᖃᕐᓂᐊᖅᑐᖅ, ᐅᑯᐊᖑᓗᑎᒃ ᐃᓄᐃᑦ ᓄᓇᕗᑦ ᒐᕙᒪᒃᑯᖏᓐᓂᑦ, ᑲᒪᒋᔭᐅᓪᓗᐊᑕᕐᓗᑎᒃ 
ᐃᓕᖅᑯᓯᓕᕆᔨᒃᑯᓐᓄᑦ, ᐅᖃᐅᓯᓕᕆᔨᒃᑯᓐᓂᑦ, ᐃᓐᓇᒻᒪᕆᓐᓄᑦ ᐊᒻᒪᓗ ᐅᕕᒃᑲᓕᕆᓂᕐᒧᑦ ᑕᐃᒃᑯᐊ 
ᐅᖃᐅᓯᖃᖃᑦᑕᕐᓂᐊᕐᓗᑎᒃ, ᐃᑲᔪᖅᑐᐃᖃᑦᑕᕐᓗᑎᒃ, ᐃᓚᓯᒋᐊᕈᓐᓇᕐᓗᑎᒃ ᐊᒻᒪᓗ ᖃᐅᔨᓴᕐᓗᑎᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐱᓕᕆᐊᓂᒃ ᐊᒻᒪᓗ ᐱᔭᐅᕙᓪᓕᐊᓇᓱᐊᖅᑐᓂᒃ. 

 
ᓴᖅᑭᓂᐊᖅᑕᒃᑲ ᒪᓕᒋᐊᖃᖅᑕᖏᑦ ᐅᓪᓗᒥᐅᔪᖅ. 
 

• ᑐᒃᓴᕐᕕᒃᑕᖃᕐᓂᐊᖅᑐᖅ, ᐊᑐᓂᑦ ᒐᕙᒪᒃᑯᑦ ᐱᓕᕆᕕᖏᓐᓂ, ᑲᒪᒋᔭᖃᕐᓂᐊᖅᑐᑦ ᐊᐅᓚᑦᓯᓂᕐᒧᑦ, 
ᓯᕗᕙᖅᑎᑦᑎᓂᕐᒧᑦ, ᐋᖅᑭᒃᓱᐃᓂᕐᒧᑦ, ᓴᖅᑭᔮᖅᑎᑦᑎᓂᕐᒧᑦ ᐊᒻᒪᓗ ᐅᖃᖃᑎᖃᖃᑦᑕᕐᓂᕐᒧᑦ ᐃᓄᐃᑦ 
ᐃᓕᖅᑯᓯᖏᑦ ᐊᑐᕐᓗᒋᑦ ᐱᓕᕆᐊᒃᓴᑎᓐᓄᑦ. ᐊᑐᓂᑦ ᐱᓕᕆᕕᐅᔪᑦ ᐃᖅᑲᓇᐃᔭᖅᑎᑦᑎᓚᖅᑐᓄᑦ ᐊᒻᒪᓗ 
ᐊᖅᑭᒃᓱᐃᓗᑎᒃ ᐱᓕᕆᐊᓪᓗᐊᑕᒃᓴᖏᓐᓂᒃ ᑐᒃᑕᕐᕕᒃᑯᑦ. 

 
ᐃᓕᖅᑯᓯᓕᕆᔨᒃᑯᓐᓄᑦ, ᐅᖃᐅᓯᓕᕆᔨᒃᑯᓐᓂᑦ, ᐃᓐᓇᒻᒪᕆᓐᓄᑦ ᐊᒻᒪᓗ ᐅᕕᒃᑲᓕᕆᓂᕐᒧᑦ 
ᓯᕗᓕᖅᑎᐅᓪᓗᐊᑕᕐᓂᐊᖅᑐᑦ ᐃᑲᔪᖅᑐᐃᓂᕐᒧᑦ ᑲᑎᒪᔨᓂᒃ ᐊᒻᒪᓗ ᑐᒃᑕᕐᕕᒻᒥᒃ ᐊᒻᒪᓗ ᑕᐃᒃᑯᐊ 
ᐅᖃᖅᑕᕐᕕᓪᓗᐊᑕᐅᓂᐊᖅᑐᑎᒃ ᑕᒪᒃᑯᐊ ᑐᕌᑕᐅᓇᓱᐊᖅᑐᑦ ᓯᕗᕙᕈᓐᓇᖁᓪᓗᒋᑦ ᒐᕙᒪᒃᑯᓐᓂᑦ. 
 
ᑕᒪᒃᑯᐊ ᐋᖅᑭᒃᓯᒪᓂᖏᑦ ᓄᑖᖑᒻᒪᑕ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᑕᐃᒪᐃᓱᓐᖑᓐᖏᒻᒪᑕ ᑲᓇᑕᒥ ᒐᕙᒪᒃᑯᑦ 
ᐊᓯᖏᓪᓗᓐᓂᑦ ᒐᕙᒪᐅᔪᑦ ᖃᐅᔨᒪᔪᒍᑦ ᓯᓚᕐᔪᐊᒥ ᐅᑭᐅᖅᑕᖅᑐᖏᓐᓂ. ᐱᓕᕆᔪᒫᕐᓂᐊᖅᑐᒍᑦ ᓄᑖᒥ 
ᐋᖅᑭᒃᓯᓯᒪᓗᑕ, ᑲᒪᒋᔭᖃᐃᓐᓇᕐᓗᑕ ᐅᔾᔨᓱᕐᓂᕐᒥᒃ ᐊᒻᒪᓗ ᖃᐅᔨᓴᖅᑕᐅᓂᖏᓐᓄᒃ ᐱᓕᕆᐊᕆᔭᐅᔪᑦ ᐊᒻᒪᓗ 
ᐊᑐᐃᓐᓇᐅᔪᑦ ᖃᐅᔨᓇᓱᐊᕐᓂᐊᕐᓗᑕ ᑕᐃᒃᑯᐊ ᐊᓯᑦᔨᕆᐊᖃᕐᓂᐊᕐᒪᖔᑕ ᐊᖏᓪᓕᒋᐊᖅᑕᐅᔭᕆᐊᖃᕐᓂᐊᕐᒪᖔᑕ 
ᓯᕗᓂᑦᑎᓐᓂ. 
 
ᑕᐃᒪᓕ ᓄᓇᕗᑦ ᒐᕙᒪᒃᑯᖏᑦ ᐃᒪᐃᒍᒪᒐᓗᐊᖅᐳᑦ ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖓ ᑲᔪᓐᓇᕐᓂᐊᕐᓗᓂ 
ᐃᓄᔾᔪᑕᐅᓗᓂᓗ ᐱᓕᕆᐊᕆᔭᑦᑎᓐᓂ. ᐅᑕᖅᑭᓂᐊᖅᐳᖓ ᓂᕈᐊᒐᒃᓴᓕᐊᕆᔭᐅᔪᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ 
ᑲᑎᒪᔨᐅᔪᓄᑦ ᐅᕙᖓ ᒪᓕᒐᓕᐅᖅᑎᐅᖃᑎᖏᓐᓂᒃ. ᖁᔭᓐᓇᒦᒃ. ᐅᖃᖅᑎ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᓯᕗᓕᖅᑎ. 
 
ᒥᓂᔅᑕᐃᑦ ᐅᖃᐅᓯᖏᑦ 143-1(6): ᓄᓇᕗᑦ ᒐᕙᒪᒃᑯᖏᑕ ᑕᕐᕆᔮᒃᓴᖁᑎᖓ ᐃᓄᐃᑦ ᖃᐅᔨᒪᔭᑐᖃᖏᓐᓂ 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ. ᐅᖃᖅᑎ. ᐅᖃᖅᑎ, ᖁᕕᐊᓱᒃᐳᖓ ᑐᓴᖅᑎᑦᑎᔭᕆᐊᒃᓴᖅ 
ᒪᓕᒐᓕᐅᖅᑎᐅᖃᑎᓐᓂᒃ ᓄᓇᕗᑦ ᒐᕙᒪᒃᑯᖏᑦ ᐱᔭᕇᕋᑖᓚᐅᕐᒪᑕ 20 ᒥᓂᑦᒥ ᑕᑭᓂᖃᖅᑐᒥᒃ ᑕᕐᕆᔮᒃᓴᐅᔪᒥᒃ 
ᑕᒪᓐᓇ ᑐᑭᓯᔭᐅᑦᑎᐊᕈᓐᓇᕐᓂᐊᕐᒪᑦ ᐃᓄᐃᑦ ᖃᐅᔨᒪᔭᑐᖃᖏᑦ. 
 
ᑕᐃᒪᓕ ᑕᒪᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᑦ ᑕᕐᕆᔭᒃᓴᕈᕈᓐᓇᖏᑦᑐᒐᓗᐊᖅ, ᑕᒪᓐᓇ ᐃᑲᔪᖅᐹᓪᓕᕈᓐᓇᖅᑐᖅ 
ᓇᓗᓇᐃᖅᑐᐃᓗᑎᒃ ᑕᐅᑐᒃᑐᓄᑦ ᑕᒪᓐᓇ ᓇᑭᓐᖓᕐᓯᒪᒻᒪᖔᖅ ᐃᓄᐃᑦ ᖃᐅᔨᒪᔭᖃᑎᖏᑦ, ᖃᓄᖅ ᑐᑭᖃᕐᒪᖔᖅ 
ᐊᒻᒪᓗ ᖃᓄᖅ ᐊᑐᖅᑕᐅᖃᑦᑕᕐᒪᖔᖅ. ᐱᓗᐊᓐᖑᐊᖅᑐᓂᒃ ᓇᓗᓇᐃᕐᓯᑲᓐᓂᖅᑐᖅ ᖃᓄᖅ ᐊᒻᒪᓗ ᓱᒻᒪᑦ ᐃᓄᐃ 
ᖃᐅᔨᒪᔭᑐᖃᖏᑦ ᐱᑕᖃᕆᐊᖃᓪᓚᕆᒻᒪᖔᑕ ᑐᕌᒐᕆᔭᐅᔪᓂᒃ ᒐᕙᒪᒃᑯᓐᓂᑦ. 
 
(ᑐᓵᔨᑎᒍᑦ): ᑕᐃᒪᓕ ᓂᕆᐅᒃᐳᒍ ᑕᒪᓐᓇ ᑕᕐᕆᔮᒃᓴᐅᔪᖅ ᑐᑭᓯᕙᓪᓕᑎᑦᑎᒐᔭᖅᐳᖅ 
ᐃᖅᑲᓇᐃᔭᕈᒪᑐᐃᓐᓇᕆᐊᖃᖅᑐᓂᒃ ᐊᒻᒪᓗ ᓄᑖᖑᔪᓂᒃ ᐃᖅᑲᓇᐃᔭᖅᑎᐅᔪᓂᒃ ᒐᕙᒪᒃᑯᓐᓄᑦ, ᐱᓗᐊᖅᑐᒥᒃ  

ᑕᐃᒃᑯᐊ ᓄᓇᕗᒻᒥᐅᑕᐅᓐᖏᑦᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. ᑕᒪᒃᑯᐊ ᓴᖅᑭᔾᔪᑕᐅᔭᕆᐊᖃᕐᓂᖏᑦ 
ᐊᑐᐊᒐᐅᔪᓂᒃᕐ ᐊᒻᒪᓗ ᐱᓕᕆᐊᓂᒃ ᐊᒻᒪᓗ ᐱᔨᑦᓯᕈᑕᐅᔪᓂᒃ ᐊᑐᑎᖃᖅᑐᓂᒃ, ᐱᐅᔪᓗᑎᒃ ᐊᒻᒪᓗ 
ᐱᑎᑦᑎᔪᓐᓇᕐᓗᑎᒃ ᑕᒪᒃᑯᓂᖓ ᐊᔾᔨᐸᓗᖏᓐᓂᒃ ᒐᕙᒪᐅᔪᓂ ᓂᕆᐅᒋᔭᓲᓂ. 
 
ᑕᐃᒪᓕ ᓇᒻᒪᑐᐃᓐᓇᖅᐳᖅ ᑕᒪᓐᓇ ᐊᑐᖅᐸᒃᑕᕗᑦ ᐃᓚᓕᐅᑦᔨᓗᑎᒃ ᐃᓱᒪᒋᔭᐅᔪᓂ ᒐᕙᒪᓕᕿᓂᕐᒧᑦ ᐃᓄᐃᑦ 
ᐅᒃᐱᕆᔭᖏᓐᓄᑦ ᐃᑲᔪᖅᑐᐃᓂᕐᒧᑦ, ᓯᕗᓕᖅᑎᐅᔪᓐᓇᐅᑎᓂᒃ ᐊᒻᒪᓗ ᑭᐅᑦᑕᖃᑦᑕᕆᐊᖃᕐᓂᖏᓐᓂᒃ. 
 
(ᑐᓵᔨᑎᒍᑦ ᐃᓱᓕᑦᑐᑦ) ᑖᓐᓇ ᑕᕐᕆᔭᒃᓴᐅᔪᖅ ᐱᓕᕆᐊᖑᔪᖅ ᑲᑐᑦᔨᖃᑎᖃᕐᓂᕐᒧᑦ ᑕᒪᒃᑯᓇᓐᖓᑦ ᐊᐅᓚᑦᓯᔨᒃᑯᓐᓂᑦ 
ᐊᒻᒪᓗ ᒐᕙᐅᖃᑎ̀ᒌᑦᑐᓕᕆᔨᒃᑯᓐᓂᑦ, ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ ᐊᒻᒪᓗ ᐃᓕᖅᑯᓯᓕᕆᔨᒃᑯᓐᓂᑦ. 
 
ᒐᕙᒪᒋᔭᕗᑦ ᐱᓕᕆᖃᑎᖃᕐᓯᒪᒻᒥᔪᑦ ᐱᕙᓪᓕᐊᔭᐅᓂᖓᓄᑦᒃ ᑕᕝᕗᖓ ᑕᕐᕆᔭᒃᓴᓄᑦ ᐅᑭᐊᖑᓪᓗᑎᒃ ᔮᓐ ᐊᒪᕈᐊᓕᒃ 
ᐊᒻᒪᓗ ᐸᓪ ᖁᐊᓴ, ᐅᖃᖅᑎᒋᔭᐅᓪᓗᓂ. ᑭᓇᑐᐃᓐᓇᕐᒧᑦ ᖃᕿᐊᕆᔭᒃᓴᐅᔭᓐᖏᑦᑐᑦ ᐅᑯᐊ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᖃᐅᔨᒪᓂᖏᓐᓄᑦ ᐃᑲᒧᖅᐸᓪᓕᕐᓂᐊᖅᑐᒃ ᑕᕝᕗᖓ ᐱᓕᕆᐊᒧᑦ. 
 
ᐱᔾᔪᑎᒋᓪᓗᒍ ᑖᓐᓇ ᑕᕐᕆᔭᒃᓴᐅᔪᖅ ᑕᑯᔪᒥᓇᕐᒪᑦ ᐊᒥᓱᓄᑦ ᐃᓄᓐᓄᑦ, ᐅᖃᕐᓯᒪᓕᖅᑐᒍᑦ ᑕᒪᒃᑯᐊ 
ᑐᓂᐅᖅᑲᖅᑕᐅᖃᓯᐅᔾᔭᐅᓂᐊᕐᓗᑎᒃ ᐃᓕᓐᓂᐊᕐᕕᐅᔪᓄᑦ, ᕼᐊᒻᓚᒃᑯᑦ ᐊᓪᓚᕝᕕᖏᓐᓄᑦ ᐊᒻᒪᓗ 
ᑕᑯᒃᓴᐅᑎᑦᑎᕙᒃᑐᓄᑦ. ᑕᒪᓐᓇ ᑕᕐᕆᔭᒃᓴᐅᔪᖅ ᐊᑐᐃᓐᓇᐅᔪᖅ ᐃᓄᒃᑎᑐᑦ, ᖃᓪᓗᓈᑎᑐᑦ ᐊᒻᒪᓗ 
ᑐᓂᐅᖅᑕᐅᕙᓪᓕᐊᔪᖅ ᐃᓄᐃᓐᓇᖅᑐᓐ ᐊᒻᒪᓗ ᐅᐃᕖᑎᑐᑦ. 
 
(ᑐᓵᔨᑎᒍᑦ) ᐅᖃᖅᑎ, ᑕᐃᒪᓕ ᐅᒃᐱᕈᓱᒃᑐᖓ ᑖᓐᓇ ᑕᕐᕆᔭᒃᓴᐅᔪᖅ ᐃᑲᔪᖅᐹᓕᕐᓂᐊᕐᒪᑦ ᓄᓇᕗᒻᒥᐅᑕᐅᔪᓂᒃ 
ᒐᕙᒪᑦᑎᓐᓄᑦ ᐃᖅᑲᓇᐃᔭᕆᐊᖅᐸᓪᓕᐊᔪᓂ ᐃᓕᒃᑲᓐᓂᕐᓂᐊᒪᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᒻᒪᓗ 
ᑐᑭᓯᔭᐅᑦᑎᐊᕐᓗᓂ ᖃᓄᖅ ᑕᒪᓐᓇ ᑐᕌᖓᓂᖃᕐᒪᖔᖅ ᐃᖅᑲᓇᐃᔭᖅᑎᑎᓐᓄᑦ. 
 
ᑭᒃᑯᑐᓕᒫᓂ ᖁᔭᓐᓇᒦᕈᒪᕗᖓ ᐃᓚᐅᖃᑕᐅᔪᓂ ᑕᒪᒃᓱᒪᓂ ᐊᒻᒪᓗ ᐊᖏᖃᑎᖃᖅᑐᒃᓴᐅᕗᓯ ᑖᓐᓇ ᑕᕐᕆᔭᒃᓴᐅᔪᖅ 
ᑐᓱᔾᔪᑕᐅᖃᑦᑕᕐᓂᐊᕐᒪᑦ ᐅᕙᑦᑎᓐᓄᓕᒫᖅ ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖏᑦ ᑐᓐᖓᕕᓪᓗᐊᑕᕆᒐᑦᑎᒍᑦ. ᑕᐃᒪᓕ 
ᑖᒃᓱᒥᖓ ᑕᕐᕆᔭᒃᓴᒥᒃ ᑕᑯᓐᓇᖁᓂᐊᖅᐸᒃᓯ ᐅᓪᓗᒥ ᑕᐅᕙᓂ ᓱᓗᑯᑕᒥ ᑕᑯᒃᓴᐅᑎᑕᐅᓂᐊᖅᑐ. ᖁᔭᓐᓇᒦᒃ. 
ᐅᖃᖅᑎ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᐲᑯ. 
 
ᒥᓂᔅᑕᐃᑦ ᐅᖃᐅᓯᖏᑦ 144-1(6): ᓯᓚᖅᔪᐊᒥ ᐳᕙᓪᓗᒃᑐᓄᑦ ᐅᓪᓗᖓ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ. ᐅᖃᖅᑎ. ᐅᖃᖅᑎ, ᓄᓇᕗᒻᒥᐅᑦ ᐳᕙᓪᓗᓐᓂᖃᖃᑦᑕᖅᑐᑦ 14-ᖏᕐᓱᖅᑐᒥ 
ᖁᑦᑎᓂᕐᓴᐅᔪᒥᒃ ᑲᓇᑕᓕᒫᒥ. ᑕᐃᒪᓕ ᐅᑭᐅᒃ 30 ᖃᑦᓯᓐᓇᕈᕆᐊᕐᓯᒪᓕᖅᑑᒐᓗᐊᑦ, ᑭᓯᐊᓂᓕ 
ᐊᒥᓱᕈᒃᑲᓐᓂᑐᐃᓐᓇᕆᐊᖃᓕᕐᒥᒻᒪᑕ. 
 
ᑕᐃᒪᓐᖓ 1999-ᒥᓂᑦ, ᐱᓕᕆᕕᒋᔭᕗᑦ ᓴᖅᑭᑲᓐᓂᓚᐅᕐᒪᑕ ᖃᐅᔨᓴᑦᑎᐊᑲᓐᓂᕋᓱᐊᕐᓂᕐᒧᑦ ᐳᕙᓪᓗᓇᕐᒥᒃ 
ᐱᓕᕆᐊᖑᔪᒥᒃ ᑲᓇᑕᒥ ᓴᒃᑯᑕᐅᓚᐅᕐᓯᒪᒐᓗᐊᖅᑎᓪᓗᒍ 1980-ᖏᓐᓂ. ᑭᓯᐊᓂᓕ, ᐅᖃᖅᑎ, ᑕᒪᒃᑯᐊ 
ᐃᒃᐱᒋᓐᖏᑕᐃᓐᓇᕈᓐᓇᖏᓐᓇᑦᑎᒍᑦ ᐅᑭᐅᓂᒃ 15-ᓂ ᖃᐅᔨᓴᖅᑕᐅᑲᓐᓂᕐᓇᓂ ᑕᒫᓂ ᓄᓇᕗᒻᒥ. 
 
ᓄᓇᕗᒻᒥ 39-ᖑᓚᐅᖅᑐᑦ ᐳᕙᓪᓗᒃᑐᑦ 2001-ᒥ ᐊᒻᒪᓗ 26-ᑲᓐᓂᐅᔪᑦ 2002-ᒥ. ᐅᖃᖅᑎ, ᐱᓕᕆᕕᒋᔭᕋ 
ᐊᒃᓱᕈᑦᑎᐊᖅᑐᑦ ᑕᒪᒃᓱᒥᖓ ᐊᓐᓂᐊᒍᔪᒥᒃ ᓴᓇᖃᕋᓱᐊᖅᑐᑎᒃ. ᑕᒪᒃᑯᐊ ᐳᕙᓪᓗᓐᓂᕐᒧᑦ ᑐᕌᖓᔪᑦ ᐃᖅᑲᓇᐃᔭᖑᔪᑦ  

ᐃᓂᖃᖅᑐᐃᓐᓇᐅᓕᖅᑐᑦ ᐊᒻᒪᓗ ᐱᔨᑦᓯᕈᑎᖃᖅᑐᑎᒃ. 
 
ᕿᑭᖅᑖᓗᒻᒥ ᐊᒻᒪᓗ ᕿᑎᕐᒥᐅᓂ ᐃᖅᑲᓇᐃᔭᖅᑎᖃᕐᓯᒪᓕᖅᑐᑦ ᐊᕕᒃᑐᕐᓯᒪᔪᓂ ᐊᐅᓚᑦᓯᔨᐅᔪᐅᓂᒃ ᐊᒻᒪᓗ ᑕᐃᓐᓇ 
ᑭᕙᓪᓕᕐᒥ ᐃᖅᑲᓇᐃᔭᒃᓴᐅᔪᖅ ᐃᓐᓄᓛᖅᑐᒃᓴᐅᓕᕋᓗᐊᖅᐳᖅ ᒫᓐᓇᕈᓗᒃ. ᐅᖃᖅᑎ, ᐃᓱᒪᒋᔭᕆᐊᖃᕐᒥᔭᕗᑦ 
ᓴᓚᖃᕋᓱᐊᖅᑎᓪᓗᑕ ᐳᕙᓪᓗᓂᕐᒥᒃ ᐅᔾᔨᓱᑦᑎᐊᕐᓗᑕ ᒪᓕᒃᑎᐊᕆᐊᖃᕐᓂᖏᓐᓂᒃ ᐃᔭᒐᖅᑕᐅᔭᕆᐊᖃᖅᐸᒃᑐᑦ 
ᐳᕙᓪᓗᒃᑐᓄᑦ. 
 
ᑕᒪᓐᓇ ᐱᐅᓯᒃᑲᓐᓂᖁᓪᓗᒍ ᒪᓕᒃᑕᐅᔭᕆᐊᖃᕐᓂᖓ ᐋᖅᑭᒃᓯᓇᓱᐊᕐᓂᕐᒧᑦ, ᐊᖏᕐᕋᒥ ᐊᒻᒪᓗ ᓄᓇᓕᐅᔪᓂ 
ᐃᖅᑲᓇᐃᔭᖅᑎᐅᔪᑦ ᑕᒪᒃᑭᓂ ᐱᖓᓱᓂ ᐊᕕᒃᑐᕐᓯᒪᔪᓂᒃ ᓄᓇᕗᒻᒥ ᐃᓕᓐᓂᐊᖅᑎᑕᐅᖃᑦᑕᐃᓐᓇᕐᒪᑕ ᑕᐃᒪᑦᑐᒧᑦ. 
ᐅᖃᖅᑎ, ᐊᑎ ᐅᔾᔨᑐᖁᔨᕗᖓ ᐅᓪᓗᒥᐅᔪᖅ ᒫᑦᓯ 24, ᓯᓚᕐᔪᐊᒥ ᐳᕙᓪᓗᑦᑐᓄᑦ ᐅᓪᓗᖓ ᓄᓇᕗᒻᒥ, ᖁᔭᓐᓇᒦᒃ 
ᐅᖃᖅᑎ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᑦ. ᕿᓚᕝᕙᖅ. 
 
ᒥᓂᔅᑕᐃᑦ ᐅᖃᐅᓯᖏᑦ 145-1(6): ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ 
 
ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ. ᐅᖃᖅᑎ. ᐅᐱᓐᓇᖅᑐᖅ ᑕᒪᓐᓇ. (ᑐᓵᔨᑎᒍᑦ) ᐅᓪᓗᒥ ᓇᖏᕐᓯᕗᖓ 
ᐅᖃᕈᒪᓪᓗᖓ ᑕᐃᒃᑯᐊ ᐅᑎᓕᖁᔭᐅᓚᐅᖅᑐᑦ ᑲᑎᒪᔨᕋᓛᓄᑦ ᐱᔾᔪᑎᖃᖅᑐᑦ ᐱᖁᔭᒃᓴᖅ 1. ᓯᕗᓪᓕᖅᐹᒥᒃ 
ᓇᓗᓇᐃᕐᓯᔪᒪᕗᖓ ᐊᒃᓱᐊᓗᒃ ᖁᕕᐊᓱᒃᑲᒻᒪ ᑕᐃᒃᑯᐊ ᑲᑎᒪᔨᕋᓛᖑᔪᑦ ᐃᓱᒪᒃᓴᕐᓯᐅᑦᑎᐊᕐᓂᕆᓚᐅᖅᑕᖓᓂᒃ 
ᐊᒻᒪᓗ ᓇᓗᓇᐃᕐᓯᒪᔪᒧᑦ ᐅᓂᒃᑳᒧᑦ. ᐊᒻᒪᓗ ᐃᓕᑕᕐᓯᔪᒪᔪᖓ ᐊᒥᓱᓂ ᑎᒥᐅᔪᓂᒃ ᐊᒻᒪᓗ ᐃᓄᐃᑦ ᑕᐃᒃᑯᐊ 
ᐊᐅᓪᓚᖅᑎᑦᑎᖃᑦᑕᕈᓐᓇᓚᐅᕐᒪᑕ ᑎᑎᖅᑲᐅᔪᓂᒃ, ᐅᖃᓚᖃᑦᑕᖅᑐᑎᒃ, ᐅᖃᕆᐊᖅᑐᐸᒃᑐᑎᒃ ᑲᑎᒪᔨᕋᓛᖑᔪᓄᑦ 
ᐊᒻᒪᓗ ᐅᕙᓐᓂ ᑲᑎᖃᑎᖃᖃᑦᑕᕐᓯᒪᔪᑦ, ᐱᓗᐊᖅᑐᓂᒃ ᓄᓇᓕᐅᓐᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᐅᔪᑦ ᐊᒻᒪᓗ 
ᐃᓄᐃᑦ ᑲᑐᑦᔨᖃᑎᒌᖏᑦ. 
 
ᐃᓚᖓᑦ ᐊᔪᕐᓇᓂᖅᐸᐅᓚᐅᖅᑐ ᓄᑖᖑᓪᓗᑕ ᒐᕙᒪᐅᒐᑦᑕ ᒪᓕᒃᑐᒍ ᐅᖃᐅᓯᖅ ᐊᒻᒪᓗ ᐃᓕᖅᑯᓯᕆᔭᕗᑦ, 
ᐃᓚᓕᐅᑦᔭᐅᓯᒪᔪᓐᓇᕐᒪᑕ ᐃᓕᓐᓂᐊᖅᑐᓕᕆᓂᐅᑉ ᒪᓕᒐᖓᓂ. ᖃᐅᔨᒪᔪᒍᑦ ᑕᒪᓐᓇ ᐃᓕᓐᓂᐊᖅᑐᓕᕆᓂᖅ 
ᐱᒻᒪᕆᐅᖃᑕᐅᒻᒪᑦ ᐱᕙᓪᓕᐊᑎᑦᑎᓂᕐᒧᑦ, ᐱᐅᖅᓱᐊᓂᕐᒧᑦ ᐊᒻᒪᓗ ᐊᑲᐅᓯᕙᓪᓕᐊᑎᑦᑎᓂᕐᒧᑦ ᐃᓄᓯᕆᔭᑦᑎᓐᓂ. 
ᑕᒪᓐᓇ ᐊᒃᑐᐃᓂᖃᕐᒪᑦ ᐃᓚᒌᑦᑐᓕᒫᓂᒃ, ᐃᓱᒪᒋᔭᐅᔪᓂᒃ ᓴᓐᖏᔪᓂᒃ ᐊᒻᒪᓗ ᐃᒻᒥᓐᓄᑦ ᑐᕌᖓᔪᓂᒃ. 
 
ᐅᖃᖅᑎ, ᑕᒪᓐᓇ ᐱᕙᓪᓕᑎᑕᐅᓂᖓ ᐱᖁᔭᒃᓴᖅ 1 ᐱᒋᐊᓚᐅᕐᓯᒪᔪᖅ 1999-ᒥ, ᐅᑯᐊ ᒐᕙᒪᒃᑯᑦ 
ᐱᒋᐊᓕᕋᑖᕐᓯᒪᑎᓪᓗᒋᑦ. ᐱᔭᕆᐊᑐᓂᖓ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᐅᔪᖅ ᑕᒪᒃᑭ ᑲᑎᒪᑎᑦᑎᖃᑦᑕᕐᓂᕐᒧᑦ 
ᐊᒻᒪᓗ ᑎᑎᕋᖅᑕᐅᕙᓪᓗᓕᕐᓂᖓᓄᑦ ᐱᔭᕆᐊᑐᔪᓚᐅᕐᒪᑕ. ᒥᓂᔅᑕᓐᖑᕋᒪ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒪᐃ, 2000, 
ᑕᒪᒃᑯᐊ ᑲᑎᒪᖃᑎᖃᖃᑦᑕᕐᓂᐅᔪᑦ ᐱᔭᕇᕐᓯᒪᕈᔪᓕᓚᐅᖅᑐᑦ, ᐊᒻᒪᓗ ᑕᐃᓐᓇ ᒪᓕᒐᐅᔪᖅ ᒪᕐᕈᐊᑎᖅᑐᓂ 
ᑎᑎᕋᖅᑕᐅᓯᒪᓕᓚᐅᖅᑐᓂ. 
 
ᐅᖃᖅᑎ, ᑐᓴᕈᒪᒻᒪᕆᓚᐅᖅᐸᒃᑲ ᑲᑎᒪᔨᕋᓛᖑᔪᑦ ᐅᖃᐅᓯᕆᔭᖏᑦ ᑖᒃᑯᐊ ᒐᕙᒪᒃᑯᑦ ᐱᕕᖃᒃᑲᓐᓂᕆᐊᖃᕐᒪᑕ 
ᑕᒪᓐᓇ ᐃᓕᓐᓂᐊᖅᑐᓕᕆᓂᐅᔪᖅ ᒪᓕᓐᓂᐊᕋᓗᐊᕐᒪᖔᖅ ᐃᓄᐃᑦ ᐃᓕᖅᑯᓯᖏᓐᓂᒃ, ᓯᕗᓪᓕᐅᑦᔭᐅᖁᔭᖏᓐᓂᒃ 
ᐊᒻᒪᓗ ᐱᔪᒪᔭᖏᓐᓂᒃ. ᐃᓕᓐᓂᐊᖅᑐᓕᕆᓂᐅᔪᖅ ᕿᑎᐊᓂ ᐱᕙᓪᓕᐊᓂᐅᔪᑦ ᐱᔾᔪᑎᖃᖅᑐᓂᒃ ᖃᓄᐃᑦᑐᒥ 
ᐅᖃᐅᓯᕐᒥ ᐊᑐᕐᓗᓂ ᐃᓕᓐᓂᐊᑎᑦᑎᓂᕐᒧᑦ, ᐃᓕᓐᓂᐊᕈᑎᒃᓴᐅᔪᓂᒃ ᐊᒻᒪᓗ ᐃᓕᓴᐃᔨᒃᓴᓄᑦ ᐃᓕᓐᓂᐊᕐᓂᐅᔪᖅ. 
ᐊᖏᖃᑎᒋᔭᒃᑲ ᑲᑎᒪᔨᕋᓛᖑᔪᑦ ᑕᒪᒃᑯᐊ ᐱᔭᐅᓚᐅᖅᑐᑦ ᐱᒋᐊᕈᑕᐅᓚᐅᖅᑐᓂ ᐃᓱᒪᒋᔭᐅᔭᕆᐊᖃᕐᒪᑕ 
ᐱᕙᓪᓕᐊᔭᐅᓂᖓᓄᑦ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ. 
 
ᐅᖃᖅᑎ, ᑲᑎᒪᔨᕋᓛᖑᔪᑦ ᐱᕕᖃᖅᑎᑦᑎᓯᒪᒻᒪᑕ ᐊᔾᔨᒋᓐᖏᒻᒪᕆᒃᑕᖓᓂ ᑕᐃᒪᐃᑦᑐᓄᑦ ᒪᓕᒐᐅᔪᒧᑦ. 
ᓯᕗᓪᓕᐅᓚᐅᖅᑐᖅ ᐱᕕᖃᖅᑎᑕᐅᕕᒋᓂᐊᓚᐅᖅᑕᕗᑦ ᐊᔾᔨᒋᓐᖏᑕᖓᓄᑦ ᑐᑭᒧᐊᒍᑎᒋᓕᓚᐅᖅᐸᕗᑦ, ᑭᓯᐊᓂᓕ  

ᑲᑎᒪᖃᑎᖃᖃᑦᑕᕐᓂᖅ ᐊᒻᒪᓗ ᑐᑭᓯᒋᐊᕈᑎᒃᓴᐅᔪᑦ ᐱᓚᐅᖅᑕᕗᑦ ᐅᖃᕋᒃᓴᐅᓐᖏᑦᑐᑦ. ᑕᐃᒪᓕ ᐱᔪᓐᓇᕐᓯᕗᒍ 
ᑕᒪᓐᓇ ᐊᑐᕐᓂᐊᕐᓗᒍ ᓴᖅᑮᓂᐊᖅᑎᓪᓗᑕ ᓄᑖᖑᔪᒥ ᓄᓇᕗᒻᒥ ᓴᓇᔭᐅᔪᒥᒃ ᐱᕙᓪᓕᐊᓂᐊᖅᑎᓪᓗᑕ 
ᐃᓕᓐᓂᐊᖅᑐᓕᕆᓂᒃᒧᑦ ᒪᓕᒐᕐᒥᒃ, ᐊᒻᒪᓗ ᑕᒪᓐᓇ ᐊᖏᕐᓯᒪᕙᕋ. 
 
ᐅᖃᖅᑎ, ᐱᓕᕆᐊᖑᓯᒪᔪᖅ ᐊᒻᒪᓗ ᖃᐅᔨᒪᔭᕗᑦ ᐱᔭᕆᐊᑭᑦᑐᓯᒪᓐᖏᑦᑐᖅ. ᐃᓪᓗᐊᓄᖓᕐᓕ ᑐᑭᓯᕙᓪᓕᕈᑎᒋᔭᕗᑦ 
ᐱᔾᔪᑎᒻᒪᕆᐅᔪᓂᒃ ᐊᒻᒪ ᐱᑕᖃᕆᐊᖃᒻᒪᕆᓐᓂᖓᓂᒃ ᓄᓇᕗᒻᒥ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᒥ ᓄᓇᕗᒻᒥᐅᓄᑦ. 
ᖁᔭᓐᓇᒦᒃ. 
 
>>ᐸᒃᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃ ᐅᖃᐅᓯᖏᑦ. ᓱᓕ ᒥᓂᔅᑕᓄᑦ ᐅᖃᐅᓯᒃᓴᓕᒃᑕᖃᒃᑲᓂᖅᐸ? ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᑐᑐ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 479-1(6): ᐳᐃᔾᔪᕋᕐᕕᒻᒥ ᐅᐊᑦᑎᔨᐅᓂᕐᒧᑦ ᐱᓕᕆᐊᖑᔪᖅ 
 
ᑐᑐ: ᖁᔭᓐᓇᒦᒃ. ᐅᖃᖅᑎ. ᐅᖃᖅᑎ. ᑕᐃᒪᓕ ᓂᐊᖁᕋ ᐳᑦᑕᖁᕙᕋ ᐅᓪᓗᒥᐅᔪᖅ, ᐅᖃᐅᓯᖃᕈᒪᒐᒪ 
ᐱᓕᕆᐊᑦᑎᐊᕙᐅᓯᒪᔪᓂᒃ ᐃᖃᓗᒥᐅᑕᐅᔪᓂᒃ ᑲᓇᑕᒥ ᐳᐃᔾᔪᕋᕐᓂᕐᒧᑦ ᐅᐊᑦᑎᔨᐅᓂᕐᒧᑦ ᐱᓕᕆᐊᒧᑦ. 
 
ᐅᖃᖅᑎ, ᑲᓇᑕᒥ ᐳᐃᔾᔪᕋᕐᓂᕐᒧᑦ ᐅᐊᑦᑎᔨᐅᓂᕐᒧᑦ ᐱᓕᕆᐊᖑᔪᑦ ᑲᓇᑕᒥ ᐱᓕᕆᐊᖑᒻᒪᑦ ᐱᒋᐊᕈᑎᑦᑎᐊᕙᐅᓗᓂ 
ᐅᕕᒃᑲᐅᔪᑦ ᐃᓄᓐᓄᑦ ᐱᒋᐊᒃᑲᓐᓂᕈᒪᔪᓄᑦ ᑲᓇᑕᒥ ᓇᓗᓇᐃᒃᑯᑕᖅᑖᓂᕐᒧᑦ ᐳᐃᔾᔪᕋᕐᕕᒻᒥ. 
 
ᐅᖃᖅᑎ, ᑕᒪᓐᓇ ᐱᓕᕆᐊᖑᔪᖅ ᐱᒋᐊᖅᑕᐅᕋᑖᓂᑰᔪᖅ ᐃᖃᓗᓐᓂ ᐃᓗᐊᓂ ᓄᓇᓖᑦ ᐳᐃᔾᔪᕋᕝᕕᐅᖓᓂ. 
12-ᖓᓃᑦᑐᑎᒃ ᐃᓅᓱᒃᑐᐃᑦ ᐃᓚᐅᔪᑦ ᐃᓕᓐᓂᐊᕐᓂᕐᒧᑦ ᑕᕝᕙᓂ ᐱᓕᕆᐊᖑᔪᒥ. ᐊᕐᕌᒍᖃᐅᑦᑐᑦ 8-ᓂᑦ 
ᑕᒪᐅᖓ ᐃᓅᓱᒃᑐᓄᑦ. 
 
ᐃᓕᓐᓂᐊᖅᑐᑦ ᐊᑦᔨᒌᖏᑦᑐᓂᒃ ᐱᔪᓐᓇᖅᓯᒐᓱᐊᖅᑐᑎᒃ ᐊᓐᓇᐃᓂᕐᒥᒃ ᐊᒻᒪᓗ ᐋᓐᓂᖅᑐᖃᖅᑲᑦ 
ᑲᒪᒋᔭᖃᓐᓂᕐᒥᒃ. ᐅᖃᖅᑎ, ᐅᖃᖃᑎᖃᖃᑦᑕᖅᓯᒪᒐᒪ ᐱᓇᓱᐊᕈᓯᐅᓚᐅᖅᑐᓂ ᐱᒻᒪᕆᐅᓂᖓᓂᑦ 
ᐃᓕᑕᖅᓯᓂᕐᒥᒃ ᐃᑲᔪᖅᑎᐅᓇᓱᐊᖅᑐᓄᑦ ᐱᔭᐅᕙᓪᓕᐊᓂᕐᒥᒃ ᓄᓇᑦᑎᓐᓂ. 
 
ᐅᑉᐱᕈᓱᒃᑲᒪ ᐃᓅᓱᒃᑐᐃᑦ ᐃᑲᔪᖅᓯᒪᔪᑦ ᐋᖅᑭᔅᓱᐃᖃᑕᐅᓪᓗᑎᒃ ᑲᓇᑕᒥ ᐳᐃᔾᔪᕋᑦᑎᓄᑦ ᖃᐅᔨᓴᖅᑎᐅᔪᓄᑦ 
ᐱᓕᕆᐊᒧᑦ ᐃᓕᓐᓂᐊᖃᑦᑕᖅᑐᓄᑦ ᐃᖃᓗᓐᓂ ᒪᓕᒍᒥᓇᑦᑎᐊᖅᑐᑦ. ᐅᖃᐅᓯᕆᔪᒪᔭᕋ ᑖᓐᓇ ᐃᓕᓴᐃᔨᒋᔭᖓ 
ᐃᓕᓐᓂᐊᖅᑐᐃᑦ, ᒥᔅ. ᑭᒻ ᒥᑯᖅ ᐱᓇᓱᐊᖅᑎᐊᓂᕐᕆᔭᖓᓄᑦ. 
 
ᖃᐅᔨᒪᒐ ᐃᓕᓐᓂᐊᖅᑏᑦ ᐃᓪᓗᕈᓯᖓᓂ ᐱᔪᓐᓇᖅᓯᕙᓪᓕᐊᒪᑕ ᐊᒻᒪᓗ ᐃᒻᒥᓂᑦ ᑕᑎᒋᔪᓐᓇᖅᓯᕙᓪᓕᐊᓪᓗᑎ. 
ᐅᖃᖅᑎ, ᕿᒥᕐᕈᓕᕋᐃᒐᑦᑕ ᐱᔭᕆᐊᖃᑦᑕᑎᓐᓂᑦ, ᐱᓐᖑᐊᓂᕐᒧᑦ ᐱᓕᕆᓂᐅᔪᑦ ᓯᕗᓪᓕᖅᐹᖑᐃᓐᓇᐅᔭᕐᒪᑦ 
ᓇᑲᑎᖅᑕᐅᓗᓂᑦ. 
 
ᑕᒪᓐᓇ ᑕᑯᔭᐅᓂᖃᓗᐊᖃᑦᑕᕐᒪᑦ ᐱᔭᕆᐊᖃᖏᓛᖅᑎᑐᑦ ᕿᓚᒥᑯᓗᓪᓗ ᐲᖅᑕᐅᒍᓐᓇᐸᑦᑐ. ᐅᖃᖅᑎ, 
ᐃᓕᓐᓄᑦ ᓴᖅᑭᒍᒪᕗᖓ ᐊᒻᒪᓗ ᑲᑎᒪᔨᐅᔪᓄᑦ ᐅᕙᓂ ᑲᑎᒪᕕᒻᒥ ᑕᒪᓐᓇ ᓱᓕᒻᒪᑦ. ᓴᓐᖏᔪᒥᒃ 
ᐱᓐᖑᐊᖅᑐᓕᕆᓂᖅ ᐱᓕᕆᐊᖑᔪᓄᑦ ᓴᖅᑭᖅᓯᓂᐅᒻᒪᑦ ᓴᓪᖏᔪᒥᒃ ᓄᓇᓕᐅᔪᒥᒃ. ᓱᕈᓯᖁᑎᑦᑎᓐᓂᒃ 
ᐸᖅᑭᖅᓯᕙᒻᒪᑕ ᖃᓄᐃᓕᐅᕋᔭᖅᑐᓂᒃ. 

ᐅᖃᕆᐊᕋᔭᖅᑐᖓᓘᓐᓃᑦ ᑮᓇᐅᔭᖅᑐᖏᓐᓂᖅᓴᐅᓕᕈᓐᓇᖅᑐᒍᑦ ᑕᐃᑯᖓ ᐊᑯᓂᐅᓂᖅᓴᒧᑦ ᑕᑯᓐᓇᓐᖑᐊᕐᓗᑕ 
ᒪᑐᑎᒎᓐᓇ ᖃᓄᐃᖏᑦᑎᐊᖅᑐᐃᑦ ᐃᓚᒌᑎᒍᑦ ᐊᒻᒪᓗ ᐃᓄᑦᑎᒍᑦ. ᐅᖃᖅᑎ, ᐊᐱᕆᕗᖓ ᑲᑎᒪᔨᐅᔪᓂᑦ 
ᐅᕙᓐᓂ ᐅᐱᒍᓱᖃᑎᖃᓪᓗᑎᒃ ᐃᓘᓇᑎᒃ ᐃᓚᐅᔪᓂᑦ ᓄᓇᓕᐅᔪᓂ ᐱᓐᖑᐊᖅᑐᓕᕆᓂᕐᒧᑦ ᓄᓇᕗᓕᒫᒥ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ. 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᖏᑦ. ᐊᓚᑲᓐᓄᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 480-1(6): ᖁᔭᓕᓂᖅ ᒐᕙᒪᒃᑯᓐᓂᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᒥᓱᐊᖅᑎᖅᑐᑕ ᐊᒃᓱᕈᓐᓂᑰᒐᑦᑕ 
ᐃᓅᓇᓱᐊᖅᑐᑕ ᓄᓇᒥ. 
 
ᐅᓪᓗᒥ, ᐊᔪᓐᖏᑦᑎᐊᓕᕋᑦᑕ. ᐅᓪᓗᒥ, ᐃᓪᓗᖃᓕᖅᑐᒍᑦ ᕿᔪᓂ ᖃᐅᔨᖃᑦᑎᐊᖅᑐᒥ ᐊᒻᒪᓗ ᐆᓇᖅᑐᖃᑦᑐᒥ 
ᑯᕕᑎᑕᐃᓐᓇᕆᐊᓕᒻᒥ ᐊᒻᒪᑕᐅᖅ, ᐃᒥᖅᑕᕆᐊᖃᕈᓐᓃᖅᑐᒍᑦ. ᖃᐅᔨᒪᖃᑎᒌᒍᑎᖃᑦᑎᐊᖅᑐᑕᓗ ᐊᒻᒪᓗ 
ᐃᓚᑦᑎᓐᓂ ᐅᖓᓯᒃᑲᓗᐊᖅᑎᓪᓗᒋᑦ ᖃᐅᔨᒋᐊᕈᓐᓇᖅᑐᑕ. 
 
ᓱᕈᓯᕗᑦ ᐃᓕᓐᓂᐊᖅᑎᑕᐅᔪᑦ ᓄᓇᑦᑎᓐᓂ ᒫᓐᓇᐅᔪᖅ. ᐅᖃᖅᑎ, ᐊᒥᓲᒻᒪᑕ ᖁᔭᒋᔭᕆᐊᓕᕗᑦ 
ᐱᒋᓕᖅᑕᑎᓄᑦ ᑲᓇᑕᒥ ᐊᒻᒪᓗ ᑕᒪᒃᑮᒃ ᖁᔭᒋᓗᒋᒃ ᒐᕙᒪᑐᖃᒃᑯᑦ ᐊᒻᒪᓗ ᓄᓇᑦᑎᐊᕐᒥ ᒐᕙᒪᒃᑯᑦ ᑕᒪᑐᒧᖓ 
ᓄᓇᕗᑦᒥ ᒐᕙᒪᒋᓕᖅᑕᑎᓐᓄᑦ. ᑭᒡᒐᖅᑐᐃᓗᖓ ᓇᐅᔮᒥᐅᓂᑦ ᐊᒻᒪᓗ ᑮᒑᕐᕈᒻᒥᐅᓂᑦ, ᖁᔭᓐᓇᒦᕈᒪᔪᖓ 
ᒐᕙᒪᒃᑯᓐᓂᑦ. 
 
ᐅᖃᖅᑎ, ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᐃᑦ ᓄᓇᕗᒻᒥ ᐱᓕᕆᒋᐊᖃᒻᒪᑕ ᐱᔪᓐᓇᖅᓯᑦᑎᐊᓂᕐᒥᒃ, ᓇᒻᒥᓂᖅ 
ᒪᑭᒪᓂᕐᒥᒃ, ᓇᒻᒥᓂᖅ ᑕᑎᖃᕐᓂᕐᒥᒃ. ᐊᒻᒪᓗ ᐅᖃᖅᑎ, ᐅᕙᒍᓪᓗ ᐱᒋᐊᕈᑎᒋᔭᕆᐊᖃᑦᑐᑎᒍᓗ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᖏᑦ. ᐃᒃᑲᕐᕆᐊᓗᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 481-1(6): ᐃᓄᒃᑎᑐᑦ ᐊᒻᒪᓗ ᐃᓄᐃᓐᓇᖅᑐᓐ ᐃᓕᑕᕆᔭᐅᖏᓐᓂᖓ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᖃᕈᒪᓪᓗᖓ 
ᑕᐃᒪᓐᖓᓂᑦ ᒐᕙᒪᕗᑦ ᐱᖏᐊᕐᓚᐅᕐᒪᑦ ᑐᓴᖅᓯᒪᓕᕋᑦᑕ ᐅᖃᐅᓯᐅᔪᓂᑦ ᒥᓂᔅᑕᐅᔪᓄᑦ. 
 
ᐱᕙᓪᓕᐊᓯᒪᓂᖃᑦᑎᐊᕐᕋᑦᑕ ᐅᓪᓗᒥᒧᑦ ᐊᒻᒪᓗ, ᑕᐃᒪᖓᓂᒃ ᒐᕙᒪᑖᓚᐅᕐᕋᑦᑕ ᒪᓕᒐᓂᑦ ᑲᔪᓯᑎᑦᑎᓯᒪᔪᒍᑦ. 
ᑲᑎᒪᔨᐅᑲᐃᓐᓇᖅᑐᑎᒍᑦ, ᑲᑎᒪᔨᐅᑲᐃᓐᓇᖅᑐᓂ ᐱᑕᖃᖃᑦᑕᕋᑦᑕ ᐱᓕᕆᐊᖅᑐᓂᒃ ᐃᓕᑕᕆᔭᐅᓯᒪᔪᒥᒃ 
ᐅᖃᐅᓯᕐᓄᑦ ᐱᖁᔭᖓᓂᑦ. 
 
ᐅᖃᖃᑎᒌᒍᑎᐅᕙᑦᑐᑎᒃ ᐅᓪᓗᒥᒧᑦ ᐊᒻᒪᓗ ᖃᐅᔨᒪᒐᑦᓯ, ᖃᓪᓗᓈᑎᑐᑦ ᐊᒻᒪᓗ ᐅᐃᕖᑎᑐᑦ ᐅᖃᐅᓯᖏᑦ 
ᐃᓕᑕᕆᔭᐅᓯᒪᔪᑦ ᒪᓕᒐᔾᔪᐊᓂ ᑭᓯᐊᓂ ᑖᒃᑯᐊᓕ ᐃᓄᒃᑎᑐᑦ ᐊᒻᒪᓗ ᐃᓄᐃᓐᓇᖅᑐᓐ ᐅᖃᐅᓰᒃ 
ᐃᓕᑕᕆᔭᐅᓯᒪᒻᒪᑕ ᐅᓪᓗᒥᒧᑦ. 
 
ᐃᓱᒫᓗᒋᒐᒃᑯ ᐊᑦᑐᐃᓂᖃᕐᓂᐊᕐᒪᑦ ᐅᕝᕙᓗ ᐊᕝᕕᐊᕈᑎᖃᓗᓂᓗ ᐅᖃᐅᓯᕗᑦ ᐃᓕᑕᕆᔭᐅᖏᑉᐸᑦ 
ᐊᒻᒪᓘᓐᓃᑦ ᐊᖏᕈᑎᐅᓗᓂ ᐅᕝᕙᓘᓐᓃᑦ ᓵᓚᖃᕐᓂᐊᕐᕈᓂ ᐊᓯᖏᑎᒍᑦ ᒪᓕᒐᑎᒍᑦ ᓴᖅᑭᑕᐅᔪᑦ ᑲᓇᑕᒥ. 
ᐅᖃᐅᓯᕗᑦ, ᐃᓄᒃᑎᑐᑦ ᐊᒻᒪᓗ ᐃᓄᐃᓐᓇᖅᑐᓐ ᐅᖃᐅᓯᖅ ᐊᒥᓲᓂᖅᓴᓄᑦ ᐊᑐᖅᑕᐅᒻᒪᑦ ᐃᓄᖏᓐᓄᑦ  

ᓄᓇᕗᒻᒥ ᐊᒻᒪᓗ ᑎᒍᒥᐊᖏᓐᓇᕋᓱᕐᓂᐊᕈᑦᑎᒍ ᔭᒐᐃᒍᒪᖏᑯᑦᑎᒍ ᐅᖃᐅᓯᕗᑦ, ᐃᓚᒋᔭᐅᔭᕆᐊᖃᖅᑯᖅ 
ᓄᑖᓂ ᒪᓕᒐᐅᔪᒥ. 
 
ᐊᐱᖅᑯᑎᒐᓕ, ᖃᓄᐃᑦᑐᓂᓪᓕ ᓴᖅᑮᓯᓇᔭᖅᐸᑦ ᐊᓯᖏᑎᒍᑦ ᒪᓕᒐᑦ ᒪᓕᒐᓐᖑᖅᑎᑕᐅᓯᒪᔪᑦ ᓯᕗᓂᐊᒍᑦ 
ᒪᓕᒐᖑᖅᑎᑦᑎᓂᐊᕈᑦᑕ ᐃᓄᑦᑎᑐᑦ ᐅᖃᐅᓯᓂᕐᒥᑦ ᔭᒐᐃᒍᒪᖏᓂᕐᒧᑦ ᐱᖁᔭᖅ? ᐅᖃᐅᓯᕆᔭᐅᖃᑦᑕᕐᓂᖓ 
ᐅᖃᐅᓯᖅ ᐱᒻᒪᕆᐅᒻᒪᑦ ᐃᓄᓐᓄᑦ ᓄᓇᕗᒻᒥ ᐊᒻᒪᓗ ᐋᖅᑭᒃᐅᒪᑎᑦᑎᒻᒪᑦ ᐃᓕᑕᕆᔭᐅᓂᖏᓐᓄᑦ ᐃᓄᐃᑦ. 
ᐃᓚᒋᒻᒪᐅᒃ ᐃᓕᖁᓯᕆᔭᑦᑕ, ᐃᓕᖁᓯᖅᐳᑦ, ᑭᓇᐅᓂᖅᑕᓗ. ᕿᑐᖓᕗᑦ ᐃᖅᖑᑕᕗᓪᓗ ᐱᔪᓐᓇᓂᖃᑦᓯᐊᕐᑐᐃᑦ, 
ᐅᖃᓕᒪᒍᓐᓇᓂᖃᑦᓯᐊᕐᓱᑎᓪᓗ ᐃᓄᑦᑎᑐ ᐅᖃᐅᓯᖅᑕᓄᑦ. 
 
ᖃᓄᐃᒋᐊᒍᓐᓇᕿᑕᓕ ᐆᒻᒪᕆᑎᖕᓂᐊᕐᓗᒍ ᐅᖃᐅᓯᖅᑕᕆᔭᕗᑦ? ᐃᒻᒪᖃ ᓴᖀᔪᒪᒍᑦᑕ ᐱᑦᑕᓯᐊᓂᖅᓴᓂ 
ᐃᓅᓯᕆᔭᑎᖕᓄ ᓯᕗᓂᕆᓂᐊᕐᑕᑎᖕᓄᓪᓗ ᖃᓄᖅᑑᒋᐊᕆᐊᖃᓂᐊᕐᑐᒍ ᐅᐱᒋᔭᒋᓪᓗ ᐃᓕᖁᓯᕆᔭᖅᐳᑦ 
ᐅᖃᐅᓯᖅᑕᕆᔭᕗᓪᓗ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᒥᓂᔅᑕ ᑲᑦᑐᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 482–1(6): ᓴᓂᑭᓗᐊᒥ ᐊᖕᓂᑭᑦᑐᕐᕕᐊ ᐱᔭᕆᐊᓕ ᓯᑯᓕᐅᕈᖅᔭᐅᓂᐊᕐᓗᓂ 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᓯᕗᓕᖅᐹᒥ ᖁᔭᓐᓇᒦᕈᒪᑦᓱᒋᑦ ᑲᑎᒪᔨᖑᑲᐃᓐᓇᖅᑐᐃᑦ 
ᓴᓂᑭᓗᐊᓕᐊᓚᐅᕐᑐᐃᑦ ᐱᓇᓱᐊᕈᓯᐅᑉ ᓄᖑᐊᓂ. ᓴᓂᑭᓕᐊᓕᐊᓚᐅᕐᒪᑕ ᐃᓚᒋᔭᐅᑦᓱᑎ ᖃᐅᔨᓴᖅᓂᖅᓄᑦ 
ᐳᓚᕋᓐᓂᖅᓄᑦ ᐅᑯᓄᖓ ᐃᓕᑕᕆᔭᐅᒪᔪᓂ ᐅᖃᐅᓯᖅᑕᓄᑦ ᒪᓕᒐᖅᒧ. 
 
ᐱᑕᖃᕐᓯᒪᑦᓱᓂ ᐊᑕᐅᓯᖅᒥ ᐃᓱᒫᓘᑎᒋᔭᕐᒥ ᐅᖃᖅᕕᒋᐊᕐᔪᕈᒪᔭᕋᓂᐅᕙᖓ ᐱᕕᖃᖅᓂᓂᐅᕙᖓ. 
ᐃᓕᖓᓂᐊᖃᕐᓱᓂ ᐊᖕᓂᑭᑦᑐᖅᕕᖕᒥ. ᓯᐊᕉᑦᓴᑕᓕᕐᐳ, ᐅᖃᐅᑎᖃᕐᕕᒋᓯᒪᓪᓗᒍ ᐃᓕᖓᔪᖅ ᒪᑐᐃᖅᓯᓂᕆᔭᖓᓄᑦ 
ᐊᖕᓂᑭᑦᑐᖅᕕᖕᒥ ᒪᑐᐃᖅᑕᐅᓂᑰᑦᓱᓂ ᔭᓐᓄᐊᓕ 13ᒥ. ᑕᐃᓇᓃᑦᑎᓪᓗᖓ ᓈᑦᓰᖑᔭᓛᖅᓂᐊᒥ, 
ᐊᑐᖅᑕᐅᒍᓐᓃᕇᖅᓱᓂᓗ, ᐱᔾᔪᑎᒋᑦᓱᓂᐅ ᓯᑯᖑᐊᖃᖏᓐᓂᐊᓄᑦ ᐱᔾᔪᑎᒋᑦᓱᓂᐅᒃ ᓯᑯᖓ ᒪᖑᐸᓪᓕᐊᒻᒪ 
ᖁᓛᖓᓐᓃᖔᕐᓱᓂ, ᓴᕿᑎᕆᑦᓱᓂᓗ ᖃᑦᓯᑦᑐᑲᓪᓚᕈᓗᖕᓂ ᓂᓚᖓᓂ, ᐊᖕᓂᑭᑦᑐᕕᓪᓗ ᐊᑑᑎᔭᐅᑦᓱᓂ 
ᒥᑦᓴᐅᓯᓗᒋ ᓯᑕᒪᐅᔪᖅᑐ ᐱᓇᓱᐊᕈᓯᖅᓄᑦ ᐃᓗᐊᓂ ᐊᕐᕌᒍᒥ. ᕼᐋᑭᖕᓂᐅᔪᖅ ᐱᒻᒪᕆᐅᑦᓱᓂ ᐃᓄᖏᓐᓄ ᓄᓇᕗᒥ, 
ᒥᐊᖑᑎᓪᓗᖓᓗ, ᑲᑎᒪᔨᖏᓪᓗ ᓴᓂᑭᓗᐊᒥ, ᑐᓴᖅᓯᒪᓂᑰᓪᓗᑕ ᐱᐅᔪᓂ ᐅᓂᒃᑳᕆᔭᐅᓂᑯᓂ 
ᖃᓄᐃᓯᒪᓂᕆᔭᐅᓕᕐᑐᓄ ᐱᕋᔭᖕᓂᑎᒍ ᐊᑉᐸᖅᓯᒪᓪᓗᑎ ᑕᐃᒪᖓᓂ ᐊᖕᓂᑭᒃᑐᖅᕕ ᒪᑐᐃᓚᐅᕐᓯᒪᒻᒪᓂ. 
 
ᐃᓗᐊᓂ ᑖᒃᑯᐊ ᓯᑕᒪᐅᔪᖅᑐᐃᑦ ᐱᓇᓱᐊᕈᓯᖅᓂ ᐊᖕᓂᑭᒃᑐᖅᕕ ᒪᑐᐃᖓᓂᐊᓂ, ᐱᑕᖃᓗᐊᕈᓐᓃᔪᑦᓱᓂ 
ᐱᕋᔭᖕᓂᖅᓂ, ᐱᔾᔪᑎᒋᑦᓱᓂᐅ ᑭᒃᑯᑐᐃᓐᓇᐃᑦ ᓇᔫᑎᕙᓚᐅᕐᒪᑕ ᐊᖕᓂᑭᑦᑐᖅᕕᖕᒥ. ᐊᖕᓂᑭᑦᑐᖅᕕ ᐱᒻᒪᕆᐅᑦᓱᓂ 
ᐃᓚᒋᓕᐅᑎᓯᒪᔪᓂ ᐃᓅᓯᕆᓇᖅᑐᒥ ᒪᒃᑯᑦᑐᓂ ᓱᕈᓯᖅᓂᓗ. ᑲᐅᔨᒃᑲᕈᒪᕋᑖᖅᓱᒋ ᑲᑎᒪᕕᖕᒥ ᐃᒪᐃᒻᒪ 
ᐊᑑᑎᔭᐅᒍᓐᓃᕆᐊᖓᓄᑦ ᑐᖔᒍᑦ ᓯᑕᒪᐅᔪᖅᑐᐃᑦ ᐱᓇᐅᓱᕈᓰᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᐃᕿᑦᑐᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 483–1(6): ᐃᓄᐃᑦ ᖃᐅᔨᒪᔭᑐᖃᖏᑦ 
 
ᐃᕿᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᓱᒪᒋᔭᕋᓕ ᐃᒻᒪᖃ ᐊᖕᓂᑭᑦᑐᖅᕕᐋ ᓴᓂᑭᓗᐊᑉ 
ᓂᓪᓚᓱᓂᖅᓴᒨᑕᐅᒋᐊᓕ ᓄᓇᓕᖕᒧ. ᐅᖃᖅᑏ, ᓯᕗᓕᖅᑎᕗᑦ ᒥᓂᔅᑖᓗ ᐱᓕᕆᐊᓕ ᐃᓕᖁᓯᓕᕆᔨᑯᓐᓄ, 
ᐅᖃᖅᓯᒪᓂᑰᓪᓗᑎ ᐅᑯᓄᖓ ᐃᓄᐃᑦ ᖃᐅᔨᒪᔭᑐᖃᖏᑦ, ᐊᒻᒪ ᐅᖃᖅᓯᒪᓂᑰᓪᓗᑎ ᐃᒪᐃᒻᒪ ᐃᓚᒋᒋᐊᖓᓂᐅ  

ᐱᒻᒪᕆᐅᓂᖏᓐᓄ ᖃᓄᐃᑐᓂᕆᔭᖏᓄ ᒐᕙᒪᑯ ᐱᕙᓪᓕᐊᑎᑦᓯᓂᐊᖅᓗᑎ ᑕᒪᒃᑯᓄᖓ. 
 
ᓱᓕᔪᖅᓴᐸᓪᓕᐊᓕᕋᒪᓕ ᐱᓕᑦᓯᕋᓯᐊᖏᓂᑎᖕᓄᑦ ᐅᖃᖅᑎᒍᑦ ᐱᔨᑦᓯᓂᐊᖅᓗᑎ ᐅᑯᓄᖓ ᐃᓄᐃᑦ 
ᖃᐅᔨᒪᔭᑐᖃᖏᑦ, ᓇᓗᓇᖓᓗ ᓇᓪᓕᐊ ᐃᓕᖓᔪᐃᑦ ᓴᕿᓂᐊᕐᓂᖏᓄ ᐃᓅᓯᕆᔭᖏᓐᓂ ᑖᒃᑯᓇᓂ ᓯᕗᓪᓕᖅᒥ 
ᑲᑎᒪᓂᖅᒥ. 
 
ᐊᒻᒪ ᐅᖃᖅᓯᒪᓂᑰᓪᓗᖓ ᐊᑕᐅᓯᐊᕈᓐᓃᕐᓱᖓᓗ, ᐃᓄᐃᑦ ᖃᐅᔨᒪᔭᑐᖃᖏᑦ ᐊᑑᑎᔭᐅᔭᕆᐊᖃᕋᑎ 
ᐱᓇᓱᐊᕈᑎᐅᓗᑎ ᑲᔪᖏᖅᓴᐃᕈᑎᐅᓗᑎ. ᐃᓄᐃᑦ ᖃᐅᔨᒪᔭᑐᖃᖏ ᑐᑭᖓ, ᐃᓄᐃᑦ ᐃᓕᖁᓯᖏᑦ, 
ᐅᖃᐅᓯᖅᑕᖏᑦ, ᐃᓅᓯᕆᔭᖓᑦᑕ ᖃᓄᐃᑑᓂᖓᓄ, ᐊᒻᒪ ᑭᓇᐅᓂᕆᔭᖓᓄᓪᓗ. ᒐᕙᒪᒃᑯ ᐱᓕᕆᓂᖃᑎᓪᓗᒋ 
ᑕᒪᒃᑯᓄᖓ, ᐊᑑᑎᓕᒋ ᐊᐅᓚᔨᓂᐊᕐᓗᒋᓪᓗ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᑦ ᑐᑭᒋᔭᖏᓐᓄ. 
ᐅᖃᕆᐊᑲᓐᓂᕈᒪᕋᑖᖅᓱᖓ ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᑦᓴᖏᑦ. ᐱᑕᖃᑲᓂᖄ ᑲᑎᒪᔩᑦ ᐅᖃᐅᓯᑦᓴᖏᑦ. ᒪᑲᓚᐃᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 484–1(6): ᑲᑎᒪᓂᖅ ᑲᖏᖅᖠᓂᖅᒥ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᔪᒪᑦᓱᖓ ᑕᕝᕙᓂ ᑲᑎᒪᕕᖕᒥ ᓇᔫᑎᓚᐅᕆᐊᒪ ᐱᒻᒪᕆᐅᔪᒥ ᑲᑎᒪᓂᖅᒥ 
ᐱᓇᓱᐊᕈᓯᐅᓚᐅᖅᑑᑉ ᓄᖑᐊᓂ ᑲᖏᖅᖠᓂᖅᒥ ᖁᔭᓐᓇᒦᕈᒪᑦᓱᒋᑦ ᓄᓇᓕᖓ ᑲᖏᖅᖠᓂᐅᑉ ᐊᑑᑎᑎᑦᓯᑎᓪᓗᒋ 
ᑲᑎᒪᓂᖅᒥ ᑐᖓᓇᓂᖏᓐᓂᓪᓗ ᐊᑲᖅᕆᑎᑦᓯᓂᖏᓐᓂᓪᓗ ᑲᑎᒪᓂᐅᔪᒧ ᐃᒪᐃᒻᒪᓪᓗ ᐊᑑᑎᔭᐅᑎᓪᓗᑎ ᑕᒪᐃᓄᑦ, 
ᐃᓚᒋᓕᐅᑎᑦᓱᖓᓗ ᐅᕙᖓ. 
 
ᐅᖃᖅᑏ, ᓄᓇᕗ ᓯᕗᒧ ᑲᑎᒪᓂᖅ ᐃᓱᒪᒋᔭᕋᓕ, ᓇᔫᑎᓕᖅᓱᖓᓗ 30 ᐅᖓᑎᐋᓄᑦ ᐊᕐᕌᒍᓄᑦ ᐅᑭᐅᖅᑕᖅᑐᒥ, 
ᐃᓚᒋᔭᐅᑦᓱᓂ ᐱᐅᓛᕆᔭᐅᑦᓱᓂ ᑲᑎᒪᓂᖅ ᓇᔫᑎᓚᐅᕐᑕᕋᓂ ᐅᑭᐅᖅᑕᖅᑐᒥ ᑕᐃᒪᖓᓂᐊᓗ ᐅᓪᓗᒥᒧᓄᑦ. 
 
ᐱᔾᔪᑎᒋᔭᕋ ᐃᓱᒪᒋᑦᓱᒍ ᐱᒻᒪᕆᐅᒋᐊᖓᓄᑦ ᐱᔾᔪᑎᒋᑦᓱᒍ ᐱᕙᓪᓕᐊᒻᒪᑕ ᐅᖃᖃᑎᒌᑉᐸᓪᓕᐊᑦᓱᑎ ᓄᓇᕗᒥ 
ᑮᓇᐅᔭᓕᐅᖅᓂᓄ ᐊᒻᒪ ᓇᒻᒥᓂᖃᖅᓂᖕᓄᑦ. ᐅᕙᓐᓄᓕ, ᐅᖃᕕᖃᓯᒪᓂᑰᓪᓗᖓ ᑕᕝᕙᓂ ᑲᑎᒪᕕᖕᒥ ᐃᒪᐃᒻᒪᓪᓗ 
ᑕᐃᒪᖓᓂ ᓴᕿᓚᐅᖅᓯᒪᒻᒪᓂᓪᓗ ᓄᓇᕗᑦ, ᒐᕙᒪᑯᓪᓗ ᐱᓕᕆᓯᒪᔪᒋᐊᓪᓚᐅᓪᓗᑎ ᐊᓯᒋᔭᖏᓐᓄ ᐱᒻᒪᕆᐅᔪᓄᑦ 
ᐃᓱᒫᓘᑎᓄᑦ ᐃᒪᐃᒻᒪᓪᓗ ᐱᓕᕆᕙᑕᑎᖕᓄᑦ ᐅᓪᓗᑕᒫᑦ ᐅᓪᓗᖅᒧᓪᓗ. 
 
ᐅᖃᖅᕕᒋᔭᕆᐊᖃᕐᓱᒋ ᐊᐅᓚᑦᓯᓂᕆᓚᐅᕐᑕᖏᓄ ᑖᒃᑯᓇᓂ ᓯᕗᒧ ᓄᓇᕗᒥ ᑲᑎᒪᓂᖅᒧ ᐱᓕᕆᓪᓗᑎ 
ᑮᓇᐅᔭᓕᐅᕋᓱᐊᕐᓂᖕᓄᑦ ᓄᓇᕗᒥ ᐱᔾᔪᑎᒋᑦᓱᓂᐅᓪᓗ ᑭᖑᓪᓕᐅᓂᐊᕐᓂᖓᓄᑦ ᐱᕙᓪᓕᐊᓂᕆᓂᐊᕐᑕᖓᓄ ᑖᑦᓱᒪ 
ᒐᕙᒪᐅᑉ. ᑲᔪᓯᖏᓐᓇᕆᐊᖃᓂᐊᕐᓱᓂ ᐅᑎᖅᑕᓂᐊᕐᓱᓂᓗ ᑮᓇᐅᔭᓕᐅᕋᓱᐊᕐᓂᖕᒧ ᐅᑯᓄᖓ ᓇᒻᒥᓂᖃᖅᑐᓄᑦ ᐊᒻᒪ 
ᓇᒻᒥᓂᖃᖅᑑᔪᓄᓪᓗ. 
 
ᒫᓐᓇᐅᔪᖅᓕ, ᖁᔭᓐᓇᒦᕈᒪᑦᓱᒍ ᒥᓂᔅᑕ ᐅᓛᔪ ᐊᑭᓱ ᐱᓕᕆᓯᒪᓂᐊᓄᑦ ᐊᒻᒪᓗ ᑐᖓᕕᒃᑯᑦ 
ᑕᐃᑯᓃᒍᓐᓇᓚᐅᓂᖏᓄ ᑳᑎ ᑕᐅᑐᖏᓪᓗ. ᖁᔭᓐᓇᒦᕈᒪᑦᓱᒋᑦᑕᐅᖅ ᒐᕙᒪᑐᖃᑯ ᑕᐃᑲᓃᒍᓐᓇᓚᐅᓂᖏᓄᑦ. 
 
ᐃᒪᐃᓕᖃᐅᑦᓱᖓᓗᑦᑕᐅᖅ, ᓯᕗᓪᓕᖅᐹᒥ ᑕᑯᔭᕆᐅᕐᓱᖓ ᑕᒪᐃᓂ ᑲᑐᑎᖃᑎᒌᑦᑐᓂ ᑲᑎᖓᔪᓂ ᐃᓗᐊᓂ 
ᐊᑕᐅᓯᖅᒥ ᓇᔪᖅᑕᒥ ᐃᓱᒫᓘᑎᖃᕆᐊᓪᓚᓚᐅᕐᓱᑎᓪᓗ ᐅᖃᖃᑎᒌᓐᓂᖃᕐᓱᑎᓪᓗ ᒥᑦᓵᓄᑦ ᑮᓇᐅᔭᓕᐅᕋᓱᐊᓂᖅᓄ 
ᓇᓪᓕᐊᓃᓕᕆᐊᑦᓴᑎᖕᓄᓪᓗ ᓄᓇᕗᒥ. 

ᐅᖃᕕᐊᕆᐊᑲᓂᕈᒪᑦᓱᖓ ᑭᒃᑯᑐᐃᓐᓇᖅᓂ ᑕᖄᓃᑦᑐᓂ, ᐱᓕᕆᖃᑎᒌᓚᐅᕐᑐᓂ, ᒐᕙᒪ, ᑐᖓᕕᒃᑯᑦ ᐊᒻᒪ 
ᒐᕙᒪᑐᖃᑯᓪᓗ ᐊᔾᔨᐅᖏᑦᑐᒥ, ᑲᑎᒪᓂᖃᖅᓱᑎ ᑲᑎᒪᓂᖅᒥ ᓴᕿᐅᔾᔨᓪᓗᑎ ᐃᓱᒫᓘᑎᐅᔪᓄᑦ ᓄᓇᕗᒥᐅᓄᑦ 
ᑲᑎᖓᓪᓗᑎᑦ. 
 
ᒫᓐᓇᐅᔪᖅᓗ, ᐃᓱᓕᑦᓯᒍᒪᖏᒃᑲᓗᐊᕐᑐᖓ ᑲᖔᓇᓂᐊᖏᓪᓗᓂ, ᑭᓯᒥ ᐃᓱᒪᒋᒐᓗᐊᕐᓱᒍ ᐃᓄᖏᓪᓗ 
ᑲᑎᒪᓂᐅᓚᐅᕐᑐᒥ ᐃᒪᐃᓕᓚᐅᖅᓱᑎ, ᒋᓚᖕ, ᑲᔪᓯᖏᓐᓇᓂᐊᓕᖁ ᑕᒪᓐᓇ ᐃᓱᓕᑲᓪᓚᑦᑕᕋᓕᐅᓐᓃᑦ ᑕᕝᕗᖓ. 
ᑲᔪᓯᑎᑕᐅᓗᓂ ᐱᓕᕆᔭᐅᓂᖃᕐᓗᓂᓗ ᐃᓚᒋᓗᒍ ᑕᒪᓐᓇ ᐅᓂᒃᑳᓂᕆᔭᖓᓄᑦ ᑕᕝᕙᖓ ᑲᑎᒪᓂᐅᔪᒥᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᒥᓂᔅᑕ ᑖᒻᓴᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 485–1(6): ᑲᖏᖅᖠᓂᖅᒥ ᑲᑎᒪᓂᖅ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᓕᖓᔪᖅ ᑲᑎᒪᔨᐅᖃᑎᒪ ᐅᖃᐅᓯᕆᓯᒪᔭᖓᓄ 
ᒥᑦᓵᓄᑦ ᑲᖏᖅᖠᓂᖅᒥ ᑲᑎᒪᓂᐅᔪᒧ, ᖁᔭᓐᓇᒦᕈᒪᑦᓱᒋ ᐃᓄᖏᑦ ᑲᖏᖅᖠᓂᖅᒥ ᑲᑎᒪᒋᐊᖅᓯᒪᓂᑯᐃᓪᓗ 
ᑲᑎᒪᒋᐊᖅᓂᑯᐃᑦ ᑲᑎᒪᔨᐅᔪᒧᑦ. 
 
ᐊᑲᐅᓈᕈᑎᑦᓯᐊᕐᓱᑎ ᐃᑉᐱᒋᔭᐅᓂᖃᑦᓯᐊᕐᓱᑎᓪᓗ ᐊᑑᑎᑎᑕᐅᓪᓗᑎ ᑖᓂᓯᖕᓂᐅᔪᒥ, ᓄᓇᓕᖕᒥᓗ ᓂᕆᓂᖃᕐᓱᑎ 
ᒪᑐᐃᖅᓯᓂᖃᕐᓱᑎᓪᓗ ᐱᑕᖃᕆᐊᓪᓚᑦᓱᑎᓪᓗ ᐅᖃᐅᓯᑦᓴᐅᔪᓄᑦ ᑲᖏᖅᖠᓂᖅᒥ. ᖁᔭᓐᓇᒦᕈᒪᑦᓱᒋ ᑖᒃᑯᐊᓴᐃᓐᓇᐃ 
ᐃᓄᐃᑦ ᐃᒪᐃᒻᒪ ᑲᑎᒪᔨᐅᖃᑎᒐᓗ ᐅᖃᖅᓯᒪᑦᓱᓂ ᐃᓚᒋᓕᐅᑎᑦᓱᓂ ᒥᓂᔅᑖ ᐃᑯᐱᕕᓕᕆᔨᑯ ᐱᓕᐊᖅᑐᒥ, 
ᐃᓚᒋᑦᓱᒍ ᓄᑲᕋ, ᑳᑎ ᑕᐅᑐᖏ ᒐᕙᒪᑐᖃᑯᓪᓗ. 
 
ᑖᓐᓇᓗ ᓴᕿᐅᑎᔭᐅᕙᓐᓂᑰᓪᓗᓂ ᓱᓕᒃᑲᓐᓂᖅ, ᐃᒪᐃᒻᒪ ᐃᓄᐃᑦ ᐱᓕᕆᔪᐃᑦ ᑎᑎᕋᐅᔭᖅᕕᖕᒥ ᓴᓇᖑᐊᓂᖅᓄᓪᓗ 
ᐱᔭᕆᐊᑦᑑᑎᓯᒪᒻᒪᑕ ᑮᓇᐅᔭᓕᐅᕋᓱᐊᓂᕐᓄᑦ ᐱᓕᕆᓂᑯᖏᓄ ᐊᒻᒪ ᐱᔭᕆᐊᖃᕐᓱᑎ ᐱᑦᑕᓯᐊᓂᕐᓴᓂ 
ᐊᐅᓚᑕᐅᓂᕆᔭᖏᓄ ᐋᔩᖃᑎᒌᓪᓗᑎ, ᐃᒪᐃᒐᓗᐊᕐᓱᓂᓗ ᐱᑕᖃᕋᓗᐊᕐᒪᑕ ᓴᓇᐅᒐᖅᕕᖕᒥ ᑲᖏᖅᖠᓂᖅᒥ, 
ᐃᒪᐃᒻᒪᓪᓗ ᐃᓚᒋᔭᐅᓚᐅᖅᓱᓂ ᐊᖏᓛᖑᑦᓱᓂ ᐅᖃᖃᑎᒌᒍᑎᒋᔭᐅᔪᓂ. 
 
ᐅᖃᖅᑏ, ᓂᕆᐅᒋᓯᒪᔭᕋᓕ ᐃᒪᐃᒻᒪ ᐱᐅᔪᒥ ᓴᕿᑐᖃᓂᐊᕐᓗᓂ ᑐᖔᒍᑦ ᐱᔭᕇᖅᑕᐅᑉᐸᑕ ᒥᓇᔅᖏᓐᓄ. ᐅᖃᖅᑏ, 
ᖃᐅᔨᓚᐅᕐᓱᑕ ᐱᑕᖃᕆᐊᖓᓄᑦ ᑮᓇᐅᔭᑦᓴᒫᓂ ᑕᖄᓂ ᓇᓪᓕᐊᓂ ᐊᔾᔨᒌᖏᑦᑐᓂ ᐱᔭᑦᓴᓂ ᐃᒪᐃᒻᒪᓪᓗ ᐃᓄᐃᑦ 
ᐱᓇᓱᐊᕈᓐᓇᓂᐊᕐᒪᑕ ᑮᓇᐅᔭᑦᓴᒫᓄᑦ ᐃᑲᔫᑎᓄᑦ, ᑭᓯᒥ ᐱᔾᔪᑎᒋᑦᓱᓂᐅᒃ ᓇᔪᖅᑕᖓᑦᑕ ᖃᓄᐃᑑᓂᕆᔭᖓᓄ, 
ᐊᒥᓱᐃᓪᓗ ᒥᑭᓂᖅᓴᑦ ᓇᒻᒥᓂᖃᖅᑐᐃᑦ ᐱᔪᓐᓇᓂᐊᕐᓱᑎ ᐱᓇᓱᐊᕈᓐᓇᕐᓱᑎ ᑕᒪᒃᑯᓄᖓ. 
 
ᐅᖃᖅᑏ, ᑐᑭᓯᐅᒪᖃᑎᒌᓚᐅᕋᕐᑕ ᐃᒪᐃᒻᒪ ᑕᒪᒃᑯᐊᕋᓴᐃᑦ ᖃᓄᐃᑑᓂᕆᔭᖏᓄ ᐊᒻᒪ ᐱᓇᓱᐊᕐᓯᒪᔪᓄ 
ᐱᕙᓪᓕᐊᓂᕆᔭᖏᓄ ᐅᑯᓄᖓ ᑮᓇᐅᔭᑦᓴᒫᓄ ᐱᔭᑦᓴᓄᑦ ᐅᕿᓪᓕᕚᓪᓕᕐᓂᐊᒪᑕ ᐱᔪᓐᓇᖅᓯᓂᐊᕐᒪᑕ ᐃᓄᐃᑦ 
ᖃᓄᐃᒋᐊᕐᓗᑎ ᑖᒃᑯᓄᖓ ᑮᓇᐅᔭᑦᓴᒫᓄᑦ. ᐊᒥᓱᐃᑦ ᑐᑭᓯᔾᔪᑎᖏᓄᑦ ᓇᓕᒧᑦᓯᒪᓇᑎᑦ ᓄᓇᓕᖓᑦᑕ ᐃᓄᖏᓐᓄ. 
ᑐᔪᖅᒥᕕᐅᔪᐃᓪᓗ ᐱᓯᒪᑦᓱᑎ ᑕᒪᒃᑯᓄᖓ ᑐᑭᓯᔾᔪᑎᖏᓄ, ᐃᓗᐊᓂ ᒥᑭᓂᖅᓴᓂ ᓴᓇᕕᖕᓂ. ᐱᑕᓕᒋᐊᓪᓚᐅᑦᓱᓂ 
ᑮᓇᐅᔭᑦᓴᒫᓂ ᐊᑐᐃᓐᓇᖅᓂ ᑖᒃᑯᓄᖓ ᐱᔭᑦᓴᐅᔪᓄᑦ. 
 
ᓂᕆᐅᒋᔭᕋᓕ, ᐅᖃᖅᑏ ᐃᒪᐃᒻᒪ ᑕᒪᒃᑯᐊ ᐃᓄᐃᑦ ᐱᓂᐊᖅᑐᐃᑦ ᑲᑎᒪᔾᔪᑎᒥᓂᖅᓄ ᒥᓇᔅᓯᖏᓂ 
ᑲᑎᒪᓂᐅᓚᐅᕐᑐᒧ ᐱᓂᐊᖅᓱᑎ ᐃᓗᓂᖃᕐᑐᓂ ᐱᐅᔪᓂ ᑐᑭᓯᔾᔪᑎᖏᓄᑦ. ᐊᒥᓱᐃᓪᓗ ᐃᓄᐃᑦ 
ᐅᖃᓕᒪᕙᓪᓕᐊᓕᕐᓱᑎ ᒥᑦᓵᓄᑦ ᖃᓄᐃᑦᑑᓯᒪᓂᕐᓄ ᐃᒪᐃᒻᒪᓪᓗ ᐃᒻᒥᓂᖅᓱᕐᑎᑕᐅᓪᓗᑎ ᓇᒻᒥᓂᖃᖅᓂᓄᖓᔪᓄᑦ. 
ᐊᒥᓱᒋᐊᓪᓚᐃᑦ ᐃᓱᒫᓘᑎᐅᔪᐃᑦ ᐃᓕᖓᓂᖃᕐᑐᐃᑦ ᒥᑭᓂᖅᓴᓄᑦ ᓇᒻᒥᓂᖃᖅᑐᓄᑦ ᓴᕿᐅᑎᔭᐅᓪᓗᑎ. 
 
ᐱᑕᖃᓂᐊᕐᓱᑎ ᓇᐃᓈᖅᓯᒪᔪᓂ ᐃᓱᒫᓘᑎᖏᓐᓄᑦ ᐱᓕᕆᔭᐅᒋᐊᖃᓂᐊᕐᓱᑎ ᐱᔾᔪᑎᒋᑦᓱᓂᐅᒃ ᑕᒪᒃᑯᐊ 
ᓄᓇᓕᐅᔪᐃᑦ ᐊᐱᖅᓱᓇᒻᒪᑕ ᑖᒃᓱᒧᖓ ᑐᑭᓯᔾᔪᑎᒧ ᐃᒪᐃᓂᐊᕐᒪᑕᓗ ᐃᒪᐃᒻᒪᑦ ᑮᓇᐅᔭᑦᓴᒫᖏᑦ 
ᓇᓪᓕᐊᓅᕐᑕᐅᒍᓐᓇᓂᐊᕐᒪᑕ ᓄᓇᓕᐅᔪᓄ. ᐱᔭᕆᐊᖃᕐᓱᑕ ᕿᓚᒥᐅᔫᒥᔪᒃᑯᑦ ᖃᓄᐃᒋᐊᕐᓗᑎ. ᖁᔭᓐᓇᒦᒃ, 
ᐅᖃᖅᑎ. 

ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᒥᓂᔅᑕ ᐃᖕ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 486–1(6): ᖃᒪᑕᐅᔭᕐᓯᒪᓂᐅᔪᖅ ᐃᓪᓗᕋᓛᒧᑦ 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓄᓇᕗᓕᒫᕐᒥ ᐅᐱᕐᖓᔅᓵᕈᖅᐸᓪᓕᐊᓕᕐᒥᒻᒪᑦ, ᐅᕝᕙᓘᓐᓃᑦ 
ᓴᓂᑭᓗᐊᕐᒥᒎᖅ ᑐᓴᖅᓯᒪᒐᑦᑕ, ᐅᐱᕐᖓᔅᓵᖑᓕᕇᕐᒪᑦ. 
 
ᓯᕿᓂᖅ ᓄᐃᒐᐃᒻᒪᑦ ᐊᑯᓂᐅᓂᖅᓴᖅ ᓄᐃᑕᕙᑦᑐᓂ ᓯᓚᓗ ᐅᖅᑰᓯᕙᓪᓕᐊᓕᖅᑐᓂᑦ ᐊᒥᓱᕈᖅᐸᓪᓕᐊᓪᓗᑎᓪᓗ 
ᐊᖑᓇᓱᒋᐊᖃᑦᑕᖅᑐᑦ, ᐃᖃᓪᓕᐊᖃᑦᑕᖅᑐᑦ ᐅᐱᕐᖏᔭᖅᑐᖃᑦᑕᖅᑐᑦ, ᓄᓇᕗᒻᒥᐅᑦ ᐊᒥᓱᒻᒪᕇᖅ ᑲᔾᔮᕆᐊᖅᑐᐸᑉᐳᑦ 
ᓯᓚ ᐅᖅᑰᓯᕙᓪᓕᐊᓕᖅᑎᓪᓗᒍ. 
 
ᐅᖃᖅᑏ, ᑕᒪᑐᒪᓂ ᐱᓇᓱᐊᕈᓯᐅᑉ ᓄᓐᖑᒋᓚᐅᖅᑕᖓᓂ ᐃᕐᓂᕋᓗ ᑐᕋᓐᑦ ᐃᓚᐅᔪᓐᓇᖅᓯᓚᐅᕋᓐᓄᒃ ᐊᓚᐃᓐ 
ᑭᐅᕆᐊᐃ ᐊᒻᒪ ᑲᑎᒪᔨᐅᖃᑎᕗᑦ ᐃᐊᑦ ᐲᑯ ᐃᕐᓂᖓᓗ ᐸᒃᑲᒃ ᐃᓪᓗᕋᓛᓕᐊᖅᑐᑕ ᓘᐃ ᕙᐃᒧᑦ, ᐅᑎᒧᑦ 
45ᒪᐃᓕᓂᒐᓚᓐᓂᒃ ᐅᖓᓯᓐᓂᓕᒃ. 
 
ᖁᔭᓐᓇᒦᕈᒪᕙᕋ ᒥᓂᔅᑕ ᐲᑯ ᐃᓚᐅᑎᑦᑎᔪᓐᓇᓚᐅᕐᒪᑦ ᐅᕙᑦᑎᓐᓂᒃ. ᑭᓯᓂᐊ ᑕᑯᒍᓐᓇᖅᓯᓚᐅᕆᕗᖓ ᐲᑯ ᓄᓇᒥ 
ᖃᐅᔾᔨᑎᒋᔭᖓᓂᑦ. ᐊᔪᖅᓯᓚᐅᕋᓗᐊᖅᑐᓂᓗ ᐊᑕᐅᓯᐊᕋᓂ ᖃᒧᑎᖏᒃ, ᐅᖃᖅᑏ.  
 
>>ᐃᓪᓚᖅᑐᑦ 
 
ᑭᓯᐊᓂᓕ ᐊᑲᐅᑦᑎᐊᓚᐅᖅᐳᖓ ᐊᐅᓪᓚᖃᑎᒋᔭᕆᐊᖓ. ᖃᐅᔨᓚᐅᖅᐳᖓ ᐊᔾᔨᒋᓐᖏᑦᑎᐊᕐᒪᒍ ᑕᒫᓂ ᓄᓇᖓ 
ᑭᓐᖓᖃᐅᖅᑐᓂ ᐊᒻᒪ ᐅᔭᖅᑲᐅᓪᓗᑎᒃ ᓯᕕᑭᑦᑐᑎᒃ ᐊᖅᑯᑎᖏᑦ ᑕᒪᒃᑯᐊ ᑕᑯᓗᐊᖅᐸᓐᖏᓇᑦᑎᒃᑯ ᒪᓂᖅᑲᐅᒻᒪᑦ 
ᓄᓇᖓ ᕿᑎᕐᒥᐅᑦ. 
 
ᑕᐃᒪᐃᒻᒪᑦ ᖁᔭᓐᓇᒦᒃᑲᓐᓂᕈᒪᕙᕋ ᐊᒻᒪ ᑯᕆᔅ ᓚᓛᓐ ᐊᑐᖅᑎᒍᓐᓇᓚᐅᕐᒫᖓ ᓯᑭᑑᖓᓂᑦ ᐊᒻᒪᓗ, 
ᐊᑐᖅᑎᒍᓐᓇᓚᕐᒫᖓᓗ ᑲᒦᓐᓂᒃ ᑲᒥᓴᓇ ᐃᕐᓂᐅᑉ. ᐊᑐᑦᑎᐊᖅᑕᒻᒪᕆᒋᓚᐅᖅᐹᒃᑲ ᑕᕝᕙᓂ ᐱᓇᓱᐊᕈᓯᐅ 
ᓄᓐᖑᐊᓂ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐃᖕ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖃᒃᑲᓂᖅᐹᑦ. ᒥᓂᔅᑕ 
ᐲᑯ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 487-1(6): ᖁᕕᐊᓱᒍᑎᖃᕐᓂᖅ ᕚᓇ ᑭᖕᑕᓐᒥ 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᔭᓐᓇᒦᕈᒪᕙᕋ ᒥᓂᔅᑕ ᐃᖕ ᐅᖃᐅᓯᖃᑦᑎᐊᖅᑐᒻᒪᕆᐅᒻᒪᑦ 
ᒪᓕᒐᓕᐅᖅᑏᑦ ᐅᖃᐅᓯᒃᑲᖏᓐᓄᑦ ᐊᒻᒪ ᐊᒥᑦᑐᕐᒥᐅᖅ ᐅᓂᒃᑳᕐᓂᐊᓐᖏᓚᖅᑐᖅ 17 ᐊᕐᕌᒍᐃᑦ ᓈᓕᖅᑎᓪᓗᒋᑦ 
ᐊᓯᐅᖅᑲᓚᐅᖅᓯᒪᒐᒪ ᓄᖅᓱᖔᕐᔪᒻᒥᑦ 8 ᒪᐃᓕᓂᒃ ᐅᖓᓯᓐᓂᓕᒃ ᓴᓂᕋᔭᒻᒥ. ᐊᔾᔨᒋᓐᖏᑦᑎᐊᖅᑕᖓ 
ᐅᓂᒃᑲᐅᓯᐅᔫᑉ. 
 
ᐅᖃᖅᑏ, ᐊᒃᓱᒻᒪᕆᒃ ᐅᖃᐅᓯᐅᖃᑦᑕᖅᓯᒪᒻᒪᑦ ᐃᓕᓐᓂᐊᖅᑐᓕᕆᓂᖅ ᑕᕝᕙᓂ ᒪᓕᒐᓕᐅᕐᕕᒻᒥ. 
ᓇᓗᓇᐃᖅᓯᔪᒪᕗᖓ ᒪᓕᒐᓕᐅᖅᑎᓄᑦ ᐱᔭᕇᖅᓯᑦᑎᐊᓚᐅᖅᑐᒥᑦ ᕼᐋᐱ ᕚᓕᒥᐅᖅ ᓯᓚᑦᑐᓴᕐᕕᕐᔪᐊᒻᒥ ᐅᐃᓂᐸᒡᒥ. 

ᕚᓇ ᑭᖕᑕᓐ ᓂᕈᐊᖅᑕᐅᓯᒪᔪᑑᕗᖅ, ᐅᖃᖅᑏ, ᕈᐃᐅᓪ ᑮᓇᐅᔭᒃᑯᕕᒻᒥ ᓄᓇᖃᖅᑳᖅᓯᒪᔪᓄᑦ ᐃᓕᓐᓂᐊᖅᑎᓄ 
ᑦᐃᓕᑕᕆᔭᐅᔾᔪᑎᑖᖅᑐᓂ ᑎᐅᕆᑐᐊᕆᓂᑦ. ᐅᖃᖅᑏ, ᑖᓐᓇ ᐃᓕᑕᕆᔭᐅᔾᔪᑦ ᐊᑭᖃᖅᐳᖅ $16-ᑕᐅᓴᓂᒃ 
ᑕᓪᓕᒪᐅᓂᐊᖅᑐᓄᑦ ᐊᕐᕌᒍᓄᑦ ᐃᑲᔫᑎᖃᕐᓂᐊᖅᑐᓂ ᕚᓇᒧᑦ ᑲᔪᓯᑎᑕᐅᖁᓪᓗᒍ ᐃᓕᓐᓂᐊᕐᓂᖓ 
ᓯᓚᑦᑐᓴᕐᕕᕐᔪᐊᕐᒥ. 
 
ᐅᖃᖅᑏ ᑖᓐᓇ ᐃᓕᑕᕆᔭᐅᔾᔪᑦ ᒪᓕᑉᐳᖅ ᐃᓕᓐᓂᐊᖅᑎᐊᖅᓯᒪᓂᕆᔭᖓᓂᑦ, ᐊᒻᒪ ᐃᑲᔪᖃᑦᑕᖅᑐᓂ 
ᐊᑭᓕᖅᓱᖅᑕᐅᒐᓂ ᐊᒻᒪ ᐱᑕᖃᕆᐊᖃᖅᑑᓪᓗᓂ. ᕚᓇᐅ ᕿᑎᐊᓃᑦᑐᓂᑦ ᐊᒻᒪ ᐃᓕᓐᓂᐊᕐᕕᕐᔪᐊᕐᒥ 
ᐃᓕᓐᓂᐊᕐᓂᕆᓯᒪᕙᐃᑦ ᑕᒫᓂ ᐃᖃᓗᓐᓂ ᐃᓚᐅᖃᑕᐅᓪᓗᓂ ᐊᒥᓲᑎᓪᓗᒋᑦ ᓄᓇᕗᒻᒥ ᐃᓕᓐᓂᐊᖅᑏᑦ 
ᐃᓕᓐᓂᐊᒃᑲᓐᓂᖅᑐᑦ ᐊᒻᒪ ᓯᓚᑦᑐᓴᕐᕕᕐᔪᐊᕐᓃᑦᑐᑦ ᓯᓚᑖᓐᓂᑦ ᓄᓇᕗᑦ. 
 
ᐊᐱᕆᔪᒪᕙᒋᑦ ᐅᖃᖅᑏ ᑕᕝᕙᓂ ᒪᓕᒐᓕᐅᕐᕕᒻᒥ ᖁᕕᐊᓲᑎᖃᖃᑕᐅᓗᓯ ᒥᔅ ᕚᓇ ᑭᖕᑕᓐᒥ ᐃᓕᓐᓂᐊᖅᑎᐅᓪᓗᓂ 
ᑮᓇᐅᔭᖅᑖᕈᓯᐊᓚᐅᕐᓂᖓᓄᑦ ᐊᒻᒪ ᓯᕗᓂᒃᓴᖅᑎᓐᓂᑦ ᐃᓕᓐᓂᐊᖅᑎᐊᓛᖁᕙᕗᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖃᒃᑲᓂᖅᐹᑦ. 
ᐅᖃᐅᓯᒃᓴᖃᖅᑐᖃᒃᑲᓂᓐᖏᑉᐸᑦ ᑲᔪᓯᓂᐊᖅᐳᒍᑦ. ᑲᑎᒪᔾᔪᑎᒃᓴᖅ 4. ᐅᑎᕐᓗᑕ ᐅᖃᐅᓯᒃᑯᑦ ᐊᐱᖅᑯᑎᓄᑦ. 
ᑲᑎᒪᔾᔪᑎᒃᓴᖅ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᐅᖃᕈᒪᔪᖃᕐᒪᑦ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᑕᑯᒐᒪ ᐊᒥᓱᑲᓪᓚᓐᓂᒃ ᒪᒃᑯᑦᑐᓂᒃ ᒪᓕᒐᓕᐅᕐᕕᒻᒦᑦᑐᓂᒃ ᑕᒪᒃᑮᓐᓂᒃ ᐊᕙᓘᓐᓂᒃ. ᒪᒃᑯᑦᑑᓪᓗᑎᒃ 
ᐃᖅᑲᓇᐃᔭᑲᐃᓐᓇᖅᑐᑦ ᑲᓇᑕᒥ ᒐᕙᒪᑐᖃᒃᑯᓐᓄᑦ ᐊᔾᔨᒌᓐᖏᑦᑑᑎᓄᑦ ᑲᑎᒪᔨᕐᔪᐊᓄᑦ ᓇᑭᑐᐃᓐᓇᖅ 
ᓂᕈᐊᖅᑕᐅᓯᒪᓪᓗᑎᒃ ᑲᓇᑕᒥ ᐊᕐᕌᒍᒥ ᐃᖅᑲᓇᐃᔭᕐᓂᐊᖅᑐᑎᒃ ᒐᕙᒪᑐᖃᒃᑯᑦ ᑲᑎᒪᕕᕐᔪᐊᖓᓐᓂᑦ ᖃᐅᔾᔨᑎᒥᓐᓂᒃ 
ᐃᓕᓐᓂᐊᒃᑲᓐᓂᖅᑐᑎᒃ ᖃᓄᓪᓚᑦᑖᖅ ᐊᐅᓚᓂᖃᕐᒪᖔᑕ ᑲᑎᒪᔩᑦ ᐋᑐᕚᒥ. 
 
ᐊᑎᖏᑦ ᑕᐃᒐᓱᐊᕐᓂᐊᕋᒃᑭᑦ ᖃᐅᔨᒪᓂᐊᖅᐳᓯ. ᐱᓕᕆᐊᓄᑦ ᑐᑭᒧᐊᖅᑎ ᔮᓐ ᐱᐊᐃ ᒑᑦᕘᕆ, ᐊᒻᒪ 
ᓯᓚᑦᑐᓴᕐᕕᕐᔪᐊᕐᒥ ᐃᓕᓴᐃᔨ ᐋᑐᕚᒥ, ᔮᓐ ᐱᓖᐸᐃ ᕘᓲ ᑯᕙᐃ ᓯᑎᒥᐅᖅ. ᒍᐊᑦ ᕕᐊᔅ ᑭᖕᔅᑕᓐ ᐋᓐᑎᐅᕆᐅᒥᐅᖅ. 
ᑯᕆᔅᑏᓇ ᑯᕙᐅᔅᑭ ᕗᐅ ᐅᐊᔅᒥᓂᔅᑐ, ᐱ. ᓯ. -ᒥᐅᖅ. ᑏᐋᓐ ᓛᐱᐅᕆᐅ ᑯᕙᐃ ᓯᑎᒥᐅᖅ. ᑖᓇ ᒫᓐᑐᕕᐅᓪ 
ᔭᓗᓇᐃ, ᓄᓇᑦᓯᐊᕐᒥᐅᖅ. ᑭᓕᐅ ᒫᑭᓐᑕᐃᐅ ᓴᐃᓐ ᔮᓐ ᓂᐅᕙᓐᓛᓐᒥᐅᖅ. ᐊᒻᒪ ᕗᕌᒃ ᐱᑕᐅᐊᓐᑯᐊᑦ ᐋᓐᕘᑕᒥᐅᖅ. 
ᐅᖃᑦᑎᐊᖅᐸᕋ ᕗᕌᒃ, ᐄᐸᓘ? ᔭᐃᓐ ᓱᕚᓐ, ᐅᕙᓐᖓᑦ ᒍᐅᑉ, ᐊᓐᑎᐅᕆᐅ. ᐱᕈᓚᐅᖅᑐᖅ ᑳᒍᕆᒥ, ᐋᓪᐴᑕ ᐊᒻᒪᓗ 
ᔭᐃᑯᑉ ᐅᐃᓪᓴᓐ ᑐᕌᓐᑐᒥᑦ, ᐊᕐᑎᐅᕆᐅ. 
 
ᑐᓐᖓᓱᒋᑦᓯ ᒪᓕᖓᓕᐅᖅᕕᒻᒧᑦ, ᑲᑎᒪᕕᒻᒧᑦ ᐊᒻᒪᓗ ᓄᓇᕗᒻᒧᑦ. 
 
>>ᐸᑦᑕᑐᖅᑐᑦ 
 
ᑲᑎᒪᔾᔪᑎᒃᓴᖅ 6, ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᐊᓚᑲᓐᓄᐊᖅ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 475-1(6): ᐊᐱᖅᑯᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑲᑎᒪᔨᓄᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᖑᓪᓕᖅᐹᖑᕋᑖᕋᒪ ᐊᒡᒐᒃᑯᑦ ᖁᒻᒧᐊᑎᑦᑐᒋᑦ ᖁᔭᓐᓇᒦᖅᐸᒋᑦ. 

ᐊᐱᖅᑯᑎᒐ ᒥᓂᔅᑕᖓᓄᑦ ᐃᓕᖅᑯᓯᓕᕆᔨᒃᑯᑦ. ᑲᑎᒪᔩᑦ ᐅᖃᐅᓯᖏᑎᒍᑦ, ᑕᓴᖅᑲᐅᒐᒪ ᐅᖃᐅᓯᕆᔭᖓᓂᑦ ᒪᑐᒧᖓ 
ᐃᓄᐃᑦ ᖃᐅᔨᒪᔭᑐᖃᖓᓂᑦ. ᐅᖃᐅᓯᖃᖅᑲᐅᒻᒪᑦ ᐅᖃᕈᑎᐅᕙᑦᑐᒥᒃ ᒪᑐᒥᖓ ᐃᓄᐃᑦ ᖃᐅᔨᒪᓂᑐᖃᖓᓂᑦ. 
ᑐᕌᖓᔪᓂᑦ ᐃᓄᐃᑦ ᐱᔪᓐᓇᕐᓂᖏᓐᓂᑦ ᐊᒻᒪᓗ ᐊᔪᓐᖏᓐᓂᖏᓐᓂᑦ ᐊᒻᒪᓗ ᖃᓄᐃᖃᑦᑕᓚᐅᕐᒪᖔᑕ 
ᐃᓕᖅᑐᓯᐊᒍᑦ. ᖃᓄᖅ ᑐᑭᖃᖅᑲᐅᒻᒪᑦ ᐅᑯᑎᒎᓇ ᐃᓄᐃᑦ ᖃᐅᔨᒪᔭᑐᖃᖏᒍᑦ, ᖃᓄᓪᓚᑦᑖᖅ ᐅᖃᐅᓯᖃᖅᑲᐅᕕᑦ 
ᐃᓚᒋᔭᐅᓂᕐᒥᒃ ᑖᒃᑯᑎᒎᓇ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᓕᓪᓗᒍ ᒥᓂᔅᑕᐅᑉ ᐅᖃᐅᓯᖏᓐᓂᑦ, 
ᑐᓴᖅᑎᑕᐅᓂᐊᖅᑐᒍᑦ ᑕᒪᑐᒥᖓ ᖃᓄᐃᓕᖓᓂᕆᔭᖏᓐᓂᑦ ᓈᒻᒪᒋᔭᐅᔭᕆᐊᖃᓐᓂᖓ ᐃᓚᐅᓂᐊᕈᕕᑦ ᑖᒃᑯᓄᖓ 
ᑲᑐᔾᔨᔨᐅᔪᓄᑦ. 
 
ᓴᖅᑭᑎᑦᑎᓂᐊᖅᑯᖓ ᖃᓪᓗᓈᑎᑐᑦ, ᐃᓄᒃᑎᑐᑦ ᐊᒻᒪᓗ ᐃᓄᐃᓐᓇᖅᑐᓐ ᖃᓄᖅ ᐃᓄᑐᖃᐃᑦ ᑲᑎᒪᔨᖏᑦ 
ᑐᑭᖃᕐᓂᐊᕐᒪᖔᑕ ᐊᒻᒪᓗ ᐃᓕᖅᑯᓯᕆᓂᐊᖅᑕᖏᑦ ᑲᑎᒪᔨᕋᓛᖑᓂᐊᕈᑎᒃ. ᓴᖅᑭᖅᓯᓂᐊᖅᑯᖓ ᑕᕝᕙᓂ ᑲᑎᒪᕕᒻᒥ 
ᐊᒻᒪᓗ ᖃᐅᔨᒪᓂᐅᔭᕆᐊᖃᑦᑐᓂᓗ ᑖᒃᑯᓄᖓ ᐃᓄᓐᓄᑦ ᐃᓚᐅᓂᐊᖅᑐᓄᑦ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ 
ᑲᑎᒪᔨᕋᓛᓄᑦ. 
 
ᐅᖃᖅᑲᐅᒐᒪᑕᐃᒪ, ᑕᐃᓂᐊᕋᑦᑎᒍ ᑐᑦᑕᕐᕕᒃ, ᐃᑲᔪᖅᑐᐃᔩᑦ ᑕᐃᒪᓐᓇᐸᓗᒃ. ᑕᒪᓐᓇ ᐊᑦᔨᒌᖏᑦᑐᓂᒃ 
ᐱᓕᕆᕕᐅᔪᓂᒃ ᒐᕙᒪᒃᑯᓐᓂᑦ ᑎᓕᔭᐅᓯᒪᔪᖃᓐᓂᐊᖅᑐᖅ ᑕᕝᕙᓂ ᑲᑎᒪᔨᐅᔪᓂ. ᓄᐊᑎᕆᓂᐊᖅᑐᐃᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓄᑦ ᐱᓕᕆᓂᐅᔪᖅ ᒐᕙᒪᒃᑯᓐᓂ. ᖁᔭᓐᓇᒦᒃ.  
 
ᐅᖃᖅᑎ: ᐃᓚᒋᐊᕈᑎᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᕙᒋ ᑭᐅᔾᔪᑎᓐᓂᒃ. ᑖᓐᓇ ᑲᑎᒪᔨᐅᔪᖅ ᑐᒃᓯᕋᑦᑕᖓ. 
ᐃᓱᒪᒋᕙᕋᓕ ᑕᒪᒃᑯᐊ ᐃᓄᑐᖃᐃᑦ ᐱᑕᖃᓪᓚᕆᑦᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ, ᐃᓚᐅᓂᖃᓐᓂᐊᖅᑳᑦ? 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑖᓐᓇ ᑲᑎᒪᔨᐅᔪᑦ ᓄᐊᑦᑎᓂᐊᖅᑐᐃᑦ. ᐊᑎᕐᓂᖅᑲᐃ 
ᑎᒍᓚᓐᓂᐊᖅᑐᐃᑦ ᐊᒻᒪᓗ ᑐᓴᖅᑎᑦᑎᓛᖅᑯᒍᑦ ᑭᒃᑯᑦ ᑲᑎᒪᔨᐅᓂᐊᕐᒪᖓᑕ. ᓂᕆᐅᑦᑐᖓ ᐊᒥᓱᓂᑦ ᐊᑎᕐᓂᒃ 
ᐱᓂᐊᕆᐊᖅᓴᖅ ᐃᓚᐅᔪᒪᔪᓄᑦ ᑖᒃᓱᒧᖓ ᑲᑎᒪᔨᐅᔪᒧᑦ. ᕿᒥᕐᕈᔭᐅᑎᑦᑎᓂᐊᖅᑯᖓ ᑭᒃᑯᑦ 
ᐃᓕᐅᖅᑲᑦᑕᐅᒐᔭᕐᒪᖔᑕ ᑲᑎᒪᔨᒃᓴᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᒪᒃᓖᓐ. 
 
ᐊᐱᖅᑯᑦ 476-1(6): ᐊᐱᖅᑯᑎᒃ ᐊᕐᕌᒍᑕᒫᑦ ᐳᕙᓪᓗᓂᕐᒧᑦ ᖃᐅᔨᓴᖃᑦᑕᕐᓂᕐᒥᒃ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᕕᐊᒋᒻᒪᕆᖅᑲᐅᓪᓗᒍ ᐅᓪᓗᒥ , ᒥᓂᔅᑕᐅᑉ ᐅᖃᐅᓯᖏᓐᓂ 
ᐳᕙᓪᓗᓂᕐᒧᑦ ᓄᓇᕗᒻᒥ. ᐊᐱᖅᑯᑎᒋᔭᕋ ᐅᓪᓗᒥ ᒥᓂᔅᑕᖓᓐᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᑕᒪᑐᒧᖓ ᐱᓕᕆᐊᖃᑦᑎᐊᕋᓱᐊᕐᒪᑦ ᓴᐳᒻᒥᒐᓱᐊᓂᒃᑯᑦ ᑐᖁᓐᓇᖅᑐᖅ ᐋᓐᓂᐊᒍᔪᖅ. 

ᓯᕗᓪᓕᕐᒥ ᐊᐱᖅᑯᑎᒐ ᒥᓂᔅᑕᒧᑦ ᐅᓪᓗᒥ, ᖃᐅᔨᒪᓗᐊᖏᓐᓇᒪ ᑕᒪᑐᒥᖓ ᐱᓕᕆᓂᐅᔪᒥᒃ ᓄᓇᑦᑎᓐᓂ, ᑭᓯᐊᓂ 
ᐊᕐᕌᒍᑕᒫᑦ ᖃᐅᔨᓴᖃᑦᑕᑉᐸᑦ ᖃᐅᔨᒐᓱᐊᖅᑐᑎᒃ ᐳᕙᓪᓗᒃᑐᖃᒻᒪᖔᖅ ᖃᒪᓂᖅᑐᐊᕐᒥ?. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᒪᒋᔭᖃᑦᑐᖅ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐃᓄᓕᕆᓂᕐᒧᑦ, ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒫᓐᓇᐅᔪᖅ, ᐃᓱᒪᒋᕙᕋ 6-ᖑᔪᑦ ᓄᓇᓕᐅᔪᑦ 
ᐳᕙᓪᓗᒃᑐᖃᖃᑦᑕᖅᑐᑦ. ᑲᑎᒪᔨᐅᔪᖅ ᓱᓕᔪᖅ, ᖃᐅᔨᓴᐃᓐᓇᖃᑦᑕᖅᑐᒍᑦ. 
 
ᐆᑦᑑᑎᒋᓗᒍ, 2000-ᖑᑎᓪᓗᒍ, 7%-ᖑᖅᑰᖅᑐᑦ ᓱᕈᓰᑦ ᐱᒋᐊᕋᑖᒥᑦ ᐃᓕᓐᓂᐊᕐᓂᓖᑦ 6-ᒧᑦ ᑕᒫᓂ ᐃᖃᓗᓐᓂ 
ᖃᐅᔨᓴᖅᑕᐅᓚᐅᖅᑐᑦ ᐳᕙᓪᓗᖃᓚᐅᖅᐳᑦ. ᑲᑎᒪᔨ ᓱᓕᕗᖅ, ᑕᒪᓐᓇ ᑲᑉᐱᐊᓇᖅᑐᒻᒪᕆᐅᒻᒪᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᐱᐅᔫᕗᖅ ᒥᓂᔅᑕ ᖃᐅᔨᓴᖃᑦᑕᕐᒪᑦ ᐊᒻᒪ ᐅᖃᐅᓯᖃᖅᑲᐅᓪᓗᓂ 6-ᓂᒃ ᓄᓇᓕᓐᓂᑦ, 
ᐱᐅᔫᓪᓗᓂ. 26-ᖑᓪᓗᑎᒃ ᓄᓇᓖᑦ ᓄᓇᕗᒻᒥ ᓈᓴᖅᑕᐅᓯᒪᔪᑦ ᑭᖑᓪᓕᖅᐹᖓᓂᐅᓚᐅᖅᑐᖅ, ᑕᒻᒪᖏᒃᑯᒪ. 
 
ᑭᓯᐊᓂ ᑕᒪᓐᓇ ᐊᕐᕌᒍᑕᒫᒧᑦ ᐊᕐᓇᐅᑕᐅᓚᐅᖅᐹ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᓐᓄᑦ ᖃᐅᔨᓴᖁᓪᓗᒋᑦ 
ᓄᓇᓕᓕᒫᑦ ᓄᓇᕗᒻᒥᐅᑦ ᑕᒪᑐᒧᖓ ᐋᓐᓂᐊᕐᓇᕐᒧᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᒪᔾᔭ ᑐᕌᒐᕆᕚ ᒥᓂᔅᑕᖃᕐᕕᐅᑉ ᑲᔪᓯᕙᓪᓕᐊᕕᒋᔭᖓ. 
ᐳᕙᓪᓗᓐᓂᖅ ᐊᐃᑦᑐᓗᐃᔾᔪᑕᒻᒪᕆᐅᒻᒪᑦ ᐊᐃᑦᑐᐃᔪᓐᓇᑎᓪᓗᒍ. 
 
ᐃᓚᖏᑦ ᑕᑯᖃᑦᑕᖅᓯᒪᔭᕗᑦ 1980-ᖏᓐᓂᓂᑦ ᐅᖃᖅᑏ, ᐱᒻᒪᕆᐅᕗᖅ ᖃᐅᔨᒋᐊᕆᐊᖓ ᒐᕙᒪᑐᖃᒃᑯᑦ 
ᓄᖅᑲᖅᑎᑦᑎᓚᐅᕐᒪᑕ ᖃᐅᔨᓴᖃᑦᑕᕐᓂᕐᒥᑦ, ᖃᐅᔨᓴᖅᑕᐅᔅᓴᐃᓐᓇᕆᐊᖃᖅᑎᓪᓗᒋᑦ ᐳᕙᓪᓗᓐᓂᕐᒧᑦ.  ᑭᓯᐊᓂᓕ 
ᖃᓪᓗᓈᑦ ᓄᓇᖓᓐᓂᑦ ᑕᑯᖃᑦᑕᖅᓯᒪᕗᒍᑦ ᐳᓚᓪᓗᓐᓇᕐᒥᑦ ᖃᑦᑏᓐᓇᕈᕆᐊᖅᓯᒪᔪᓂᒃ. 
 
ᓄᓇᕗᒻᒥᓪᓕ ᑕᑯᓯᒪᕗᖓ ᐊᒥᓱᕈᒃᑲᓂᖅᓯᒪᔪᓂᒃ ᑕᒪᓐᓇᓗ ᐱᔾᔪᑎᒋᓪᓗᒍ ᐊᐅᓚᑕᐅᓕᓚᐅᖅᐳᖅ ᒪᕐᕉᓕᖅᑑᒃ 
ᐊᕐᕌᒎᒃ, ᐱᓕᕆᐊᖃᖅᑐᑎᒃ ᑲᑐᔾᔨᓪᓗᑎᒃ ᑮᓇᐅᔭᓕᕆᔩᑦ ᑲᑎᒪᔨᖏᑦ, ᐅᖃᖅᑏ, ᐊᒻᒪ 
ᑮᓇᐅᔭᖅᑖᕈᓯᐊᖅᑎᑦᑎᒃᑲᓐᓂᕈᓐᓇᓚᐅᖅᐳᖓ ᐸᕐᓇᐅᑎᑦᑎᓐᓄᑦ ᐃᖅᑲᓇᐃᔭᖅᑎᑦᑎᓪᓗᖓ ᐳᕙᓪᓗᓐᓇᕐᒧᑦ 
ᖃᐅᔨᓴᖅᑎᓂᒃ.  
 
ᐊᒻᒪ ᑲᑎᒪᔨ ᓱᓕᕗᖅ ᐃᖅᑲᓇᐃᔭᓕᖅᑎᑦᑎᒃᑲᓐᓂᑐᐊᕐᒥᒍᑦᑕ, ᑭᕙᓪᓕᕐᒥ ᓴᖅᑭᔮᖅᑎᑕᐅᓪᓗᓂᓗ ᐃᖅᑲᓇᐃᔮᒃᓴᖅ 
ᒫᓐᓇᐅᔪᖅ, ᐅᔨᓴᒃᑲᓐᓂᓛᖅᐳᒍᑦ ᐃᓕᓐᓂᐊᖅᑎᓂᒃ ᐱᒋᐊᕋᑖᓂᒃ ᖁᑦᑎᓐᓂᓕᒃ 6-ᒧᑦ. ᑕᒪᓐᓇ ᐸᕐᓇᐅᑎᐅᒐᔭᖅᐳ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᒪᒃᓖᓐ. 

ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᒃᓴᖓᓂᑦ ᐅᖃᕋᑖᕐᒪᑦ ᓄᓇᕗᒻᒥ ᖃᐅᔨᓚᐅᕐᒪᑕ ᐳᕙᓪᓗᑦᑐᑦ 14-ᕌᖅᑎᖅ 
ᐊᒥᓲᓂᖅᓴᐅᒋᐊᖏᑕ ᑲᓇᑕᓕᒫᕐᒥᑦ, ᐊᒻᒪ ᖃᑦᑎᐊᖅᑎᖅ ᐅᖃᓕᖅᑭᑦᑖᒋᐊᖃᖅᐱᑕ ᒪᓕᒐᓕᐅᕐᕕᒻᒥ ᐅᖃᕐᓗᑕ 
ᑭᓱᓕᒫᑦ, ᖁᑦᑎᓐᓂᓖᑦ 9, 10, 11, 12, 13, 14, 15% ᖁᑦᑎᓐᓂᖅᓴᐃᑦ ᖃᓄᕐᓗ ᐸᕐᓇᐅᑎᖃᖅᐸ ᒥᓂᔅᑕᓗ 
ᐸᕐᓇᐅᑎᖃᐃᓐᓇᕐᒪᑦ ᐊᒻᒪ ᒥᓂᔅᑕ ᐱᓕᕆᐊᖃᖅᑕᐅᑎᒌᓐᓇᕐᒪᑦ ᑭᓱᑐᐃᓐᓇᕐᓂᒃ.  
 
ᐱᓕᕆᐊᖃᕋᑦᑕ 14-ᕌᖅᑎᖅ ᐊᒃᓱᕈᕐᓂᖅᓴᐅᓪᓗᑕ, ᑖᓐᓇ ᒥᓂᔅᑕᖃᕐᕕᒃ 14-ᕌᖅᑎᖅ ᐱᓕᕆᓂᖅᓴᐅᓪᓗᓂ 
ᐊᐃᑦᑐᓪᓘᑎᓇᖅᑐᕐᒧᑦ ᑭᐅᖅᑰᓐᖏᒻᒪᒍᓗ ᐊᐱᖅᑯᑎᒐ ᐱᔾᔪᑎᒋᓪᓗᒍ ᖃᓄᖅ ᐱᓕᕆᐊᖃᕐᒪᖔᖅᑕ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᒪᓐᓇ ᐱᒻᒪᕆᐅᒻᒪᑦ ᐳᕙᓪᓗᓐᓂᓕᕆᓂᖅ 
ᐅᖃᕋᓱᐊᖅᓯᒪᕗᒍᓪᓗ ᐱᓇᓱᐊᖅᓯᒪᒐᑦᑕ ᐃᖅᑲᓇᐃᔭᓕᖅᑎᑦᑎᓯᒪᑐᐃᓐᓇᕋᑕ, ᐃᖅᑲᓇᐃᔮᓂᒃ ᑕᒪᑐᒥᖓᐃᓐᓇᖅ 
ᐱᓕᕆᐊᖃᕐᓂᐊᖅᑐᒥᒃ ᐋᓐᓂᐊᕐᒥᑦ, ᑕᒪᑐᒧᖓᓕ ᐳᕙᓪᓗᓐᓂᕐᒧᑦ. ᓄᓇᓖᑦ ᓄᓇᕗᒻᒥ ᐊᕕᑦᑐᖅᓯᒪᔪᓄᑦ 
ᑐᑭᒧᐊᖅᑎᖃᖅᑐᑕ, ᑕᒫᓃᑲᐃᓐᓇᖃᑦᑕᖅᑐᒥᑦ ᐱᓕᕆᔨᑕᖃᖅᐳᒍᑦ, ᐊᐅᓚᑦᑎᔨ ᑕᒫᓂ ᐱᓕᕆᐊᖃᑦᑎᐊᕈᓐᓇᖅᑐᓂ, 
ᐃᓕᓐᓂᐊᖅᑎᑦᑎᓯᒪᕗᒍᑦ ᑭᒃᑯᑐᐃᓐᓇᕐᓂᒃ ᖃᐅᔨᒃᑲᐃᔪᓂᒃ ᖃᓄᖅ ᖃᐅᔨᒋᐊᖓ ᐊᐃᑦᑐᓗᐃᓇᖅᑐᒥᑦ 
ᐳᕙᓪᓗᓐᓂᖅᑕᖃᕐᒪᖔᖅ.  
 
ᐊᒻᒪ ᐅᖃᖅᑏ, ᐅᖃᖅᑲᐅᒐᒪ ᑕᒪᓐᓇᓗ ᓇᓗᓇᐃᑦᑎᐊᕈᒪᕙᕋ, 6-ᖑᒻᒪᑕ ᓄᓇᓖᑦ 26-ᖑᑎᓪᓗᒋᑦ ᓄᓇᕗᒻᒥ 
ᓄᓇᓖᑦ ᐊᓯᔾᔨᖅᑕᖅᑐᓖᑦ ᐅᕝᕙᓘᓐᓃᑦ ᑲᔪᓰᓐᓇᖅᑐᓖᑦ ᐳᕙᓪᓗᖃᑦᑕᖅᑐᓂᒃ. ᑕᐃᒃᑯᐊ ᓄᓇᓖᑦ ᖃᐅᔨᓴᖅᑕᐅᕗᑦ; 
ᐊᑐᕋᔅᓴᖅᑕᖃᐅᖅᐳᖅ ᑕᐃᒃᑯᓇᓂ ᓄᓇᓕᓐᓂᑦ, ᑕᐃᒪᐃᒻᒪᑦ ᐅᖃᖅᑏ, ᐅᖃᐅᑎᔪᒪᕙᒋᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ 
ᐃᓄᓕᕆᔨᒃᑯᑦ ᐊᒻᒪ ᓄᓇᕗᒻᒥ ᒐᕙᒪᒃᑯᓯ ᐱᓕᕆᐊᖃᖅᓯᒪᔪᒻᒪᐅᒻᒪᑎᒃ ᐳᕙᓪᓗᓐᓂᓕᕆᓂᕐᒥᑦ ᑕᐃᒪᐃᒻᒪᓪᓗ 
ᐃᖅᑲᓇᐃᔭᖅᑎᓂᒃ ᐃᓕᓯᓯᒪᕗᒍᑦ. 
 
ᐅᖃᐅᓯᑲᕆᐊᒃᑲᓐᓂᕈᒪᕗᖓ, ᒐᕙᒪᑐᖃᒃᑯᑦ ᖃᐅᔨᓴᖅᓴᐃᓐᓇᕆᐊᖃᕐᓂᕐᒥᑦ ᓄᖅᑲᖅᑎᑦᑎᓚᐅᕐᒪᑕ 1980-ᖏᓐᓂᑦ. 
ᑕᐃᒪᐃᒻᒪᑦ ᐱᓕᕆᐊᖃᖔᓕᖅᓯᒪᕗᒍᑦ ᑕᒪᑐᒥᖓ ᓄᓇᕗᒻᒥᐅᖑᓪᓗᑕ ᐊᒻᒪ ᓄᓇᕗᒻᒥ ᒐᕙᒪᒃᑰᓪᓗᑕ 1999-ᒥᓂᑦ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᑭᖑᓪᓕᖅᐹᒥ ᐃᓚᒋᐊᕈᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᖁᐊᖅᓵᕋᔭᓐᖏᓚᖓ ᒐᕙᒪᑐᖃᒃᑯᑦ ᐲᖅᓯᓐᓂᖅᐸᑕ ᑮᓇᐅᔭᓂᒃ ᓄᓇᕗᒻᒥ 
ᐅᕝᕙᓘᓐᓃᑦ ᐊᑭᓖᓐᓂᖏᑉᐸᑕ ᐱᓕᕆᐊᓂᒃ ᓄᓇᕗᒻᒥᐅᓄᑦ ᐱᓪᓗᒍ ᑕᒫᓂᕐᔪᐊᑐᐃᓐᓈᖃᑦᑕ. 
 
ᑕᒪᓐᓇ ᐅᕙᓐᓄᑦ ᖁᐊᖅᓵᓇᓐᖏᓚᖅ, ᐊᖏᖃᑎᒋᑦᑎᐊᖅᐸᕋ ᒥᓂᔅᑕ ᐱᓕᕆᐊᖃᖅᑐᖅ ᒐᕙᒪᑐᖃᒃᑯᓐᓂᒃ 
ᖃᐅᔨᒪᓐᖏᓐᖑᐊᖅᐸᒻᒪᑕ ᐊᑲᐅᓐᖏᓕᐅᕈᑎᓂᒃ ᑕᒫᓂ, ᑭᓯᐊᓂ ᐅᖃᐅᔾᔭᐅᒋᐊᖃᖅᐳᑦ ᒐᕙᒪᑐᖃᒃᑯᑦ 
ᑕᒪᐅᓐᖓᓚᐅᓱᖓᒐᐃᒻᒪᑕ ᖃᐅᔨᒃᑲᖅᑕᐅᓗᑎᒃ ᐊᐃᑦᑐᓘᑕᐅᔪᓐᓇᕐᒪᑦ ᐋᓐᓂᐊᖅ, ᑐᖁᔾᔪᑕᐅᔪᓐᓇᖅᑐᓂᓗ 14-
ᕌᖅᑎᖅ ᐊᒥᓱᐊᖅᑎᐅᓂᖅᓴᖅ ᐱᑕᖃᖅᐸᑕ ᑕᒫᓂ, ᖃᖓᑐᐃᓐᓇᖅ ᖃᑦᑏᓐᓇᕈᕐᓂᖅᓴᐅᔪᓐᓇᖅᑑᒐᓗᐊᑦ ᐊᒻᒪ 
ᓇᓗᓇᓐᖏᑦᑐᑦ ᒥᓂᔅᑕ ᑕᒪᑐᒥᖓ ᖃᐅᔨᒃᑲᐃᓯᒪᑦᑎᐊᕐᒪᑦ. 
 
ᑭᓯᐊᓂᓕ ᑕᐸᐃᖅᑐᒻᒪᕆᐅᕗᖓ 14-ᕌᖅᑎᖅ ᐊᒥᓲᓂᖅᓴᐃᒻᒪᑕ 1950-ᖏᓐᓂᑦ ᐊᒻᒪ 60-ᖏᓐᓂᑦ ᑕᒪᓐᓇ 
ᖁᐊᖅᓵᕐᓇᖅᑐᒻᒪᕆᐅᓚᐅᖅᐳᖅ ᑲᓇᑕᓕᒫᕐᒧᑦ ᐊᒻᒪ ᖃᐅᔨᒪᔪᖓ ᒥᓂᔅᑕ ᐱᓕᕆᐊᖃᕋᓱᐊᑦᑎᐊᕐᒪᑦ 
ᐃᓱᓕᕝᕕᖃᖅᑎᓪᓗᒋᑦ ᐱᓕᕆᔾᔪᑎᒋᔪᓐᓇᖅᑕᖏᑦ. 

ᖃᐅᔨᒪᔪᒍᑦ ᐱᓇᓱᐊᖅᑐᒍᑦ ᑲᔪᓯᒪᑎᓪᓗᒋᑦ ᐋᓐᓂᐊᖃᓐᓇᖏᑦᑐᓄᑦ ᑮᓇᐅᔭᑦᓴᓄᑦ ᖃᐅᔨᒪᒋᐊᓂᐊᕐᓗᒋᑦ. 
ᐅᑎᖅᕕᒋᓗᒍ ᐊᐱᖁᑎᒋᒋᐊᖓᖅᑕᓐᓅᕙᖓ, ᒥᓂᔅᑖ ᐱᓕᕆᕙᓪᓕᐊᓂᖃᕋᓗᐊᖄ ᑕᒪᐃᓂ ᓄᓇᓕᐅᔪᓂ 
ᐱᓇᓱᐊᕐᓗᓂ ᑐᑭᓯᓇᓱᐊᕐᓗᓂ, ᐅᕝᕙᓗ ᖃᐅᔨᓴᖅᓗᓂ ᐃᓄᖕᓂ ᑕᒪᐃᓂ ᓇᓪᓕᐊᓂ ᐊᕐᕌᒍᖏᑎᒍᑦ, 
ᐅᖃᕕᒋᔪᒪᑦᓱᒍᓗ ᐱᒋᐊᓕᕋᑖᖅᑎᓪᓗᒋ ᐃᓕᓐᓂᐊᓕᕋᑖᖅᑎᓪᓗᒋ ᒍᕋᐃᑦ 6ᒧᑦ, ᑭᓯᒥ ᐱᑕᖃᖅᓱᓂ ᐊᓯᖏᓐᓂ 
ᐃᓄᖕᓂ ᑕᒪᒃᑯᓇᓂ ᓄᓇᓕᐅᔪᓂ, ᐊᓯᖏᑦ 50ᐳᓴᑦ. 
 
ᐱᓇᓱᐊᓂᐊᖄ ᖃᐅᔨᓴᖅᑕᐅᑲᕐᓗᒋᑦ ᖃᐅᔨᓇᓱᐊᕐᓗᑎ ᐃᒪᐃᒻᒪᓪᓗ ᐳᖅᑐᓂᐊᓃᖏᓂᑎᖕᓄᑦ ᓴᓂᐊᓂ 
ᖃᓪᓗᓈᓂᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓯᕗᓕᖅᐹᒥ, ᑐᑭᓯᓐᓇᕈᒪᒐᓗᐊᖅᓱᖓ ᐃᒪᐃᒻᒪ 
ᖃᓄᐃᑑᓂᕆᔭᖏᓄᑦ ᐅᑯᓇᓂ ᐳᕙᓪᓗᖕᓂᖅᓂ ᐃᒪᐃᑑᓪᓗᓂ ᐊᐃᑦᑐᓘᑎᐅᒍᓐᓇᕐᓱᓂ, ᐃᓄᐃᓪᓗ ᑐᖁᔪᓐᓇᖅᓱᑎ 
ᐳᕙᓪᓗᖕᓂᖅᒧᑦ. ᐃᒻᒪᖃ ᐊᐃᑦᑐᐃᔪᖃᓂᖃ ᐱᒋᐊᓕᕋᑖᓐᓂᖓᓂ, ᓯᕗᖓᒍᑦ ᐳᕙᓪᓗᓂᕈᐸᓪᓕᐊᑎᓪᓗᒍ, ᐅᕝᕙᓗ 
ᐊᐃᑦᑐᐃᓇᕐᓂᐊᓂ, ᐅᖃᖅᑏ, ᐱᓕᕆᔭᐅᒍᓐᓇᖅᓱᓂ ᕿᓚᒥᒃᑯᑦ, ᐊᒻᒪ ᐄᖃᖅᑎᑕᐅᓗᑎ ᑖᒃᑯᓂᖓᓪᓗᐊᖅ 
ᐄᖃᕆᐊᓕᖏᓐᓄᑦ. 
 
ᐊᒥᓱᐃᑦ ᑲᑎᒪᔩᑦ ᑕᕝᕙᓂ, ᐅᖃᖅᑏ, ᐅᕙᖓᑦᑕᐅᖅ, ᐃᓚᒃᑲᓗ, ᐱᔾᔪᑎᒋᑦᓱᓂᐅ ᖃᐅᔨᓴᖅᑕᐅᓂᖅ ᐱᒋᐊᕐᐸᑦᓱᓂ 
ᐅᑯᓇᖓ ᐱᒋᐊᓕᕋᑖᓂ ᐃᓕᓐᓂᐊᖅᑐᓂ ᒍᕋᐃᑦ 6ᒧᑦ, ᐃᓄᐃᓴᑦᑑᒐᓗᐊᓪᓗ ᓱᕈᓰᑦ ᓇᓗᓇᐃᖅᑕᐅᔪᒥᓂᐅᑦᓱᑎ 
ᐳᕙᓪᓗᒋᐊᖏᓐᓄᑦ, ᐃᒪᐃᒻᒪᓪᓗ ᓇᔫᑎᓯᒪᓂᑰᓪᓗᑎ ᐳᕙᓪᓗᑦᑐᖅᑕᓕᖕᒥ. 
 
ᐅᖃᖅᑏ, ᐊᑑᑎᔭᖅ ᐊᑕᐅᓰᓐᓇᐅᖏᑦᑐᒥ ᓄᓇᓕᖕᒥ. ᐃᒪᐃᓕᒍᒪᓗ ᖃᓄᐃᓪᓗᐊᖅᑎᒋᓂᖏᓄ ᖃᑦᓯᐅᓂᖏᓄ 
ᐃᒪᐃᑑᓪᓗᑎ ᐳᖅᑐᓂᕐᓴᖃᕐᓯᒪᓪᓗᑎ 14ᕌᖅᓂᕐᓴᐅᓗᑎ, ᐃᒪᐃᓕᓯᒪᓪᓗᖓᓗ, 2002ᒥ, ᐱᑕᖃᖅᓯᒪᓪᓗᓂ 26ᓂ 
ᑖᒃᑯᓇᖓᕋᓴ 27 ᑕᐅᓴᓐᓂ ᐃᓄᖕᓂ ᓄᓇᕗᒥ. 
 
ᐱᓇᓱᐊᖏᒃᑲᓗᐊᕐᑐᖓ ᑲᑉᐲᖅᓯᒪᓗᐊᖏᑦᓱᖓᓗ. ᖃᓄᐃᓕᓇᓱᐊᓂᕆᔭᕗᓪᓕ, ᐅᖃᖅᑏ, ᐃᒪᐃᒻᒪᓪᓗ ᑖᓐᓇ 
ᓯᓚᖅᔪᐊᖅᒥ ᐳᕙᓪᓗᖕᓇᓂᒧᑦ ᐅᓪᓗᖅ, ᓄᓇᕗᒥᑐᐊᖑᖏᑦᑐᖅ, ᑭᓯᒥ ᑕᒪᐃᓂ ᓯᓚᖅᔪᐊᓕᒫᒥ. ᐅᖃᖅᑏ, 
ᒐᕙᒪᒋᔭᓯ ᐱᓕᕆᓯᒪᓂᖃᕐᓱᑎ ᑲᔪᓯᓂᖃᑦᓯᐊᕐᓗᑎ ᐱᓇᓱᐊᕆᐊᑲᓂᖅᓗᑎ ᓴᕿᑎᑦᓯᓗᑎ ᐃᓚᒋᐊᖅᑐᓂ 350 
ᑕᐅᓴᓐ ᑖᓚᓂ ᑮᓇᐅᔭᑦᓴᒫᓂᑦ, ᐊᕐᕌᒍᖅ ᓇᑉᐸᖅᓗ ᐊᓂᒍᖅᓯᒪᓕᖅᑐᑦ, ᑕᐃᒪᐃᒧᓪᓗ ᐱᔪᓐᓇᓂᐊᕋᑦᑕ 
ᐃᓚᒋᐊᑲᓂᕐᑐᓂ ᐃᑲᔪᕈᑎᑦᓴᓄᑦ. 
 
ᓱᓕᔪᕆᖃᓯᐅᑎᔭᕋ ᑲᑎᒪᔨ ᐃᒪᐃᒻᒪ ᐱᕙᓪᓕᐊᑕᐅᓗᑎ ᖃᐅᔨᓴᖅᓂᐅᔪᓄᑦ ᐱᓕᕆᔭᐅᓂᐊᕐᓱᓂ. ᐅᖃᖅᑏ, 
ᐃᒪᐃᒍᓐᓇᕋᑎᓪᓗ ᑕᖃᐅᖓ ᐅᖃᕆᐊᖅᑐᕈᓐᓇᓇ ᖃᐃᖁᓗᒋᑦ, ᑕᒪᖅᒥ ᓄᓇᕗᒥ ᖃᐅᔨᓴᖅᑕᐅᓂᐊᕐᒪᑕ. ᐃᒪᐃᑉᐸ 
ᓇᓪᓕᐊ ᑲᖐᓇᕈᓂ ᐳᕙᓪᓗᐸᓪᓚᐃᒋᐊᖓᓄᑦ ᑕᐃᒫᕈᓘᔭᖅᓗ, ᐊᑑᑎᔭᐅᓯᕙᑦᓱᑎ ᖃᐅᔨᓴᖅᓂᖅᓄᑦ. ᐃᒻᒪᖃ, 
ᐆᑦᑑᑎᒋᓗᒍ, ᐱᒋᐊᓕᕋᑖᖅᑎᓪᓗᒋ ᐃᓕᓐᓂᐊᓕᕋᑖᖅᑎᓪᓗᒋ ᒍᕋᐃᑦ 6ᒧᓄᑦ, ᓱᕈᓰᓪᓗ ᓇᔫᑎᓯᕙᑦᓱᑎ, 
ᐱᑕᖃᕐᓱᓂᓗ ᐱᑦᑕᓯᐊᓂᖅᓴᒥ ᐱᓕᕆᔭᐅᓂᖓᓄ ᖃᐅᔨᓴᖅᓗᒍ ᖃᐅᔨᓴᖅᓗᒋᑦ ᓱᕈᓰᑦ, ᐃᒪᐃᓂᐊᕐᓗᑎᓪᓗ 
ᐃᖕᓇᐃᑦ ᐊᖓᔪᖄᕆᔭᐃᓪᓗ ᐃᒻᒪᖃᓗ ᓇᔫᑎᔪᒥᓂᐅᒍᑎᓪᓗ ᖃᐅᔨᓴᖅᑕᐅᒋᐊᖃᓂᐊᕐᓱᑎᓪᓗ, ᐆᑦᑑᑎᒋᓗᒍ, 
ᖃᓄᐃᓯᒪᓂᕆᔭᖅᑎᒍ ᐃᓚᒃᑲᓗ. 
 
ᑕᐃᒪᐃᒧᓪᓗ ᑕᐃᒪᐃᑉᐸᑦᑐᐃᑦ, ᐅᖃᖅᑏ, ᖁᔭᓐᓇᒦᒃ ᑲᑎᒪᔨ ᐃᑲᔪᖅᓱᓐᓂᐊᓄᑦ ᐊᒻᒪ ᓱᓕᒃᑲᓐᓂᖅ ᐃᓱᒪᒋᑦᓱᒍ 
ᐃᒪᐃᒻᒪ ᒐᕙᒪᑯ ᐱᓕᕆᓯᒪᓂᑰᓪᓗᑎ ᐱᑦᑕᓯᐊᖅᓱᑎ ᐃᓗᐊᓂ ᐊᑑᑎᓯᒪᓕᖅᑐᓂ ᐱᖓᓱᓂ ᐊᕐᕌᒍᓂ, ᒐᕙᒪᐅᓗᑎ, 
ᐱᓇᓱᐊᖅᓱᑎ ᐱᓕᕆᐊᖃᕐᓱᑎ ᑕᒪᑐᒧᖓ ᐱᒻᒪᕆᐅᔪᒧ ᐋᓐᓂᐊᖃᓐᓇᖏᑦᑐᓕᕆᓂᖅᓄ ᐃᓱᒫᓘᑎᓂ. 
 
ᑲᑎᒪᔨᓗ ᓱᓕᒃᑲᓐᓂᖅ ᓱᓕᔪᖅ, ᐃᒪᐃᒻᒪ ᖃᑦᓯᐅᓂᕆᔭᖏᓄᑦ ᐳᖅᑐᓯᓂᑯᐃᑦ ᓴᓂᐊᓂ ᖃᓪᓗᓈᓂ. ᐅᖃᐅᓯᖃᖅᑐᒍᑦ 
ᒥᑦᓴᐅᓯᓗᒋ 26ᓂ ᓄᓇᕗᒥ, ᐱᓗᐊᖅᑐᒥ ᓄᓇᓕᐅᔪᓂ. ᐊᒻᒪ, ᐅᖃᖅᑏ, ᐊᑑᑎᓗᒋ ᐳᖅᑐᓯᕙᓪᓕᐊᓂᕆᔭᖏᓄᑦ 
ᖃᓄᐃᑦᓯᒪᓂᐅᔪᓂ, ᐱᔪᓐᓇᖅᓯᓚᐅᖅᓱᑕ ᐊᐃᑦᑑᑎᓂᐅᔪᓂ ᖃᓄᖅᑑᕆᐊᕇᖅᓱᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᒃᑯᑦ ᐊᐱᖁᑎᑦᓴᐃᑦ. ᐅᖃᒃᑯᑦ ᐊᐱᖁᑎᑦᓴᐃᑦ. ᑐᑐ. 

ᐊᐱᖅᑯᑦ 477-1(6): ᐃᓱᒫᓘᑎᑦ ᐊᑐᓕᖁᔭᐅᔪᓪᓗ ᑲᑎᒪᔨᕋᓛᓄᑦ ᒪᓕᒐᒃᓴᖅ 1 ᐃᓕᓐᓂᐊᖅᑐᓕᕆᓂᕐᒧᑦ 
ᒪᓕᒐᕐᒥᒃ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᑲᑎᒪᔨ ᖃᒪᓂᖅᑐᐊᕐᐸᓯᖕᒧᑦ ᐱᔪᓐᓇᓂᖃᑦ ᐃᓱᒪᒋᑦᓱᒍ 
ᐱᔪᓐᓇᖅᑐᒥᓂᐅᔪᑦᓴᐅᔪᖅ, ᐃᓱᒪᒋᑦᓱᒍ ᐃᒪᐃᒻᒪ ᓄᔭᖏᑦ ᖁᒻᒧᐊᑦᑐᒥᓂᐅᒋᐊᖏᓐᓄᑦ ᓂᐊᖁᖓᓂ. ᐅᖃᖅᑏ, 
ᐱᔪᓐᓇᓂᕐᓂᐅᕙᖓ, ᓄᔭᒃᑲᑦᑕᐅᖅ ᖁᒻᒧᐊᒍᓐᓇᖅᒥᔪᐃᑦ. ᓄᔭᒃᑲᓕ ᖁᒻᒧᐊᒍᓐᓇᖅᑐᐃᑦ. 
 
ᐅᖃᖅᑏ, ᐊᐱᖁᑎᒐ ᒥᓂᔅᑖᓄᑦ ᐃᓕᓐᓂᐊᖅᑐᓕᕆᔨᑯ. ᐅᖃᖅᑏ, ᒥᓂᔅᑕᐃᑦ ᐅᖃᐅᓯᑦᓴᕆᔭᖏᓐᓂ, ᒥᓂᔅᑕ 
ᐅᖃᖅᓯᒪᓪᓗᓂ ᐅᔾᔨᖅᓱᓯᒪᓪᓗᓂ ᐃᓱᒪᒋᓗᐊᕐᓱᓂᒋᑦ ᑲᑎᒪᔨᖑᑲᐃᓐᓇᖅᑐᐃᑦ ᐅᖃᐅᓯᕆᓯᒪᔭᖏᓐᓄ 
ᐃᒪᐃᓂᐊᕐᓗᑎᓪᓗ ᐃᓕᓐᓂᐊᖅᑐᓕᕆᓂᖅᓄᖓᔪᕗᑦ ᐃᓕᖓᓂᐊᖅᓗᑎ ᐃᓄᐃᑦ ᐃᓕᖁᓯᕆᔭᖏᓄᑦ 
ᐃᓱᒪᒋᓯᒪᔭᖏᓄᓪᓗᑦᑕᐅᖅ. 
 
ᐅᖃᖅᑏ, ᐃᓱᒪᒋᑦᓱᒍᑦᑕᐅᖅ ᐃᒪᐃᒻᒪ ᑭᒃᑯᑐᐃᓐᓇᐃᑦ ᑕᕝᕙᓂ ᑲᑎᒪᕕᖕᒥ ᓈᒻᒪᓴᖅᓂᐊᕆᐊᖏᓐᓄᑦ ᑕᒪᒃᑯᓂᖓᓗ 
ᑕᑯᔪᒪᓂᐊᕐᓱᑕ ᖃᓄᐃᓐᓂᐅᔪᓄᑦ. ᑭᓯᒥᓕ, ᐅᖃᖅᑏ, ᐱᑕᖃᖅᓱᓂ ᖃᑦᓯᐅᓂᖏᓄᑦ ᐊᓯᖏᑦ ᐃᓱᒫᓘᑎᒋᔭᐃᑦ 
ᓴᕿᑕᐅᓯᒪᔪᓂ ᑖᒃᑯᓇᓂ ᑲᑎᒪᔨᖑᑲᐃᓐᓇᖅᑐᓄᑦ ᐅᕗᖓ ᒪᓕᒐᖅ 1ᒧᑦ. ᒥᓂᔅᑖ ᖃᓄᐃᒋᐊᕈᓐᓇᖃ 
ᐱᕙᓪᓕᐊᑎᓐᓂᐊᕐᓗᒋᑦ ᑕᒪᖅᒥ ᑕᒪᒃᑯᐊ ᐃᓱᒫᓘᑎᐅᔪᐃᑦ ᓴᕿᑕᐅᓂᐊᕐᓗᑎ ᐃᓗᐊᓂ ᓇᓗᓇᐃᖅᓯᒪᔪᓂ ᐃᓗᐊᓂ 
ᑭᖑᓪᓕᖅᒥ ᓇᓗᓇᐃᖅᓯᒪᔪᓂ ᐅᑯᓇᓂ ᐃᓕᓐᓂᐊᖅᑐᓕᕆᔨᑯ ᒪᓕᒐᖓᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐱᓕᕆᔪᖅ ᐃᓕᓐᓂᐊᖅᑐᓕᕆᓂᖅᓄᑦ, ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐃᑦ ᐅᖃᐅᓯᑦᓴᖁᑎᒃᑲᓂ 
ᐃᒪᐃᓕᒐᓱᐊᖃᐅᒐᓗᐊᕐᑐᖓ ᐃᒪᐃᒻᒪ ᑲᑎᒪᖑᑲᐃᓐᓇᖅᑐᐃᑦ ᐱᓕᑦᓯᓯᒪᒋᐊᖏᓐᓄᑦ ᐱᐅᔪᓂ ᐊᑐᓕᖁᔭᐅᔪᓂ ᐊᒻᒪ 
ᐊᑐᓕᖁᔨᓂᐊᕐᓱᑕ ᕿᒥᖅᕈᓇᓪᓗᒋᑦ ᐃᓕᖓᔪᐃᑦ ᒪᓕᖓᖅ 1ᒧᑦ. ᖃᓄᖅᑑᕐᓯᒪᓪᓗᒋ ᑕᒪᖅᒥ ᐊᑐᓕᖁᔭᐅᔪᓂ 
ᐅᑯᓇᖓ ᑲᑎᒪᔨᖑᑲᐃᓐᓇᖅᑐᓂ, ᐃᓕᖓᔪᑑᖏᑦᑐᐃᑦ ᐊᑐᓕᖁᔭᐅᔪᓂ ᑭᓯᒥ ᑕᒪᖅᒥᑦᓯᐊᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓱᒫᓗᒋᒃᑲᓂᖅᑕᕋ ᐅᕙᓐᖓᑦ ᒥᓂᔅᑕᐅᑉ ᐅᖃᐅᓯᖏᓐᓃᖔᑦᑐᖅ, 
ᓇᓗᓇᐃᖅᓯᖃᐅᒻᒪᑦ ᐋᖅᑭᖅᑕᐅᓯᒪᔪᑐᖃᖅ ᐱᕕᒃᓴᖃᕝᕕᒋᔭᖓᑕ ᐊᔭᐅᕆᓕᓚᐅᕐᒪᑦ ᒥᓂᔅᑕᒥᒃ ᐱᓗᐊᖅᑐᒥᒃ 
ᐊᑐᖅᑕᐅᔪᒃᓴᓂᑦ. 
 
ᐊᐱᕆᔪᒪᔪᖓ ᒥᓂᔅᑕᒥᑦ ᖃᓄᐃᓕᐅᕐᓂᐊᕐᓕᖅᑲᓪᓕ ᐱᓕᕆᕕᐅᔪᖅ ᕿᒥᕐᕈᓂᖃᑦᑎᓪᓗᒋᑦ ᓴᖅᑮᓯᓗᑎᒃ ᐊᓯᐊᓂᒃ 
ᐊᒻᒪᓗ ᐊᖏᕈᓐᓇᖅᑳ ᐱᕕᖃᕆᐊᖃᓐᓂᖓᓄᑦ ᓄᖅᑲᖓᐅᑎᖃᔾᔮᖏᑦᑑᒐᓗᐊᖅ. ᐃᓱᒪᒐᒪ ᑲᑎᒪᔨᓕᒫᑦ ᓱᒃᑲᐃᑦᑐᒥᒃ 
ᐱᕕᖃᑦᑎᑦᑎᒐᔭᕐᒪᑕ ᐊᒻᒪᓗ ᓯᕗᓪᓕᖅᐹᒥ ᐱᑦᑎᐊᖅᑕᐅᑦᑕᐅᑎᒋᓪᓗᓂ ᓱᑲᔾᔭᐅᖏᓪᓗᓂ. 
 
ᐊᐱᕆᔪᒪᕗᖓ ᒥᓂᔅᑕᒥᒃ ᓇᓗᓇᐃᖅᓯᒍᓐᓇᕐᒪᖔᖅ ᖃᓄᐃᓕᐅᕐᓂᐊᕐᓕᓐᓂᕐᒥᓂᑦ ᐸᕐᓇᑕᒥᓄᑦ. ᖁᔭᓐᓇᒦᒃ, 
ᐅᖃᖅᑎ.  
 
ᐅᖃᖅᑎ: ᒥᓂᔅᑕ ᕿᓚᕝᕙᖅ:  
 
ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐃᒪᐃᒋᐊᕐᓂᐊᓕᕆᕗᒍᓪᓕ ᐸᕐᓇᑎᕆᑎᓪᓗᑕ ᐅᑎᕐᓂᐊᓕᕐᒥᔪᒍᑦ 
ᑲᑎᒪᔨᐅᔪᓄᑦ ᐊᒻᒪᓗ ᕿᒥᕐᕈᓗᑕ ᐊᑐᓕᖅᑕᐅᖁᔭᐅᔪᓂᑦ ᐊᒻᒪᓗ ᐃᓱᒪᒋᒋᐊᕐᓗᒋᑦ ᑲᑎᒪᔨᕋᓛᑦ ᐊᑐᓕᖁᔭᖏᑦ 
ᖃᐅᔨᒪᒍᒪᒐᑦᑕ ᐊᑐᓕᖁᔭᐅᓯᒪᔪᑦ ᐃᓱᒪᒋᔭᐅᒋᐊᑦᑎᐊᕐᕋᓗᐊᕐᒪᖔᑕ. ᐊᖏᖅᓯᒪᓂᐊᖅᐳᒍᑦ ᐱᓕᕆᖃᑎᖃᓪᓗᑕ 
ᐱᓕᕆᕙᑦᑐᓂᒃ ᐊᒻᒪᓗ ᐅᕙᓂ ᒪᓕᒐᓕᐅᖅᕕᒻᒥ ᑲᔪᓯᓂᖃᑦᑎᐊᖁᓪᓗᒍ ᐋᖅᑭᒃᑕᐅᓯᒪᔪᖅ ᐃᓂᓯᑦᑎᐊᖁᓪᓗᒍ  

ᐊᑐᖅᑕᐅᓂᐊᖅᑐᖅ ᖃᐅᔨᒪᔭᐅᓕᕐᓂᐊᕐᒪᑦ ᓯᕗᓂᐊᒍᑦ ᒪᓕᒐᓕᐅᖅᕕᒻᒥ ᖃᔪᓯᓚᐅᖏᓂᑦᑎᓐᓂ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ, ᐅᖃᖅᑏ, ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐃᓚᖓᓂᑦ ᐃᓱᒫᓘᑕᐅᔪᒥᒃ 
ᐅᖃᐅᓯᐅᓚᐅᖅᑐᒥᑦ ᑲᑎᒪᔨᕋᓛᓄᑦ ᐊᒻᒪᓗ ᑕᖅᑳᕐᓂ, ᐃᓚᖏᓐᓄᑦ ᐃᓄᓐᓄᑦ ᐃᓱᒪᒋᔭᐅᖏᓐᓂᖓ, 
ᐅᖃᖃᑎᖃᖃᑦᑕᖏᓐᓂᕆᔭᖓ ᐱᓕᕆᐊᕆᔭᖏᓐᓄᑦ. ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᓇᒻᒪᑦᑐᒥᒃ ᐅᖃᖃᑎᖃᕐᓂᕐᒥᒃ 
ᐱᑕᖃᖃᑦᑕᓕᕐᓗᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᕿᒥᕐᕈᒋᐊᕐᓂᐊᖅᑯᒍᑦ ᐊᑐᓕᖁᔭᐅᓯᒪᔪᓂᑦ 
ᑖᒃᑯᓄᖓ ᑲᑎᒪᔨᕋᓛᖑᐃᓐᓇᖅᑐᑦ ᐊᒻᒪᓗ ᖃᐅᔨᒪᑎᓐᓂᐊᖅᑲᕗᑦ ᓯᕗᓂᐊᒍᑦ ᐊᒻᒪᓗ ᑐᓴᖅᑎᓪᓗᒋᑦ ᐸᕐᓇᑕᐅᔪᓂᑦ 
ᑐᓂᔭᐅᓚᐅᖏᓐᓂᖏᓐᓂ ᑕᖅᑲᐅᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐃᓚᒋᐊᕈᑎᑦ. ᑭᖑᓪᓕᖅᐹᒥ ᐃᓚᒋᐊᕈᑎᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᖃᐅᓯᖃᖏᑦᑐᖓ ᑲᑎᒪᔨᕋᓛᖑᐃᓐᓇᖅᑐᓂᒃ ᑭᓯᐊᓂ ᑕᐃᒃᑯᓂᖓ 
ᐱᓕᕆᔨᐅᕙᑦᑐᓂᒃ ᐊᒻᒪᓗ ᐃᓄᓐᓂᑦ ᐊᑦᑐᖅᑕᐅᓯᒪᔪᑦ ᑖᒃᓱᖓ ᒪᓕᒐᒻᒧᑦ, ᐊᖓᔪᖅᑳᕆᔭᐅᔪᑦ, ᐃᓕᓴᐃᔩᑦ, 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᑭᒃᑯᑐᐃᓐᓇᐃᑦ ᖃᐅᔨᒪᒍᒪᔪᑦᓴᐅᔪᑦ ᖃᓄᐃᓕᐅᖅᑐᖃᓕᕐᒪᖔᖅ 
ᑕᒪᑐᒧᖓ ᒪᓕᒐᕐᒧᑦ ᑕᖅᑲᐅᖓᓚᐅ ᖏᓐᓂᖓᓂ, ᑐᓂᔭᐅᓚᐅᖏᓐᓂᖓᓄ ᒪᓕᒐᓕᐅᖅᕕᒻᒧᑦ. 
 
ᑕᒪᓐᓇ, ᓇᒻᒥᓂᕐᓕ ᐃᓱᒪᒋᔭᕋ, ᐱᓕᕆᐊᖑᓚᐅᖅᑐᖅ ᓯᕗᓂᐊᒍᑦ. ᑭᓯᐊᓂ ᒥᓂᔅᑕ ᓇᓗᓇᐃᖅᓯᒍᓐᓇᖅᑳ 
ᐅᖃᖃᑎᒌᑦᑐᖃᓚᐅᖅᑎᓪᓗᒍ ᓯᕗᓂᐊᒍ ᑭᖑᓂᐊᒍᓪᓘᓐᓃᑦ, ᓴᖅᑭᑕᐅᑉᐸᑦ ᒪᓕᒐᒃᓴᖅ, ᐱᓕᕆᕕᐅᔪᖅ 
ᐃᑉᐱᒍᓱᒋᐊᖃᓐᓂᖓᒍᑦ ᐊᒻᒪᓗ ᓇᓗᓇᖅᑕᐅᓗᓂ ᐃᓄᓐᓄᑦ ᑭᓱᑦ ᐃᓗᐊᓃᒻᒪᖔᑕ ᓄᑖᑉ ᒪᓕᒐᐅᑉ ᐊᒻᒪᓗ 
ᖃᓄᐃᑦᑐᓂᒃ ᐊᓯᔾᔩᒻᒪᖔᑕ ᐃᓗᐊᓂ ᐊᒻᒪᓗ ᑕᐃᒃᑯᐊ ᐊᓯᔾᔨᕈᑎᐅᔪᑦ ᖃᓄᖅ ᓴᖅᑮᓂᖃᒻᒪᖔᑕ ᐊᒻᒪᓗ ᐃᓄᓐᓄᑦ 
ᖃᓄᖅ ᐊᑦᑐᐃᓂᖃᓐᓂᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐅᕙᖓ ᒥᓂᔅᑕᐅᑉ ᐅᖃᐅᓯᖏᓐᓂ, ᐅᖃᓚᐅᕋᒪ 
ᐃᓕᑉᐹᓕᖅᑐᒥᓂᐅᕐᓂᕋᑦᑐᖓ ᐊᖏᔪᒥᒃ ᐱᓕᕆᓂᖃᑦᑎᓪᓗᑕ. 
 
ᐄ, ᐃᓕᑉᐹᓕᒻᒪᕆᓚᐅᖅᑐᒍᑦ ᐊᒻᒪᓗ ᖃᐅᔨᕚᓕᕆᓪᓗᑕ ᐊᒻᒪᓗ ᑕᒪᓐᓇ ᖃᐅᔨᕚᓕᕐᓂᕆᔭᕗᑦ ᐊᑑᑎᖃᑉᐳᖅ. ᐄ, 
ᖃᐅᔨᒪᓕᖅᑕᕗᑦ ᒪᓕᑦᑐᒍ, ᑎᓕᓯᓂᐊᖅᑯᖓ ᐃᖅᑲᓇᐃᔭᖅᑎᓐᓂᒃ ᐱᓕᕆᐊᕆᔭᐅᖁᓗᒋᑦ ᑐᑭᓯᔭᕗᑦ ᐊᒻᒪᓗ 
ᑐᓴᖅᑎᓪᓗᒋᑦ ᐃᖅᑲᓇᐃᔭᖅᑎᐅᔪᑦ ᐊᒻᒪᓗ ᐊᓯᖏᑦ ᐃᓄᐃᑦ ᑲᔪᓯᓚᐅᖏᑎᓪᓗᒋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᒃᑲᕐᕆᐊᓗᒃ. 

ᐊᐱᖅᑯᑦ 478-1(6): ᓇᓄᕐᓄᑦ ᖃᐅᔨᓴᕈᑕᐅᔪᖅ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᐊᐱᕆᔪᒪᔪᖓ ᒥᓂᔅᑕᒧᑦ ᐃᑯᐱᒡᕕᓕᕆᔨᒃᑯᓐᓄᑦ. 
 
ᑎᑎᕋᓚᐅᕐᓯᒪᒐᒪ ᒥᓂᔅᑕᐅᔪᒧᑦ ᐱᔾᔪᑎᖃᖅᑐᒥᒃ ᐅᕙᖓ ᓄᓇᖁᑎᖏᓐᓄᑦ ᐊᒻᒪᓗ ᑕᒪᒃᑯᐊ ᓇᓄᐃᑦ ᒥᒃᓵᓐᓄᑦ. 
ᑲᖏᖅᑐᒑᐱᒻᒥ, ᐆᒻᒪᔪᕐᓂᐊᑎᒃᑯᑦ ᑲᑎᒪᔨᖏᑦ ᖃᐅᔨᓴᕈᒪᖓᓗᐊᕐᒪᑕ ᖃᓄᖅ ᑕᒪᒃᑯᐊ ᓇᓄᐃᑦ 
ᕿᑐᕐᖏᐅᐸᒻᒪᖔᑕ. ᑐᑭᓯᔪᒪᖓᓗᐊᖅᑐᖓ ᑖᒃᑯᐊ ᐱᓕᕆᕕᒋᔭᖓ ᑕᒪᒃᓱᒥᖓ ᑲᒪᒋᔭᖃᓕᕐᒪᖔᑕ. ᖁᔭᓐᓇᒦᒃ. 
ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᓇᓗᓇᕈᓐᓃᖅᑐᖅ ᑭᓱᑐᐃᓐᓇᕐᓂ 
ᓄᐊᑦᑎᔪᒪᒐᓗᐊᕋᑦᑕ ᐊᑐᕐᓗᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑕᒪᒃᑯᓄᖓ ᓇᓄᕐᓄᑦ ᐅᐱᓐᓇᕋᓂ ᑕᐃᒃᑯᐊ 
ᐊᖑᓇᓱᒃᑎᐅᔪᑦ ᖃᐅᔨᒪᓂᖃᕐᒪᑕ ᑕᒪᒃᑯᓂᖓ. 
 
ᖃᐅᔨᒋᐊᕈᓐᓇᖅᑐᖓ ᑕᒪᓐᓇ ᐱᓕᕆᐊᖑᔪᖅ ᖃᓄᐃᓕᐅᖅᑕᐅᓕᕐᒪᖔᖅ. ᑕᐃᒪᓕ ᐊᐱᖅᑯᑎᖓ ᖃᐅᔨᒋᐊᓛᖅᐸᕋ 
ᐊᒻᒪᓗ ᑭᐅᓛᕐᓗᒍ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑕᒪᓐᓇ ᖃᐅᔨᒋᐊᓚᐅᕐᓗᓂᐅᒃ ᑭᐅᓛᖅᑕᖓ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᐅᐃᐊᓕᒻᔅ. 
 
ᐊᐱᖅᑯᑦ 479-1(6): ᓇᓐᓄᑦᑕᐅᔪᓐᓇᖅᑐᓂᑦ ᐋᖅᑮᖃᑦᑕᕐᓂᖅ 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᐊᐱᕆᔪᒪᔪᖓ ᒥᓂᔅᑕᒧᑦ ᐃᑯᐱᒡᕕᓕᕆᔨᒃᑯᓐᓄᑦ. 
 
ᐱᓇᓱᐊᕈᓯᐅᓚᐅᖅᑐᒥ, ᒪᓕᒐᓕᐅᖅᑎᑦ ᐅᖃᐅᓯᖏᑎᒍᑦ ᐅᖃᒪᐅᕋᒪ ᓇᓄᐃᑦ ᖁᑦᑎᑦᑐᒥ ᒥᒃᓵᓄᑦ. ᑕᑉᐸᓂᑦᑕᐅᖅ 
ᓇᓐᓄᒐᓱᐊᖃᑦᑕᕐᒥᒻᒪᑕ. ᒥᓂᔅᑕᐅᔪᖅᒻ ᖃᐅᔨᒪᔪᖅ ᑕᒪᒃᑯᐊ ᓇᓐᓄᒐᓱᐊᖅᐸᒃᑐᑦ ᖃᓪᓗᓈᓂᑦ ᐊᒃᓱᐊᓗᒃ 
ᐃᑲᔪᖅᐸᒻᒪᑕ ᓄᓇᓕᐅᔪᓄᑦ. 
 
ᐊᐱᖅᑯᑎᒋᔪᒪᔭᕋ ᒥᓂᔅᑕᐅᔪᒧᑦ, ᖃᓄᖅ ᐊᒥᓱᔭᕆᐊᖃᕐᓂᖏᓐᓂᒃ ᐋᖅᑭᒃᓱᐃᖃᑦᑕᕐᒪᖔᑕ ᓇᓄᕐᓄᑦ ᓂᕕᖓᑖᓄᑦ. 
ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓇᓐᓄᒃᑕᐅᔪᓐᓇᖅᑐᑦ ᐊᖅᑭᒃᑕᐅᕙᒃᑐᑦ ᒪᓕᒃᑐᒋᑦ 
ᓇᓄᓕᕆᔨᐅᑉ ᖃᐅᔨᓴᕐᓯᒪᓂᖏᑦ ᐊᒻᒪᓗ ᓇᓄᕐᓂ ᓇᓴᐅᔪᖃᓚᐅᕐᒥᒻᒪᑕ ᑕᓪᓗᕈᑎᐅᑉ ᐃᒪᖓᓂ ᒫᓐᓇᒫᕈᓗᒃᑯᑦ. 
 
ᑕᒪᒃᑯᐊ ᓈᓴᐅᑎᖏᑦ ᐱᕙᒃᑕᕗᑦ ᒪᓕᖃᑦᑕᖅᑐᑦ ᑕᒪᒃᑯᓂᖓ ᓇᓴᐃᓕᐅᔪᐅᓂᒃ ᐱᔭᐅᖃᑦᑕᓚᐅᖅᑐᓂᒃ, 
ᐱᓕᕆᖃᑎᖃᖃᑦᑕᖅᑐᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᑦ ᑕᒪᒃᑯᐊ ᐊᒥᓱᔪᓐᓇᕐᓂᖏᑦ 
ᐋᖅᑭᒃᓱᕋᐃᒐᑦᑎᒍᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐅᐃᓕᐊᒻᔅ. 

ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖃᖓ ᑭᖑᓪᓕᖅᐹᒥᒃ ᓇᓴᐃᓂᖃᓚᐅᖅᐸᑦ ᖁᑦᑎᑐᒥ ᓇᓄᕐᓂᒃ? 
ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᑎᑎᕋᕐᓯᒪᔪᓂᒃ ᐱᓯᒪᔪᖓ ᓇᓗᓇᐃᕐᓯᓯᒪᔪᓂ 
ᑲᒪᔨᐅᔪᑦ ᓴᓇᐃᓂᕆᓚᐅᕐᓯᒪᖏᓐᓂᒃ. ᑕᐃᒃᑯᐊ ᓇᓴᐃᖃᑦᑕᓲᖑᔪᑦ ᐊᕐᕋᒍᑦ ᖁᓕ 15-ᓗᓐᓂᑦ ᐊᓂᒍᕋᐃᒻᒪᑕ 
ᐅᐱᓐᓇᕋᓂ ᐊᒃᓱᐊᓗᒃ ᐊᑭᑐᔪᖅ ᓇᓴᐃᓪᓗᓂ. ᑕᐃᒪ ᑭᐅᔪᓐᓇᓚᖅᑕᕋ ᒪᓕᒐᓕᐅᖅᑎᐅᔪᖅ ᖁᑦᑎᑦᑐᒧᑦ ᖃᖓᒃᑯᑦ 
ᑭᖑᓪᓕᖅᐹᒥᒃ ᓇᓴᐅᓚᐅᕐᒪᖔᑕ ᑕᓪᓗᕈᑎᐅᑉ ᐃᒪᖓᓂ ᑭᓯᐊᓂᓕ ᓱᖅᑯᐃᓱᑦᑎᐊᕈᒪ ᐅᐊᑦᑎᐊᕈᐊᓗᓗᐊᓐᖏᑦᑐᖅ 
ᑕᐃᒃᑯᐊ ᒥᐊᓕᒐᐅᔪᒃ ᒪᕐᕈᒃ ᓇᓐᓄᒐᓱᐊᕆᐊᕈᓐᓇᓚᐅᕐᒪᑎᒃ ᐊᒻᒪᓗ ᑕᐃᒃᑯᐊ ᓇᓄᕋᖏᑦ 
ᓄᓇᒥᓐᓄᕈᑎᔪᓐᓇᓚᐅᖅᑐᒋᑦ. ᖁᔭᓐᓇᒦᒃ. 
 
ᐅᖃᖅᑎ: ᐃᓚᒋᐊᕈᑦ. ᐅᐃᓂᐊᖅᖦ 
 
ᐅᐃᓕᐊᒻᔅ (ᑐᓴᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ ᑭᐅᑦᑎᐊᕋᕕᑦ. ᓱᖅᑯᐃᒋᔭᒃᑯᑦ, ᐃᑯᐱᒡᕕᓕᕆᔨᒃᑯᑦ 
ᐅᑎᖅᑎᑦᑎᓚᐅᖅᑐᑦ $20 ᑕᐅᓴᓂᒃ ᖃᐅᔨᓴᕈᑎᒃᓴᓄᑦ. 
 
ᑕᐃᒃᑯᐊ ᐅᑎᖅᑎᑕᐅᓚᐅᕐᒪᑕ ᑮᓇᐅᔭᐃᑦ ᑕᐃᒪᒃ ᐊᐱᕆᓚᕿᕗᖓ. ᓇᓴᐅᔭᕋᐃᒻᒪᑕ ᓇᓄᕐᓂᒃ ᐊᒻᒪᓗ ᐊᓯᖏᓐᓂᒃ 
ᓇᓐᓄᒐᒃᓴᐅᔪᓂᒃ ᐊᒥᓱᓂᖏᓐᓂᒃ ᐱᑎᑦᑎᕙᒃᑐᑎᒃ, ᑕᐃᒃᑯᐊ ᐃᓄᐃᑦ ᓄᓇᓕᐅᔪᑦ ᐃᓚᐅᑎᑕᐅᕙᒃᐸᑦ? ᖁᔭᓐᓇᒦᒃ. 
ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱ. 
 
ᒥᓂᔅᑕ ᐅᓛᔪ ᐊᑭᓱ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐱᓕᕆᖃᑎᒋᔭᕗ ᓄᓇᕗᒥ ᐆᒻᒪᔪᓕᕆᔨᑯ ᐊᐅᓚᑦᓯᔨᖏᑦᑕ 
ᑲᑎᒪᔨᖏᑦ ᑖᒃᑯᓄᖓ ᓇᓄᖅᓄᑦ ᖃᐅᔨᓴᖅᓂᐅᔪᓂ, ᑭᓯᒥ ᒫᓐᓇᓂᓴᐅᔪ ᐊᖏᕈᑎᐅᓯᒪᔪᒥ ᐱᓕᕆᖃᑎᒌᓐᓂᐊᕐᓱᑕ 
ᐊᔾᔨᒋᑦᓯᐊᖏᑕᖓᓄ ᐱᓕᕆᓯᒪᓂᕆᔭᑎᖕᓄᑦ ᒫᓐᓇᒧᓄᑦ. 
 
ᖃᐅᔨᒪᑎᑦᓯᒋᐊᖅᑐᒍᑦ ᓄᓇᓕᐅᔪᓂ ᐱᒋᐊᕐᕕᖃᕐᓱᑎ ᑲᑎᑎᓂᐊᕐᓗᒋᑦ ᐃᒪᐃᒻᒪ ᐊᖏᕈᑎᐅᔪᒧ ᒫᓐᓇᖃᒥᓗ 
ᐱᑕᖃᓱᑕ ᑲᑎᖓᔪᓂ ᓄᓇᓕᖕᓂᓂᐊᕐᑐᓄ ᐊᐱᖅᓱᓇᕐᓗᑎ ᐅᑯᓄᖓ ᐃᓚᒋᐊᕈᑎᓄ ᑐᑭᓯᔾᔪᑎᓄᑦ. 
ᖃᐅᔨᒪᒋᐊᖅᓗᒋᑦ ᑕᒪᖅᒥ ᑕᒪᐃᓂ 26ᓂ ᓄᓇᓕᐅᔪᓂ ᐃᓚᒋᓕᐅᑎᓯᒪᓂᐊᖅᓱᑎ ᐃᓗᐊᓄᑦ ᐃᓚᒋᐊᒍᑎᓄᑦ 
ᐃᓕᖓᔪᓂ ᐊᖏᕈᑎᐅᔪᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ ᐃᓚᒋᐊᕈᑏᑦ. ᑭᖑᓪᓕᖅᐹᒥ ᐃᓚᒋᐊᕈᑏᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᑦᓱᒍ ᒥᓂᔅᑕ ᑭᐅᓂᕆᔭᖓᓄᑦ. ᐊᐱᖁᑎᑦᓴᖃᕐᑐᖓ 
ᐃᓕᖓᔪᒥ ᐊᖏᕈᑎᐅᓯᒪᔪᒧ, ᖃᖓᒃᑯᓪᓕ ᐱᔭᕇᖅᑕᐅᓂᖃᓂᐊᖃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱ. 
 
ᒥᓂᔅᑕ ᐅᓛᔪ ᐊᑭᓱ (ᑐᓵᔨᑎᒍ): ᐱᔭᕇᕆᐊᖃᓐᓂᐊᕐᑕᕗᑦ ᑕᕝᕙᓂ ᐊᕐᕌᒍᒥ, ᐱᕙᓪᓕᐊᓯᒪᓪᓗᑕ 
ᐳᓚᕋᑉᐸᓪᓕᐊᓯᒪᓪᓗᑕ ᓄᓇᓕᐅᔪᓄᑦ ᑕᕝᕙᓂ ᐅᑭᐅᖅᒥ. ᐃᓚᖓᓐᓂ, ᐱᔾᔪᑎᒋᑦᓱᓂᐅ ᓯᓚᕆᔭᕗᑦ  

ᐅᖓᖅᕙᕆᐊᕆᐊᖃᓚᐅᕐᓯᔪᑦ ᐃᓚᖏᑦ ᓄᓇᓕᖕᒧ ᐳᓛᕆᐊᓐᓂᐅᔪᑦ, ᑭᓯᒥ ᖃᐅᔨᒪᖁᑦᓱᒍ ᑲᑎᒪᔨ ᐃᒪᐃᒻᒪ 
ᑕᒪᓐᓇᓗ ᐱᔭᕇᖅᓂᖃᕐᓱᑎᒍ ᑕᕝᕙᓂ ᐊᕐᕌᒍᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ. ᐅᖃᒃᑯᑦ ᐊᐱᖁᑎᑦᓴᐃᑦ. ᐃᖅᑭᑦᑐᖅ. 
 
ᐊᐱᖅᑯᑦ 480-1(6): ᐱᓕᕆᖃᑎᖃᕐᓂᖅ ᓄᓇᓕᓐᓂ ᐋᓐᓂᐊᖅᑐᓕᕆᔨᓂᑦ 
 
ᐃᖅᑭᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒥᓂᔅᑖ ᐋᓐᓂᐊᖃᓐᓇᖏᑦᑐᓕᕆᔨᑯ ᐃᓄᓕᕆᔨᑯᓪᓗ 
ᐅᖃᖅᓯᒪᒻᒪᑕ ᒥᑦᓵᓄᑦ ᐳᕙᓪᓗᖕᓂᐅᑉ ᐊᒻᒪ ᐃᓄᓕᕆᔨᑯ ᐱᓇᓱᐊᕈᓯᒋᑦᓱᓂᐅᒃ ᓱᓕᑦᓱᓂᓪᓗ ᐃᒪᐃᓕᑎᓪᓗᒍ 
ᐅᖃᖅᑕᖓᓄᑦ 
 
ᐅᖃᖅᓯᒪᑦᓱᖓᓗ ᐊᒥᓱᐊᖅᑎᐅᓕᕐᑐ, ᐃᓄᐃᑦ ᐃᓪᓗᓕᖕᒥ ᐃᓚᒋᔭᐅᕙᖏᒻᒪᑕ ᓴᕿᑐᖃᕋᐃᒻᒪᑦ ᓇᓪᓕᐊᓄᑦ 
ᑕᒪᒃᑯᓄᖓᒐᓚᓪᓗ ᐱᔨᑦᓯᖅᑕᐅᓂᖏᓄᑦ. ᐋᓂᐊᓯᐅᖅᑕᐅᒋᐊᓕ ᐅᑕᕿᕙᑦᓱᓂ ᒥᑦᓴᓯᐅᓗᒍ ᒪᕐᕉᒃ ᐱᓇᓱᐊᕈᓰᖕᓄᑦ 
ᓯᕗᖓᒍᑦ ᑕᑯᔭᐅᕕᑦᓴᖃᖏᓐᓂᐊᓂ ᓈᒻᒪᑦᓯᑕᐃᓐᓇᕐᒪᓪᓗ ᑕᑯᔭᐅᕕᑦᓴᖓ ᓘᑦᑖᕕᖕᒥ ᐅᕝᕙᓗ ᐋᓐᓂᐊᓯᐅᖅᑎᒥ, 
ᐃᒪᐃᓯᕙᑦᓱᑎᓪᓗ ᐊᐅᓪᓚᕆᐊᖃᓯᑦᓱᓂ ᐃᖃᓗᖕᓄ ᑐᐊᕕᐅᔾᔭᐅᑦᓱᓂ ᐱᓕᕆᔭᐅᓂᐊᖅᒪ ᐋᓐᓂᐊᓂᕆᔭᖓᓄᑦ. 
 
ᐱᓕᕆᖃᑎᒋᕙᑉᐱᓯᐅᒃ ᑐᕌᖓᓗᐊᕐᑐᒥ ᐃᓄᖕᒧᑦ ᑕᑉᐹᓂ ᐃᓪᓗᓕᖕᒥ ᐅᕝᕙᓗ ᐱᓕᕆᔭᖃᕐᐸᑉᐱᑦ ᑕᒫᓃᑦᓱᑎ 
ᐊᐅᓚᑦᓯᓂᕆᔭᖅᓂᐅᕕᑦ ᐊᑑᑎᓪᓗᑎ? 
 
ᐅᖃᖅᑎ: ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑲᑎᒪᔨ ᓴᖀᓯᒪᓕᖅᑐ ᐃᓚᖏᓐᓄ ᐃᓱᒫᓘᑎᐅᔪᓄᑦ 
ᐃᓚᒋᑦᓱᓂᒋᑦ ᐃᓱᒫᓘᑎᐅᔪᐃᑦ ᒥᑦᓵᓄᑦ ᐅᖁᒪᐃᓂᓐᓂᐊᖅᕕᖕᒧ ᐃᓪᓗᓕᖕᒥ. ᐅᖃᖅᑏ, ᐱᕕᖃᖅᓯᒪᓂᑰᓪᓗᖓ 
ᐅᖃᖃᑎᒋᓯᒪᓪᓗᒍ ᓘᑦᑖᕕ ᕘᑳ ᐃᓪᓗᓕᖕᒦᓚᐅᕐᑐ ᐱᓇᓱᐊᕈᓯᐅᔪᔪᒥ ᐱᓕᕆᔭᖃᖅᓱᓂ ᐃᓚᖏᓐᓂ ᑕᑯᑦᓱᓂ 
ᑕᑯᔭᕆᐊᓕᖏᓐᓄᑦ ᐃᒪᐃᒻᒪᓪᓗ ᑲᑎᒪᔨᐅᑉ ᐅᖃᐅᓯᕆᔭᖏᓐᓄᑦ. 
 
ᐊᒻᒪᓗᑦᑕᐅᖅ, ᐅᖃᖅᑏ, ᐊᐅᓚᑦᓯᔨᖃᖅᓱᑕ ᕿᑭᑦᑖᓗᖕᒥ ᐊᕕᑦᓯᒪᓂᖏᑎᒍ ᐅᑯᓄᖓ ᐋᓐᓂᐊᖃᓐᓇᖏᑦᑐᓕᕆᔨᑯ 
ᐃᓄᓕᕆᔨᑯᓪᓗ ᐃᓪᓗᓕᖕᒥ ᑲᑎᖃᑎᖃᖅᓱᑎ ᐃᓚᒋᑦᓱᓂᒋᑦ ᕼᐊᒻᓚᑦ ᐱᓇᓱᐊᖅᓱᑎ ᖃᓄᐃᒋᐊᖅᓗᑎ ᐃᓚᖏᓐᓄᑦ 
ᐃᓱᒫᓘᑎᒋᔭᖅᓄᑦ ᓴᕿᐅᑎᔭᐅᓯᒪᔪᓄᑦ ᓯᕗᒧᑦᑎᒋᐊᕐᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᐅᖃᖃᐅᑦᓱᑎᓪᓗ ᐃᒪᐃᒻᒪ ᑖᓐᓇ ᐊᑕᐅᓯᖅ 
ᐃᓪᓗᓕᖕᒨᕐᑐᒥᓂᐅᒋᐊᖓᓄᑦ, ᖃᖓᐅᓐᓂᕐᒪᓪᓕ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓘᑦᑖᖅ ᕘᑕ ᐃᓪᓗᓕᒻᒦᓚᐅᕐᒪᑦ ᐱᓇᓱᐊᕈᓯᐅᓚᐅᖅᑐᒥᑦ 
ᐋᓐᓂᐊᔪᓂᒃ ᑕᑯᔭᖅᑐᖅᑐᓂ ᐊᓯᖏᓐᓂᓪᓗ, ᐅᖃᖅᑏ, ᐃᓱᒫᓘᑎᒋᔭᖓ ᒪᓕᒐᓕᐅᖅᑎᐅᑉ ᐋᓐᓂᐊᕕᐅᑉ 
ᖃᓄᐃᓐᓂᖓᓂᑦ ᐱᖓᓱᐃᓐᓇᕈᖅᓯᒪᒻᒪᑕ ᐋᓐᓂᐊᓯᐅᖅᑏᑦ ᒪᓕᒐᓕᐅᖅᑎ ᐅᖃᖅᓯᒪᒻᒪᑦ ᑕᕝᕙᓂ ᒪᓕᒐᓕᐅᕐᕕᒻᒥ, 
ᑕᓪᓕᒪᕈᒃᑲᓐᓂᓚᐅᕐᒪᑕ. ᑐᑭᒧᐊᖅᑎᖓᑦ ᕿᑭᖅᑖᓗᒻᒧᑦ ᑕᐃᑲᓃᖃᑕᐅᖅᑰᓚᐅᕐᒪᑦ ᐱᖓᓲᑦ ᐱᓇᓱᐊᕈᓰᑦ 
ᓈᓕᖅᑎᓪᓗᒋᑦ ᐅᖃᐅᓯᖃᖅᑐᓂ ᕼᐋᒻᒪᓚᐅᔪᑦ ᒥᒃᓵᓄᑦ ᑲᑎᖃᑎᖃᖅᑐᓂᓗ ᐃᖅᑲᓇᐃᔭᖅᑎᓂᒃ 
ᐋᖅᑮᒋᐊᕈᓐᓇᕐᒪᖔᖅ ᐃᓱᒫᓘᑎᐅᔪᓂᑦ ᓴᖅᑭᑕᐅᓯᒪᔪᓂᒃ ᑕᕝᕙᓂ ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐃᖅᑭᑦᑐᖅ. 

ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᕙᖓ ᑕᑯᓐᓇᖅᑕᖓᒍᑦ ᐃᓪᓗᓕᒻᒥᐅᑦ ᑐᐊᕕᕐᓇᖅᑐᒦᑉᐳᑦ. 
 
ᑕᒪᓐᓇ ᓯᕗᓪᓕᖅᐸᐅᓐᖏᒻᒪᑦ ᑕᐃᒪᐃᑦᑐᓂᒃ. ᐊᑕᐅᓯᐊᕐᓇᓂ ᑕᐃᒪᐃᖃᑦᑕᖅᓯᒪᓕᕐᒪᑦ. ᑎᒥᓂᒃ 
ᖃᐅᔨᓴᑦᑎᐊᖃᑦᑕᖅᐸᑕ ᐋᓐᓂᐊᖏᒃᑲᓗᐊᕐᒪᖔᑕ ᑐᐊᕕᕐᓇᑐᒃᑯᑦ ᐊᐅᓪᓚᖅᑎᑕᐅᖃᑦᑕᕋᔭᓐᖏᓚᑦ. ᑕᐃᒪᐃᒻᒪᑦ 
ᐅᖃᐅᓯᕆᕙᕋ ᑕᒪᓐᓇ ᐃᓪᓗᓕᒻᒥᐅᑦ ᑐᐊᕕᕐᓇᖅᑐᒦᒻᒪᑕ ᐃᖅᑲᖅᑐᐃᕕᒃᑰᖅᑎᑦᑎᔪᓐᓇᖅᑐᑎᓪᓗ ᒐᕙᒪᒃᑯᓐᓂᑦ 
ᑲᒪᑦᑎᐊᓐᖏᓐᓂᖏᓐᓄᑦ. ᓘᑦᑖᖅ ᕘᑕ ᑕᐃᑲᓃᑎᓪᓗᒍ, ᓱᔭᖅᑐᖅᓯᒪᓚᐅᖅᐸ ᑕᐃᑲᓃᑎᓪᓗᒍ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓘᑦᑖᖃᕋᑦᑕ, ᐅᖃᖅᑏ, ᐱᔨᑦᓯᖃᑦᑕᖅᑐᓂᒃ ᓄᓇᓕᑦᑎᓐᓂᑦ 
ᓄᓇᕗᒻᒥ.  ᓄᓇᓕᓕᒫᓪᓗ ᓄᓇᕗᒻᒥ ᓘᑦᑖᖃᖅᐳᑦ ᐱᔨᑦᓯᕋᓱᐊᖅᐸᑦᑐᓂᒃ ᓄᓇᓕᓐᓄᑦ.  
 
ᑖᒃᓱᒧᖓᓕ ᑕᐃᓐᓇ ᓘᑦᑖᖅ ᐃᓪᓗᓕᒻᒦᓚᐅᖅᑐᖅ ᐱᓇᓱᐊᕈᓯᐅᓚᐅᖅᑐᒥ ᐊᔾᔨᒌᓐᖏᑦᑐᓂᒃ ᐋᓐᓂᐊᔪᓂᒃ 
ᑕᑯᔭᖅᑐᖅᓯᒪᓚᐅᖅᐳᖅ, ᐅᖃᖅᑏ, ᐅᖃᓪᓚᑦᑖᕈᓐᓇᓐᖏᓚᖓ ᐱᔪᓐᓇᐅᑎᓕᒻᒪᕆᑦᑎᑐᑦ ᑭᒃᑰᓐᓂᕐᒪᖔᑕ ᑕᑯᔭᖏᑦ 
ᐋᓐᓂᐊᒧᑦ, ᑭᓱᑯᑦᑎᒃᑯᑦ ᐋᓐᓂᐊᒻᒪᖔᑕ ᑕᒪᒃᑯᓂᖓᒐᓚᓪᓗ. 
 
ᑕᒪᔾᔭᐅᒻᒥᒻᒪᑕ ᑲᓐᖑᓇᖅᑐᓕᕆᓃᑦ ᐋᓐᓂᐊᕕᓕᐊᖃᑦᑕᖅᑐᓄᑦ ᓘᑦᑖᑦ ᐅᖃᐅᓯᕆᒋᐊᖃᓐᖏᑦᑕᖏᑦ, ᓱᒻᒪᑦ 
ᑕᑯᒻᒪᖔᕐᒥᒋᑦ ᑕᒪᒃᑯᐊᒐᓚᐃᓪᓗ. ᐅᖃᕈᓐᓇᖅᐳᖓᓕ ᓘᑦᑖᖅᑕᖃᓚᐅᕐᒪᑦ ᐃᓪᓗᓕᒻᒥ ᐃᓇᓱᐊᕈᓯᐅᓚᐅᖅᑐᒥ. 
ᐅᖃᖃᑎᒋᖅᑲᐅᕙᕋ ᐅᓪᓛᖅ ᐋᓐᓂᐊᕕᒻᒥ. ᐅᖃᖅᑲᐅᕗᕐᓕ ᐱᓕᕆᐊᒃᓴᓕᒻᒪᕆᒥᓂᐅᓂᕋᖅᑐᓂ ᐃᓪᓗᓕᒻᒥ 
ᐊᒥᓲᓪᓗᑎᒃ ᑕᑯᔭᒃᓴᖏᑦ ᐃᓪᓗᓕᒻᒥ. 
 
ᑕᐃᒪᐃᒻᒪᑦ ᐅᖃᕈᓐᓇᖅᐳᖓ ᑕᐃᑲᓃᓚᐅᕐᒪᑦ ᐱᓕᕆᐊᖃᖅᑐᓂ ᐋᓐᓂᐊᕕᓕᐊᖅᓯᒪᔪᓂᒃ ᐊᒻᒪ ᖃᓄᐃᖁᒻᒪᖔᕐᒥᒋᑦ 
ᐅᖃᐅᑎᓪᓗᓂᒋᑦ ᓲᕐᓗ ᐄᔭᒐᕆᐊᖃᕐᓂᖅᐸᑕ.  ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᑭᖑᓪᓕᖅᐹᒥᑦ ᐃᓚᒋᐊᕈᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᔾᔪᑎᒋᓪᓗᒍ ᑕᒪᓐᓇ, ᑕᐃᒪᐃᒻᒪᑦ ᖃᐅᔨᕗᖓ 
ᑭᓱᑯᑦᑎᓕᕆᔨᐅᓪᓗᓂ ᑎᑭᓚᐅᕐᒪᑦ. ᐅᖃᐅᓯᖃᓐᖏᓚᖓ ᖃᓄᐃᑦᑐᓂᒃ ᐋᓐᓂᐊᖃᕐᒪᖔᑕ. 
 
ᐊᐱᖅᑯᑎᒐᓕ ᐊᓐᓂᐊᔪᑦ ᐅᑕᖅᑭᒋᐊᓖᑦ ᐱᖓᓱᓂᑦ ᐅᕝᕙᓘᓐᓃᑦ ᑎᓴᒪᓂᑦ ᐅᓪᓗᓂᒃ ᐅᑕᖅᑭᓚᐅᖅᑐᑎᒃ 
ᑕᑯᔭᐅᓕᑕᐃᓐᓇᐸᒻᒪᑕ ᐋᓐᓂᐊᓯᐅᖅᑎᒧᑦ. ᐅᖃᖅᑏ, ᐊᐱᖅᑯᑎᒐᓕ ᖃᓄᖅ ᐱᔨᑦᓯᖅᑎᐊᕐᓂᖅᓴᐅᔪᓐᓇᖅᐱᑕ 
ᐃᓪᓗᓕᒻᒥᐅᓄᑦ. 
 
ᑖᓐᓇ ᓘᑦᑖᖅ ᑕᐃᑲᓃᓚᐅᓐᖏᒻᒪᑦ ᐋᖅᑮᒋᐊᕆᐊᖅᑐᖅᑐᓂ ᐱᔨᑦᓯᕐᓂᐅᔪᓂᑦ. ᐊᐱᖅᑯᑎᒐᓕ ᒥᓂᔅᑕᒧᑦ ᓘᑦᑖᖅ 
ᑕᐃᑯᓐᖓᓚᐅᕐᒪᖔᖅ ᐱᔨᑦᓯᖅᑎᐊᕐᓂᖅᓴᐅᔭᖅᑐᖅᑐᓂ ᐅᕝᕙᓘᓐᓃᑦ ᖃᐅᔨᓴᕆᐊᖅᑐᖅᑐᓂ ᐱᔨᑦᓯᕐᓂᐅᔪᓂᑦ 
ᓄᓇᓕᒻᒥᐅᓄᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓘᑦᑖᖅ ᐳᓚᕋᕐᓂᖓᓄᑦ ᐳᓚᕋᖃᑦᑕᐃᓐᓇᓲᖑᒻᒪᑕ 
ᑕᐃᑲᓃᒡᒍᑎᖃᓚᐅᖅᐳᖅ ᓄᓇᓕᖓᓐᓄᑦ ᑕᑯᔭᖅᑐᖅᑐᑦ ᐋᓐᓂᐊᔪᓂᒃ. ᐅᖃᖅᑏ, ᑕᒪᓐᓇ ᐱᔾᔪᑎᒋᓪᓗᒍ 
ᐃᓪᓗᓕᒻᒦᓚᐅᖅᐳᖅ. ᓘᑦᑖᖅ ᑕᐃᑲᓃᓚᐅᖅᐳᖅ ᑕᑯᔭᖅᑐᖅᑐᓂ ᐋᓐᓂᐊᔪᓂᒃ ᐱᓇᓱᐊᕈᓯᐅᓚᐅᖅᑐᒥ. 
ᐅᖃᖃᑎᒋᖅᑲᐅᕙᕋᓗ ᐅᓪᓛᖅ. ᐊᐱᖅᓱᖅᑐᒍ ᖃᓄᐃᒻᒪᖔᑕ ᑕᐃᒫᒐᓚᓪᓗ. 

ᑕᐃᑲᓃᓚᐅᓐᖏᓚᖅ ᐱᑐᐃᓐᓇᐃᓐᖏᑦᑐᓂᒃ ᑕᑯᔭᖅᑐᖅᑐᓂ ᑕᐃᒫᒐᓚᓪᓘᓐᓃᑦ. ᐃᓱᒫᓘᑎᒋᔭᖓ ᑲᑎᒪᔨᐅᑉ 
ᐱᔾᔪᑎᖃᓗᐊᖅᐳᖅ ᐋᓐᓂᐊᕕᐅᑉ ᒥᒃᓵᓄᑦ ᐃᓪᓗᓕᒻᒥ ᐅᖃᐅᓯᕆᓯᒪᔭᖓ ᐊᒻᒪ ᓱᓕᑦᑎᐊᖅᑐᓂ. ᑭᖑᕙᕆᐊᖅᓯᒪᒻᒪᑦ 
ᐃᓪᓗᓕᒻᒧᑦ ᐱᔾᔪᑎᒋᓪᓗᒍ ᐱᖓᓱᓂᑦ ᐋᓐᓂᐊᓯᐅᖅᑎᓂᒃ ᐊᒥᒐᖅᓴᕐᒪᑕ. ᐅᖃᖅᓯᒪᒐᒪᐃᓛᒃ ᑕᕝᕙᓂ 
ᒪᓕᒐᓕᐅᕐᕕᒻᒥ ᑕᓪᓕᒪᐅᓕᒃᑲᓐᓂᕆᐊᖃᕋᓗᐊᕐᒪᑕ ᐋᓐᓂᐊᓯᐅᖅᑏᑦ. ᐊᐅᓚᑦᑎᔩᑦ ᑐᑭᒧᐊᖅᑎᖓᑦ 
ᑕᐃᑯᓐᖓᖅᑎᓯᒪᓚᐅᖅᐸᕗᑦ ᖃᐅᔨᒋᐊᖅᑐᖅᑐᓂᒃ ᖃᓄᖅ ᐃᓱᒫᓘᑎᖃᕐᒪᖔᑕ. ᑲᑎᖃᑎᖃᓚᐅᖅᐳᖅ 
ᕼᐋᒻᒪᓚᒃᑯᓐᓂᑦ. ᐅᖃᖅᑏ, ᑲᑎᒪᔨ ᐃᓱᒫᓘᑎᖃᖅᐸᑦ ᑭᓱᓪᓚᑦᑖᓂᒃ ᐅᕙᓐᓄᑦ ᐅᖃᕈᓐᓇᖅᐳᖅ ᑎᑎᖅᑲᑎᒍᑦ 
ᕿᒥᕐᕈᓕᕋᔭᖅᐸᕋᓗ. ᐅᖃᐅᓯᖃᖅᑲᐅᒻᒥᒻᒪᑦ ᐅᕙᓐᓄᑦ ᐊᓯᐊᑕ ᒥᒃᓵᓂᑦ ᐅᓪᓛᖅ ᕿᒥᕐᕈᕙᕗᓪᓗ ᑕᐃᓐᓇ 
ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᒃᓯᒃᑯᑦ ᐊᐱᖅᑯᑏᑦ. ᐊᕐᕚᕐᓗᒃ 
 
ᐊᐱᖅᑯᑦ 481-1(6): ᑮᓇᐅᔭᒃᓴᐃᑦ ᓴᓪᓕᓂ ᐊᖅᑯᓯᐅᕐᕕᒻᒧᑦ 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᔪᖓ ᒥᓂᔅᑕᒧᑦ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ ᐊᒻᒪᓗ 
ᐃᖏᕐᕋᖃᑦᑕᖅᑐᓕᕆᔨᒃᑯᓐᓄᑦ. ᓯᕗᓪᓕᖅᐹᒥᒃ ᒥᓂᔅᑕᐅᔪᖅ ᖃᐅᔨᒪᓂᐊᕐᒪᑦ, ᐊᕐᕌᒍᑕᒫᑦ ᑕᒪᒃᑯᐊ ᐊᖅᑯᑎᐅᔪᑦ 
ᐱᐅᓯᒋᐊᖅᑕᐅᓱᓐᖑᒻᒪᑕ ᐊᒻᒪᓗ ᐃᒪᓐᓇᐸᓗᒃ 68 ᑭᓚᒥᑕᒥ ᑕᑯᓂᖃᕐᓕᕐᒪᑦ ᐊᖅᑯᑎᐅᔪᖅ. ᐊᒥᓱᕈᒃᑲᓐᓂᓚᐅᕐᒪᑕ  
ᐳᓛᕆᐊᖅᑐᑦ ᐊᒻᒪᓗ ᑕᒪᒃᑯᐊ ᐊᐅᓪᓚᐅᔾᔭᐅᕙᒃᑐᑦ ᓄᓇᓕᓐᓄᖃᑦᑕᓚᐅᖅᑐᑦ. 
 
ᑕᒪᓐᓇ ᐊᖅᑯᑎᐅᔪᖅ ᐊᑐᖅᑕᐅᒻᒪᕆᖃᑦᑕᕐᒪᑦ ᐃᓐᓇᕆᔭᑦᑎᓐᓂᒃ, ᐊᒻᒪᓗ ᑕᒪᒃᑯᓄᖓ ᐃᓄᓐᓄᑦ ᐊᐅᓪᓛᖅᑐᓄᑦ 
ᐊᐅᔭᒃᑯᑦ. ᐊᒃᓱᐊᓗᒃ ᑕᐃᓐᓇ ᐃᑲᔪᕐᓂᖃᕐᓯᒪᓕᖅᑐᖅ ᓴᓪᓕᕐᒥᐅᕗᑦ. ᓴᓪᓕᕐᒥᐅᑕᐅᔪᑦ ᑲᐅᔨᒍᒪᒐᓗᐊᕐᒪᑕ 
ᑮᓇᐅᔭᓂᒃ ᓴᓂᕐᕙᖅᑕᐅᔪᖃᕐᓂᐊᕐᒪᖔᖅ ᑕᐃᒃᑯᐊ ᐊᖁᑎᐅᔪᖅ ᑕᑭᓪᓕᒋᐊᖅᑕᐅᓂᖓᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎᐅᔪᖅ ᐊᐱᕐᓱᕐᒪᑦ 
ᑕᒃᓱᒥᖓ. ᐃᒃᓯᕙᓕᕋᒪ ᐊᑯᓂᑲᓪᐅᔪᖅ, ᖁᔭᓐᓇᒦᒃ. ᐊᕐᕚᕐᓗᒃ. 
 
ᐊᖅᑯᑎᐅᔪᑦ ᐱᒻᒪᕆᐅᒻᒪᑕ ᓄᓇᕗᒻᒥ ᐃᓄᖏᓐᓄᑦ. ᐅᖃᐅᑦᔭᐅᖃᑦᑕᕐᓯᒪᓕᕋᒪ ᐊᑕᐅᓯᐊᕐᓇᖓ ᑕᐃᓐᓇ 
ᐊᖅᑯᑎᐅᔪᑦ ᐊᒃᓱᐊᓗᒃ ᑐᓱᒋᔭᐅᒻᒪᑦ ᓄᓇᕗᒻᒥ ᓄᓇᓕᓕᒫᓂ. ᐊᒥᓱᕈᖅᐸᓪᓕᐊᑐᐃᓐᓇᕐᒪᑕ ᓄᓇᓕᓐᓂ ᒐᕙᒪᐅᔪᖅ 
ᑮᓇᐅᔭᓂᒃ ᕿᓂᖅᑐᑦ ᓯᓚᑎᑦᑎᓐᓂᑦ ᑕᐃᒃᑯᐊ ᓄᓇᖏᑕ ᓯᓚᑖᓄᕈᑕᐅᔪᑦ ᐊᖅᑯᑎᐅᔪᑦ ᑕᑭᓪᓕᒋᐊᖅᑕᐅᖁᓪᓗᒋᑦ. 
 
ᑐᓴᖅᐸᓪᓕᐊᖃᑦᑕᑐᐃᓐᓇᓕᕐᒥᒐᑦᑕ ᓄᓇᓕᐅᔪᑦ ᐊᒥᓱᓂᒃ ᐊᖁᑎᓕᐅᕈᒪᔪᓂ ᐃᖃᓪᓕᐊᕐᕕᒋᕙᒃᑕᖏᓐᓄᑦ ᐊᒻᒪᓗ 
ᐅᐱᕐᖏᕕᒋᕙᒃᑕᖏᓐᓄᑦ. ᐅᖃᖅᑎ. ᐃᑲᔪᖅᑕᐅᓗᑕ ᑲᓇᑕᐅ ᒐᕙᒪᒃᑯᖏᓐᓂᑦ, ᐊᕐᕋᒍᓄᑦ ᑕᓪᓕᒪᓄᑦ 
ᑮᓇᐅᔭᖃᖅᑎᑕᐅᓂᕐᒧᑦ ᐃᒪᓐᓇᓂᒃ $6.7 ᒥᓕᐊᓐ. ᑕᐃᒃᑯᐊ ᐊᑐᖅᑕᐅᔾᔭᖏᑦᑐᑦ ᐊᖅᑯᑎᓕᐅᑐᐃᓐᓇᓂᕐᒧᑦ 
ᐊᑐᖅᑕᐅᓂᐊᖅᑐᖅ ᐃᖏᕐᕋᖃᑦᑕᓂᕐᒧᑦ ᐃᒪᒃᑯᑦ, ᓄᓇᑯᑦ ᐊᒻᒪᓗ ᖃᖓᑕᓲᒃᑯᑦ. 
 
ᑕᐃᒪᓕ ᐃᓱᒪᔪᖓ ᓴᓂᕐᕙᐃᔪᓐᓇᕐᓂᐊᖅᑐᒍᖅᑲᐃ ᓇᓗᓇᐃᕐᓯᒪᔪᓂ ᑮᓇᐅᔭᓂᒃ ᓴᓇᔭᐅᓂᖏᓐᓄᑦ ᐊᖁᑎᐅᔪᑦ 
ᑕᐃᒃᑯᐊ ᑮᓇᐅᔭᖁᑎᒃᑲ ᐊᖏᖅᑕᐅᑉᐸᑕ. ᑐᓴᖃᑦᑕᕐᓯᒪᒐᑦᑕ ᐊᑕᐅᓯᐊᕐᓇᑕ ᒥᑦᑎᒪᑕᓕᒻᒥ, ᓴᓕᕋᔭᒻᒥᒃ, ᐃᓪᓗᓕᒻᒥ 
ᐊᒻᒪᓗ ᐊᓯᖏᓐᓂᒃ ᓄᓇᓕᐅᔪᓂᒃ, ᑭᓯᐊᓂᓕ ᑖᓐᓇ ᒪᓕᒐᓕᐅᖅᑎ ᐊᒃᓱᕈᕐᓯᒪᔪᒻᒪᕆᐅᒻᒪᑦ 
ᑕᑭᓪᓕᒋᐊᖅᑕᐅᓂᖓᓄᑦ ᐊᖅᑯᑎᐅᔪᖅ ᓴᓪᓕᓂ. 

ᐅᖃᕈᓐᓇᖅᑐᖓ ᒪᓕᒐᓕᐅᖅᑎᒧᑦ ᐊᒃᓱᕈᑦᑎᐊᕋᓱᐊᕐᓂᐊᖅᑐᒍᑦ ᑮᓇᐅᔭᖃᖅᑎᑦᑎᓂᕐᒧᑦ, ᑭᓯᐊᓂᓕ 
ᒪᓕᒐᓕᐅᖅᑎᐅᔪᖅ ᐅᖃᐅᑎᔪᓐᓇᖏᑕᕋᓗᐊᕋ ᖃᑦᓯᐅᓂᐊᕐᒪᖔᑕ. ᐅᖃᖅᑎ, ᖃᐅᔨᒪᔪᖓ ᑕᒪᓐᓇ 
ᐊᒥᓱᐊᖅᑎᖅᑐᓂ ᐅᖃᐅᑕᐅᖃᑦᑕᕐᓯᒪᔪᖅ ᐊᕐᕕᐊᓂ. ᐅᖃᕈᓐᓇᖅᑐᖓ ᐊᒃᓱᕈᕐᓂᐊᖅᑐᖓ ᕿᓂᒃᑲᓐᓂᕋᓱᐊᕐᓗᖓ 
ᑮᓇᐅᔭᓂᑦ ᑭᓯᐊᓂᓕ ᖃᑦᓯᐅᓂᖏᓐᓂ ᐅᖃᕈᓐᓇᖏᑦᑐᖓ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏ. ᐃᓚᒋᐊᕈᑦ. ᐊᕐᕚᕐᓗᒃ 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᐅᑭᐅᓂᒃ ᑎᓴᒪᐅᔪᓂ ᖃᓄᐃᑦᑐᑦ ᓄᓇᓕᐅᓂ ᐃᓗᐊᓂᑦᑐᑦ 
ᐱᔭᕆᐊᑭᓪᓕᒍᑕᐅᓯᒪᕙ ᐊᒻᒪᓗ ᓇᓕᐊᒃ ᐊᑐᓐᖏᓚᖑᓪᓗᑎᒃ? ᐃᓛᓐᓂᒃᑯᑦ ᒐᕙᒪᒃᑯᑦ ᑮᓇᐅᔭᓂᒃ ᐊᒥᐊᓗᓐᓂ 
ᐊᑐᓱᖑᒻᒪᑕ ᓄᓇᓕᓐᓄᑦ ᐃᑲᔪᕈᑕᐅᓗᐊᖅᑐᔭᖏᒻᒪᕆᑦᑐᓂᒃ. ᐅᖃᐅᓯᖃᑐᐃᓐᓇᖏᑦᑐᖓ ᓴᓪᓖᑦᒥᑦ. ᓴᓇᓯᒪᒐᑦᑕ 
ᐊᖅᑯᑎᒥᒃ. ᑕᑭᓪᓕᒋᐊᖅᓯᒪᒐᑦᑎᒍ ᑕᐃᒃᑯᐊ ᐊᖅᑯᑎᐅᔪᑦ ᖃᐅᔨᒪᒻᒪᑕ ᐊᑑᑎᖃᕈᓐᓇᕐᓂᖏᓐᓂᑦ. 
 
ᓴᓇᔪᓕᕆᔨᒃᑯᑦ ᐊᒻᒪ ᐱᔨᑦᑎᕋᐅᑎᓕᕆᔨᒃᑯᑦ ᓴᓇᒋᐊᖅᓯᓂᐊᕐᒪᑕ ᐃᓪᓗᒥ ᑕᒫᓂ ᐊᐅᔭᒥ, ᐱᓕᕆᕕᒋᔭᖓ 
ᓯᕗᓪᓕᐅᔾᔨᖁᔭᕋ ᑮᓇᐅᔭᐅᑉ ᐊᒥᓲᓂᕆᔭᖓᓂᑦ ᓴᓂᖅᕙᒃᑕᐅᓯᒪᔪᑦ ᑕᒪᒃᑯᓄᖓ ᑕᑭᓪᓕᒋᐊᕈᑎᓄᑦ ᐊᖅᑯᑎᓄᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᒐᑦᑕ ᓇᒻᒥᓂᖅ ᑳᓐᑐᕌᒃᓯᖃᑦᑕᖅᑐᓂᒃ 
ᐅᖁᒪᐃᑦᑐᓄᑦ ᒪᑯᑎᒎᓇᐅᒍᑎᒃ ᐅᖁᒪᐃᑦᑐᑦ ᐱᓕᕆᔾᔪᑏᑦ ᐊᑐᕆᐊᓄᑦ ᐱᓕᕆᐊᖑᓂᖓᓄᑦ, ᐊᑐᕆᐊᓕᐅᖅᑏᑦ 
ᐅᖁᒪᐃᑦᑐᓄᑦ ᑳᑉᐸᓂᓕᖁᑏᑦ, ᐊᒃᓱᕈᖃᑦᑕᖅᓯᒪᔪᑦ ᐱᑦᔪᑎᒋᓪᓗᒍ ᐊᒥᓲᖏᒻᒪᑦ ᑲᓐᑐᕌᖑᔪᑦ ᐊᐅᔭᒃᑯᑦ. ᐃᓚᖏᑦ 
ᑲᑕᖃᑦᑕᖅᓯᒪᔪᑦ ᑮᓇᐅᔭᑎᒍᑦ. ᐅᖃᖅᑎ, ᑕᒪᓐᓇ ᐃᑉᐱᒋᔭᐅᓚᐅᕐᒪᑦ ᒐᕙᒪᒃᑯᓐᓂᑦ ᓄᓇᕗᒻᒥ ᐊᒻᒪᓗ 
ᑐᑭᓯᔭᐅᓪᓗᓂ. 
 
ᐅᖃᐅᓯᐅᓚᐅᖅᑐᓄᓐᓕ ᒪᓕᒐᓕᐅᖅᕕᒻᒥ, ᐊᑐᕆᐊᕐᓕᐅᕐᓂᖅ ᐃᓱᒪᒋᔭᐅᓂᐊᕐᒪᑦ ᓯᕗᓪᓕᐅᔾᔭᐅᓯᒪᓗᓂ ᑕᕝᕙᓂ 
ᐃᓗᐊᓂ ᐱᓕᕆᕕᐊᑕ ᓄᓇᓖᑦ ᒐᕙᒪᖏᑕ ᐊᒻᒪᓗ ᐃᖏᕐᕋᔪᓕᕆᓂᑦᒧᑦ. ᖃᐅᔨᒪᒐᑦᑕ ᐊᑑᑎᖃᕈᓐᓇᕐᒪᑕ 
ᐃᓄᑐᖃᐃᓐᓇᐅᖏᑦᑐᓄᑦ ᑭᓯᐊᓂᑦᑕᐅᖅ ᐳᓚᕋᑎᐅᔪᓄᑦ. 
 
ᐃᓄᐃᑦ ᓄᓇᕗᒻᒥᐅᑕᐅᓪᓗᑎᒃ, ᐊᖅᑯᑎᓕᐅᕆᐊᖃᕋᑦᑕ ᓄᓇᕗᑦ ᓱᕋᑦᑎᖅᑕᐅᓕᕐᒪᑦ ᑎᓴᒪᓕᓐᓄᑦ ᐊᒻᒪᓗ 
ᐊᓯᐊᑎᒍᑦ ᐃᖏᕐᕋᔾᔪᑎᐅᔪᓄᑦ. ᓴᓇᕐᓂᖅ ᐊᖅᑯᑎᓂᒃ ᐃᓱᒪᒋᔭᐅᒻᒪᕆᓐᓂᐊᖅᑯᑦ ᐱᑕᖃᕆᐊᖃᓐᓂᖓᓂᑦ 
ᐱᓕᕆᕕᑎᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᐃᓕᑕᖅᓯᒐᕕᑦ ᓯᓚᑎᑦᑎᒍᑦ ᐃᓱᒫᓘᑎᐅᕙᑦᑐᓂᒃ ᓄᓇᑦᑕ ᒥᒃᓵᓄᑦ, 
ᐱᓗᐊᖅᑐᒥᒃ ᑕᒪᒃᑯᑎᒎᓇ ᑎᓴᒪᓕᒃᑯᑦ ᐃᖏᕐᕋᓂᐅᕙᑦᑐᑦ, ᓄᓇᑯᑦ ᓄᓇᓯᐅᑏᑦ ᐊᓯᖏᓪᓗ. ᐃᓱᒪᒋᒐᒃᑯ, ᐅᖃᖅᑎ, 
ᓄᓇᒋᔭᓯ ᑕᐃᒪᓐᓇᓪᓗᐊᖅ ᐊᑲᐅᖏᓕᐅᕈᑎᖃᓐᓂᐊᕐᒥᔪᖅ. 
 
ᐊᐱᖅᑯᑎᒋᔭᕋ ᒥᓂᔅᑕᒧᑦ ᐱᓕᕆᖃᑎᖃᓐᓂᐊᖅᑳ ᒥᓂᔅᑕᖓᓂᑦ ᐃᑯᐱᑦᑐᓕᕆᔨᒃᑯᑦ ᓴᖅᑮᖁᓪᓗᒍ ᑲᑎᖓᔪᑦ 
ᓯᓚᑎᑦᑎᓐᓄᑦ ᐃᓱᒫᓘᑎᐅᔪᑦ, ᐳᓚᕋᓐᓂᕐᒧᑦ, ᑮᓇᐅᔭᓕᐅᕋᓱᐊᕐᓂᕐᒧᑦ ᐊᒻᒪᓗ ᖃᓄᐃᖏᑦᑎᐊᖁᓪᓗᒋᑦ ᓄᓇᓖᑦ, 
ᑕᒪᒃᑯᐊᕉᓘᔭᐃᑦ ᐃᓱᒫᓘᑎᐅᔪᑦ ᐱᔭᕆᐊᑭᑦᑐᒥᒃ ᐊᑐᓕᖅᑎᑕᐅᒍᓐᓇᕐᒪᑕ ᐊᑐᖅᑕᐅᒍᓐᓇᖅᑐᒥᒃ  

ᐊᖅᑯᓯᓕᐅᖅᑐᖃᕈᓂ ᐊᒥᓱᓂ ᓄᓇᓕᓐᓂ ᐊᑭᑐᓐᖏᑦᑐᒥᒃ ᐊᖅᑯᓯᓕᐅᖅᑕᐅᒍᓐᓇᖅᑐ ᐱᑦᔪᑎᖃᓪᓗᑎᒃ 
ᓯᓚᑎᑦᑎᓄᑦ, ᑮᓇᐅᔭᓕᐅᕈᑕᐅᓇᓱᕐᓂᕐᒧᑦ ᐊᒻᒪᓗ ᐃᓅᓯᕐᒧᑦ ᐊᐱᖅᑯᑕᐅᔪᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᒻᒥᔭᕋ ᑲᑎᒪᔨ. ᖃᐅᔨᓯᒪᓕᕋᑦᑕ 
ᑲᖏᖅᖠᓂᕐᒥ ᐃᒪᓐᓇ ᓄᓇᖓ, ᐊᕙᑖᓂ ᓄᓇᓖᑦ, ᐊᑐᕆᐊᖃᖏᓂᖓᓄᑦ ᐊᒻᒪᓗ ᐊᒥᓱᕈᑉᐸᓪᓕᐊᓂᖏᓐᓄᑦ 
ᐃᓄᐃᑦ, ᓄᓇᖓ ᐊᑐᕐᓂᑰᓗᐊᕐᓕᖅᑐᖅ. 
 
ᑕᑯᒃᓴᐅᒻᒪᕆᑦᑐᖅ ᐊᑐᖅᑕᐅᕙᓐᓂᖓ ᓴᓪᓖᓐᓂ ᐊᒻᒪᓗ ᐊᓯᖏᓐᓂ ᓄᓇᓖᑦ. ᐄ, ᐱᓕᕆᖃᑎᒌᒋᐊᖃᑦᑐᒍᑦ 
ᑖᒃᑯᐊᓗ ᐃᑯᐱᑦᑐᓕᕆᔨᒃᑯᑦ ᐱᓕᕆᕕᖓ. ᐃᒻᒪᖃ ᓅᒃᑯᑦᑕ ᑭᐳᓂᑦ ᐃᒐᔭᖅᑐᖅᑐᓄᑦ ᐃᓕᐅᖅᑲᑦᑕᐅᓯᒪᓲᑦ 
ᐊᑐᕆᐊᖃᖏᑦᑐᒥ ᐃᓱᒪᒋᔭᖃᓐᓂᖅᓴᐅᒋᐊᖃᑦᑐᒍᑦ ᐊᖅᑯᓯᓕᐅᖅᑐᖃᓪᓗᓂ ᓯᕗᓪᓕᕐᒥ 
ᐋᖅᑭᒃᓱᐃᔪᖃᓚᐅᖏᓐᓂᖓᓄ ᑐᐱᕝᕕᒃᓴᐅᔪᓂᑦ ᐊᖅᑯᑎᖃᓐᖏᑦᑐᓂᒃ, ᐱᔾᔪᑎᒋᓪᓗᒍ ᑎᑭᒐᓱᐊᖅᐸᑲᑦᑎᒍ ᑕᒪᒃᑯᐊ 
ᐅᐱᕐᖏᕖᑦ ᐊᖅᑯᑎᖃᓐᖏᑐᒃᑯᑦ. ᑕᐃᒪᐃᒻᒪᑦ, ᐄ ᒥᓂᔅᑕᖓᓐᓂᑦ ᐃᑯᐱᕝᕕᓕᕆᔨᒃᑯᓐᓄᑦ ᐊᖏᕈᑎᖃᖅᑰᔨᒻᒪᑦ 
ᑕᒪᓐᓇ ᑲᑐᑎᓂᐊᕋᑦᑎᒃᑯ ᐅᖃᐅᔾᔨᒋᐊᕈᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᐱᓕᕆᖃᑎᒋᓂᐊᖅᐸᕋ ᒥᓂᔅᑕ ᐊᕙᑎᓕᕆᓂᕐᒥᑦ ᐱᓕᕆᐊᖃᖅᑐᖅ 
ᖃᐅᔨᒪᒋᐊᖁᓪᓗᒍ ᐋᖅᑭᔅᓱᐃᑐᐃᓐᓇᖁᓇᑕ ᑕᒪᒃᑯᓂᖓ ᐃᒐᔭᖅᑐᖅᑐᓄᑦ ᓂᕐᕆᕕᓐᓂᑦ ᑕᒫᓂᑐᐃᓐᓴᖅ ᐊᖅᑯᑏᑦ 
ᐱᔭᕇᖅᖄᖁᓪᓗᒋᑦ ᐃᒐᔭᖅᑐᖅᑐᓄᑦ ᓂᕐᕆᕕᓕᖅᓱᐃᓚᐅᓐᖏᓂᑦᑎᓐᓂᑦ ᒥᕐᖑᐃᖅᓯᕐᕕᒻᒧᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᓄᑕᕋᖅ. 
 
ᐊᐱᖅᑯᑦ 482-1(6): ᓱᕈᕐᓇᑦᑐᑦ ᐳᔪᕈᔪᐃᑦ ᐊᒃᑐᐃᓂᖃᕈᓐᓇᕐᓂᖏᑦ 
 
ᓄᑕᕋᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᕙᕋᓕ ᒥᓂᔅᑕ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ 
ᐃᓄᓕᕆᔨᒃᑯᓐᓄᑦ. ᒥᓂᔅᑕ ᓄᓇᓕᓐᓂᑦ ᒐᕙᒪᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᓐᓄᑦ ᐅᖃᖅᓯᒪᒻᒪᑦ ᐊᐃᕌᒃᒥ 
ᐊᑲᐅᓐᖏᓕᐅᕈᑎᐅᔫᑉ ᒥᒃᓵᓄᑦ ᓄᓇᓕᒻᒥᐅᑦ ᐃᓱᒫᓗᖁᓇᓂᒋᑦ. 
 
ᐊᐱᖅᑯᑎᒐᓕ ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕᒧᑦ ᐊᔪᕐᓇᓐᖏᒻᒪᖔᖅ ᐊᒥᐊᓕᑲᐃᑦ ᖄᖅᑎᑕᐅᓐᓂᖅᐸᑕ, ᑕᒪᒃᑯᐊ 
ᓱᕈᕐᓇᖅᑐᑦ ᑎᒥᒨᖅᑐᓪᓘᓐᓃᑦ ᐳᔪᕈᔪᐃᑦ ᑕᒪᐅᖓ ᑎᑦᑕᐅᑐᐃᓐᓇᕆᐊᖃᕐᒪᑕ ᓱᕈᕐᓇᖅᑐᑦ ᑕᒪᐅᖓ 
ᑎᑭᐊᒍᓐᓇᕐᒪᖔᑕ ᑕᒪᐅᓐᖓᒃᑲᔪᑉᐸᒻᒪᑕ ᓱᕈᕐᓇᖅᑐᑦ. ᑐᐊᕕᕐᓇᖅᑐᒨᑦ ᐸᕐᓇᐅᑎᑕᖃᖅᐸ ᐋᓐᓂᐊᖅᑐᓕᕆᔨᒃᑯᓐᓄᑦ 
ᑕᒪᒃᑯᓄᖓ ᐃᓱᒫᓘᑎᐅᔪᓄᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᓐᓄᑦ, ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᔭᒋᕙᕋ ᐊᐱᖅᑯᑎᖓ ᑲᑎᒪᔨᐅᑉ. ᐅᖃᖅᑏ, ᑐᖁᕋᐅᑎᓄᑦ. 
ᐅᐸᓗᖓᐃᖅᓯᒪᕗᑦ ᒥᓂᔅᑕ ᑖᒻᓴᓐ ᐅᖃᖅᑲᐅᒻᒪᑦ, ᓄᓇᓕᓕᒫᓂᑦ ᑲᓇᑕᒥ ᐃᓚᓕᐅᑎᓪᓗᒍ ᓄᓇᕗᑦ. ᐅᖃᖅᑏ, 
ᑲᑎᒪᔨ ᓱᓕᕗᖅ, ᓄᓇᕗᑦ ᖃᐅᔨᒃᑲᖅᑕᐅᓯᒪᕗᖅ ᖃᓄᖅ ᐸᕐᓇᐅᑎᖃᕐᒪᖔᖅ, ᐊᒻᒪ ᐅᐸᓗᖓᐃᖅᓯᒪᓪᓗᑎᒃ 
ᓱᕈᕐᓇᖅᑐᓕᓕᓐᓂᑦ ᑎᒥᒧᑦ ᖄᖅᑕᔫᕐᔪᐊᓄᑦ ᐱᔭᐅᓕᕐᓂᕈᑦᑕ ᑐᖁᕋᐅᑎᓄᑦ. 
 
ᐅᖃᖅᑏ ᐃᖅᑲᓇᐃᔭᖅᑎᕗᑦ ᐱᓕᕆᖃᑎᖃᖃᑦᑕᖅᓯᒪᕗᑦ ᒐᕙᒪᑐᖃᒃᑯᓐᓂᑦ, ᐊᒻᒪ ᐄ, ᐅᖃᖅᑏ, ᐊᓯᐊᒍᑦ 
ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕᐃᑦ ᑲᑎᒪᓂᖃᖅᑎᓪᓗᒋᑦ ᐅᐸᓚᐅᖅᑕᕐᓂᑦ, ᐅᖃᐅᓯᖃᓚᐅᖅᐳᒍᑦ ᑕᒪᑐᒥᖓ  

ᑐᖁᕋᕐᓇᖅᑑᑉ ᒥᒃᓵᓄᑦ, ᑕᒪᓐᓇᓗ ᓯᓚᕐᔪᐊᓕᒫᒥᑦ ᖃᐅᔨᒪᔭᐅᓪᓗᓂ ᐊᐃᑦᑐᓗᐃᓐᓇᖅᑐᖃᕐᒪᑦ ᑐᖁᓐᓇᖅᑐᒥᑦ. 
ᑐᖁᓐᓇᖅᑐᖅ ᐊᐃᑦᑐᓗᐃᔾᔪᑕᐅᔪᓐᓇᖅᐳᖅ ᐋᓐᓂᐊᖅᑐᓕᕆᔨᐅᓪᓗᑕ ᐅᑉᐱᕈᓱᑉᐳᒍᑦ ᓯᓚᕐᔪᐊᓕᒫᕐᒥᑦ 
ᐊᑦᑐᐃᓂᖃᕋᔭᕐᒪᑦ, ᑲᓇᑕᓕᒫᕐᒥᑦ ᐊᒻᒪ ᓯᓚᕐᔪᐊᓕᒫᕐᒥ, ᖁᓕᐅᓂᐊᖅᑐᓄᑦ ᐅᕝᕙᓘᓐᓃᑦ ᐊᕙᑎᐅᓂᐊᖅᑐᓄᑦ 
ᐊᕐᕌᒍᓄᑦ.  
 
ᑕᒪᓐᓇ ᒪᓕᑉᐳᖅ ᐊᕐᕌᒍᑕᒫᑦ ᓇᓚᐅᑦᑖᖅᑕᐅᕙᑦᑐᓂᒃ. ᐆᑦᑑᑎᒋᓗᒍ, ᐅᖃᖅᑏ, ᒪᓕᒐᓕᐅᖅᑎ ᖃᐅᔨᒪᒻᒪᑦ 1917-
ᒥᑦ, ᐳᕙᓪᓗᓐᓇᐅᓚᐅᖅᓯᒪᔪᒥᑦ. ᐅᖃᖅᑏ, ᑕᒪᑐᒧᖓ, ᑲᑎᒪᔨ ᓱᓕᕗᖅ; ᖁᔭᒋᔭᐅᕗᒍᑦ ᐊᒻᒪ ᖁᕕᐊᒋᔭᐅᓪᓗᑕ 
ᑕᒪᑐᒧᖓ ᐱᓕᕆᐊᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᓄᑕᕋᖅ. 
 
ᓄᑕᕋᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ ᒥᓂᔅᑕᖓᑦ 
ᐅᖃᕋᑖᕐᒪᑦ ᐅᐸᓗᖓᐃᖅᓯᒪᓂᕋᖅᑐᓂ. ᑲᐴᑎᑕᖃᖅᐹ ᑕᒪᑐᒧᖓ ᓴᐳᔾᔨᔾᔪᑎᒃᓴᓂᒃ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᔾᔨᒌᓐᖏᑦᑑᑎᐅᕗᑦ ᐸᕐᓇᐅᑏᑦ ᒫᓐᓇᐅᔪᖅ. ᒪᕐᕉᓕᖅᑑᓐᓂᒃ 
ᐊᕐᕌᒎᓐᓂᒃ ᑕᐃᒪᓐᖓᑦ 9-11-ᒥ ᖄᖅᑎᑦᑎᔪᖃᓚᐅᖅᑎᓪᓗᒍ, ᐃᓱᒪᒋᔭᐅᓕᕐᒪᑦ ᓯᓚᕐᔪᐊᖅ ᐊᓯᔾᔨᖅᓯᒪᓕᕆᐊᖓ, ᐄ 
ᐊᓯᔾᔨᖅᓯᒪᓕᕐᒪᑦ. 
 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ ᐃᓚᖃᖅᑐᑎᒃ ᑐᐊᕕᕐᓇᖅᑐᓕᕆᔨᒃᑯᓐᓂᒃ ᐊᒻᒪ ᐊᓯᖏᓐᓂᑦ 
ᒥᓂᔅᑕᖃᕐᕕᓐᓂᑦ ᐱᓕᕆᐊᖃᖅᐸᓪᓕᐊᕗᑦ ᑕᒪᒃᑯᓂᖓ ᑲᐴᑎᓂᒃ ᐊᓯᖏᓐᓂᓪᓗ. ᐆᑦᑑᑎᒋᓗᒍ ᐅᖃᖅᑏ, 
ᐱᕙᓪᓕᐊᑎᑦᑎᔪᖃᕐᒪᑦ ᐃᖃᓗᓐᓂᑦ ᖃᖓᑕᓲᒃᑯᕕᖓᓐᓂᑦ ᐊᐅᐸᓚᑳᓐᓇᖅᑐᓕᕆᓂᕐᒧᑦ ᐸᕐᓇᐅᒻᒥᑦ. 
ᐊᒥᓱᑲᓪᓚᐅᕗᑦ ᐸᕐᓇᐅᑏᑦ ᐱᓕᕆᐊᖑᔪᑦ ᒐᕙᒪᒃᑯᓐᓂᑦ, ᒥᓂᔅᑕᖃᕐᕕᖓᑦ ᑐᐊᕕᕐᓇᖅᑐᓕᕆᔨᒃᑯᑦ, ᐊᒻᒪ 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ ᐱᓕᕆᐊᖃᖅᐳᑦ ᑐᖁᕋᕐᓇᖅᑐᒥᑦ ᓴᖅᑭᖅᑐᖃᕐᓂᖅᐸᑦ. 
 
ᐅᖃᖅᑏ, ᐱᓕᕆᖃᑎᖃᖅᐳᒍᑦ ᒐᕙᒪᑐᖃᒃᑯᓐᓂᒃ, ᑲᓇᑕᒥ ᐊᕕᑦᑐᖅᓯᒪᔪᓂᒃ, ᐊᒻᒪ ᑎᐅᕆᑐᐊᕆᓂᒃ ᑕᒪᑐᒧᖓ, 
ᐅᖃᖅᑏ, ᖃᐅᔨᒪᒋᐊᕈᒪᕗᖓ ᒪᓕᒐᓕᐅᖅᑎ, ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥ, ᐊᒻᒪ ᓄᓇᕗᒻᒥᐅ ᖃᐅᔨᒪᖁᓪᓗᒋᑦ 
ᑕᐃᒪᐃᑦᑐᖃᕐᓂᖅᐸᑦ ᑐᖁᕋᕐᓇᖅᑐᓂᒃ ᓄᓇᕗᒻᒥ, ᐃᖅᑲᓇᐃᔭᖅᑏᑦ ᐸᕐᓇᐅᑎᖃᖅᐳᑦ ᐱᓕᕆᔾᔪᓯᕆᒐᔭᖅᑕᖏᓐᓄᑦ. 
 
ᐅᖃᖅᑎ, ᑲᐱᓯᖃᑦᑕᖅᓯᒪᖏᑦᑐᒍᑦ ᓄᓇᕗᒻᒥ, ᐊᐅᐸᓪᓛᓂᕐᒧᑦ, ᐆᒪᔪᓄᑦ ᐋᓐᓂᐊᖅ ᑐᖁᓐᓇᖅᑐᖅ ᐅᕝᕙᓘᓐᓃᑦ 
ᓇᓪᓕᐊᑐᐃᓐᓇᖅ ᐃᓚᐅᕈᑎᓄᑦ, ᐆᒪᔪᑎᒍᑦ ᐊᓯᐊᑎᒍᓪᓘᓐᓃᑦ ᑐᓴᖅᓯᒪᔭᑎᒍᑦ ᒫᓐᓇᐅᔪᖅ. ᖃᐅᔨᒪᖏᑦᑐᖓ 
ᖃᖓᒃᑯᑦ ᐱᓕᕆᐊᖑᒐᔭᒻᒪᖔᖅ. ᒪᓕᑦᑕᐅᒐᔭᖅᑐᖅ ᓯᓚᔾᔪᐊᒥᐅᓄᑦ ᐊᑐᖅᑕᐅᔭᕆᐊᖃᑦᑎᑕᐅᓕᖅᑲᑦ ᑕᒪᒃᑯᐊ 
ᑲᓇᑕᒥ ᒐᕙᒪᕗᑦ, ᒐᕙᒪᑐᖃᒃᑯᑦ ᑲᒪᒋᔭᖃᒻᒪᑕ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᒃᓖᓐ. 

ᐊᐱᖅᑯᑦ 483-1(6): ᐸᕐᓇᐅᑏᑦ ᑐᓚᑦᑕᕐᕕᒻᒧᑦ ᖃᒪᓂᑦᑐᐊᕐᒥᒃ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᖅᑯᑎᒋᔭᕋ ᐅᓪᓗᒥ ᑐᕌᖅᑐᑦ ᒥᓂᔅᑕᖓᓄᑦ ᓄᓇᓖᑦ ᒐᕙᖏᑕ ᐊᒻᒪᓗ 
ᐃᖏᕐᕋᔪᓕᕆᓂᕐᒧᑦ. 
 
ᐊᓂᒍᓕᖅᑐᑦ ᑎᓴᒪᐃᑦ ᐊᕐᕌᒍᑦ, ᓄᓇᒋᔭᖓ ᖃᒪᓂᖅᑐᐊᒥ ᐊᐱᕆᖃᑦᑕᖅᓯᒪᒐᓗᐊᕐᒪᑕ ᐱᓕᕆᕕᐊᓂᑦ ᓄᓇᓖᑦ 
ᒐᕙᒪᖏᑕ ᐊᒻᒪᓗ ᐃᖏᕐᕋᔪᓕᕆᔨᒃᑯᑦ ᓄᑖᒥᑦ ᑐᓚᑦᑕᖅᕕᑖᕈᒪᓪᓗᑎ ᓄᓇᓕᖓᓂ. 
 
ᐅᓪᓗᒥ ᐊᑐᖅᑕᐅᔪᖅ ᖃᐅᔨᒪᔪᐃᓐᓇᐅᒐᑦᑕ ᓄᐊᑎᖅᑕᐅᓂᑯᑦ ᓯᐅᕋᐃ ᕿᑎᐊᓄᑦ ᓄᓇᓕᐅᑉ. ᖃᐅᔨᒪᔪᖓ 
ᓄᓇᓕᑑᒪᒻ ᐃᒪᐅᑉ ᑭᓪᓕᖓᓂᐅᖏᑦᑐᖅ ᓄᓇᕗᒻᒥ, ᐊᒻᒪᓗ ᐊᐅᓚᖃᑦᑕᑎᓪᓗᖓ ᑕᑯᖃᑦᑕᕐᒥᒐᒪ ᐱᐅᔪᓂᑦ 
ᑐᓚᖅᑕᖅᕕᓐᓂᒃ ᐊᓯᖏᓐᓂ ᓄᓇᓕᐅᔪᓂ ᐊᒻᒪᓗ ᐃᒃᓴᖅᕖᑦ, ᐅᖃᓚᐅᖅᓯᒪᒐᒪ ᐅᕙᓐᓄᑦ, ᐃᓄᒻᒥᑦ 
ᑐᖁᔪᖃᓚᐅᖅᓯᒪᒻᒪᑦ ᐊᒥᓲᖏᑦᑐᓂ ᐊᕐᕌᒍᓂ, ᕿᑎᐊᓂ ᓄᓇᓖᑦ ᐅᒥᐊᖅᔪᐊᖅ ᑎᑭᒻᒪᑦ. 
ᐅᐃᒪᓇᖅᓯᑦᑎᐊᓚᐅᖅᓯᒪᔪᖅ. 
 
ᑐᑭᓯᑎᒋᐊᕈᓐᓇᖅᐹᖔ ᒥᓂᔅᑕᐅᑉ ᐱᓕᕆᕕᐊᑕ ᐸᕐᓇᑕᖏᓐᓂᑦ ᓄᑖᒥᒃ ᑐᓚᑦᑕᖅᕕᓕᐅᕐᓂᕐᒥᒃ ᓄᓇᓕᓐᓂ? 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᔪᖓ ᑖᒃᓱᒥᖓ ᐅᕘᓇᑎᒍᑦ ᑲᑎᒪᔨ ᒪᓕᒐᓕᐅᖅᕕᒻᒧᑦ 
ᐊᒻᒪᓗ ᐅᑯᑎᒎᓇ ᐊᑦᔨᒌᖏᑦᑐᑦ ᐃᓄᐃᑦ ᖃᒪᓂᖅᑐᐊᒥ ᐱᒋᐊᖃᓐᓂᖓᓂᑦ ᓄᑖᒥᒃ ᑐᓚᑦᑕᕐᕕᒻᒥᑦ. ᑕᑯᓯᒪᔭᕋ. 
ᓄᓇᖃᓚᐅᖅᓯᒪᒻᒥᒐᒪ ᖃᒪᓂᖅᑐᐊᒥ ᐅᐃᒐᓗ. 
 
ᑎᓕᓯᓯᒪᔭᕇᖅᑐᖓ ᐃᖅᑲᓇᐃᔭᖅᑎᓐᓂᑦ ᑕᐃᑯᖓᖁᔨᓪᓗᖓ ᐊᐅᔭᐅᓂᐊᖅᑐᖅ ᐊᒻᒪᓗ ᖃᐅᔨᓴᕆᐊᕐᓗᑎᒃ 
ᐃᓂᒃᓴᖓᓂᑦ ᑐᓚᑦᑕᕕᒃᓴᐅᑉ ᐊᒻᒪᓗ ᑭᖑᓂᐊᒍᑦ ᖃᐅᔨᓂᐊᕋᑦᑕ ᖃᓄᐃᓕᐅᕐᓂᐊᕐᒪᖔᑦᑕ 
ᑮᓇᐅᔭᖃᑦᑎᑕᐅᓂᐊᕐᓂᖓᓂᓪᓗ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᖅᑐᖅ ᖃᐅᔨᒪᓪᓗᓂ ᒥᓂᔅᑕ ᐃᓱᒫᓗᒋᔭᑦᑎᓐᓂᒃ ᐱᓕᕆᐊᓕᒃ ᐊᒻᒪᓗ 
ᐃᓱᒫᓘᑎᐅᔪᑦ ᓄᓇᓕᓐᓄᑦ ᐱᒻᒪᕆᐅᒻᒪᑕ, ᐊᓯᑦ. ᐅᓈ ᒐᕙᒪᑐᖃᒃᑯ ᓴᓐᖏᓂᖃᕝᕕᒋᕚ ᐅᕝᕙᓘᓐᓃᑦ ᓄᓇᕗᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᐅᖃᖅᑎ, ᖃᐅᔨᒪᓪᓚᑖᖏᑦᑐᖓ ᑭᓯᐊᓂ ᓇᓂᓯᓇᓱᐊᕐᓂᐊᖅᑯᖓ ᓴᓇᒋᐊᕈᑎᒃᓴᓂᑦ 
ᑐᓚᑦᑕᕐᕕᒻᒥᑦ. ᕿᓂᕆᐊᖃᓐᓂᐊᖅᑐᖓ ᓇᐅᒃᑯᑦ. ᖃᐅᔨᒪᖏᑦᑐᖓ ᑭᓯᐊᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ 
 
ᐊᐱᖅᑯᑦ 484-1(6): ᐸᕐᓇᐅᑏᑦ ᐅᖅᓱᑦᓴᒧᑦ ᐊᖏᕐᕋᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᔭᕋ ᑐᕌᖅᑐᖅ ᒥᓂᔅᑕᖓᓄᑦ ᐅᖅᓱᐊᓗᓕᕆᓂᕐᒧᑦ. ᐅᓪᓗᑐᐃᓐᓇᐅᓚᐅᖅᑐᒥ, 
ᒥᓂᔅᑕ ᐱᓪᓚᕆᓐᓂᐊᕐᓂᕋᐃᓚᐅᕐᒪᑦ ᐊᖏᕐᕋᐅᔪᒥᒃ ᐅᖅᑯᓴᐅᑎᓄᒃ ᐅᖅᓱᐊᓗᖓ ᓄᓇᓕᓕᒫᓄᑦ  

ᖃᐅᔨᓴᖅᑕᐅᓂᐊᕐᒪᑦ. ᐊᐱᕆᔪᒪᔭᕋ ᒥᓂᔅᑕ ᐸᕐᓇᐅᑎᖃᒻᒪᖔᖅ ᐊᑐᕐᓂᐊᖅᑐᓂᒃ ᖃᖓᒃᑯᑦ ᖃᐅᔨᓴᐃᓂᐊᕐᒪᖔᑕ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᐅᔾᔪᑎᒋᓚᐅᖅᑕᕋ ᑕᒪᒃᑯᐊ ᓄᓇᓕᐅᔪᑦ 
ᐅᖅᓱᐊᓗᖅᑖᖅᑐᒥᓃᑦ ᑕᐃᒃᑯᐊ ᐅᖅᓱᐊᓗᖃᐅᑎᖏᑦ ᓄᓇᓕᓐᓂ ᖃᐅᔨᓴᖅᑕᐅᓂᐊᕐᒪᑕ ᐊᒻᒪᓗ ᐊᒥᐊᒃᑯᖏᑦ 
ᐊᕐᕌᓂᓴᐃᑦ, ᐱᓗᐊᖅᑐᒥ ᒪᕐᕉᒃ ᓄᓇᓕᐅᔫᒃ ᑭᖓᐃᑦ ᐊᒻᒪᓗ ᓇᐅᔮᑦ. 
 
ᖃᐅᔨᓂᐊᖅᐳᒍᑦ ᖃᓄᑎᒋ ᐅᖅᓱᐊᓗᒻᒥᑦ ᐊᒥᐊᒃᑯᖃᓐᓂᕐᒪᖔᑕ ᐊᕐᕌᓂᓂ ᓄᑖ ᑎᑭᓚᐅᖏᑎᓪᓗᒍ. 
ᐱᓕᕆᐊᕆᓕᖅᑕᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑐᑎᑦ. ᐃᓚᒋᐊᕈᑎᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓱᒪᑐᐃᓐᓇᖅᑐᖓ ᒥᓂᔅᑕ ᓇᓗᓇᐃᖅᓯᒍᓐᓇᕐᒪᖔᖅ, ᓱᓕ ᐅᑎᑐᐃᓐᓇᕐᒪᑦ 
ᑕᐃᒃᑯᓄᖓ ᒪᕐᕉᓐᓄᑦ ᓄᓇᓕᐅᔫᓐᓄᑦ, ᖃᓄᐃᑦᑐᑦ ᓄᓇᓕᐅᔪᑦ ᐱᓐᓂᕐᒪᑕ ᐊᖏᕐᕋᐅᔪᒥᒃ ᐅᖅᑯᓴᐅᑎᓄᑦ 
ᐅᖅᓱᖓᓂ, ᐅᑯᐊᖑᓱᒋᒐᒃᑭᑦ ᑎᐊᒃᓴᔅ ᐅᖅᓱᐊᓗᒻᒧᑦ ᓂᐅᕕᖅᕕᐅᕙᑦᑐ ᑕᐃᒃᑯᓇᓐᖓ ᐃᓚᔭᐅᓂᑯᒥᓂᖅ. 
 
ᒥᓂᔅᑖ ᐅᖃᕆᐊᑲᓐᓂᕈᓐᓇᖃ ᓇᓪᓕᐊ ᓄᓇᓕᐅᔪᓂ ᓄᓇᕗᒥ ᐱᓕᑕᒥᓂᖅᓂ ᐅᖅᓱᐊᓗᖕᒥ ᑕᐃᑲᖓᑦ 
ᑎᑭᐅᔾᔭᐅᓂᑯᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᑭᕙᓪᓕᖅᒥ ᓄᓇᓕᐅᔪᑦ ᕿᑭᑦᑖᓗᖕᒥᓗ ᓄᓇᐅᓕᔪᑦ 
ᐱᓕᑕᒥᓃᑦ ᑖᑦᓱᒥᖓᑦᓴᐃᓐᓇᖅ ᑎᑭᐅᔾᔭᒥᓂᖅᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑏᑦ. ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒥᓂᔅᑕ ᐅᖃᖅᓯᒪᓪᓗᓂ ᒪᕐᕉᒃ ᑲᓇᓐᓇᖅᐸᓯᖕᒥ ᐊᕕᑦᓯᒪᓂᖏᑎᒍᑦ, 
ᕿᑎᖅᐸᓯᐊᓗ ᐅᐊᓐᓇᖅᐸᓯᐊᓗ ᓄᓇᕗᒥ. ᐃᓱᒪᒋᑦᓱᒍ ᐃᖃᓗᐃᑦ ᐃᓚᒋᓕᐅᑎᓯᒪᒋᐊᖓᓄ ᕿᑭᑦᑖᓗᖅᐸᓯᖕᒧᑦ. 
ᐃᓚᒐᓐᓂ ᐱᕙᑦᓱᑎ ᑎᑭᐅᔾᔭᐅᔪᓂ ᐊᔾᔨᒋᑦᓯᐊᖏᑕᖓᒍᑦ. ᒥᓂᔅᑖ ᐱᓇᓱᐊᖃ ᐃᒪᐃᑐᒧ, ᐅᖃᖅᓯᒪᓪᓗᓂᓗ 
ᑕᓪᓕᒻᒥᐅᔪᔪᒥ, ᖃᐅᔨᓴᖅᓂᖃᕐᓯᒪᓪᓗᑎ ᑕᒪᐃᓂ ᐅᖅᓱᐊᓗᖕᒥ ᑕᒪᐃᓂ ᓄᓇᓕᐅᔪᓂ ᐃᓗᐊᓂ ᑖᒃᑯᐊ ᒪᕐᕉᒃ 
ᐊᕕᑦᓯᒪᓂᖏᑎᒍᑦ ᐃᒪᐃᓂᐊᕐᓗᑎ ᐊᑑᑎᑲᓂᓂᐊᖏᓪᓗᑎ ᑕᐃᒫᑦᓴᐃᓐᓇᖅ ᐊᑲᐅᖏᓕᐅᕈᑎᒧ ᐊᑑᑎᕙᑦᑕᖏᓐᓄ 
ᓄᓇᓕᐅᔪᓂ ᐅᖃᐅᑎᒋᓯᒪᓕᕇᖅᑐᓄᓪᓗ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐄᖕ, ᖃᓄᐃᒋᐊᓂᐊᖁᖓ ᑕᒪᑐᒧᖓ ᐃᒪᐃᓕᑲᓂᖅᓗᖓᓗ 
ᐃᒪᐃᒻᒪ ᓄᓇᓕᐅᔪᐃᑦ ᐱᓕᑕᐅᓂᐊᕐᑐᐃᑦ ᑕᒪᑐᒥᖓ ᐅᖅᓱᐊᓗᖕᒥ ᑖᒃᑯᑎᒎᓐᓇ ᑳᓐᑐᕌᒃᑎᒍᑦ, 
ᐃᖃᓇᐃᔭᖅᑎᖁᑎᒃᑲᓗ ᐱᓕᕆᔨᖁᑎᑲᓗ ᖃᐅᔨᒪᒋᐊᓂᐊᖁᐃᑦ ᖃᐅᔨᓴᖅᓗᑎ ᓇᓪᓕᐊᓄ ᐃᓚᒋᐊᕈᑎᖏᓐᓄᑦ 
ᐋᒥᑦᓯᒪᔭᑎᖕᓄᑦ ᑖᒃᑯᓇᓂ. 

ᖃᐅᔨᒋᐊᕐᓗᑕ ᓇᓪᓕᐊᓪᓚᕆᐅᓂᖏᓄ ᑎᑭᐅᑎᔭᐅᓂᑯᐃᑦ ᐱᓕᐅᑎᒋᔭᐅᓂᑯᓂ ᐊᖅᕌᓂᓴᕐᓂ ᐊᒻᒪᓗ 
ᒫᓐᓇᓂᓴᐅᔪᓂᓪᓗ ᐊᕐᕌᒍᒥ. ᐱᓯᒪᖏᑕᕋᓗᐊᒃᑲ ᖃᓄᐃᓕᖓᓂᕆᔭᖏᓐᓄᑦ ᖃᓄᐃᑑᓯᒪᓂᕆᔭᖏᓄ 
ᖃᐅᔨᓴᖅᓂᐅᔪᒧ. ᖃᐅᔨᒋᐊᕈᓐᓇᕐᓱᖓ ᐃᒻᒪᖃ ᑖᓐᓇᓴᐃᓐᓇᐅᒋᐊᖓᓄᑦ ᐅᖅᓱᐊᓗ ᓴᕿᑎᑦᓯᔪᑦᓴᐅᓂᖓᓄᓪᓗ 
ᐊᑲᐅᖏᓕᐅᕈᑎᓄᑦ ᐊᓯᖏᓐᓂ ᓄᓇᓕᐅᔪᓂ ᐊᒻᒪ ᖃᐅᔨᒋᐊᓂᐊᕐᓱᑕ ᐃᒻᒪᖃ ᑕᒪᓐᓇ ᐅᖅᓱᐊᓗ ᐱᔭᒥᓂᐅᒪᖔᖅ 
ᑕᕝᕙᖓᓴᐃᓐᓇᖅ ᐱᓕᑦᓯᕙᑦᑐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᑭᖑᓪᓕᖅᐹᒥ ᐃᓚᒋᐊᕈᑎ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕ ᐅᖃᖃᐅᒻᒪ ᐃᒪᐃᒻᒪ ᒪᕐᕉᒃ ᐊᕕᑦᓯᒪᓂᖏᑎᒍᑦ, ᕿᑭᑦᑖᓗ ᕿᕙᓪᓕᖅᓗ 
ᐱᔪᒥᓂᐅᒋᐊᖏᓐᓄ ᑖᑦᓱᒥᖓᑦᓴᐃᓐᓇᖅ ᐅᖅᓱᐊᓗᖕᒥ. ᐊᐱᕆᔪᒪᑦᓱᒍ ᒥᓂᔅᑕ ᐃᒻᒪᖃ ᐱᓕᑦᓯᒍᓐᓇᖃ ᐅᕙᑎᖕᓄ 
ᓇᓪᓕᐊᓄ ᐸᖅᓇᑕᐅᓯᒪᓂᕆᔭᖏᓄᑦ ᐃᒪᐃᒻᒪᓪᓗ ᐱᓕᕆᕕᐅᔪᖅ ᐱᑕᖃᕐᑐᑦᓴᐅᓪᓗᓂ ᖃᓄᐃᓂᐊᓂᖏᓄᑦ 
ᐅᕝᕙᓗ ᖃᓄᐃᓕᖓᓂᐊᖅᓂᖓᓄᓪᓗ ᓇᓪᓕᐊᓗ ᐸᖅᓇᐅᑎᖏᓐᓄᑦ ᐅᑯᓄᖓ ᖃᐅᔨᓴᖅᓂᕐᒧ ᐅᖅᓱᐊᓗᖕᒥ 
ᑕᒪᐃᓂ ᓄᓇᓕᐅᔪᓂ ᐃᓗᐊᓂ ᒪᖅᕉᒃ ᐊᕕᑦᓯᒪᓂᕆᔭᖏᑎᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᒪᐃᓕᖃᐅᑦᓱᖓ ᐅᓪᓗᒥᒋᐊᖅ, ᖃᐅᔨᒋᐊᓚᐅᕐᓗᑕ 
ᓇᓪᓕᐊ ᐃᓚᒋᐊᕈᑎᓄᑦ ᑖᒃᑯᓄᖓ ᐅᖅᓱᐊᓗᖕᒧᑦ ᖃᐅᔨᒪᒋᐊᖅᓗᑕ ᖃᓄᐃᓪᓗᐊᖅᑎᒋᔪᓂ 
ᐅᖅᓱᐊᓗᖃᕆᐊᖃᓂᖏᓄᑦ ᐱᓕᐅᑎᒋᓂᐊᕐᑐᓄ ᐊᓯᖏᓐᓄᑦ ᓄᓇᓕᐅᔪᓄᑦ.  
 
ᒫᓐᓇᐅᔪᖅᓕ, ᐃᑉᐱᒋᔭᖃᓗᐊᕐᑐᒍ ᒪᕐᕉᓐᓂ ᓄᓇᓕᐅᔫᓐᓂ. ᐅᖃᖅᓯᒪᓂᑰᓪᓗᖓᓗ, ᑖᓐᓇ ᐃᓚᒋᐊᕈᑎ, 
ᖃᐅᔨᒪᓗᐊᖏᒃᑲᓗᐊᕐᑐᒍᑦ ᖃᓄᐃᓪᓗᐊᖅᑎᒋᓂᖏᓐᓄᑦ ᐃᓚᐅᕈᑎᖏᑦ. ᑕᕝᕙᖓᓪᓗ ᐱᒋᐊᕐᕕᖃᕐᓱᓂ, 
ᖃᓄᐃᒋᐊᓂᐊᕋᑦᑕ ᐊᐱᕆᕙᓪᓗᒋᑦ ᑳᓐᑐᕌᒃᓯᓯᒪᔪᐃᑦ ᖃᓄᐃᑑᓯᒪᓂᕆᔭᖏᓐᓄᑦ ᑖᑦᓱᒪ ᐅᖅᓱᐊᓘᑉ. 
 
ᑕᐃᒪᓗ ᓯᓚᑦᓯᐊᕈᖅᐸᓪᓕᐊᖏᓐᓇᖅᒪ ᐃᑯᓪᓚᐸᓪᓕᐊᑦᓱᓂᓗ, ᐃᓱᒪᒋᔭᖃᕋᓗᐊᕐᑐᒍᑦ ᐃᒪᐃᒻᒪ ᐊᑲᐅᖏᓕᐅᕈᑎᓄᑦ 
ᐱᑕᖃᓗᐊᓂᐊᖏᓐᓂᖏᓄᑦ ᐅᑭᐅᖑᔭᐊᓪᔭᒍᓐᓃᖅᒪᑦ. ᑭᓯᒥ ᐃᓱᒪᒋᔭᕗᑦ ᐱᓕᕆᓂᐊᕐᓱᑎᒍᓪᓗ ᐱᑦᑕᓯᐊᕋᓱᓪᓗᑕ 
ᐱᓕᕆᓂᐊᕐᓱᑎᒍᑦ ᓂᕆᐅᓐᓂᖃᑦᓯᐊᖅᓗᑎ ᐊᑲᐅᖏᓕᐅᕈᑎᓄᑦ ᓴᕿᕕᐅᑲᓐᓂᖏᓪᓗᑎ ᐃᑯᓪᓚᐸᓪᓕᐊᓂᖓᓄᑦ 
ᓯᓚᕆᔭᕗᑦ ᐊᒡᒋᖅᐸᓪᓗᐊᔪᖅ...ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ. ᐱᑕᖃᑲᓂᖄ ᐅᖃᒃᑯᑦ ᐊᐱᖁᑎᑦᓴᒋᐊᑲᓂᖅᓄᑦ. ᐃᒃᑲᕐᕆᐊᓗ. ᐅᐃᓕᐊᒻᔅ. 
 
ᐊᐱᖅᑯᑦ 485–1(6): ᓇᓐᓄᑦᑕᐅᒍᓐᓇᕐᓂᖏᑕ ᐅᓄᕐᓂᖏᑦ ᑭᓪᓕᓕᐅᕐᓂᖅ  
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐊᓕᐊᓇᐃᑦ ᐊᑎᖁᑎᑎᑦ ᑕᑯᒋᐊᕈᓗᔭᕋᕕᒋᑦ. ᐊᐱᖅᑯᑎᖓ 
ᒥᓂᔅᑕᒧᑦ ᐃᑯᐱᒡᕕᓕᕆᔨᒃᑯᓐᓄᑦ ᐱᔾᔪᑎᖃᖅᑐᖅ ᓇᓄᕐᓂᒃ ᓄᓇᓕᐅᔪᓂ. ᐱᔾᔪᑎᒋᓪᓗᒍ ᖁᑦᑎᑦᑐᕐᒥᐅᑕᐅᔪᑦ 
ᓄᓇᓕᐅᔪᑦ ᐃᒃᐱᐊᕐᔪᒃ, ᖃᐅᓱᐃᑦᑐᖅ ᐊᒻᒪᓗ ᐊᐅᓱᐃᑦᑐᖅ, ᖃᓄᑎᒋ ᐃᓚᒋᔭᐅᓂᖃᖅᐸᒃᐸᑦ ᐊᒻᒪᓗ ᖃᓄᐃᑦᑐᓂᒃ 
ᑐᑭᓯᒋᐊᕈᑎᒃᓴᐅᔪᓂᒃ ᑐᓴᖅᑎᑦᑎᓂᐊᖅᐸᑦᒃ ᐋᖅᑭᒃᓯᓂᐊᖅᑎᓪᓗᒋᑦ ᓇᓐᓄᑦᑕᐅᔪᓐᓇᖅᑐᓂᒃ ᐊᒥᓱᓂᖏᓐᓂᒃ ᐊᒻᒪᓗ 
ᖃᖓᒃᑯᑦ? ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᓄᓇᓕᐅᔪᓂ ᐆᒪᔪᕐᓂᐊᑎᐅᔪᑦ ᑲᑎᒪᔨᖏᑦ ᑕᒪᒃᑯᓇᓂ 
ᐊᑎᓕᐅᖃᑕᐅᓯᒪᒻᒪᑕ ᐊᖏᖃᑎᒌᒍᑕᐅᔪᓂ. ᑭᒡᒐᖅᑐᐃᒻᒪᑕ ᓄᓇᓕᖏᑕ ᐆᒪᔪᓕᕆᓂᕐᒧᑦ ᑭᓱᑐᐃᓐᓇᕐᓂ 
ᑐᕌᖓᒧᓂᒃ ᓄᓇᓕᖏᓐᓂ. ᖁᓚᓐᖏᑦᑐᖓ ᑐᑭᓯᐅᒪᓂᖃᑦᑎᐊᖅᑐᑦ ᐊᒻᒪᓗ ᖃᐅᔨᒪᓪᓗᑎᒃ ᓄᓇᓕᖏᑕ  

ᐃᓱᒫᓗᒍᑎᒋᔭᖏᓐᓂᒃ ᐊᒻᒪ ᑕᒪᒃᑯᐊ ᑲᒪᖃᑎᒋᔪᓐᓇᖅᑕᕗᑦ ᓄᓇᓕᓐᓂ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓂᑦ 
ᑲᒪᒋᔭᖃᖅᑎᓪᓗᒋᑦ ᑕᒪᒃᑯᓂᖓ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐅᐃᓕᐊᒻᔅ 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᖃᐅᔨᒪᔪᖓ ᑕᒪᒃᑯᐊ ᑭᒡᒐᖅᑐᐃᔪᑦ ᓄᓇᓕᐅᔪᓂᒃ. 
ᐊᐱᖅᑯᑎᒋᔭᕋᓕ ᐃᒪᐃᑦᑐᖅᑲᐅᔪᖅ, ᖃᓄᐃᓕᐅᖃᑦᑕᖅᐸᑦ ᐃᑯᐱᒡᕕᓕᕆᔨᒃᑯᑦ ᐊᐅᒪᓂᖏᓐᓄᑦ, ᐃᒪᒃ 
ᓄᓇᓕᓐᓄᖃᑦᑕᕐᓯᒪᒻᒪᑕ? ᑲᑎᒪᖃᑎᖃᕐᓯᒪᕙ ᓄᓇᓕᓐᓂ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓂᑦ ᐱᔾᔪᑎᖃᖅᑐᑎᒃ 
ᑕᐃᒃᑯᓂᖓ ᐊᖏᖃᑎᒌᒍᑕᐅᔪᓂᒃ? ᓄᓇᓕᓐᓄᓚᐅᕐᓯᒪᓐᖏᑉᐸᑕ, ᖃᖓᒃᑯᑦ ᓄᓇᓕᓐᓄᓛᖅᐸᑦ? ᖁᔭᓐᓇᒦᒃ. 
ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᑕᐃᒪ ᓇᓗᓇᐃᖅᑐᕐᓯᒪᔪᑦ ᓄᓇᓕᐅᔪᑦ 
ᐅᐸᒃᑕᐅᓛᖅᑯᑦ ᐊᒻᒪᓗ ᑖᓐᓇ ᒪᓕᒐᓕᐅᖅᑎᐅᔪᖅ ᑐᓂᓯᔪᓐᓇᖅᑕᕋ ᓇᓕᐊᒃ ᓄᓇᓕᐅᔪᑦ ᐅᐸᒃᑕᐅᓯᒪᓕᕐᒪᖔᑕ, 
ᐊᒻᒪᓗ ᑕᐃᒃᑯᐊ ᓄᓇᓕᐅᔪᑦ ᐱᖓᓱᑦ ᑭᒡᒐᖅᑐᖅᑕᖏᑦ ᐅᐸᒃᑕᐅᓛᕐᒪᖔᑕ, ᐅᐸᒃᑕᐅᔭᕇᕐᓯᒪᓐᖏᑉᐸᑕ. 
ᖃᐅᔨᒃᑲᓛᖅᑕᕋ ᖃᖓᒃᑯᑦ ᓄᓇᓕᐅᔪᑦ ᐅᐸᒃᑕᐅᓛᕐᒪᖔᑕ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ. ᒪᓕᒐᓕᐅᖅᑏᑦ ᖃᐅᔨᒪᔭᕆᐊᖃᓕᕆᕗᑦ ᐊᐱᕐᓱᕐᓇᖅ ᐊᓂᒍᕐᒪᑦ. ᑲᔪᓯᓗᑕ 
ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑎᓄᑦ. 
ᑲᑎᒪᔾᔪᑎᒃᓴᖅ 9. ᑭᐅᔾᔪᑎᑦ ᐅᖃᐅᓯᕐᖓᐅᑎᓄᑦ. ᑲᑎᒪᔾᔪᑎᒃᓴᖅ 10. ᑐᒃᓯᕋᐅᑏᑦ ᐊᑎᓕᐅᕐᓯᒪᔪᑦ. ᑲᑎᒪᔾᔪᑎᒃᓴᖅ 
11. ᐅᓂᒃᑳᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ ᑲᑎᒪᔨᕋᓛᖑᐃᓐᓇᖅᑐᓄᑦ. ᑲᑎᒪᔾᔪᑎᒃᓴᖅ 12 ᐅᓂᒃᑳᖏᑦ ᑲᑎᒪᔨᕋᓛᑦ 
ᕿᒥᕐᕈᓂᕐᒧᑦ ᒪᓕᒐᒃᓴᓄᑦ. ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ ᑎᑎᖅᑲᐃ. ᒥᓂᔅᑕ ᐊᑭᓱᒃ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 097-1(6): ᓯᕗᓪᓕᖅ ᐅᓂᒃᑳᓕᐊᖅ ᐊᕐᕌᒍᑕᒫᖅᓯᐅᑦ ᐃᓄᐃᖅ ᖃᐅᔨᒪᔭᑐᖃᖏᓐᓄᑦ 
ᑎᒥᓕᐊᖑᓯᒪᔪᒥᒃ 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᐅᓪᓗᒥᐅᔪᖅ ᓴᖅᑮᓂᐊᖅᑐᖓ ᐃᓄᐃᑦ 
ᖃᐅᔨᒪᔭᑐᖃᖏᑦ ᕿᒥᕐᕈᓂᖓ ᐅᓂᒃᑳᖑᔪᖅ 2002-ᒥᑦ. ᐅᑯᐊ ᐊᑐᓕᖁᔭᐅᓚᐅᖅᑐᑦ ᐱᓕᕆᓚᐅᖅᑐᓂᒃ ᐃᓄᐃᑦ 
ᖃᐅᔨᒪᔭᖃᖏᓐᓂᑦ. ᐊᑐᓕᖁᔭᐅᔪᑦ ᑲᑎᒪᔨᐅᔪᓄᑦ ᐊᒻᒪᓗ ᒪᓕᒃᑕᐅᔪᒃᓴᐅᔪᑦ ᑕᕝᕙᓂ ᐃᓗᐊᓂ ᑎᑎᕋᕐᓯᒪᔪᑦ, 
ᐊᑐᓕᖁᔭᐅᓚᐅᖅᑐᓂ ᒐᕙᒪᒃᑯᓐᓂᑦ. 
 
ᐅᖃᖅᑎ. ᖁᔭᓐᓇᒦᕈᒪᔭᒃᑲ ᐱᓕᕆᓚᐅᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ, ᐊᒻᒪᓗ ᑕᒪᓐᓇ ᒐᕙᒪᒃᑯᓐᓄᑦ 
ᐃᑲᔪᖅᐸᓪᓕᐊᑎᔪᒻᒪᕆᐅᓚᐅᕐᒪᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ ᐊᑭᓱᒃ. 

ᓴᖅᑭᑕᐅᔪᖅ ᑎᑎᖅᑲᒃ 098-1(6): ᒪᓕᒃᑕᐅᔪᒃᓴᐅᔪᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑲᑎᒪᔨᖏᓐᓄᑦ 
ᑐᑦᑕᕐᕕᒃᑯᓄᓪᓗ 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᓴᖅᑮᔪᒪᔪᖓ ᑎᑎᖅᑲᐅᔪᒥᒃ ᒪᓕᒃᑕᐅᔪᒃᓴᐅᔪᓂᒃ 
ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑲᑎᒪᔨᕋᓛᖑᔪᓂᒃ ᓄᓇᕗᒻᒥ, ᐊᒻᒪᓗ ᓱᓕ ᓄᓇᕗᑦ ᒐᕙᒪᒃᑯᖏᓐᓂᑦ, ᑐᒃᑕᕐᕕᒃ, 
ᖃᐅᔨᒪᔪᖓ ᑕᐃᒃᑯᐊ ᐃᓄᐃᑦ ᐊᒃᓱᐊᓗᒃ ᖃᐅᔨᒪᔪᑦ ᐊᒻᒪᓗ ᐃᑲᔪᕐᓯᒪᔪᒻᒪᕆᐅᓪᓗᑎᒃ ᓄᓇᕗᑦ ᒐᕙᒪᒃᑯᖏᓐᓄᑦ.  
ᐃᓐᓇᕆᔭᕗᑦ ᐱᖃᑕᐅᓂᐊᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑲᑎᒪᓂᖅᑕᖃᖅᑎᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ: ᓴᖅᑭᑎᑦᑎᓂᖅ ᑎᑎᖅᑲᓂᑦ. ᓈᓴᐅᑖ 14. ᖃᐅᔨᒃᑲᐃᔾᔪᑏᑦ ᐱᒋᐊᖅᑎᑦᑎᓂᕐᒧᑦ. ᑲᑎᒪᔾᔪᑎᒃᓴᖅ 15. 
ᖃᐅᔨᒃᑲᐃᓂᖅ ᐱᒋᐊᖅᑎᑦᑎᓂᕐᒧᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 16 
ᐱᒋᐊᖅᑎᑕᐃᑦ. ᐃᖅᑭᑦᑐᖅ. 
 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 
 
ᐱᒋᐊᖅᑎᑕᖅ 020-1(6): ᓴᖅᑮᖁᓪᓗᒋᑦ ᐱᓕᕆᓂᐊᖅᑐᓂᒃ ᐃᒻᒥᓃᖅᑎᑦᑎᑕᐃᓕᒪᓂᕐᒧᑦ ᐊᒻᒪᓗ ᓄᓇᓕᓐᓂ 

ᒪᒥᓴᕐᓂᐅᔪᓂ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐃᒪᐃᒻᒪᑦ ᓇᓕᐊᒃ ᓄᓇᓕᐅᔪᑦ ᑭᑭᑕᐅᓚᐅᕐᓯᒪᓐᖏᒻᒪᑕ ᓄᓇᕗᒻᒥ 
ᐃᒻᒥᓃᕐᓂᕐᒧᑦ ᐊᒻᒪᓗ ᐃᒻᒥᓃᖃᑦᑕᕐᓂᐅᔪᖅ ᓯᕗᕋᓇᓕᕐᒪᑦ ᓯᕗᓂᒃᓴᕆᔭᖏᓐᓄᑦ ᓄᓇᑦᑕ ᐊᒻᒪᓗ ᐅᕕᒃᑲᕆᔭᑦᑕ, 
ᐊᒻᒪᓗ ᐃᒪᐃᒻᒪᑦ ᑕᒪᓐᓇ ᐃᔨᕐᓯᒪᑐᐃᓐᓇᕈᓐᓇᐃᓕᒐᑦᑎᒍᑦ ᕿᒃᓴᓐᓂ, ᓂᐱᖃᓐᖏᓪᓗᑕ ᐊᒻᒪᓗ 
ᖃᓄᐃᓕᐅᓐᖏᓪᓗᑕ. 
 
ᐃᒪᐃᓕᐅᖅᑐᖅ ᐃᔨᕐᓯᒪᑕᐃᓐᓇᕈᓐᓇᐃᓕᒐᑦᑕ ᕿᒃᓴᓂᕐᒥᒃ ᐊᒻᒪᓗ ᓂᐱᖃᖏᑐᐃᓐᓇᕆᐊᖃᕈᓐᓃᕋᑦᑕ ᑕᐃᒪᐃᑦᑐᒥᒃ 
ᐃᓄᖃᑎᑦᑎᓐᓄᑦ ᐊᖅᑯᓴᖅᑕᐅᔪᖃᖅᑎᓪᓗᒍ. ᐊᒻᒪᓗ ᐃᒪᐃᒻᒪᑦ ᐊᑕᐅᓯᖅ ᐃᓄᒃ ᑲᑐᑦᔨᖃᑎᒌᓗᓂ 
ᓄᖅᑲᖅᑎᑦᑎᔪᓐᓇᖏᒻᒪᑕ ᑕᒪᒃᓱᒥᖓ ᐃᓄᑐᔾᔭᐅᓗᓂ. ᐊᒻᒪᓗ ᐃᒪᐃᒻᒪᑕ ᒪᓕᒐᓕᐅᖅᑎᐅᔪᓕᒫᑦ ᑲᒪᔭᕆᐊᖃᕐᒪᑕ 
ᐃᑲᔪᕐᓗᑎᓪᓗ ᑕᒪᓐᓇ ᓴᓚᒋᓇᓱᐊᕐᓗᒍ ᐃᒻᒥᓂᕐᓂᖅ; 
 
ᐊᒻᒪᓗ ᐃᒪᐃᒻᒪᑦ ᐅᑯᐊ ᒪᓕᒐᓕᐅᑎᐅᔪᑦ ᖃᐅᔨᒪᑎᑦᑎᔪᒪᒻᒪᑕ ᐃᑲᔪᖅᑐᐃᓐᖏᓐᓇᕐᓂᐊᕐᓂᕐᒥᓂᒃ 
ᓄᖅᑲᖅᑎᔾᔪᒥᓇᓱᐊᕐᓗᒍ ᓄᓇᕗᒻᒥ ᐃᒻᒥᓃᕐᓂᐅᕙᒃᑐᖅ. ᑕᐃᒪᓕ, ᑕᐃᒪᐃᒻᒪᑦ, ᐱᒋᐊᖅᑎᑦᑎᕗᖓ, 
ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᖃᒪᓂᑦᑐᐊᕐᒧᑦ, ᓄᓇᕗᑦ ᒐᕙᒪᒃᑯᖏᑦ ᓴᖅᑮᖁᓪᓗᒋᑦ ᐱᓕᕆᓂᐊᖅᑐᓂᒃ 
ᐃᒻᒥᓃᖅᑎᑦᑎᑕᐃᓕᒪᓂᕐᒧᑦ ᐊᒻᒪᓗ ᓄᓇᓕᓐᓂ ᒪᒥᓴᕐᓂᐅᔪᓂ; 
 
ᐊᒻᒪᓗ ᓱᓕ, ᐱᒋᐊᖅᑎᑦᑎᕗᖓ ᑕᐃᒃᑯᐊ ᐱᓕᕆᓂᐊᖅᑐᑦ ᓴᖅᑭᑕᐅᓛᕐᓗᑎ ᒪᐃ 1, 2003 ᑭᖑᕐᖓᓂᐅᓐᖏᑦᑐᖅ. 
ᐊᒻᒪᓗ ᓱᓕ, ᐱᒋᐸᖅᑎᑦᑎᕗᖓ ᑕᐃᒃᑯᐊ ᐱᓕᕆᓂᐊᖅᑐᑦ ᑲᒪᒋᔭᖃᖅᑎᑕᐅᓂᐊᕐᓗᑎᒃ ᑕᒪᒃᓱᒥᖓ 
ᐃᒻᒥᓂᕐᓂᐅᔪᒥᒃ ᓄᓇᕗᒻᒥ ᐊᒻᒪᓗ ᐊᑐᓕᖁᔨᔪᓐᓇᕐᓗᑎᒃ ᖃᓄᐃᓕᐅᕈᑎᒃᓴᓪᓚᕆᐅᔪᓂᒃ ᑕᒪᒃᑯᓇᓂ 
ᐃᒻᒥᓃᖅᑎᑎᑕᐃᓕᒪᓂᕐᒧᑦ ᐊᒻᒪᓗ ᓄᓇᓕᓐᓂ ᒪᒥᓴᕐᓂᕐᒧᑦ. 
 
ᐊᒻᒪᓗ ᓱᓕ, ᐱᒋᐊᖅᑎᑦᑎᑲᓐᓂᖅᐳᖓ ᑕᐃᒃᑯᐊ ᐱᓕᕆᓂᐊᖅᑐᑦ ᑭᒡᒐᖅᑐᐃᑦᑎᐊᕐᓂᐊᕐᓗᑎᒃ ᓄᓇᕗᒻᒥ 
ᓄᓇᓕᐅᔪᓂᒃ, ᐅᕕᒃᑲᐅᔪᓂᒃ, ᐃᓐᓇᒻᒪᕆᐅᔪᓂᒃ, ᒪᒥᓴᐃᔨᐅᔪᓂᒃ, ᐃᓕᓐᓂᐊᖅᑎᑦᑎᔨᐅᔪᓂᒃ ᐊᒻᒪᓗ 
ᐃᖅᑲᖅᑐᐃᕕᓕᕆᔨᐅᔪᓂᒃ, ᑕᐃᒃᑯ ᐱᓕᕆᓂᐊᖅᑐᑦ ᐊᑐᐃᓐᓇᖃᖅᑎᑕᐅᑦᑎᐊᖃᕐᓗᑎᒃ ᐊᒻᒪᓗ 
ᐃᑲᔪᖅᑐᖅᑕᐅᑦᑎᐊᕐᓗᑎᒃ ᓄᓇᕗᑦ ᒐᕙᒪᒃᑯᖏᓐᓂᑦ; 
 
ᑕᐃᒃᑯᐊ ᐱᓕᕆᓂᐊᖅᑐᑦ ᐅᓂᒃᑲᓕᐅᕐᓗᑎᒃ ᒥᓂᔅᑕᒧᑦ ᐋᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ ᑕᖅᑭ 
6 ᐊᓂᒍᖅᐸᑕ ᐱᒋᐊᓚᐅᕐᓂᖏᓐᓂᒃ ᐊᒻᒪᓗ ᒥᓂᔅᑕᐅᔪᖅ ᐊᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᑦ 
ᓴᖅᑮᓚᐅᕐᓗᓂ ᐅᓂᒃᑳᓕᐊᕆᔭᐅᔪᓂ ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ. ᒥᓂᔅᑕ. 
 
>>ᐸᒃᑕᖅᑐᖅᑐᑦ 

ᐅᖃᖅᑎ: ᐱᒋᐊᖅᑎᑕᖓ ᓇᒻᒪᒃᑐᖅ. ᐱᒋᐊᖅᑎᑕᒧᑦ, ᓂᕈᐊᕈᒪᔪᖃᓕᖅᑐᖅ. ᓇᒻᒪᒃᓴᖅᑐᑦ? ᓇᒻᒪᒃᓴᓐᖏᑦᑐᑦ? 
ᐱᒋᐊᖅᑎᑕᐅᔪᖅ ᑲᔪᓯᔪᖅ. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᓂᔅᑕ ᐱᑰ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 33 - ᑕᕝᕚᑲᓄᑦ ᐊᐅᓚᑕᐅᓂᕐᒧᑦ ᒪᓕᒐᖅ - ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓ 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᖃᑲᐃᓐᓇᓵ ᑐᐊᕕᖅᓗᖓ ᐅᕗᖓ ᐱᖁᔨᕗᖔᕈᑎᒧ 
ᐃᒪᐃᒻᒪ ᒥᓂᔅᑖ ᐋᓐᓂᐊᖃᓐᓇᖏᑦᑐᓕᕆᔨᑯ ᐃᓄᓕᕆᔨᑯᓪᓗ, ᖁᕕᐊᒋᑦᓱᒍ ᐱᖁᔨᕗᖔᕈᑎᒧ ᐅᑯᓄᖓ 
ᐃᒻᒥᓃᖅᑕᐃᓕᑎᑦᓯᓂᖅᒧ ᖃᓄᖅᑑᑎᐅᔪᓄᑦ ᐱᓕᕆᔭᓄᑦ. 
 
ᐅᖃᖅᑏ, ᑲᔪᓯᑎᑦᓯᕗᖓ, ᐊᐃᑉᐲᓪᓗᓂ ᑲᑎᒪᔨ ᑲᖏᖅᖠᓂᖅ ᓂᒋᐊᓄᑦ ᐊᒻᒪ ᑎᑭᕋᖅᔪᐊᒧᑦ ᐃᒪᐃᒻᒪᑦ ᒪᓕᒐᖅ 
33, ᑕᕝᕚᑲᓄᑦ ᐊᐅᓚᑕᐅᓂᕆᔭᖏᓐᓄᑦ ᒪᓕᒐᖅ ᐅᖃᓕᒫᖅᑕᐅᓂᖃᕐᓗᓂ ᓯᕗᓪᓕᖅᐹᑦᓯᐊᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᐱᖁᔨᕗᖔᕈᑎᓄᑦ ᐊᑑᑎᕙᓪᓕᐊᓗᑎ. ᑕᒪᖅᒥ ᓈᒻᒪᓴᖅᑐᐃᑦ? ᑕᒪᖅᒥ ᓈᒻᒪᓴᖏᑦᑐᐃᑦ? ᐱᖁᔭᖅᒧ 
ᑲᔪᓯᔪᖅ. ᑲᑎᒪᐅᑎᑦᓴ 18. ᑭᖑᓪᓕᖅᒥ ᐅᖃᓕᒫᖅᑕᐅᓂᖏᓄᑦ ᒪᓕᒐᐃᑦ. ᑲᑎᒪᐅᑎᑦᓴ 19. ᖃᓄᖅᑑᑕᐅᓂᖏᓄᑦ 
ᐅᑯᓇᓂ ᑲᑎᒪᔨᖑᑲᐃᓐᓇᖅᑐᓂ ᐅᑯᓄᖓ ᑲᑎᒪᕕᐅᕕᒋᑲᐃᓐᓇᖅᑕᖏᓐᓄᑦ ᐊᓯᖏᓐᓄᓪᓗ ᐃᓱᒫᓘᑎᐅᔪᓄᑦ. 
ᒪᓕᒐᖅ 30, ᒪᓕᒐᖅ 31, ᒪᓕᒐᖅ 32 ᐊᒻᒪ ᒥᓂᔅᑕᐃᑦ ᐅᖃᐅᓯᑦᓴᖏᑦ 126 1(6) ᐃᓚᒋᓗᒍ ᐃᕿᑦᑐᖅ 
ᐃᑦᓯᕙᐅᑕᐅᑎᓪᓗᒍ. 
 
ᐃᓚᒋᓗᒋᑦ ᐱᔪᓐᓇᓂᖃᕐᓗᑎ ᐱᓕᑦᓯᒍᑎᐅᔪᖅ ᐅᕙᓐᓂ ᐱᖁᔨᕗᖔᖅᓱᖓ 2-1 (6), ᑲᑎᒪᔨᖑᑲᐃᓐᓇᖅᑐᐃᑦ 
ᑲᑎᒪᖏᓐᓇᑲᐃᓐᓇᓂᐊᕐᑐᐃᑦ ᐱᓕᕆᔭᐅᓂᖓᓄᑦ ᑖᓐᓇᑑᓗᓂ. ᑲᔪᓯᒋᐊᖏᓂᑎᖕᓄ ᑲᑎᒪᔨᖑᑲᐃᓐᓇᖅᑐᓄᑦ, 
ᐊᑑᑎᑲᐃᓐᓇᖅᓗᑕ ᐊᑯᓐᓂᕈᑕᖅᓗᑕ 20ᒥᓇᔅᒧᑦ. 
 
ᐃᖅᓱᖅᑏ. 
 
>>ᑲᑎᒪᓂᖅ ᐊᑯᓐᓂᕈᑕᖅᑐᑦ 3:21ᒥ ᐅᓪᓗᒃᑯᑦ ᑲᑎᒪᒋᐊᑲᓂᓯᑦᓱᑎ 3:50ᒥ ᐅᓪᓗᒃᑯᑦ. 

ᑲᑎᒪᔾᔪᑎᔅᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 

 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᓐᓄᓴᒃᑯᑦ. ᑐᓐᖓᓱᒋᑦᓯ. ᐃᒃᓯᕚᖏᓐᓇᕋᓱᐊᕐᓂᐊᖅᑯᓯ ᑲᑎᒪᓕᕈᑦᑕ 
ᑲᑎᒪᔨᑯᐃᓐᓇᖅᑎᒍᑦ. ᐅᓪᓗᒥ ᑲᑎᒪᑐᐃᓐᓇᑎᓪᓗᑕ ᐱᓕᕆᐊᖃᓐᓂᐊᖅᑐᒍᑦ ᐅᑯᓂᖓ ᐱᖁᔭᔅᓴᖅ 30, ᐱᖁᔭᔅᓴᖅ 
31, ᐱᖁᔭᔅᓴᖅ 32 ᐊᒻᒪᓗ ᒥᓂᔅᑕᐃᑦ ᐅᖃᐅᓯᖏᑦ 126-1(6). ᖃᓄᐃᓕᖓᔪᒪᕙᑦ ᑲᑎᒪᔩᑦ? 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᑎᒪᔨᑐᐃᓐᓇᐃᑦ ᑲᔪᓯᒍᒪᔪᑦ ᐱᓕᕆᐊᖃᓪᓗᑎᒃ 
ᕿᒥᕐᕈᔭᐅᓂᖏᓐᓄᑦ ᐱᖁᔭᔅᓴᖅ 30 ᐅᑯᓄᖓ ᐱᓕᕆᕕᐊᓄᑦ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᐊᒻᒪᑕᐅᖅ ᐱᕕᒃᓴᖃᕈᑦᑕ, ᑲᔪᓯᒍᒪᓂᐊᕐᕆᓪᓗᑕ ᕿᒥᕐᕈᓂᖃᓪᓗᑕ ᓄᓇᕗᒻᒥ ᐃᓪᓗᓕᕆᔨᔾᔪᐊᒃᑯᖏᓐᓂᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑯ, ᐱᑐᐃᓐᓇᕆᐊᖃᓕᕈᕕᑦ, ᐊᐱᖅᓱᖅᑕᐅᕕᒻᒨᕈᓐᓇᖅᑯᑎᑦ. 
 
ᐃᖅᓱᖅᑎ, ᐊᐃᑉᐸᕆᒃᑭᑦ ᒥᓂᔅᑕᐅᑉ ᐊᖓᔪᖅᖄᖁᑎᖏᑦ. 
 
ᖁᔭᓐᓇᒦᒃ. ᒥᓂᔅᑕ, ᖃᐅᔨᒃᑲᐃᒋᑦ ᑭᒃᑰᒪᖔᑕ ᐊᖏᔪᖅᑳᖁᑎᑎᑦ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ ᐊᒻᒪᓗ ᐅᓐᓄᓴᒃᑯᑦ. ᐱᖃᑎᒋᔭᒃᑲ ᐅᓪᓗᒥ ᐅᕙᖓ ᑕᓕᖅᐱᐊᓂ, 
ᒥᔅᑕ ᑮᑦ ᐱᐊᔅᑦ, ᑐᖏᓕᐅᖑᐊᑲᐃᓐᓇᖅᑐᑦ ᒥᓂᔅᑕᒧᑦ ᐱᓕᕆᕕᐊᑕ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᒃᑯᓐᓄᑦ ᐊᒻᒪᓗ ᓴᐅᒥᓐᓂ, ᒥᔅᑕ ᑖᓐ ᒪᐃᓯᐊᒃ, ᐊᐅᓚᑦᑎᔨ ᑎᒥᐅᔪᓂ ᐊᑐᖅᑕᐅᔪᓂ. 
 
ᐊᒻᒪᓗ, ᐅᕙᓃᖃᑎᕗᑦ ᑲᑎᒪᕕᒻᒥ ᐅᓪᓗᒥ, ᐋᓄᓘ ᑕᒑᖅ. ᑲᒪᒋᔭᖃᑦᑐᖅ ᐃᓄᐃᑦ ᖃᐅᔨᒪᓂᑐᖃᖏᓐᓂᑦ 
ᐱᓕᕆᕕᑦᑕ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. ᐊᒻᒪᑕᐅᖅ ᐱᖃᑎᕗᑦ, ᐊᖏᔪᖅᑎᕆᔭᖅ 
ᐊᑐᐊᒐᓐᓄᑦ ᖃᐅᔨᒪᔨ ᐱᓕᕆᕕᑦᑎᓐᓂ, ᒥᔅ. ᓗᐊᕆ ᐃᑦᓚᐅᖅ. 
 
ᑕᕝᕙᐅᔪᑦ ᐃᒃᓯᕙᐅᑕᖅ, ᐊᑐᐃᓐᓇᐅᓕᖅᑯᒍᑦ ᑲᔪᓯᓗᑕ ᒪᑉᐱᑦᑐᒐᒻᒥᑦ 10-5 ᕿᒥᕐᕈᔭᓂᖓᓂᑦ ᐱᓕᕆᕕᐊ 
ᐋᓐᓂᐊᖃᓐᓇᖏᑦᑐᓕᕆᔨᒃᑯ ᐊᒻᒪᓗ ᐃᓄᓕᕆᔨᒃᑯᑦ 2003 ᐱᓕᕆᓂᖓᑕ ᐸᕐᓇᐅᑎᖏᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᓐᓂᐊᖃᓐᓇᖏᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯ. ᓇᐃᓈᖅᓯᒪᔪᑦ. 
ᐊᖓᔪᖅᑲᐅᑏᑦ. ᒪᑉᐱᑦᑐᒐᖅ 1ᔾ-5. ᐅᖃᐅᓯᒃᓴᓕᑦᑕᖃᖅᑳ ᐅᕝᕙᓘᓐᓃᑦ ᐊᐱᖅᑯᑎᒃᓴᑦ? ᐱᐊᓂᓚᐅᖏᓇᑦᑎᒍ ᐅᓇ 
ᒪᑉᐱᑦᑐᒐ. ᐊᖏᖅᑭᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᑦᑐᒋᑦ ᐊᐅᓚᑦᑎᔾᔪᑕᐅᔪᑦ ᐊᒻᒪᓗ ᒪᑭᒪᐅᑎᐅᔪᑦ, $17 ᒥᓕᐊᓐ 61 ᑕᐅᓴᓐ ᑖᓚᔅ. 
ᐊᖏᖅᑭᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᓪᓗᒍ. 10-8. ᖃᓄᐃᖏᑎᐊᖅᑐᑦ ᑎᒥᒥᒍᑦ ᓱᕈᓰᑦ, ᐃᓚᒌᑦ ᐊᒻᒪᓗ ᓄᓇᓖᑦ. 
ᑲᑎᑦᑐᒋᑦ ᐊᐅᓚᑦᑎᓪᔪᑏᑦ ᐊᒻᒪᓗ ᒪᑭᒪᐅᑎᐅᒧᑦ. ᐅᐃᓕᐊᒻᔅ. 

ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒃᓴᖃᕋᒪ ᒪᐱᑦᑐᒐᕐᒥ 10-8 ᐊᒻᒪᓗ ᑕᕝᕙᓃᑦᑐᔅᓴᐅᕗᑦ 
ᑎᑎᕋᖅᓯᒪᔪᒥ. ᐅᖃᐅᓯᕆᓚᐅᖅᑕᓐᓄᑦ ᐃᒃᐸᒃᓴᖅ ᐅᖃᐅᓯᖃᑦᑎᓪᓗᑕ ᐋᓐᓂᐊᖃᓐᓇᖏᑦᑐᓕᕆᔨᒃᑯ ᐊᒻᒪᓗ 
ᐃᓄᓕᕆᔨᒃᑯᑦ. ᐅᖃᓚᐅᓯᖃᓚᐅᕋᒪ ᐊᑐᓕᖁᔭᐅᓯᒪᔪᓂᑦ ᓄᓇᕗᑦ ᐃᓄᓯᓕᕆᔨᒃᑯᖏᑕ ᑲᑎᒪᔨᖏᓐᓂᑦ. 
ᑲᒪᒋᔭᖃᒻᒪᑕ ᐋᕐᑎᑯᓪ 32-ᒥᑦ. ᐊᐱᕆᓂᐊᖅᑲᐅᒐᒪ, ᐃᒃᓯᕙᐅᑖᖅ, ᒥᓂᔅᑕᒧᑦ, ᖃᑦᑎᓂᒃ ᐊᑐᓕᖁᔭᐅᓯᒪᔪᓂ 
ᐊᑐᓕᖅᑎᑦᑎᓯᒪᕕᓯ ᐱᓕᕆᕕᓐᓄᑦ ᑖᒃᑯᓇᓐᖓᑦ ᓄᓇᕗᑦ ᐃᓄᓯᓕᕆᔨᒃᑯᖏᑕ ᑲᑎᒪᔨᖏᓐᓂᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᕙᓪᓕᐊᓕᑕᐅᓐᓇᕋᒃᑯᑦ ᑐᑭᓯᒍᒪᔭᕗᑦ ᒫᓐᓇ. ᐃᒃᓯᕙᐅᑖᖅ, 
ᐊᒥᓱᑲᓪᓚᐅᓚᐅᕐᒪᑦ ᐃᓱᒫᓘᑎᐅᓯᒪᔪᑦ ᑐᕌᖓᔪᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ ᑕᕝᕙᓐᖓᑦ 
ᐋᕐᑎᑯᓪ 32-ᒥᑦ ᓴᖅᑭᐅᑎᒋᔭᐅᑦᓱᑎ ᓯᕗᒧᒍᑎᐅᓪᓗᑎ ᐃᓚᖏᓪᓗ ᐱᓕᕆᔭᓂ ᐱᓕᕆᔭᐅᓂᑰᓪᓗᑎ ᐅᑯᓇᓂ 
ᐊᑐᓕᖁᔭᐅᔪᓂ. 
 
ᖃᐅᔨᒪᔪᐃᓐᓇᐃᓪᓗᑕ, ᓄᓇᕗᒥ ᐱᕙᓪᓕᐊᓂᕆᔭᖏᓄ ᐱᕙᓪᓕᐊᓂᖏᓄ ᑲᑎᒪᔨᖏᑦ ᐊᑎᐊᓃᑦᓱᑎ 
ᓄᓇᑖᕋᓱᐊᖅᑐᓂ ᐋᖀᓯᐊᕐᓱᑎ ᐃᒻᒥᑰᖓᔪᒥ ᖃᓄᐃᑑᓂᕆᔭᖓᓄᑦ. ᐊᖓᔪᖄᖃᕕᒋᔭᖓᓪᓗ ᐃᓪᓗᓕᖕᒥ 
ᓅᑕᒥᓂᐅᓪᓗᓂ ᐃᖃᓗᖕᓄ ᕿᓚᒥᕈᓗ ᑐᖔᒍᑦ ᓂᕈᐊᖅᓂᖅᒥ ᓄᑖᖅᓗ ᐊᖓᔪᖄ ᑐᖓᕕᒃᑯᓐᓄ, ᓄᓇᕗᒥ 
ᐱᕙᓪᓕᐊᓂᕆᔭᖏᓐᓄ ᐱᕙᓪᓕᐊᓂᖏᓄ ᑲᑎᒪᔨᖏᑦ ᑲᑎᒪᕕᐅᕕᖃᕐᓗᑎ ᐃᒻᒥᑰᓂᐊᖅᓱᑎ ᐱᓕᕆᓗᑎ 
ᐃᓱᓕᑦᑎᑕᐅᓪᓗᓂ ᐊᒻᒪ ᓄᓇᕗᒥ ᐱᕙᓪᓕᐊᓂᕆᔭᖏᓄ ᐱᕙᓪᓕᐊᓂᖏᓄᑦ ᑲᑎᒪᔨᖏᑦ ᐊᑑᑎᒍᓐᓃᖅᓱᑎᓪᓗ. 
 
ᑕᐃᒪᓗ, ᐊᑎᐊᓂ ᐅᓂᒃᑲᖓ 32ᒥ, ᐱᑕᖃᖅᒪ ᐃᓱᒫᓘᑎᓄᑦ ᓴᕿᐅᑎᔭᐅᓯᒪᓪᓗᑎ ᓯᕗᒧᑦᑎᑕᐅᓯᒪᓪᓗᑎ 
ᐃᒪᐃᒐᓗᐊᕐᓱᓂᓗ ᐅᑯᓇᓂ ᓄᑖᑦ ᐱᓕᕆᖃᑎᒌᑦᑐᓂ ᑲᑐᑎᖃᑎᒌᓂᑦ ᓴᕿᑕᐅᓯᒪᔪᓂ ᐊᑎᐊᓂ ᓄᓇᑖᕋᓱᐊᖅᑐᓂ, 
ᐊᑎᐊᓂ ᓄᓇᕗᒥ ᐱᕙᓪᓕᐊᓂᕆᔭᖏᓄ ᐱᕙᓪᓕᐊᓂᖏᓄ ᑲᑎᒪᔨᖏᑦ. 
 
ᐊᒻᒪ ᐱᑕᖃᖅᓱᓂ ᐃᓄᐃᓴᑦᑑᒐᓗᐊᓂ ᐊᔾᔨᒋᖏᑕᖏᓐᓄᑦᑕᐅᖅ. ᑲᑎᒪᔩᑦ ᑕᐃᒎᔾᔨᖁᔨᕙ ᑕᒪᐃᓂ ᒪᑉᐱᒐᖅᑎᒍᑦ 
ᐱᓕᑦᓯᓂᐊᕐᓗᓂᓗ ᓇᓪᓕᐊᓄᑦ ᖃᐅᔨᓴᖅᓂᐅᓯᒪᔪᓄᑦ ᖃᓄᐃᑦᓯᒪᓂᐅᔪᓄᓪᓗ ᐱᓕᕆᕕᐅᔪᒥ? ᖁᔭᓐᓇᒦᒃ, 
ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ ᖃᐅᔨᒪᑎᑦᓯᓂᕐᓅᕕᑦ ᐅᕙᖕᓂ ᖃᓄᐃᑦᓯᒪᓂᐅᔪᓄᑦ. 
ᐃᑦᓯᕙᐅᑕᐅᖃᑦᑕᖅᓯᒪᓪᓗᖓ ᑖᓐᓇ ᓴᕿᑕᐅᓯᒪᓂᑰᑎᓪᓗᒍ ᐊᑎᐊᓂ ᓄᓇᑖᕋᓱᐊᖅᑐᓂ. ᑕᐃᒪᐃᒧᑦ, ᖁᔭᓐᓇᒦᒃ 
ᐃᖃᐃᑎᒋᐊᖅᓂᕐᓅᕕᑦ ᖃᓄᐃᖃᑦᑕᕐᓯᒪᓂᐅᔪᓄ ᓯᕗᖓᒍᑦ. ᐊᑎᐊᓂ ᐅᓂᒃᑳᖓ 32ᒥ, ᐅᖃᐅᓯᖃᕐᒪ ᒥᑦᓵᓄᑦ 
ᒐᕙᒪᑯᑦ ᖃᓄᐃᒋᐊᓂᕆᔭᖏᓐᓄᑦ ᐃᓚᒋᓕᐅᑎᓯᒪᓗᑎ ᐃᓗᐊᓂ ᐊᑐᐊᒐᖅᓄᑦ ᖃᓄᐃᓐᓂᖏᓄᑦ, ᐱᔨᑦᓯᖅᑕᐅᔪᓂ 
ᐱᔭᑦᓴᓄᑦ ᖃᓄᖅᓗ ᐱᔨᑦᓯᖅᑕᐅᓂᖏᓐᓄᑦ. 
 
ᑕᐃᒪᐃᒧᑦ, ᐊᐱᖁᑎᒋᔭᕋ ᒥᓂᔅᑕᒧᑦ ᐃᒪᐃᑦᑐᖅ, ᐱᓕᕆᖃᑎᖃᕐᓯᒪᓂᑰᓕᖄᑦ ᑕᒪᐃᓄᑦ ᐱᓕᕆᔭᕆᐊᓕᖏᓄᑦ 
ᐊᑎᐊᓂ ᓄᓇᑖᕋᓗᐊᕈᑎᓄᑦ ᐃᒪᐃᓂᐊᕐᓗᑎ ᐃᒪᐃᒻᒪ ᐊᑐᐊᒐᕆᔭᖏᑦ ᐱᔭᑦᓴᐃᓪᓗ ᖃᓄᐃᑑᓂᕆᔭᖏᓪᓗ 
ᐱᔨᑦᓯᖅᑕᓂ ᐊᑑᑎᔭᓂ ᐃᓄᓕᕆᔨᑯᑎᒍᑦ ᒪᓕᑦᑐᒋᑦ ᐊᑐᓕᖁᔭᐅᔪᓂ ᐃᒪᐃᒻᒪᓪᓗ ᐱᓕᑦᓯᒍᑎᓂ ᐅᑯᓄᖓ 
ᑕᐃᒍᖅᑕᑦ "ᓇᒻᒥᓂᕆᔭᑎᖕᓄ ᐅᖃᐅᓯᖅᑕᓄᑦ" ᐃᓱᒪᒋᑦᓱᒍᓗ ᑐᑭᓯᓐᓇᓂᖅᓴᐅᒋᐊᖓᓄᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑖ ᐱᑰ. 

ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᖃᐅᔨᒪᔪᑎ ᓄᓇᑖᕋᓱᐊᕈᑎᒧ ᐊᑎᓕᐅᕈᑎᐅᔪᑦᓱᓂ 
1993ᒥ. ᐃᓚᖓ ᑲᑎᒪᔨᖏᓐᓂ ᑲᑐᔾᔨᖃᑎᒌᖏᓐᓂ ᐋᖀᓯᒪᓂᑰᓪᓗᑎ ᐊᑎᐊᓂ ᓄᓇᑖᕋᓱᐊᕈᑎᒧ ᐃᒪᐃᑦᓯᒪᓪᓗᑎ 
ᓄᓇᕗᒥ ᖃᓄᐃᒋᐊᖅᑎᓄᑦ ᑲᑎᒪᔨᓄᑦ, ᐃᒪᐃᑑᑦᓱᑎᓪᓗ ᐱᑕᖃᕐᓱᑎ ᐊᑐᐊᒐᖅᒧ ᖃᐅᔨᓴᕈᑎᑦᓴᒧ ᑲᑎᑦᑐᓂ 
ᓄᓇᑖᕋᓗᐊᕈᑎᓄᑦ. 
 
ᐊᒻᒪ ᐃᓚᒋᔭᐅᓇᖅᓱᓂᓗ ᑲᑎᒪᔨᐅᓗᖓ ᐅᑯᓄᖓ ᓄᓇᕗᒥ ᖃᓄᐃᒋᐊᖅᑎᓄᑦ ᑲᑎᒪᔨᖏᓐᓄᑦ, 
ᐊᐅᓚᔨᓯᕋᑖᖅᓱᖓᓗ, ᐃᓱᒪᒋᑦᓱᒍᓗ ᐃᒪᐃᒻᒪ ᐊᔾᔨᒌᖏᑦᑐᓂ ᑲᑎᒪᔨᓂ ᐃᒪᐃᒍᒪᓯᒪᓪᓗᑎ, ᐊᐅᓚᔨᕖᑦ ᐅᐃᓕᐊᒻᔅ, 
ᐊᑑᑎᒐᑦᑕ ᐊᔾᔨᒋᖏᑦᑕᖓᓂ ᖃᓄᐃᑑᓂᕆᔭᖏᓐᓄ ᑲᑐᔾᔨᖃᑎᒌᑦ. 
 
ᐃᓚᒋᑦᓱᓂᐅ ᐊᑐᐊᒐᖓ ᐅᑯᓇᓂ ᖃᓄᐃᒋᐊᖅᑎᓄᑦ ᑲᑎᒪᔨᖏᓄ, ᐃᓚᒋᔭᐅᑦᓱᖓᓗ ᑖᒃᑯᓇᓂ ᑲᑐᔾᔨᖃᑎᒌᓂ, 
ᐃᒪᐃᓂᐊᕐᓗᑕ ᖃᐅᔨᓴᖅᓂᖃᕐᓗᑎ ᒪᓕᒐᕆᔭᖏᓐᓄ ᖃᓄᐃᓐᓂᐅᔪᓄᑦ ᐊᒻᒪ ᐊᑐᓕᖁᔭᐅᓯᒪᔪᓂ. ᑕᐃᒪᐃᒧ, 
ᐃᒪᐃᓕᒍᓐᓇᕐᓱᖓᓗ, ᐃᓚᒋᓗᒋ ᑲᑎᒪᔨᐅᔪᐃᑦ, ᐃᑦᓯᕙᐅᑖ, ᐃᒪᐃᒻᒪ ᐊᑐᓕᖁᔭᐅᔪᓂ ᐅᑯᑎᒎᓇ ᐅᓂᒃᑲᖓ 32 
ᐃᓕᖓᓗᐊᖅᓱᓂ ᓇᓗᓇᐃᖅᓯᒪᓂᕆᔭᖏᑦ ᐃᓗᐊᓂ ᓄᓇᑖᕋᓗᐊᕈᑎᒧ ᒪᓕᑦᑕᐅᒋᐊᖃᕐᓱᑎ. ᐱᓕᑦᓯᕗᖓ 
ᐃᓕᖓᓗᐊᕐᑐᓂ ᐆᑦᑑᑎᐅᔪᓂ ᑲᑎᒪᔨᒧᑦ. 
 
ᐊᑕᐅᓯᖅ ᐃᓱᒫᓘᑎᒋᔭᖅᓂ ᐃᓕᖓᔪᐃᑦ ᐃᒪᐃᒻᒪᓪᓗ ᓴᕿᑎᕆᓗᑎ ᐃᓕᖁᓯᖅᓅᖓᔪᓂ, ᐊᓯᓄᑦ ᐊᒻᒪ 
ᐃᓕᖁᓯᖅᓄᖓᔪᓄᓪᓗ ᐊᒻᒪᓗᑦᑕᐅᖅ ᐊᑐᑎᓂᕆᔭᖏᓄ ᐃᓗᐊᓂ ᐱᓕᕆᕕᐊᑕ ᐋᓐᓂᐊᖃᓐᓇᖏᑦᑐᓕᕆᔨᑯ 
ᐃᓄᓕᕆᔨᑯ, ᐆᑦᑑᑎᒋᓗᒍ, ᐃᓕᖁᓯᑐᖃᖅᑐ ᐊᑑᑎᓂᖅ ᐃᖅᓂᓱᑦᓰᓂᖅ, ᐃᒪᐃᓯᒪᓪᓗᑎᒍᑦ 
ᐅᖓᖅᕙᕆᐊᕐᓯᒪᓪᓗᑎᒍᑦ ᖃᓄᐃᒋᐊᓂᐊᕐᓗᒍ, ᑲᑎᒪᔩᓪᓗ ᖃᐅᔨᒪᑦᓱᑎ ᖃᖏᖅᖠᓂᖅᒥ. 
 
ᐅᖃᕆᐊᕈᓐᓇᕐᓱᖓᓗ ᐃᓕᖕᓄ ᐃᒪᐃᒻᒪ ᓱᓕᒃᑲᓐᓂᐅᕗ ᓯᕗᒧᒋᐊᖃᓐᓂᕆᔭᕗᑦ ᓇᓕᒧᓯᓂᐊᕐᓗᑎᒍ ᑕᒪᒃᑯᐊ 
ᐃᓚᖏ ᐃᓱᒪᒋᔭᐅᓯᒪᔪᓂ ᐊᑎᐊᓂ ᓄᖑᕆᔭᖓᓂ ᖃᓄᐃᓂᐅᔪᓂ ᐃᓚᒋᑦᓱᓂᐅᓪᓗ ᐅᑯᓇᓂ ᑮᓇᐅᔭᑦᓴᒫᓂ 
ᐱᓕᕆᐊᕆᔭᑎᖕᓂ ᒫᓐᓇᐅᔪᖅ, ᐃᑦᓯᕙᐅᑕ. 
 
ᕿᒥᖅᕈᓇᒋᐊᖃᕐᒥᔪᒍᑦ ᒪᑯᓄᖓ: ᐊᑎᐊᓂ ᐱᓕᕆᕕᐋᑕ ᐃᓕᖁᓯᓕᕆᔨᑯ, ᐱᓕᕆᕕᐊᑕ 
ᐋᓐᓂᐊᖃᓐᓇᖏᑦᑐᓕᕆᔨᑯ ᐃᓄᓕᕆᔨᑯᓗ ᐃᒪᐃᑦᓯᒪᓪᓗᑎ ᓯᕗᓪᓕᖅ ᐱᓕᕆᕕ ᒐᕙᒪᑯᓂ ᐃᓕᖓᓗᐊᖅᓱᑎ 
ᐱᑕᖃᓂᐊᕐᓗᑎ ᐃᓄᐃᑦ ᖃᐅᔨᒪᔭᑐᖃᖏᓂ ᐱᓕᕆᔨᓪᓗᐊᑕᓂ ᐃᓗᐊᓂ ᐱᓕᕆᕕᐅᑉ. 
 
ᑕᒑᖅ ᐃᓚᒋᑦᓱᑎᒍᑦ ᐅᓪᓗᒥ ᑕᕝᕙᓂ, ᖃᐅᔨᓴᖅᓯᒪᓂᑰᓪᓗᓂ ᐊᑐᐊᒐᕆᔭᖏᓐᓄ, ᖃᓄᐃᑑᓂᕆᔭᖏᓄ ᐊᒻᒪ 
ᑕᐃᒫᕈᓘᔭᖅᑕᐅ ᐃᓗᐊᓂ ᐱᓕᕆᕕᐅᑉ ᑲᔪᓯᒍᓐᓇᓂᐊᕐᒪᑕ ᓴᕿᑎᕆᓂᐊᖅᒪᑕᓗ ᐃᓄᐃᑦ ᖃᐅᔨᓴᒪᑐᖃᖏᓂ. 
ᐅᖃᐅᑎᒍᓐᓇᖅᓱᒋᑦᑕᐅᖅ, ᐃᑦᓯᕙᐅᑖ, ᓄᖑᒋᐊᖓᓂ ᑖᑦᓱᒪ ᑕᕿᐅᕐ, ᐊᑑᑎᓂᐊᖅᓱᑕ ᐃᓕᖁᓯᑐᖃᖅᓄᑦ 
ᒪᒥᓴᖅᓂᐅᔪᒥ ᐃᓕᓐᓂᐊᖅᓂᒥ. 
 
ᐱᑕᖃᓂᐊᖅᓱᑎᓪᓗ ᖃᓪᓗᓇᐅᔭᕈᓐᓇᖏᑦᑐᐃᑦ ᒪᒥᓴᐃᔨᐅᔪᑦ ᐃᓕᖁᓯᑐᖃᖅᓄᓪᓗ ᐅᖃᖃᑎᒌᕕᐅᕙᑦᑐᐃᑦ, 
ᖃᔨᒪᔭᐅᑦᓯᐊᖅᑐᐃᑦ ᐊᒥᓱᓄ ᐃᓄᖕᓄ ᑕᕝᕙᓂ ᐃᓪᓗᕈᓯᖅᒥ, ᒦᑲ ᐊᐃᐸᔭᖄᖅ ᐊᖅᓇᑲᖅ, ᐱᔨᑦᓯᕋᖅᐸᑦᑑᒃ 
ᐅᖃᖃᑎᒌᓐᓂᑐᐃᓐᓇᐅᖏᑦᑐᓄ, ᐃᓕᓐᓂᐊᖅᓂᓄᑦ, ᐅᖃᐅᓯᖃᕕᒋᓯᒪᔪᑦᓴᐅᔭᑎᓪᓗ ᒥᑦᓵᓄᑦ ᑕᒪᒃᑯᐊ, ᐃᑦᓯᕙᐅᑖ. 
ᐱᓕᕆᕙᑦᓱᑎᓪᓗ ᖃᐅᔨᒪᓕᑕᐅᓪᓗᑎ, ᐋᕿᑦᓯᒪᓂᖃᕈᓐᓇᓂᐊᕐᓱᑎ ᐃᓪᓗᕈᓯᕆᔭᖏᑦ ᐃᓚᒋᓗᒋᑦ ᐋᓐᓂᐊᓯᐅᖅᑏᑦ, 
ᐃᓱᒪᓕᕆᔩᑦ ᐊᔪᓕᖅᓯᒪᔪᓄᓪᓗ ᐱᓕᕆᔨᐅᔪᐃᑦ ᑕᒪᒃᑯᐊᕈᓘᔭᐃᓪᓗ, ᐃᓚᒋᓗᒋᑦ ᐃᓄᓕᕆᔩᑦ. 
 
ᑕᐃᒪᐃᒧ, ᐃᒪᐃᒻᒪ ᓱᓕᒃᑲᓐᓂᖅ ᓴᕿᑎᑦᓯᓂᖅᓄ ᐃᓚᖏᓐᓄ ᐊᑐᐊᒐᖅᓄ ᐊᑐᓕᖁᔭᐅᔪᓄᓪᓗ ᐅᑯᓇᖓ ᓄᓇᕗᒥ 
ᐱᕙᓪᓕᐊᓂᕆᔭᖏᓄ ᐱᕙᓪᓕᐊᓂᖅᓄᑦ ᑲᑎᒪᔨᖏᑦ ᐃᓚᒋᓗᒋᑦ ᐱᓕᕆᕕᐋ ᐋᓐᓂᐊᖃᓐᓇᖏᑦᑐᓕᕆᔨᑯ 
ᐃᓄᓕᕆᔨᑯᓗ. 
 
ᕿᒥᖅᕈᓇᒋᐊᖃᓂᐊᕐᑐᒍ ᐋᖀᕙᓪᓕᐊᓂᐊᕐᓗᑕ ᓄᓇᓕᖕᒥ ᐋᓐᓂᐊᖃᓐᓇᖏᑦᑐᓕᕆᓂᖅᓄ ᑲᑎᒪᔨᓂ ᓄᓇᓕᐅᔪᓂ 
ᐃᑲᔪᖅᓱᓂᐊᕐᓗᒋᑦ ᐊᑲᐅᓈᖅᓯᒪᔪᓂ ᐃᓕᓐᓂᐊᓂᖅᓄᑦ ᐃᒪᐃᒻᒪᓪᓗ ᐊᑑᑎᒍᓐᓇᓂᐊᕐᓗᒋᑦ ᖃᓄᐃᓂᕆᔭᖏᓐᓄ 
ᐸᖅᓇᓂᖅᓄᑦ, ᓇᓪᓕᐊᓗ ᓇᓗᓇᐃᖅᓯᒪᔪᓂ ᐊᑎᐊᓂ ᐅᓂᒃᑲᖓ 32ᒥ. ᐊᒻᒪ ᐅᓂᒃᑳᖓ 32 ᐋᓐᓂᐊᖅᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᑲᒪᒋᔭᑐᐊᕆᓐᖏᒻᒪᒍ; ᒐᕙᒪᐅᔪᓕᒫᒧᑦ ᑲᒪᒋᔭᐅᒻᒪᑦ. ᑕᐃᒪᓕ ᐅᖃᐅᓯᖃᕈᒪᕙᓪᓚᐃᒐᓯ  

ᐊᑐᖃᑦᑕᕐᓂᕐᒧᑦ ᐃᓐᓇᐅᔪᓂᒃ ᐅᖃᐅᑦᔨᒋᐊᖅᑎᐅᔪᓂᒃ ᐊᓐᓂᐊᖅᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓐᓂᑦ. 
ᑕᐃᒪᐃᓕᐅᕐᓯᒪᒻᒥᔪᒍ. 
 
ᑕᐃᒪᓕ ᐃᓱᒪᔪᖓ ᐊᒥᓱᑲᓪᓚᐅᔪᓂ ᐊᑐᓕᖁᔭᐅᔪᓂ, ᑕᐃᒪᐃᓕᐅᕐᓯᒪᔪᒍᑦ ᐊᒻᒪᓗ ᒪᒃᐱᒐᖅ 94 ᐅᖃᐅᓯᖃᕐᒪᑦ 
ᓄᓇᕗᒻᒥ ᐃᓄᓯᓕᕆᔨᐅᔪᓄᑦ ᑲᑎᒪᔨᓂᒃ ᐊᑐᓕᖁᔨᓪᓗᑎᒃ ᑲᑎᒪᖁᔨᓂᕐᒥᒃ ᐃᓐᓇᒻᒪᕆᓐᓂᒃ, ᐃᓄᓐᓂᒃ 
ᓯᕗᓕᖅᑎᓂᒃ, ᒐᕙᒪᒃᑯᓐᓄᑦ ᐊᓐᓂᐊᖅᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓐᓂᑦ ᐃᖅᑲᓇᐃᔭᖅᑎᓂᒃ, ᐃᓄᐃᑦ ᐊᒻᒪᓗ 
ᖃᓪᓗᓈᑦ ᓄᓇᓕᓐᓂ ᐃᖅᑲᓇᐃᔭᖅᑐᑦ. ᑲᑎᒪᓐᖓᑎᑕᐅᓗᑎᒃ ᐊᒻᒪᓗ ᕿᒥᕐᕈᓗᑎᒃ ᐃᓄᐃᑦ ᐊᓐᓂᐊᑐᓕᕆᓂᕐᒧᑦ 
ᑲᒪᔾᔪᓯᕆᖃᑦᑕᓚᐅᕐᓯᒪᔭᖏᓐᓂᒃ. 
 
ᑕᒪᓐᓇ ᐊᑐᓕᖁᔭᐅᓪᓗᐊᑕᓚᐅᖅᑐᖅ ᑕᐃᒃᑯᓇᓐᖓ ᓄᓇᕗᒻᒥ ᐃᓕᖅᑯᓯᓕᕆᔨᒃᑯᑦ ᑲᑎᒪᔨᖏᓐᓂᑦ ᐊᒻᒪᓗ 
ᓯᕗᒧᐊᒃᐸᓪᓕᐊᔪᒍ ᑕᐃᒃᓱᒧᖓ ᐃᓕᓐᓂᐊᕐᓂᕐᒧᑦ ᐊᒻᒪᓗ ᑲᒪᓂᐅᔪᑦ ᑕᖅᑭᐅᔪᓂ ᐊᒡᒋᖅᑐᓂᒃ ᐊᒻᒪᓗ ᕿᒥᕐᕈᒻᒥᔪᒍᑦ 
ᒪᓕᒐᓕᐅᔪᒥᒃ ᑕᒪᒃᑯᐊ ᐃᓚᓕᐅᑦᔭᐅᓯᒪᒐᓗᐊᕐᒪᖔᑕ ᐃᓄᐃᑦ ᖃᐅᔨᒪᔭᑐᖃᖏᑦ. 
 
ᑕᐃᒪᓕ ᐱᓕᕆᓯᒪᓕᖅᑐᒍᑦ ᐊᒃᓱᑲᓪᓚᒃ ᑭᓯᐊᓂ ᒪᓕᒐᓕᐅᖅᑎᐅᔪᖅ ᓱᓕᔪᖅ ᓱᓕ ᐊᓯᖏᑦ ᐃᓚᖏᑦ 
ᑲᔪᑦᑎᑎᒋᔭᕆᐊᖃᕋᑦᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᕝᕙᓂᒃᓴᐃᓐᓇᖅ ᒪᒃᐱᒐᕐᒥ, ᐊᓯᐊ ᐊᐱᖅᑯᑎᐅᔪᖅ. ᐅᕙᓂ 
ᑲᑎᒃᓯᒪᔪᐃᓐᓇᐅᒪᑕ, ᑐᑭᓯᒋᐊᕈᑎᒃᓴᐅᒧᑦ ᐊᒻᒪᓗ ᖃᐅᔨᓴᕐᓂᕐᒧᑦ, ᐋᓐᓂᐊᖅᑐᓕᕆᓂᕐᒧᑦ ᓴᖅᑭᔭᕈᑕᐅᔪᑦ ᑕᕝᕗᖓ 
ᕿᖓᐅᒻᒥ ᑐᕌᖅᑕᐅᓇᓱᐊᖅᑐᓂ ᑭᒍᑎᓕᕆᓂᕐᒧᑦ ᐊᒻᒪ ᐃᓚᖏᑦ ᐃᓄᓕᕆᓂᕐᒧᑦ ᐱᓕᕆᐊᖑᔪᑦ, ᐊᒥᐊᓗᐃᑦ 
ᖃᓄᐃᓐᖏᑦᑎᐊᕐᓂᕐᒧᑦ. 
 
ᐅᓇ ᐊᑎᖓ ᐅᖃᕐᓯᒪᔪᖅ “ᐃᓚᒌᑦ ᐊᒻᒪᓗ ᓄᓇᓖᑦ” ᖃᐅᔨᒪᓐᖏᑦᑐᖓ ᑕᒪᓐᓇ ᐱᖃᓯᐅᑦᔨᒻᒪᖓ ᐃᓄᓕᕆᓂᕐᒥᒃ. 
ᐊᐱᖅᑯᑎᒋᔭᕋ ᑕᕝᕙᓐᖓ ᖃᑦᓯᐅᔪᑦ $33 ᒥᓕᐊᓐᓂ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᖃᓄᑎᒋᐅᔪᖅ 
ᐊᑐᖅᑕᐅᓂᐊᖅᑦᐸᑦ ᐃᓄᓕᕆᔨᔾᔪᑎᓄᑦ. ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ. ᐃᒃᓯᕙᐅᑕᖅ. ᐃᒃᓯᕙᐅᑕ. ᑭᓱᓕᒪᑦᑎᐊᑦ ᐱᓕᕆᐊᕗᑦ ᐃᓄᓕᕆᓂᕐᒧᑦ ᐊᒃᑐᐊᔪᑦ, 
ᑕᐃᒃᑯᐊ ᐃᓱᒪᓕᕆᔨᐅᒐᓗᐊᖅᐸᑕ ᐃᑲᔪᕋᓱᐊᖅᑐᑦ, ᑕᒪᓐᓇᑦᑕᐅᖅ ᐃᓄᓕᕆᓂᐅᒻᒥᒻᒪᑦ. 
 
ᐃᓛᓂᒃᑯᑦ ᓇᓗᓇᕐᓯᓱᖅ ᐱᓕᕆᕕᐅᓪᓗᓗᑕ ᕿᒥᕐᕈᓪᓗᒋᑦ ᐃᖅᑲᓇᐃᔭᖑᔪᑦ ᐊᑎᖏᑦ ᐊᒻᒪᓗ 
ᑕᐃᒪᐃᓕᐅᕆᐊᖃᕐᒪᖔᑕ. ᐆᒃᑐᑎᒋᓗᒍ ᐃᓄᓕᕆᔨᑐᐃᓐᓇᖃᐃ ᐃᓄᓕᖃᑦᑕᖅᐸᑦ. ᐊᓐᓂᐊᓯᐅᖅᑎᐅᔪᑦ 
ᐃᓄᓕᕆᖃᑦᑕᕆᕙᑦ, ᐃᓱᒪᓕᕆᔨᒋᔭᕗᑦ, ᐊᔪᓕᕐᓯᒪᔪᓄᑦ ᐃᓄᓯᓕᕆᔨᐅᔪᑦ, ᓄᓇᑦᑎᓐᓂᒃ ᐃᓄᓯᓕᕆᔨᒋᔭᕗᑦ, 
ᐊᒥᓱᐊᓗᐃᑦ ᐃᖅᑲᓇᐃᔭᖅᑎᒋᔭᕗᑦ, ᐊᔾᔨᒌᓐᖏᑦᑐᒃᑯᑦ ᖃᖓᑐᐃᓐᓇᒃᑯᑦ ᐃᓄᓕᕆᖃᑦᑕᖅᑐᑦ. 
 
ᑕᒪᓐᓇᓕ ᐱᔾᔪᑎᒋᓪᓗᒍ ᑲᑎᑕᐅᓯᒪᑎᓪᓗᒋᑦ ᐊᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᑦ, ᑕᐃᒫᒃ ᐊᑎᖃᖅᑎᑕᐅᕗᖅ. 
ᑕᐃᒪᓕ ᕿᒥᕐᕈᓪᓗᓂ ᐊᑕᐅᓯᐅᔪᒥ ᑕᕝᕙᓂ ᐊᑐᖅᑐᒃᓴᐅᔪᓂ ᐊᒻᒪᓗ ᐅᖃᐅᓯᕆᓗᒍ ᐅᑯᐊ ᐃᓄᓕᕆᔨᒃᑯᑦ, 
ᐊᔪᕐᓇᖅᑐᖅ ᐅᐱᓐᓇᕋᓂ ᑕᒪᒃᑯᐊᓕᒪ ᖃᓄᐃᓕᐅᖅᑕᕗᑦ ᐃᓄᓕᕆᓂᐅᒻᒪᑕ. ᐃᒪᐃᓕᐅᕈᑎᒍᓐᓇᖅᑕᕋ 
ᒪᓕᒐᓕᐅᖅᑎᐅᔪᖅ ᐃᓛᒃᑰᓕᖅᑎᓪᓗᒋᑦ ᐊᒥᓱᓂᖏᑦ ᐃᓄᓕᕆᔨᐅᔪᑦ ᐱᑕᖃᖅᑐᑦ ᓄᓇᕗᒻᒥ ᑲᑎᑦᑐᒋᑦ ᐊᒻᒪᓗ 
ᓇᓗᓇᐃᕐᓗᒋᑦ ᑕᒪᒃᑯᐊ ᑮᓇᐅᑦᔭᒃᓴᖑᔪᑦ ᐊᒻᒪᓗ ᐃᒪᐃᑦᑐᓂᒃ ᐊᐅᓚᓂᖏᓐᓄᑦ ᑮᓇᐅᔭᓂᒃ ᐊᑐᕐᓂᐊᖅᑐᑦ 
ᑭᓯᐊᓂᓕ ᑕᐃᒪᒃ ᓇᒻᒪᒃᑲᔭᓐᖏᒻᒪᑦ ᓱᓕᒐᔭᕋᓂᓗ ᐅᐱᓐᓇᕋᓂ ᐊᒥᓱᐊᓗᓐᓂ ᑲᒪᖃᑦᑕᖅᑐᑦ ᑕᕙᓂ ᐊᒻᒪ ᑕᒪᒃᑯᐊ  

ᐊᒃᑐᐊᓂᖃᖅᑐᑎᒃ ᐃᓄᓕᕆᓂᕐᒧᑦ, ᐊᒻᒪᓗ ᑕᒪᒃᑯᐊ ᐊᑐᓂᑦ ᑎᑎᕋᕐᓯᒪᔪᑦ ᐃᒪᐃᑦᑐᒐᓗᐊᖅᐸ 
ᖃᓄᐃᓐᖏᑦᑎᐊᖅᑐᑦ ᓱᕈᓯ,ᑦ ᐃᓚᒋᖑᔪᑦ ᐊᒻᒪᓗ ᓄᓇᓕᐅᔪᑦ ᐊᓯᖏᓪᓗ, ᑭᓇᐅᔭᑎᒍᑦ ᐊᑐᖅᑐᒃᓴᒃᑯᑦ ᐃᓚᒋᓪᓗᒍ 
ᐃᓄᓕᕆᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᓇᓗᓇᐃᕐᓯᑎᐊᕐᒪᑦ ᒥᓂᔅᑕᐅᔪᖅ. ᑕᒪᓐᓇᖃᐃ 
ᐱᔾᔪᑎᒋᓪᓗᒍ ᓄᓇᓕᐅᔪᑦ ᓇᓗᓕᖃᑦᑕᖅᐸᑦ ᐅᐱᓐᓇᕋᓂ ᐃᓚᖏᑦ ᐱᓕᕆᕕᐅᔪᑦ ᐊᒃᓱᐊᓗᒃ ᐃᓚᖏᑦ 
ᑐᑭᓯᔭᕐᓂᖏᒻᒪᑕ ᖃᓄᐃᓕᐅᕋᓱᐊᕋᓗᐊᓗᕐᒪᖔᑕ, ᑭᓯᐊᓂᓕ ᐋᓐᓂᐊᓕᕋᐃᒐᑦᑕ ᐋᓐᓂᐊᕐᕕᓕᐊᕆᐊᖃᓕᕋᐃᒐᑦᑕ 
ᐅᕝᕙᓘᓐᓃᑦ ᓱᕈᓯᐅᔪᒥ ᐃᓄᓕᕆᔨᒃᑯᓐᓂᑦ ᐱᔭᐅᔪᖃᖅᐸᑦ. 
 
ᑖᒃᑯᐊ ᒪᕐᕈᒃ ᐊᔾᔨᒌᓐᖏᑎᐊᕐᖓᑎᒃ. ᐊᒻᒪᓗ ᖁᓚᓐᖏᑦᑐᖓ ᕿᓚᒥᑯᓗᒃ ᐊᕕᒃᑕᐅᔪᓐᓇᕐᒪᑦ. ᐊᐱᖅᑯᑎᒋᔪᒪᔭᕋ 
ᐊᐃᒃᐸᖓᓂ ᒪᒃᐱᒐᕐᒥᑦᑐᖅ ᐃᒃᓯᕙᐅᑕᖅ. ᐃᒻᒥᓃᖅᑎᑎᑦᑕᐃᓕᒪᓂᕐᒧᑦ, ᒥᓂᔅᑕᐅᔪᖅ ᐅᖃᐊᕈᓐᓇᖅᐸᖅ 
ᐱᑕᖃᓐᖏᒻᒪᑦ 2003/2004 ᐊᒻᒪᓗ ᒥᓂᔅᑕᐅᔪᖅ ᓇᓗᓇᐃᕐᓯᒋᐊᕈᓐᓇᖅᐸ ᖃᓄᐃᒻᒪᖓᖅ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, $97 ᑕᐅᓴᓐ ᓇᓗᓇᐃᖅᑕᐅᓯᒪᓚᐅᖅᑐᖅ 
ᐃᓚᒋᓚᐅᕐᒪᒍ ᐃᑲᔪᕈᑕᐅᔪᓂᒃ ᑲᓇᑕᒥ ᑲᑐᑦᔨᖃᑎᒌᓄᑦ ᐃᒻᒥᓃᖅᑎᑎᑦᑕᐃᓕᒪᓂᕐᒧᑦ ᐱᓕᕆᐊᒧᑦ ᐅᕙᓂᓚᖅᑐᖅ 
ᐃᖃᓗᓐᓂ ᒪᐃᖑᓕᖅᐸᑦ, ᐊᕐᕌᒍᑕᒪᑦ ᑲᑎᒪᓂᖓᑦ ᐊᒻᒪᓗ ᑕᒪᓐᓇ ᐃᑲᔪᕈᑎᒋᓚᐅᖅᑕᕗᑦ ᑲᑎᒪᓂᕐᒧᑦ. ᖁᔭᓐᓇᒦᒃ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᓕᑦᑎᐊᑐᐃᓐᓇᖓᓂ ᑖᒃᓱᒪ, ᑮᓇᐅᔭᖁᑎᖏᑦ ᓄᓇᕗᑦ ᒐᕙᒪᕋᓛᖑᔪᓄᑦ 
ᐱᑕᖃᑦᑎᑦᑎᓗᑎᒃ ᐃᒥᐊᓗᒻᒧᑦ ᐊᒻᒪᓗ ᐋᖓᔮᓐᓇᖅᑐᓄᑦ ᐃᑲᔪᖅᑕᐅᕕᓐᓂᑦ. ᐊᖏᓪᓕᒋᐊᖅᓯᒪᖏᒻᒪᑦ. 
ᐃᓱᒪᑐᐃᓐᓇᖅᑐᖓ ᐊᑲᐅᖏᓕᐅᕈᑎᐅᒧᑦ ᓱᕐᕋᖅᓯᒪᖏᒻᒪᒑᖅ? ᐅᕝᕙᓗ ᐊᒥᓲᓂᖅᓴᓂᑦ ᐃᓄᓐᓂᑦ ᐃᒥᖅᑎᐅᓕᕐᒪᑕ? 
ᐊᒥᓲᓂᖅᓴᐅᔮᓕᕐᒪᑕ ᐃᓄᐃᑦ ᓯᖁᒥᑦᑎᖃᑦᑕᖅᑐᑦ ᒪᓕᒐᕐᓂᒃ. 
 
ᖃᐅᔨᒪᒐᑦᑕᑦᑕᐅᖅ ᐃᓄᐃᑦ ᐃᒥᓕᕋᐃᒻᒪᑕ, ᐱᕋᔭᓕᖃᑦᑕᕐᒪᑕ ᒪᓕᒐᓐᓂᒃ ᓯᖁᒥᑦᑎᓪᓗᑎᒃ, ᑭᓯᐊᓂ 
ᐊᖏᓪᓕᒋᐊᖅᑕᐅᓯᒪᖏᑦᑐᖅ ᑖᒃᓱᒧᖓ ᐃᒥᐊᓗᒻᒧᑦ ᐊᒻᒪᓗ ᐋᖓᔮᓐᓇᖅᑐᒧᑦ ᐱᓕᕆᓂᖅ. ᒥᓂᔅᑕ 
ᓇᓗᓇᐃᖅᓯᒍᓐᓇᖅᑳ ᑕᒪᑐᒥᖓ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᑕᒪᓐᓇ ᐃᓚᒋᔭᖓ ᑲᑎᑕᐅᓯᒪᔪᑦ ᐊᖏᕈᑎᐅᔪᑦ 
ᒐᕙᒪᑐᖃᒃᑯᓪᓗ. ᓴᖅᑭᐅᒪᑎᑦᑎᔪᓐᓇᖃᑦᑕᖅᑐᒍ ᐃᓚᖓᓂᑦ ᖃᐅᔨᒃᑲᐃᓂᕐᒧᑦ ᐱᓕᕆᓂᐅᔪᑦ ᑕᒪᐅᓇ ᐃᒥᐊᓗᒻᒧᑦ 
ᐊᒻᒪᓗ ᐋᖓᔮᓐᓇᖅᑐᓄᑦ ᐱᓕᕆᓂᐅᔪᑦ ᓄᓇᓕᓐᓂ. ᑕᐃᒪᓐᓇ ᑮᓇᐅᔭᖓ ᓱᕐᕋᖃᑦᑕᖏᓚᖅ, 
ᐊᖏᓪᓕᒋᐊᖅᓯᒪᖏᑦᑐᖅ ᑕᒪᑯᑎᒎᓇ ᑲᑎᑎᖅᓯᒪᔪᒃᑯᑦ ᐊᖏᕈᑎᐅᔪᑎᒍᑦ ᒐᕙᒪᑐᖃᒃᑯᓐᓂᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ ᑭᐅᒐᕕᓐᖓ. ᐊᐱᖅᑯᑎᒋᔭᕋ ᐊᖏᓪᓕᒋᐊᖏᑦᑑᖅ. 
ᐊᑦᔨᓴᐃᓐᓇᖓᓂᑦ ᓱᓕ ᐊᑲᐅᖏᓕᐅᕈᑎᖃᖅᑭᑖ ᐊᕐᕌᓂᐅᓚᖅᑐᓄᑦ ᒪᕐᕈᓐᓄᑦ? ᑕᕝᕙ ᐊᐱᖅᑯᑎᒋᔭᕋ,  

ᐱᑦᔪᑎᒋᓪᓗᒍ ᐊᖏᓪᓕᒋᐊᖅᓯᒪᖏᒻᒪᑦ ᑮᓇᐅᔭᖓ. ᐊᑲᐅᖏᓕᐅᕈᑎᐅᔪᖅ ᓱᓕ ᐊᑦᔨᖏᑦᑎᐊᖅᐹ ᑕᐃᓱᒪᑎᑐ 
2002? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐅᕙᓂ ᑮᓇᐅᔭᓄᑦ ᓇᓚᐅᖅᑖᖅᑕᐅᓯᒪᔪᓂ, 
ᑕᑯᓂᐊᖅᑐᑎᑦ ᐊᖏᓂᕆᔭᖓ ᐊᕐᕌᓂ ᐃᒪᓐᓇᐅᓚᐅᕐᒪᑦ 949, ᐊᒻᒪᓗ ᑕᒫᓂ ᐊᕐᕌᒍᒥ ᐃᒪᓐᓇᐅᓪᓗ 949. ᑕᐃᓐᓇ 
ᐊᖏᖃᑎᒌᒍᑎᕗᑦ ᐊᑐᖅᑐᖅ ᐃᓱᓕᔾᔮᖏᒻᒪᑦ ᑭᓯᐊᓂ ᑕᐃᑲᓂ 2004-ᒥ, ᐊᕐᕌᓂᐅᓂᐊᖅᑐᖅ. ᑕᐃᑲᓂ 
ᐅᖃᐅᓯᕆᔭᐅᒃᑲᓐᓂᕈᒫᖅᑐᖅ. 
 
ᑕᐃᑲᓂ, ᑲᑎᒪᔨ ᓱᓕᔪᖅ, ᑕᑯᓇᓛᖅᑯᒍᑦ ᐊᖏᓪᓕᒋᐊᑐᒃᓴᐅᒻᒪᖔᖅ ᐊᒥᓲᓂᖓ ᑮᓇᐅᔭᖅ ᐊᑐᐃᓐᓇᐅᔪᒧᑦ 
ᑕᕝᕙᖓᑦ ᒐᕙᒪᑐᖃᒃᑯᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᓄᐃᖏᑎᐊᖅᑐᑦ ᑎᒥᖓᒍᑦ ᓱᕈᓰᑦ, ᐃᓚᒌᑦ ᐊᒻᒪᓗ 
ᓄᓇᓖᑦ. ᓯᕗᓪᓕᖅᐹᒥ ᐊᐱᖅᑯᑎᒐ ᐆᒧᖓ ᑲᖏᖅᖠᓂᕐᒥ; ᐱᑕᖃᖓᑕ ᐃᕐᓂᕕᐅᕙᑦᑐᒥᒃ ᐊᑐᓕᖅᓯᒪᓪᓗᑎᒃ 
ᐃᓄᐃᑦ ᖃᐅᔨᒪᔭᑐᖃᖏᓐᓂᑦ. ᖃᐅᔨᒪᓪᓚᑦᑖᖏᑦᑐᖓ ᖃᓄᐃᑦᑐᓚᑦᑖᖑᒻᒪᖔᖅ ᐱᓕᕆᕕᖓ, ᐊᒻᒪᓗ 
ᐃᓕᔭᐅᓯᒪᓂᖓ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ? ᓇᓗᓇᐃᖅᓯᒍᓐᓇᖅᑳ ᐅᕙᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐅᐱᒍᓱᒃᓯᒪᒻᒪᕆᒃᑲᑦᑕ ᐱᓕᕆᐊᕆᔭᐅᔪᒥᒃ ᑕᐃᑲᓂ 
ᑲᖏᖅᖠᓂᕐᒥ. ᐅᐱᒍᓱᒍᒪᔪᖓ ᒥᓂᔅᑕ ᐄᖕᒧᑦ, ᑕᐃᒃᓱᒪᓂ ᒥᓂᔅᑕᐅᑎᓪᓗᒍ ᐋᓐᓂᐊᖅᑐᓕᕆᔨᒃᑯᓐᓄᑦ 
ᒐᕙᒪᐅᑎᓪᓗᒍ ᓄᓇᑦᑎᐊᕐᒥ. ᑕᐅᑐᒐᖃᕈᓐᓇᓚᐅᕐᒪᑦ ᓯᕗᓂᑦᑎᓐᓄᑦ ᐱᒋᐊᖅᑎᑦᑎᒋᐊᖅᓴᖅ ᐱᓕᕆᓂᐅᔪᒥᒃ. 
 
ᐃᒪᐃᓕᐅᖅᓯᒪᔪᒍᑦ ᐊᕐᕌᒍᑦ ᐊᓂᒍᓕᖅᑐᓂ, ᐃᒃᓯᕙᐅᑕᖅ, ᐱᔭᒃᓴᓂᑦ ᐃᓕᓯᒃᑲᓂᖅᓯᒪᓪᓗᑕ ᐱᓕᕆᐊᒧᑦ. ᐊᒻᒪᓗ 
ᒫᓐᓇᐅᔪᖅ, ᐃᒃᓯᕙᐅᑖᖅ, ᐅᐱᕈᓱᒃᑲᑦᑕ ᐊᖏᓪᓕᑎᕆᔪᓐᓇᖅᓯᒐᑦᑕ ᐃᕐᓂᓱᓐᓂᕐᒧᑦ ᐃᑲᔪᖅᑐᐃᓂᕐᒥᒃ, ᑕᒪᒃᑯᑎᒎᓇ 
ᐃᕐᓂᓱᒃᓰᖃᑦᑕᕈᓯᒥᓂᒃᑯᑦ, ᐊᒻᒪᓗ ᑲᑎᒪᔨ ᐅᖃᕈᑎᖃᖃᑦᑕᖅᓯᒪᒻᒪᑦ ᐊᓯᖏᓐᓂ ᓄᓇᓕᐅᔪᓂᑦ ᐊᒻᒪᓗ 
ᑕᒪᓐᓇᑦᑕᐅᖅ ᐸᕐᓇᐃᓂᐅᒐᔭᕐᒪᑦ ᓄᐃᑎᕆᓗᓂ ᑕᒪᒃᑯᓂᖓ ᐃᑲᔪᖅᑐᐃᔾᔪᑎᓄᑦ ᐊᓯᖏᓐᓄᑦ ᓄᓇᓕᐅᔪᓄᑦ. 
 
ᑲᑎᒪᔨ ᐊᒥᓱᐊᖅᑎᖅᑕᓂ ᐅᖃᐅᓯᖃᖅᓯᒪᒻᒪᑦ ᑕᒪᑐᒥᖓ, ᐃᒃᓯᕙᐅᑖᖅ, ᒪᑐᒥᖓ ᖃᓄᖅ ᐊᕐᓇᐃᑦ 
ᐊᐅᓚᖃᑦᑕᕆᐊᖃᑉᐸᓚᐅᓐᓂᖏᓐᓂᑦ ᓄᓇᖓᑕ ᐊᓯᐊᓄᑦ, ᐊᒻᒪᓗ ᖃᓪᓗᓈᓄᑦ ᐃᓚᖏᓐᓄᑦ ᐱᑕᖃᖏᓐᓄᑯᖓᓄᑦ 
ᐃᕐᓂᔭᖅᑐᕕᒃᓴᒥᑦ ᓈᒻᒪᔪᓄᑦ. 
 
ᑕᒪᓐᓇ ᐃᓚᒋᔭᖓ ᓯᕗᒧᐊᑉᐸᓪᓕᐊᓂᕆᔭᑦᑕ, ᐅᑯᑎᒎᓇ ᐃᓄᐃᑦ ᖃᐅᔨᒪᔭᑐᖃᖓᒍᑦ. ᐊᑐᓕᖅᑐᒍᑦ ᐱᖅᑯᓯᑐᖃᒥᑦ 
ᐊᑐᖅᑕᐅᕙᓚᐅᖅᑐᒥᒃ ᐃᓗᐊᓃᑦᑐᓄᑦ. ᑲᑎᒪᔨ ᖃᐅᔨᒪᒻᒪᑦ, ᐊᒻᒪᓗ ᓱᓕ ᑲᔪᓯᕙᓪᓕᐊᓪᓗᑕ ᑕᒪᑐᒥᖑ 
ᖃᐅᔨᒪᔭᑐᖃᑦᑎᒍᑦ ᐃᕐᓂᓱᒃᓰᓂᕐᒥᒃ ᐊᒻᒪᓗ ᐃᓕᓐᓂᐊᕐᑎᑦᑎᓂᖅ ᓄᓇᕗᒻᒥ ᐊᒡᒋᖅᑐᒥ ᐊᕐᕌᒎᓂᐊᖅᑐᒥ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 

ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᑐᒧᖓᓕ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ, ᐃᓅᓚᐅᕋᑦᑕ 
ᐃᕐᓂᓱᒃᓰᕕᐅᖏᑦᑐᒥ, ᑭᓯᐊᓂ ᐊᖏᕐᕋᒥ, ᐅᕙᒍᑦ ᐊᖏᕐᕋᖓᓐᓂ ᐊᒻᒪᓗ ᐃᓄᓂᑯᔪᒍᑦ ᐊᑐᓪᓚᕆᑦᑐᒍᑦ ᐃᓄᐃᑦ 
ᖃᐅᔨᒪᔭᑐᖃᖏᑦ. 
 
ᓱᓕᔪᕐᓴᓗᐊᓐᖏᓇᒪᓕ ᐃᕐᓂᕕᐅᔪᒥᒃ ᐊᒻᒪᓗ ᐃᓚᐅᑎᑦᑎᖏᓪᓗᑎᒃ ᐃᓄᐃᑦ ᖃᐅᔨᒪᑐᖃᖏᓐᓂᒃ, ᑭᓯᐊᓂᓕ 
ᐅᓪᓗᒥᐅᔪᖅ ᐊᑐᖅᑕᐅᕙᓕᖅᑐᓂᒃ ᐊᑐᖅᑐᓂᒃ. ᑐᑭᓯᑎᑕᐅᑲᓐᓂᕈᒪᒻᒥᔪᖓ ᐃᓄᓐᓂᒃ ᐃᕐᓂᓱᒃᓰᔨᖃᖅᐱᓯ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ. ᓯᕗᓪᓕᖅᐹᒥᒃ, ᐃᓚᖓᑦᑕᐅᖅ 
ᐊᐱᖅᑯᓯᒥᐅᓗᐊᓐᖑᐊᖅᐸᒃᑐᖅ ᐅᕙᓐᓄᑦ ᒥᓂᔅᑕᐅᓕᖅᑎᓪᓗᒐ ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᑦ 
ᖃᓄᐃᒻᒪᑦ ᐊᖏᕐᕋᕆᔭᐅᔪᓂ ᐃᕐᓂᖏᓐᓂᕐᓴᐅᕙᒻᒪᖔᑕ ᑕᒪᒃᑯᐊ ᓄᑕᕋᕆᔭᕗᑦ. 
 
ᒪᓕᒐᓕᐅᖅᑎᐅᔪᖅ ᐊᒃᓱᐊᓗᒃ ᐅᖃᐅᓯᖃᑦᑎᐊᕐᒪᑕ. ᐊᕙᑎ ᐊᕐᕋᒍᑦ ᐊᓂᒍᖅᑐᑦ, ᑕᐃᒃᑯᐊ ᐊᕐᓇᐃᑦ ᐊᒃᓱᐊᓗᒃ 
ᖃᓄᐃᓐᖏᑎᐊᕐᓂᕐᓴᐅᓚᐅᕐᒪᑕ. ᓴᓇᓯᒪᔪᓂ ᓂᐅᕕᐊᒃᓴᐅᔪᓂᒃ ᐱᑕᖃᓗᐊᖅᑎᓐᓇᒍ, ᓱᑲᖃᓗᐊᖅᑐᒥᒃ ᑎᒥᖏᓐᓂᒃ 
ᖃᐅᔨᒪᓚᐅᓐᖏᑦᑐᒍᑦ, ᓯᒡᒐᓕᐊᖅᑐᖅᑐᖃᓗᐊᕋᓂᓗᖃᐃ ᐊᓯᖏᓪᓗ. 
 
ᐅᓪᓗᒥᐅᔪᖅ ᖃᐅᔨᒪᓕᖅᑐᒍ, ᑕᒪᒃᑯᐊ ᐃᕐᓂᐊᖑᔪᑦ ᖃᓄᐃᓐᖏᑦᑐᑦ ᐊᒥᓱᓂᕐᓴᐅᕙᓕᖅᑐᑦ ᐊᒻᒪᓗ ᐃᒪᐃᑦᑐᒪᓪᓗᑕ 
ᑕᒪᒃᑯᐊ ᓄᑕᕋᐅᔪᑦ ᐃᓄᒐᐃᒻᒪᑕ ᐱᐅᓂᖅᐸᒃᑯᑦ ᑲᒪᒋᔭᐅᖁᓪᓗᑎᒍᑦ. ᖃᐅᔨᒪᔭᕗᓪᓕ ᑕᐃᒪᐃᓐᖓᓂ 1040 1950-
ᖏᓐᓂᓂᑦ ᑕᐃᒃᑯᐊ ᐊᒥᓱᐊᓗᖃᑦᑕᓚᐅᖅᑐᑦ ᐃᓄᕋᑖᒥᓂᐅᓪᓗᑎᒃ ᑐᖁᖃᑦᑕᓚᐅᖅᑐᑦ ᓄᓇᕗᒻᒥ. 
 
ᐊᒻᒪᓗ ᑕᒪᒃᑯᐊ ᖃᑦᓯᓐᓇᕈᖅᐹᓕᕐᓯᒪᓕᖅᑐᒐᓗᐊᑦ. ᐃᓚᓕᐅᑦᔨᕙᓪᓕᐊᓕᕐᒪᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐊᖅᑐᑕᐅᖃᑦᑕᓚᐅᖅᑐᓂ ᐃᕐᓂᓱᒃᓯᓂᕐᒧᑦ. ᒪᓕᒐᓕᐅᖅᑎᐅᔪᖅ ᖃᐅᔨᒪᒻᒪ, ᑕᐃᑲᓂ ᐃᓄᓐᓂᒃ 
ᐃᖅᑲᓇᐃᔭᖅᑎᖃᖅᑐᒍᑦ. 
 
ᐊᑕᐅᓯᖅ ᐊᕐᓇᖅ ᐱᓗᐊᖅᑐᒥᒃ ᐊᒃᓱᐊᓗᒃ ᐱᔨᑦᓯᖅᑎᐊᑉᐸᑦᑐᖅ ᐅᕙᑦᑎᓐᓄᑦ ᐃᓄᓪᓗᓂ ᑲᑎᑦᑎᕙᒃᑐᓂ ᐃᓄᐃᑦ 
ᐊᑐᖅᐸᓚᐅᖅᑕᖏᓐᓂᒃ. ᐊᒻᒪ ᑕᑯᓯᒪᒋᓪᓗᖓ, ᐆᒃᑐᑎᒍᓗᒍ, ᐃᒃᓯᕙᐅᑕᖅ, ᐅᖃᐅᑦᔭᐅᖃᑦᑕᕐᓯᒪᒋᓪᓗᖓᓗ 
ᐊᕐᓇᓄᑦ ᐃᖃᓗᓂ ᕿᒥᕐᕈᒋᐊᒃᑲᓐᓂᖁᔭᐅᓪᓗᖓ ᐃᓕᖅᑯᓯᐅᕙᓚᐅᖅᑐᓂᒃ ᐃᕐᓂᓱᒃᓯᓂᕐᒧᑦ ᐃᓚᖏᓐᓂ 
ᐃᓐᓇᒻᒪᕆᐅᔪᓄᑦ ᐅᕙᓂ ᐃᖃᓗᓐᓂ ᐊᒻᒪᓗ ᐊᓯᖏᓐᓂ. 
 
ᑕᐃᒪᓕ, ᐱᕙᓪᓕᐊᓂᖃᖅᐱᑕ ᐊᑐᖅᑐᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᑕᕝᕙᓂ ᐃᓗᐊᓂ ᐋᖅᑭᒃᓯᒪᓂᖓᑕ ᐊᒻᒪᓗ 
ᑕᒪᒃᑯᐊ ᐃᕐᓂᐊᖑᖃᑦᑕᖅᑎᓪᓗᒋᑦ, ᐃᓚᓕᐅᑦᔭᐅᓯᒪᕙᑦ ᒪᓕᒐᓕᐅᖅᑎᐅᔪᖅ ᐅᖃᖅᑲᐅᒻᒪᑦ, ᐃᓄᐃᑦ 
ᖃᐅᔨᒪᔭᑐᖃᖏᑦ ᐊᑐᕐᓗᒋᑦ. 
 
ᐃᒪᐃᖁᔨᒐᔭᕐᒥᔪᖓ ᒪᓕᒐᓕᐅᖅᑎᐅᔪᖅ ᑭᖑᓪᓕᕐᒥᒃ ᐱᔪᓐᓇᕐᓯᓐᓂᕐᒥᒍᑦᑕ ᑲᖏᖅᖠᓂᕐᒥ, ᑕᖅᑎᐅᓛᖅᑐᒥᖃᐃ 
ᖃᒪᓂᑦᑐᐊᕐᒨᕈᑦᑕᓗᓐᓂ, ᐅᐸᓪᓗᒍ ᐊᒻᒪᓗ ᑕᑯᔪᓐᓇᕋᔭᖅᑐᓯ ᐃᓚᖏᓐᓂᒃ ᐃᖅᑲᓇᐃᔭᖅᑎᐅᔪᓄᑦ 
ᐱᓕᕆᐊᖑᕙᒃᑐᓂᒃ, ᐅᖃᖃᑎᒋᓗᒋᑦ ᐃᖅᑲᓇᐃᔭᖅᑎᖏᑦ. 
 
ᑭᓯᐊᓂᓕ, ᑕᐃᒪᐃᑦᑐᒥᒃᑕᐅᖅ ᐊᑐᖃᑦᑕᕈᒪᔪᒍᑦ ᐊᖏᓯᓐᓂ ᓄᓇᓕᐅᔪᓂ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐃᒃᑲᕐᕆᐊᓗᒃ. 

ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒃᑯᐊ ᐃᓕᓐᓂᐊᖅᑐᑦ ᐃᓕᓐᓂᐊᖅᑎᑕᐅᓛᖅᐸᑦ 
ᐊᑐᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᑐᖅᑕᐅᕙᒃᑐᓂᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒥᓂᔅᑕ ᐲᑯ 
 
ᒥᓂᔅᑕ ᐄᑐᐊᖅ ᐲᑯ: ᐃ, ᐃᒃᓯᕙᐅᑕᖅ, ᑕᒪᓐᓇ ᐃᓚᒋᔭᖓ ᐱᓕᕆᐊᑦᑕ ᐊᒻᒪ ᐃᓚᐅᑦᔭᐅᓯᒪᒻᒥᔪᖅ ᐸᕐᓇᓂᕐᒧᑦ 
ᐊᒻᒪᓗ ᓂᕈᐅᒃᐳᒍ ᑕᒪᓐᓇ ᐊᐅᓚᔾᔭᒋᐊᕈᓐᓇᓚᕐᒪᑦ ᑕᖅᑭᐅᔪᓂ ᐊᒡᒋᖅᑐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕ ᐊᑐᓐᖏᓪᓚᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, 
ᐃᕐᓂᓱᓯᔾᔪᑎᑐᖃᐅᔪᓂᒃ ᑕᐃᑲᓂ ᑲᖏᖅᖠᓂᕐᒥ? ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃ, ᐊᑐᖅᑐᑦ. ᐅᐊᑦᑎᐊᕈ ᐅᖃᖅᑲᐅᒐᒪ, ᑕᐃᓐᓇ 
ᐃᕐᓂᓱᒃᓯᕕᐅᔪᖅ ᐃᖅᑲᓇᐃᔭᖅᑎᖏᓐᓂᒃ ᓇᒪᓕᖅᑐᖅ. ᐱᖓᓱᓪᓗᑎᒃ ᐃᕐᓂᓱᒃᓯᔨᐅᔪᑦ ᐊᒻᒪᓗ ᐊᑕᐅᓯᖅ 
ᐃᓂᕐᓱᒃᓯᕕᒻᒥ ᐃᖅᑲᓇᐃᔭᖅᑎᐅᔪᖅ ᐊᒻᒪᓗ ᐊᐃᒃᐸᖓ ᐃᓂᕐᓱᒃᓯᕕᒻᒥ ᐃᖅᑲᓇᐃᔭᖅᑎᐅᔪᖅ ᐱᔭᐅᓂᐊᖅᑐᖅ 
ᑕᒪᒃᑯᐊ ᑮᓇᐅᔭᐃᑦ ᐊᑐᖅᑐᒃᓴᐅᔪᑦ ᑲᒪᒋᓯᒪᓕᕈᑦᑎᒍᑦ ᐱᓇᓱᐊᕈᓯᕐᒥ. 
 
ᑕᐃᒪᓕ, ᐃᒃᓯᕙᐅᑕᖅ, ᑕᒪᓐᓇ ᑕᐃᒪᐃᒃᐸᓪᓕᐊᔪᖅ ᐊᒻᒪ ᐃᓕᓐᓄᑦ ᐅᖃᕈᓐᓇᕈᒪᔪᖓ ᐱᒋᐊᓗᒍ ᕕᕝᕗᐊᕆ 25, 
26-ᓂᒃ ᐃᕐᓯᒪᔪᖃᕐᓯᒪᓕᓚᐅᖅᑐᖅ ᑕᖅᑭᓂ 6-ᓂ ᑲᖏᖅᖠᓂᕐᒥᒃ ᑕᐃᑲᓂ. ᑕᒪᓐᓇ ᐱᐅᔪᒻᒪᕆᐅᕙᓪᓚᐃᔪᖅ. 
 
>>ᐸᒃᑕᖅᑐᖅᑐᑦ 
 
ᐊᒥᓱᒃᑲᓐᓂᐅᖁᔪᒥᓇᓚᐅᖅᑐᒐᓗᐊᑦ ᐊᒻᒪᓗ ᒫᓐᓇᐅᔪᖅ ᐸᕐᓇᒃᑐᒍᑦ, ᐃᒃᓯᕙᐅᑖᖅ 100-ᖏᓐᓂᓂᐊᖅᑐᔭᖅᑐᑦ 
ᐃᕐᓂᔪᑦ ᑕᐃᑲᓂ ᑲᖏᖅᖠᓂᕐᒥᒃ ᐃᕐᓂᓱᒃᓯᕕᒻᒥ ᐊᕐᕋᒍᒥ ᐊᒡᒋᖅᑐᒥ. 
 
ᑕᐃᒪᐃᒻᒪᑦ ᓱᓕ, ᐄ ᒐᕙᒪᐅᓪᓗᑕ ᒥᓂᔅᑕᖃᕐᕕᒃ ᐱᓕᕆᐊᖃᑦᑎᐊᖅᓯᒪᔪᒻᒪᕆᐅᕗᖅ ᑐᓂᓯᔪᓐᓇᖅᑐᑎᒃ 
ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᐊᒻᒪ ᒪᓕᒐᓕᐅᖅᑎᓄᑦ ᑐᒃᓯᕋᖃᑦᑕᖅᓯᒪᔭᖏᓐᓂᑦ.  
 
ᑕᒪᓐᓇ ᐊᖏᓪᓕᒋᐊᖅᑎᖁᓇᐅᒐᓗᐊᖅ ᐱᓕᕆᐊᖅ ᓄᓇᕗᒫᕐᒥᑦ ᐊᔾᔨᒌᓐᖏᑦᑐᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓐᓇᑐᖃᐃᑦ ᑲᖏᖅᖠᓂᕐᒥᑦ ᐃᓕᓐᓂᐊᖅᑎᑦᑎᕙᕐᐹᑦ 
ᐃᕐᓂᓱᔅᓰᓂᕐᒥᑦ ᐃᓕᓐᓂᐊᖅᑎᓄᑦ ᐊᑐᖅᑐᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 

ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᒥᓂᔅᑕᖃᕐᕕᒃ ᒫᓐᓇᐅᔪᖅ ᐱᓕᕆᖃᑎᖃᖅᐳᖅ 
ᒫᓂᑑᕙᒥᑦ ᐋᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪ ᓄᓇᕗᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥᑦ ᐱᕙᓪᓕᐊᑎᑦᑎᓪᓗᑎᒃ 
ᐃᓕᓐᓂᐊᕈᑎᒃᓴᓂᒃ ᐱᔭᕇᖅᓯᔾᔪᑕᐅᒐᔭᖅᑐᓂᒃ ᐃᓄᓐᓄᑦ ᐃᕐᓂᓱᒃᓰᔨᓄᑦ, ᐃᓚᖏ ᑦᒪᓕᒐᓕᐅᖅᑏᑦ 
ᐅᖃᐅᓯᕆᓯᒪᔭᖏᑦ ᐃᓕᑕᕆᔭᐅᔾᔪᑎᑖᖅᑎᑦᑎᓂᖅ ᐃᓄᓐᓂᒃ ᐊᑐᕐᓗᑎ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᑕᒪᓐᓇᓗ 
ᐱᓕᕆᐊᕆᕙᓪᓕᐊᕙᕗᑦ. 
 
ᐅᖃᕈᒪᕗᖓᑦᑕᐅᖅ ᑲᑎᒪᔨ ᓱᓕᕗᖅ, ᐊᑐᖃᑦᑕᖅᓯᒪᒐᑦᑕ ᐃᓐᓇᑐᖃᕐᓂᒃ ᐃᓚᓕᐅᑎᔪᒪᓪᓗᑎᒍᓗ 
ᐋᖅᑭᒃᓱᐃᑎᓪᓗᑕ ᐃᕐᓂᓱᒃᓰᓂᕐᒧᑦ ᐃᓕᓐᓂᐊᕈᑎᒃᓴᓂᒃ ᐱᓕᕆᖃᑕᐅᓗᑎᒃ ᐃᓐᓇᑐᖃᐃᑦ ᖃᐅᔾᔨᑎᖃᖅᑐᑦ 
ᐅᕝᕙᓘᓐᓃᑦ ᖃᐅᔨᒪᓂᖃᖅᑐᑦ ᐃᓕᖅᑯᓯᑐᖃᖅᑎᒍᑦ ᐃᕐᓂᓱᒃᓰᓂᕐᒥᑦ. ᐄ ᓱᓕᕗᖅ ᓱᓕ ᑲᑎᒪᔨ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐃᕙᖃᑎᖃᕋᓱᐊᓐᖏᒃᑲᓗᐊᖅᑐᖓ. 
ᐋᖅᑭᓱᖅᑕᐅᑦᑎᐊᖁᑐᐃᓐᓇᖅᑕᕋ ᐃᓄᐃᑦ ᖃᐅᔨᒪᔭᑐᖃᖏᑦ, ᐊᑐᖅᑕᐅᓂᐊᕐᒪᑕ ᓄᓇᕗᓕᒫᕐᒥ. 
ᐃᓕᓐᓂᐊᖅᑎᑕᐅᓚᐅᕋᒪ ᐃᓐᓇᑐᖃᕐᒧᑦ ᐃᕐᓂᓱᒃᓰᓂᐅᑉ ᒥᒃᓵᓄᑦ. ᐃᓄᐃᑦ ᐱᐅᔪᒻᒪᕆᒻᒥᑦ ᐃᕐᓂᓱᒃᓰᔾᔪᓯᖃᕐᒪᑕ.   
ᖃᐅᔨᒪᕕᒌᑦ ᑭᓲᒻᒪᖔᑕ ᑕᒪᒃᑯᐊ ᐱᐅᓂᖏᑦ ᐃᕐᓂᓱᒃᓰᓂᕐᒧᑦ ᒥᓂᔅᑖ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᖃᐅᔨᒪᕙᒃᑲ ᐃᓚᖏᑦ ᐃᕐᓂᓱᒃᓰᔾᔪᓰᑦ ᐊᒻᒪ ᑲᑎᒪ,ᔨ 
ᖃᐅᔨᒪᒻᒪᑦ ᓇᒻᒥᓂᖅ ᐊᓯᐊᓃᓐᖔᖅᑐᓂ ᓄᓇᓕᓐᓂᑦ ᐊᔾᔨᒌᓐᖏᑦᑑᑎᐅᒻᒪᑕ ᓄᓇᓕᓐᓂᑦ ᓄᓇᕗᒻᒥ 
ᐊᑐᕈᓐᓇᖅᑐᑎᒃ ᐊᔾᔨᒌᓐᖏᑦᑐᓂᒃ ᐃᕐᓂᓱᖅᓰᓂᕐᓂᑦ. 
 
ᐅᖃᓐᖏᓚᖓᓕ ᑕᐃᒫᔅᓴᐃᓐᓈᕆᐊᖓ ᐅᐊᓐᓇᖓᓂ ᐅᑭᐅᖅᑕᖅᑑᑉ ᐅᕝᕙᓘᓐᓃᑦ ᑭᕙᓪᓕᕐᒥ. ᖃᐅᔨᒪᕗᖓ 
ᒪ,ᕐᕉᓐᓂᒃ ᐅᕝᕙᓘᓐᓃᑦ ᐱᖓᓱᓂᑦ ᐊᔾᔨᒌᓐᖏᑦᑐᓂᒃ ᐃᕐᓂᓱᒃᓰᔾᔪᓯᕐᓂᒃ. ᓄᑕᕋᕐᓄᑦ ᓘᑦᑖᖑᓐᖏᓐᓇᒪ. 
ᓘᑦᑖᖑᓐᖏᓐᓇᒪ. ᐃᓪᓕᐊᓕᕆᔨᐅᓐᖏᓐᓇᒪ. ᑭᓯᐊᓂ ᐅᖃᐅᑎᔪᒪᒐᔭᖅᐸᒋᑦ ᐃᒃᓯᕙᐅᑖᖅ, ᖃᐅᔨᒪᒐᑦᑕ ᑕᕝᕙᓂ 
ᒥᓂᔅᑕᖃᕐᕕᒻᒥᑦ. 
 
ᐃᓄᓐᓂᒃ ᐱᓕᕆᖃᑕᐅᑎᑦᑎᓪᓗᑕ ᑕᒪᑐᒧᖓ. ᑕᒪᓐᓇ ᐊᖏᓪᓕᒋᐊᕆᐊᖃᕋᑦᑎᑎᒃᑯ ᑕᒪᒃᑯᐊᓗ ᐅᖃᐅᔾᔨᒋᐊᕈᑏᑦ 
ᑐᓴᑦᑎᐊᖃᑦᑕᖅᐸᕗᑦ ᐱᒻᒪᕆᐅᑎᑦᑐᑎᒃᑯ. ᑕᐃᒪᐃᒻᒪᑦ ᐅᖃᖃᑦᑕᖅᐳᒍᑦ ᒫᓐᓇᐅᔪᖅ, ᐃᒃᓯᕙᐅᑖᖅ, ᑲᑎᒪᔨ 
ᐅᖃᖅᐸᑦ ᐱᖓᓲᓚᐅᖅᑐᓂᑦ ᐊᕐᕌᒍᓂᑦ 26 ᐃᓅᓐᓂᖅᐸᑕ ᑲᖏᖅᖠᓂᕐᒥ; 101-ᕈᕋᔭᕐᒪᑕ, 12ᕝᓂᒃ ᑕᖅᑭᓂᒃ 
ᑮᓇᐅᔭᑎᒍᑦ ᐊᕐᕌᒍᒥᑦ, 100-ᖑᓪᓗᑎᒃ ᐊᕐᓇᐃᑦ ᖃᓪᓗᓈᑦ ᓄᓇᖓᓐᓅᕆᐊᑐᒐᔭᓐᖏᑦᑐᑦ, ᐊᐅᓪᓚᕐᓇᑎᒃ 
ᐊᕐᕕᐊᓂᑦ ᐅᕝᕙᓘᓐᓃᑦ ᖃᒪᓂᖅᑐᐊᕐᒥᑦ ᐅᕝᕙᓘᓐᓃᑦ ᑲᖏᖅᖠᓂᕐᓯᑦ ᕕᓂᐸᒡᒧᑦ ᐅᕝᕙᓘᓐᓃᑦ ᑰᔾᔪᐊᕌᐱᒻᒧᑦ. 
ᑕᒪᓐᓇ ᑐᓴᕈᒥᓇᖅᑐᒻᒪᕆᐅᕗᖅ. 
 
ᑕᒪᓐᓇ ᐱᑕᖃᓚᐅᓐᖏᒻᒪᑦ ᒐᕙᒪᓯ ᐃᓕᓚᐅᖅᑎᓐᓇᒍ, ᐃᒃᓯᕙᐅᑖᖅ. ᑕᐃᒪᐃᒻᒪᑦ ᐃᓕᐅᕆᒃᑲᓐᓂᕆᐊᖃᖅᐳᒍᑦ 
ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐱᓕᕆᐊᖑᕙᓪᓕᐊᔪᒧᑦ. ᑭᓯᐊᓂ ᑕᐃᒪᐃᑉᐸᓪᓕᐊᕗᒍᑦ ᐃᕐᓂᓱᒃᓰᓕᕆᓂᕐᒧᑦ 
ᐋᖅᑭᒃᓯᒪᔭᑦᑎᓐᓄᑦ. ᐊᖏᓪᓕᕙᓪᓕᐊᒐᓱᐊᖅᐳᒍᑦ. ᑕᒪᓐᓇᓕ ᐱᐅᔪᒻᒪᕆᐅᓱᒋᕙᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐱᐅᔪᒻᒪᕆᐅᓱᒋᕙᕋ ᐱᓕᕆᐊᖅ ᐱᓪᓗᒍ 
ᐊᑐᖅᑕᐅᑦᑎᐊᕐᒪᑦ ᑲᖏᖅᖠᓂᕐᒥᐅᓄᑦ ᑭᓯᐊᓂ ᐅᖃᖅᑲᐅᒐᕕᑦ ᐊᑐᕐᒥᒻᒪᑕ ᐃᕐᓂᓱᔅᓰᔾᔪᓯᕐᒥᑦ ᒫᓂᑑᕙᒥ  

ᐃᓱᒪᒐᔭᖅᐳᖓᓕ ᐊᑐᓐᖏᑦᑎᐊᕐᒪᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᑕᒪᒃᑯᓇᓂ ᐃᕐᓂᓱᒃᓰᕕᐅᔪᓂᑦ ᐃᕐᓂᓱᕝᕕᒻᒥ. 
 
ᐊᑐᖅᑐᒋᑦ ᑕᒪᒃᑯᐊ ᑮᓇᐅᔭᐃᑦ ᕿᓂᕐᓂᐊᕋᒃᓯ ᐃᓕᖅᑯᓯᑐᖃᖅᑎᒍᑦ ᐃᕐᓂᓱᔅᓰᔾᔪᓯᕐᓂᒃ ᐊᒻᒪ ᓱᓕᓐᖏᑦᑐᓂ 
ᐱᔾᔪᓯᐅᓐᖏᑦᑐᓂᒃ ᑮᓇᐅᔭᐃᑦ ᐊᑐᖅᑕᐃᑦᑎᐊᖁᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ.  ᐃᒻᒪᖃ ᓇᓗᓇᐃᑦᑎᐊᓐᖏᓗᐊᖅᑲᐅᒐᒪ. ᐃᒃᓯᕙᐅᑖᖅ, 
ᐊᑐᓕᖅᑎᑦᑎᓯᒪᕗᒍᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐱᓕᕆᐊᒃᑯᑦ ᐊᒻᒪ ᐅᖃᖅᑲᐅᒐᒪ ᓄᓇᕗᒻᒥ ᓯᒪᑦᑐᓴᕐᕕᒃ, 
ᓄᓇᕗᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒃ ᐱᓕᕆᖃᑕᐅᕗᖅ ᐃᓕᓐᓂᐊᕈᑎᒃᓴᓂᒃ ᐋᖅᑭᒃᓱᐃᓪᓗᓂ ᒫᓂᑑᕙᒥ 
ᐋᓐᓂᐊᖅᑐᓕᕆᔨᒃᑯᓐᓂᒃ. 
 
ᑕᐃᒪᐃᒻᒪᑦ ᐊᑐᖅᐳᒍᑦ ᒫᓂᑑᕙᒥ ᐋᓐᓂᐊᖅᑐᓕᕆᔨᒃᑯᓐᓂᒃ ᐱᓪᓗᒍ ᐊᓯᐊᓂᑦ ᐱᑕᖃᓐᖏᒻᒪᑦ ᐋᓐᓂᐊᕕᒻᒥ 
ᕕᓂᐸᒡᒥ, ᐱᓕᕆᖃᑎᒋᓪᓗᑎᒃᑯ ᐋᓐᓂᐊᖅᑐᓕᕆᓂᕐᒥᑦ ᑭᕙᓪᓕᕐᒥᐅᑦ, ᐊᒻᒪ ᕿᑭᖅᑖᓗᒻᒥ ᐋᑐᕌᕚᒥ 
ᐋᓐᓂᐊᖅᑐᕆᔨᒃᑯᓐᓂᒃ. 
 
ᐱᐅᔪᓂᒃ ᐋᓐᓂᐊᕕᒻᒦᑦᑐᖅᓯᐅᑎᓂᒃ ᐱᑕᖃᖅᐳᑦ. ᐃᓄᑦᑎᐊᕙᐅᓪᓗᑎᒃ. ᐃᕐᓯᓱᒃᓰᓂᕐᒧᑦ ᐃᓕᓐᓂᐊᕋᒃᓴᖃᖅᑐᑎᒃ 
ᖃᐅᔾᔨᑎᖃᐅᑦᑎᐊᖅᑐᑎᒃ. ᐊᒻᒪ ᓴᕿᑎᑦᓯᓂᐅᔪᒧᑦ ᐱᑦᑕᓯᐊᖅᑐᓂ ᑕᒪᐃᓄᑦ ᐱᓕᑦᓯᓂᖅᓄ ᐱᔭᑦᓴᒧ 
ᑕᐃᒪᐃᓂᐊᕐᓗᑎ. 
 
ᐅᖃᕆᐊᕈᒪᑐᐃᓐᓇᕋᑖᖅᑐᖓ ᑕᒪᑐᒧᖓ. ᑲᑎᒪᔨᓗ ᓱᓕᔪᖅ, ᐱᐅᔫᑦᓱᓂ ᐱᔭᑦᓴᐅᔪᖅ. ᖁᔭᓐᓇᒦᕈᒪᑦᓱᒋᑦ 
ᑕᕝᕙᓃᒍᓐᓇᖅᓂᖏᓄ ᐃᑲᔪᖅᓱᕈᓇᓂᖏᓄ ᑕᒪᒃᑯᓄᖓ ᐱᔭᑦᓴᓄᑦ, ᐅᓪᓗᒥᑐᐊᖑᖏᑦᑐᖅ, ᑭᓯᒥ ᑕᐃᒪᖓᑦ 
ᐃᒪᐃᒻᒪ ᐱᕕᖃᕈᓇᓂᐊᕐᒪᑕ ᐅᖃᖃᑎᒌᓐᓂᐊᖅᓗᑎ ᑕᒪᑐᒧᖓ ᐃᓱᒫᓘᑎᒧ ᑲᑎᒪᕕᖕᒥ; ᐃᓚᒋᔭᐅᑦᓱᓂ ᑖᒃᑯᓇᓂ 
ᑕᑯᖃᑕᐅᔪᒪᓛᖑᑦᓱᓂ ᐃᓄᐃᑦ ᖃᐅᔨᒪᔭᑐᖃᖏ ᓴᕿᑎᑕᐅᓂᖏᓄᑦ. 
 
ᑕᐃᒪᐃᒧ ᐱᓇᓱᐊᕋᓗᐊᖅᑐᒍᑦ ᑕᒪᑐᒧᖓ. ᐃᓱᒪᒋᑦᓱᒍᓗ ᐃᒪᐃᒻᒪ ᐱᔪᓐᓇᓂᐊᓂᑎᖕᓄ ᓯᕗᒧᑦᐸᓪᓕᐊᓗᑕ. 
ᓯᕗᒧᑦᐸᓪᓕᐊᖏᓇᑦᑕ ᐱᐊᓚᔪᒥ ᐱᐊᓚᒍᒪᒐᓗᐊᖅᓱᑕ ᑭᓯᒥ ᑕᐃᒪᐃᒋᐊᖃᕐᓱᑕ, ᐃᓱᒪᒋᑦᓱᒍ ᐱᐅᔪᒻᒪᕆ 
ᐱᕙᓪᓕᐊᓂᕆᔭᖏᓄᑦ ᑕᕝᕙᓂ. ᐱᒋᐊᕈᒪᑦᓱᒍᓗ ᑖᓐᓇ ᐱᔭᑦᓴᐅᔪᖅ, ᐃᑦᓯᕙᐅᑕ, ᖁᔭᓐᓇᒦᖅᓗᒋᑦ ᐃᖃᓇᐃᔭᖅᑏᑦ 
ᐃᖅᓂᓱᑦᓰᕕᖕᒥ ᑲᖏᖅᖠᓂᖅᒥ ᐱᓕᕆᑦᓯᐊᓂᖏᓐᓄᑦ ᐱᓕᕆᓯᒪᔭᖏᓄᓪᓗ. 
 
ᐃᒪᐃᓕᖃᐅᑦᓱᖓᓗ, ᐃᓗᐊᓂ ᐊᓂᒍᖅᓯᒪᓕᕐᑐᓂ ᐱᖓᓲᔪᖅᑐᓂ ᑕᕿᓂ ᐱᑕᖃᕐᓯᒪᓕᕐᓱᓂ 26ᓂ ᐃᓅᓂᑯᓂ 
ᑕᕝᕙᓂ. ᑕᒪᖅᒥᓗ ᑖᒃᑯᐊ ᐊᓈᓇᒋᔭᐅᔪᐃᑦ, ᓄᓕᐊᕆᔭᐅᔪᐃᑦ, ᓇᔭᒋᔭᐃᔪᐃᑦ, ᐊᐅᓚᕆᐊᑐᓚᐅᖅᓯᒪᖏᑦᑐᐃᑦ 
ᓄᓇᓕᖕᒥᓂ ᐃᖅᓂᔭᕐᑐᓪᓗᑎ. ᐃᓱᒪᒋᑦᓱᒍ ᐱᐅᒋᐊᖓᓄᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑖ. ᐃᒻᒪᖃᓗ ᐃᓱᒪᒋᓂᐊᖅᓗᑎᒍᑦ ᒥᑭᓂᖅᓴᐅᔪᐃᑦ ᓄᓇᓕᐅᔪᐃᑦ 
ᓯᓚᑖᓃᑦᑐᐃ ᑲᖏᖅᖠᓂᐅᑉ, ᐊᑑᑎᓯᒪᓂᑰᕚᑦ ᓇᓪᓕᐊᓄᑦ ᐃᓕᖁᓯᖅᑎᑐᑦ ᐃᖅᓂᓱᑦᓰᓂᖅᓄᑦ ᒥᑭᓂᖅᓴᓂ 
ᓄᓇᓕᑭᓐᓂᖅᓴᐅᔪᓂ ᓯᓚᑖᓂ ᑲᖏᖅᖠᓂᐅᑉ? ᖁᔭᓐᓇᒦᒃ, ᐃᑦᓯᕙᐅᑕ. 
 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐄᖕ, ᐱᑕᖃᖅᓯᒪᔪᖅ. ᐅᖃᐅᑎᒋᐊᑲᓂᕈᒪᓪᓗᒋᑦ ᐃᒪᐃᒻᒪ 
ᑕᒪᖅᒥᒐᓚ ᓄᓇᓕᐅᔪᐃᑦ ᓄᓇᕗᒥ, ᐅᖓᑎᐊᓄᑦ ᐊᑑᑎᓯᒪᔪᓂ ᑕᓪᓕᒪᑦ ᐊᕐᕌᒍᓄᑦ ᐱᐊᕿᐅᖅᓯᒪᓕᕐᒪᑕ  

ᐅᖁᒪᐃᓂᓐᓂᐊᖅᕕᐅᔪᓂ. ᐆᑦᑑᑎᒋᓗᒍ, ᐃᓚᖏᓪᓗᑦᑕᐅᖅ, ᐃᓅᓯᒪᓂᑰᓪᓗᑎ ᐊᖏᖅᕋᕆᔭᐅᔪᒥ, 
ᐃᒪᐃᓯᒪᓂᑰᓪᓗᑎ ᐊᖅᓇᐅᑉ ᐃᒪᖁᑖ ᖄᖅᑐᒥᓂᐅᓪᓗᑎ, ᐆᑦᑑᑎᒋᓗᒍ, ᐊᒻᒪ ᑐᐊᕕᐊᓚᒍᑎᒋᔪᓐᓇᓯᔭᐅᓂᑰᓐᓇᑎ 
ᐅᖁᒪᐃᓂᓐᓂᐊᖅᕕᐅᔪᒧᑦ. 
 
ᐃᓚᖏᓪᓗᑦᑕᐅᖅ, ᐃᑦᓯᕙᐅᑖ, ᖃᐅᔨᒪᔪᑎᓪᓗ ᐃᓚᒋᔭᖏᓐᓂ ᖃᓄᐃᑦᓯᒪᓂᐅᔪᓂ, ᒫᓐᓇᐅᔪᖅ ᓄᓇᕗᒥ, 
ᐊᑕᐅᓯᖅᒥ ᑕᕿᒧᑦ, ᐃᒪᐃᒐᔪᑉᐸᑦᓱᑎ ᓯᑕᒧᓄ ᑕᓪᓕᒪᓄᑦ ᐱᓇᓱᐊᕈᓯᖅᓄᑦ, ᐊᒡᒋᓚᐅᖅᑎᖕᓇᒍ ᐃᖅᓂᕕᑦᓴᒫᖓ, 
ᐊᖅᓇᓪᓗ ᐊᐅᓪᓚᖅᑎᑕᐅᓪᓗᓂ ᓄᓇᓕᐊᓂ ᐃᖃᓗᖕᓄᑦ, ᐆᑦᑑᑎᒋᓗᒍ, ᐅᕝᕙᓗ ᑭᕙᓪᓕᖅᒥ, ᐃᓚᖓᓐᓂᓪᓗ, 
ᐊᐅᓪᓚᖅᑎᑕᐅᕙᑦᓱᑎ ᐅᐃᓂᐸᐄᒧᑦ, ᐅᕝᕙᓗ ᑰᑦᔪᐊᕌᓗᖕᒧᑦ, ᐅᐊᓐᓇᖅᐸᓯᖕᒥᓪᓗ ᔭᓗᓇᐃᕝᒧᑦ, ᐊᒻᒪᓗ ᐃᒻᒪᖃ 
ᐊᑲᐅᖏᓕᐅᕈᑎᑕᖃᓂᖃᑦ, ᐊᐅᓪᓚᐅᔾᔭᐅᕙᑦᓱᑎ ᐃᐊᖕᒪᑕᖕᒧᑦ. 
 
ᐃᓚᖓᓐᓂ, ᐃᑦᓯᕙᐅᑕ, ᐱᐊᕋᐅᔪᖅ ᐅᑕᕿᔪᓐᓇᖏᒻᒪᑦ, ᐃᖅᓂᐊᕆᔭᐅᓯᕙᑦᓱᑎ ᑕᒪᒃᑯᐊ ᐱᐊᕋᐃᑦ ᓄᓇᓕᐅᔪᒥ. 
ᑕᐃᒪᐃᑦᑐᖃᕋᐃᒻᒪ, ᖃᐅᔨᒪᔪᖓ ᖃᐅᔨᒪᔪᑦᓴᐅᔪᑎᑦᑕᐅᖅ ᑲᑎᒪᔨ, ᐃᒪᐃᒻᒪ ᓱᕈᓰᑦ ᐃᖅᓂᐊᕆᔭᐅᓯᒪᓂᑯᐃᑦ 
ᐃᓪᓗᒥ, ᐅᖁᒪᐃᓂᓐᓂᕕᓕᐊᖅᐸᑦᓱᑎ. ᑭᓯᒥ ᐱᔾᔪᑎᖓᓗ ᐊᑦᑕᓈᕿᔪᓐᓇᓂᖓᓄᑦ ᕿᑐᖓᖅᑖᕆᔭᐅᑉ ᓯᕗᖓᒍᑦ 
ᐊᖅᓇᐅᑉ, ᐆᑦᑑᑎᒋᓗᒍ, ᐊᑑᑎᓗᑎ ᐃᖅᓂᓱᑦᓰᓂᖅᓄᑦ ᐱᔨᑦᓯᖅᑕᐅᓗᑎ, ᐊᑑᑎᓂᐊᖁᔭᐅᓇᑎ 
ᐊᑦᑕᓈᕿᑦᑕᐃᓕᓂᐊᖅᒪᑕ. ᐆᑦᑑᑎᒋᓗᒍ, ᐱᑕᖃᖏᓇᑦᑕ ᐱᔪᓐᓇᕋᔭᕋᑕᓗ ᐱᓕᕆᔭᕆᐊᖃᖃᑦ 
ᐊᐅᓕᖅᓱᕐᑕᐅᒋᐊᖃᓂᖃ ᓄᓇᓕᐅᔪᓂ. ᐃᒻᒪᖃᓗ ᐊᓈᓇᐅᔪᖅ ᐊᐅᖏᓗᐊᓕᓂᖃ ᐃᖅᓂᓱᑦᓱᓂ, ᐃᒪᐃᓇᔭᕋᕕᑦ 
ᐊᑦᑕᓈᕿᑎᔪᓐᓇᕐᓱᒍ ᐊᓈᓇᕆᔭᖅ ᐱᔭᕆᐊᑦᑑᑎᒍᑎᐅᓗᓂ ᓄᓇᓕᐅᔪᓂ ᐱᔾᔪᑎᖓᓗ 
ᐊᐅᓪᓚᖅᑎᑕᐅᒋᐊᖃᓂᕆᔭᖏᓄ ᐊᐅᓕᖅᓱᕈᑎᓄᑦ ᑕᐃᒪᕈᓘᔭᖅᓗᑦᑕᐅᖅ. 
 
ᖃᓄᐃᖁᔨᖏᒧᑦ ᐊᓈᓇᒋᔭᐅᔪᖅ ᐃᖅᓂᓱᓐᓂᖓᓂ, ᐃᒪᐃᒻᒪ ᐱᑕᖃᕐᐸ ᐊᑦᑕᓈᕿᓂᐊᖅᓂᖓᓄᑦ, 
ᐊᓈᓇᑐᐊᕆᖏᑕᖓ, ᑭᓯᒥᑦᑕᐅᖅ ᕿᑐᖓᖅᑖᖓᑦ. ᐃᒪᐃᒻᒪ ᑖᓐᓇᐅᑦᓱᓂ ᐊᑕᐅᓯᖅ ᐊᑲᐅᖏᓕᐅᕈᑎᓂ ᓴᕿᓯᒪᔪᖅ 
ᐃᖅᓂᓱᓐᓂᐅᔪᒧ ᓯᓚᑖᓂ ᐅᖁᒪᐃᓂᓐᓂᐊᕕᐊᖏᑦᑐᒥ. 
 
ᐃᑦᓯᕙᐅᑕ, ᐃᓕᖁᑐᖃᖅᑎᑐᑦ ᐃᖅᓂᓱᑦᓰᓂᖅ ᐱᔭᑦᓴ ᐊᐅᓚᓂᖃᓂᐊᕐᑐ, ᒫᓐᓇᐅᔪᖅ ᑲᖏᖅᖠᓂᖅᒥ, ᐅᑯᓄᖓ 
ᐊᑦᑕᓈᕿᓚᖓᕙᓪᓚᐃᖏᑦᑐᓂ ᐊᓈᓇᐅᔪᓂ ᐃᒪᐃᒻᒪᓪᓗ ᐱᓇᓱᐊᓂᐊᕋᑦᑕ ᖃᓄᐃᒋᐊᖅᓂᐊᕐᓗᑎᒍ 
ᖃᓄᖅᑑᓂᐊᕐᓗᑎᒍᑦ ᑕᒪᒃᑯᐊ ᐊᑦᑕᓈᕿᔾᔪᑎᐅᒍᓐᓇᖅᑐᐃᑦ ᑕᒪᐃᓄᑦ ᐊᓈᓇᒧᑦ ᕿᑐᖓᕆᔭᖓᓄᓪᓗ. ᖁᔭᓐᓇᒦᒃ, 
ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᖃᐅᔨᒪᒋᐊᕐᐸᑦᑐᖓ ᖃᑦᓯᐅᒋᐊᖃᓂᕆᔭᖏᓄᑦ. 
ᐊᐱᖁᑎᖃᑲᓂᕈᒪᑦᓱᖓ ᐊᐱᖁᑎᑲᓂᕐᒧ. ᒥᓂᔅᑕᓗ ᐅᖃᖃᐅᑦᓱᓂ ᐅᓪᓗᒥᒋᐊᖅ, ᐱᑕᖃᖅᓯᒪᒋᐊᖓᓄ 
ᐃᖅᓂᓂᑯᓂ ᐃᓪᓗᒋᔭᐅᔪᓂ ᓄᓇᓕᑭᓐᓂᖅᓴᐅᔪᓂ ᓯᓚᑖᓂ ᑲᖏᖅᖠᓂᐅᑉ. ᖃᐅᔨᒪᑦᓱᖓᓗ ᓄᓇᓕᖕᓂ 
ᐱᑕᖃᖅᓯᒪᓪᓗᓂ ᐃᖅᓂᔪᖃᕐᓯᒪᓪᓗᓂ ᖃᓄᐃᖏᓯᐊᖅᓱᑎᓪᓗ. 
 
ᐊᐱᖁᑎᑦᓴᑲᓐᓂᖃᕐᑐᖓ ᐃᓕᖓᔪᖅ ᐃᒻᒪᖃ ᓴᕿᑎᑦᓯᓗᑎ ᑐᐊᕕᖕᓇᖅᑐᓕᕆᓂᖅᓄᑦ ᐃᓚᒋᓂᐊᕐᓗᒋᑦ 
ᐅᖁᒪᐃᓐᓂᓂᐊᖅᕕ, ᐆᑦᑑᑎᒋᓗᒍ, ᐊᐅᓐᓄᖓᔪᓄᑦ ᖃᓄᐃᒋᐊᓕᖕᓄᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᖃᓄᐃᑑᓂᕆᔭᖏᓐᓄ ᐊᐅᓄᖓᔪᓄᑦ, ᑲᑎᒪᔨᓗ 
ᐅᖃᐅᓯᖃᑦᓯᐊᕙᑦᑐ. ᐊᐅᓄᖓᔪᓄᑦ ᐊᑉᐸᓯᑦᑐᒋᐊᓪᓚᐅᓪᓗᑎ ᓇᐃᑦᑐᕈᓘᓪᓗᑎ ᐃᓕᖓᓂᕆᓂᐊᕐᑕᖓᓄᑦ. 
ᑐᑭᒋᔭᖓᓗ ᐊᑯᓃᖅᑐᒥ ᓴᓂᖅᕙᑦᓯᒪᔭᐅᒍᓐᓇᕋᑎᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᓯᕆᐊᔾᔪᑲᐃᓐᓇᕐᓗᒍ ᐆᒧᖓ 
ᒥᔅᑕ ᐱᐊᔅᑦ ᑐᖅᑯᐃᕕᐅᑉ ᖃᓄᑎᒌᒋᐊᖃᓐᓂᖓ, ᐱᑦᔪᑎᒋᓪᓗᒍ, ᐃᓪᓗᐊᓂ ᓵᑏᓐᓇᕆᐊᖃᕋᔭᑦᑕᐃᑦ ᐊᒻᒪᓗ 
ᖃᐅᔨᒪᖏᓪᓗᑎ ᓈᒻᒪᑦᑐᒥᒃ ᐱᑕᖃᕋᓗᐊᕐᒪᖔᑉᐱᑦ. 

ᐋᓐᓂᐊᕕᐅᔪᑦ ᐸᕐᓇᓯᒪᐅᕐᖓᑕ ᐊᒻᒪᓗ ᐱᓕᕆᑦᑎᐊᕕᐅᑎᔅᓯᒪᓪᓗᑎᒃ. ᖃᐅᔨᒪᒐᕕ, ᐃᒃᓯᕙᐅᑖᖅ, 
ᐊᑐᐃᓐᓇᖃᐅᒻᒪᑕ ᓄᑕᕋᓐᓄᑦ ᐃᓕᓯᕕᐅᓲᓂᑦ ᐃᓄᕋᑖᖅᑎᓪᓗᒋᑦ, ᐅᓇ ᐆᑑᑎᒋᓗᒍ, ᐃᕐᓂᓱᒃᓰᒋᐊᖃᓐᓂᕈᑎᒃ 
ᐊᒻᒪᓗ ᑕᐃᒪᐃᓯᒪᓗᑎ ᓯᕗᓂᐊᒍᑦ. 
 
ᑭᓯᐊᓂᓕ, ᑕᒪᓐᓇᓕ ᐱᐅᓂᖅᐹᖑᖏᓚᖅ ᐃᓕᖅᑯᓯᐅᓲᖅ. ᐋᓐᓂᐊᕖᑦ ᐊᑐᐃᓐᓇᐅᖏᓐᓇᕐᒪᑕ ᐊᑐᐃᓐᓇᔅᓴᒥᓂᑦ 
ᐊᒻᒪᓗ ᐃᕐᓂᓱᒃᓰᔾᔪᑕᐅᓂᐊᖅᑐᓂᒃ ᓄᓇᓕᓐᓂ, ᑭᓯᐊᓂᑦᑕᐅᖅ, ᐃᓚᖏᑦ ᐃᖅᑲᓇᐃᔭᖅᑏᑦ 
ᐃᕐᓂᓱᒃᓰᓕᓂᐅᖏᑐᐃᓐᓇᕆᐊᓖᑦ ᐊᒻᒪᓗ ᐊᓯᖏᑎᒍᑦ. ᑕᒪᓐᓇ ᐱᑦᔪᑎᒋᓪᓗᒍ ᐊᐅᓚᑎᑦᑎᖃᑦᑕᖅᑯᒍᑦ 
ᐊᓈᓇᐅᔪᒥᒃ. ᑕᒪᓐᓇ ᐊᑐᖅᑕᐅᕙᑦᑐᖅ ᐊᕐᕌᒍᓄ 20 ᖃᑦᑎᓄᒃᑭᐊᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑐᖃᑦᑕᕋᑦᑕ ᐊᖏᔪᐊᓗᒻᒥ ᑮᓇᐅᔭᒥᒃ ᑖᒃᑯᓄᖓ 
ᐱᓕᕆᕕᐊᓄᑦ ᐋᓂᐊᖅᑐᓕᕆᓂᕐᒧᑦ ᐊᒻᒪᓗ ᐃᓄᓯᓕᕆᓂᕐᒧᑦ. ᐃᕐᓂᓱᒃᓰᖃᑦᑕᕈᑦᑕ ᓄᓇᓕᓐᓂ ᐅᓇ ᐆᑑᑎᒋᓗᒍ, 
ᖃᓄᑭᐊᖅ ᐅᖃᐅᓯᕆᓂᐊᕋᒃᑯ, ᐃᒫᖃᐃ, ᖃᓄᓪᓕ ᐊᐅᑦᑖᕋᒃᓴᓂᒃ ᐱᑕᖃᖅᑲᑦ ᐅᕙᓂ ᐊᒻᒪᓗ ᐱᑕᖃᕋᓂ 
ᓄᓇᓕᓐᓂ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒥᓂᔅᑕ ᐲᑯ.  
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐋᒡᒐ. ᕿᑭᖅᑖᓗᒻᒥ ᐊᓐᓂᐊᕕᖓ ᒥᑭᔪᒥᒃ 
ᐊᐅᑖᖅᕕᖁᑎᓕᒃ ᐊᑐᐃᓐᓇᐅᔪᓂᒃ. ᐃᓚᖏᓐᓂ ᓄᓇᓕᐅᔪᓂ ᓯᓚᑖᓂ ᐃᖃᓗᐃᑦ, ᐱᑕᖃᖏᑦᑐ ᐊᐅᑖᒃᓴᐅᔪᓂᑦ. 
ᐆᓇ ᐆᑑᑎᒋᓗᒍ, ᑲᑎᒪᔩᑦ ᓄᓇᖓᓂ ᐱᑦᔪᑎᒋᓪᓗᒍ ᐊᑯᓂᐅᓗᐊᕐᓂᐊᕐᓂᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᐅᖃᖅᑲᐅᒐᕕᑦ ᓯᕗᓂᐊᒍᑦ, ᕿᒥᕐᕈᓂᐊᕐᓂᕋᑦᑐᑎᑦ ᓄᓇᓕᐅᔪᓂᑦ ᐊᑐᕐᓗᒍ 
ᑲᖏᖅᖠᓂᖅ ᐆᑑᑎᒋᓗᒍ, ᐊᐅᑖᑎᑕᐅᒍᓐᓇᕈᑦᑕ , ᑕᒪᒃᑯᐊ ᒥᑭᔫᑕᐅᓂᖅᓴᐃᑦ ᓄᓇᓖᑦ ᐱᑕᖃᓕᔾᔮᖏᑦᑐᑦ 
ᐃᕐᓂᓱᒃᓰᕕᐅᖃᑦᑕᓂᐊᖅᑐᓂᒃ ᐊᔪᓐᓇᕐᓂᐊᖅᑲᑦ. ᐊᑯᓂᐊᓗᒃ ᐊᐅᓚᖅᓯᒪᕙᒻᒪᑕ ᐊᒻᒪᓗ ᕿᒪᐃᓯᒪᕙᑦᑐᑎᒃ 
ᕿᑐᓐᖓᒥᓂᑦ. ᐃᓱᒪᒋᓯᒪᕕᐅᒃ ᖃᓄᖅ ᑕᒪᓐᓇ ᐊᑐᕈᓐᓃᕈᓐᓇᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᐃᒃᓯᕙᐅᑕᖅ, ᐃᕐᓂᓱᒃᓰᕕᐅᔪᖅ ᑲᖏᖅᖠᓂᕐᒥ ᓴᖅᑭᑎᑕᐅᓚᐅᖅᑐᖅ ᐊᒻᒪᓗ 
ᐋᑭᒋᐊᖅᑕᐅᓂᐊᖅᑯᖓ ᓱᓕᖏᒃᑯᒪ, ᒫᓂ 1993, ᐃᒃᓯᕙᐅᑕᖅ, ᒐᕙᒋᔭᓯ, ᑖᓐᓇ ᒥᓂᔅᑕ ᐱᒋᐊᖅᓯᓚᐅᖅᑐᖅ 
ᐊᑐᖅᑕᐅᕙᓕᖅᑐᒥᑦ ᐊᒻᒪᓗ 2000-ᒥ, ᐊᕐᕌᒍᑦ ᐱᖓᓱᑦ ᐊᓂᒍᖅᑐᓂ, ᒪᑐᐃᖅᓯᓚᐅᖅᓯᒪᔪᒍᑦ ᑕᒪᑐᒥᖓ 
ᐱᓕᕆᓂᐅᔪᒥᒃ, ᑲᑎᒪᔨ ᐅᖃᕋᑖᕐᒪᑦ, ᐃᕐᓂᓱᒃᓰᓂᖅᓴᐅᒍᓐᓇᖅᑐᒎᒐᓗᐊᖅ ᑲᖏᖅᖠᓂᕐᒥ, ᑕᐃᒃᑯᓄ ᓄᓇᓕᐅᔪᓄᑦ 
ᖃᓂᒋᔭᖓᓃᑦᑐᑦ ᖃᖏᖅᖠᓂᐅᑉ, ᑕᐃᒪᐃᒻᒪᑦ, ᐊᕐᓇᖅ ᐊᖅᕕᐊᒥᐅᑕᖅ ᖃᒪᓂᖅᑐᐊᒥᐅᑕᓪᓗᑭᐊᖅ 
ᑲᖏᖅᖠᓂᕐᒨᕈᓐᓇᖅᑐᖅ ᓄᑕᕌᑦᑖᕆᐊᖅᑐᓪᓗᓂ. ᑕᒪᓐᓇ ᐱᐅᔪᐊᓗᒃ. ᐋᒡᒐ, ᑕᐃᒪᐃᑦᑐᒥᒃ 
ᐱᑕᖃᑦᑎᑎᒃᑲᓐᓂᕈᓐᓇᔾᔮᖏᑦᑐᒍᑦ ᐃᓘᓇᖏᓐᓂ ᓄᓇᓕᐅᔪᓂ ᓄᓇᕗᒻᒥ. 

ᑭᓯᐊᓂᓕ, ᐃᑲᔪᕈᓐᓇᕈᕕᑦ ᐊᓈᓇᐅᔪᒥᒃ, ᓇᓗᖏᓚᖓ ᑲᑎᒪᔨ ᖃᐅᔨᒪᔪᖅ, ᐊᓈᓇᐅᔪᖅ ᐊᐅᓚᕆᐊᖃᖏᓪᓗᓂ 
ᓇᐅᔮᓂᑦ ᐊᒻᒪᓗ ᐊᐅᓚᕆᐊᖃᓪᓗᓂ ᐊᐅᓇᐸᐃᒧᑦ ᓄᑕᕋᑦᑖᕆᐊᖅᑐᓪᓗᓂ ᑕᐃᑯᖓᖔᖅ ᐅᐸᒍᓐᓇᕐᓗᓂ 
ᑲᖏᖅᖠᓂᕐᒧᑦ ᐱᐅᓂᖅᓴᐅᕗᖅ. 
 
ᐃᑲᔪᕈᓐᓇᕈᕕᑦ ᐊᓈᓇᐅᔪᒥᒃ, ᑰᕌᕈᒦᖔᕆᐊᖃᓪᓗᓂ ᔨᐊᓗᓇᐃᒧᑦ ᐃᐊᑦᒪᑕᒧᓪᓘᓐᓃᑦ ᐱᐅᓂᖅᓴᐅᒐᔭᕆᕗᖅ. 
ᐃᑲᔪᕈᓐᓇᕈᑦᑕᓗ ᐊᕐᓇᓂᑦ ᑕᒫᓂ ᓄᓇᑦᑎᓐᓂ, ᐊᐅᓚᕆᐊᖃᖏᓪᓗᓂ ᐋᑐᕚᒧᑦ ᐃᕐᓂᔭᖅᑐᓪᓗᓂ, ᐃᓱᒪᒋᕙᕋ 
ᑕᐃᒪᓐᓇᐃᓕᐅᕋᓱᑉᐸᓪᓚᐃᔪᒍᑦ. 
 
ᐊᒻᒪᓗ ᑲᑎᒪᔨ ᓱᓕᓪᓗᓂ, ᐃᓘᓇᓄᑦ ᐊᑐᓐᖏᓂᖅᓴᐅᓂᐊᖅᑐᑦ ᑭᓇᐅᔭᓂᑦ, ᑭᓯᐊᓂ ᐱᐅᓂᖅᓴᐅᒐᔭᖅᑯᖅ 
ᐃᓚᒌᓄᑦ ᐊᒻᒪᓗ ᐊᐃᑉᐸᕆᔭᐅᔪᒧᑦ ᓱᕈᓯᖏᓐᓄᓪᓗ. ᖃᐅᔨᒪᔭᕗᑦ ᑕᒪᓐᓇ ᐊᒻᒪᓗ ᑕᐃᒪᓐᓇ ᐅᓇ ᒐᕙᒪᑦ 
ᓅᒋᐊᖅᓯᓚᐅᖅᓯᒪᕗᖅ ᐱᖓᓱᑦ ᐊᕐᕌᒍᑦ ᐊᓂᒍᓕᖅᑐᓂ ᐱᐅᓯᕚᓪᓕᖁᓪᓗᒍ ᐃᕐᓂᓱᒃᓰᓂᐅᕙᑦᑐᖅ ᐃᓚᒋᓕᓪᓗᓂᐅᒃ 
ᓄᓇᓕᓐᓂ ᖃᓂᑦᑐᓄᑦ ᖃᖏᖅᖠᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ):; ᖁᔭᓐᓇᒦᒃ, ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᒃᓯᕙᐅᑕᖅ. ᐱᔾᔪᑎᒋᓪᓗᒋᑦ ᐃᓄᐃᑦ ᖃᓄᓐᖏᑎᐊᕐᓂᖏᓐᓄᑦ, ᓱᓕᔪᖅ, 
ᑕᒪᓐᓇ ᐱᔨᑦᓯᕈᑕᐅᔪᓄᑦ ᐱᐅᓯᕙᓪᓕᕈᑕᐅᒻᒪᑦ, ᑭᓯᐊᓂᓕᑕᐅᖅ ᐃᓚᒋᖑᔪᓂ ᓱᕋᐃᒍᓐᓇᕆᓪᓗᓂ ᐊᑯᓂᒃ 
ᐊᐅᓪᓚᕐᓯᒪᓂᐊᖅᑎᓪᓗᒋᑦ. 
 
ᐃᓚᖏᑎᒍᑦ ᓂᓐᖓᐅᒪᖃᑦᑕᕈᑕᐅᓕᖃᑦᑕᕐᒪᑦ, ᐱᓗᐊᖅᑐᒥᒃ ᑕᒪᒃᑯᐊ ᐅᕕᒃᑲᐅᔪᑦ ᐊᓇᓇᐅᔪᑦ ᐊᐅᓪᓚᕐᓯᒪᑎᓪᓗᒋᑦ 
ᐊᑯᓂᒃ. ᐊᑲᐅᓐᖏᓕᐅᕈᑎᓂᒃ ᓴᖅᑭᓕᕈᓐᓇᕐᒪᑕ ᐊᐃᒃᐸᕆᓄᑦ, ᐊᑯᓂᒃ ᐊᐅᓪᓚᕐᓯᒪᔭᕆᐊᖃᖅᑎᓪᓗᒋᑦ. 
 
ᑐᓴᖃᑦᑕᕐᓯᒪᒐᒪ ᑕᒻᒫᑕᕐᕕᒻᒥ ᐊᒻᒪ ᑕᑉᐱᑯᖓ ᐳᓛᕆᐊᖃᑦᑕᕐᒥᒐᒪ. ᑕᒪᓐᓇ ᕿᒥᕐᕈᑲᓐᓂᕆᐊᖃᖅᑕᕗᑦ ᐊᒻᒪᓗ 
ᑕᒪᐅᖓᐅᓐᓂᑦ. ᑭᓯᐊᓂᓕ ᑕᕝᕙᓂᒃᓴᐃᓐᓇᖅ, ᐊᓯᐊᓄᑦ, ᐊᐱᕆᔪᒪᔪᖓ ᐅᕙᓂ ᐊᐅᓚᓂᕐᒧᑦ ᐊᒻᒪᓗ 
ᐃᖏᕐᕋᖃᑦᑕᕐᓂᕐᒧᑦ, 1 ᒥᓕᐊᓐ ᐊᒻᒪᓗ 939 ᑕᐅᓴᓐ, ᐊᕐᕋᓂᐅᓚᐅᖅᑐᖅ ᐊᒻᒪᓗ ᒫᓐᓇ 936 ᑕᐅᓴᓐ. 
ᖃᓄᐃᒻᒪᓄᓇ ᖃᑦᓯᓐᓇᕈᕆᐊᓚᐅᖅᐸ?. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᑕᒪᓐᓇ ᐋᖅᑭᒋᐊᖅᑕᐅᓚᐅᖅᑐᖅ ᒪᓕᓐᓂᐊᕐᓗᑎᒃ 
ᐃᖏᕐᕋᓂᐅᖃᑦᑕᕐᓂᐊᖅᑐᓂᒃ ᐃᓄᓕᕆᔨᓄᑦ ᐊᒻᒪᓗ ᐃᓱᒪᓕᕆᔨᐅᔪᓄᑦ ᓄᓇᓕᓐᓂ ᐊᒻᒪᓗ ᐊᐃᒃᐸᖃᖅᐸᒃᑐᓄᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᐃᑲᔪᑎᓄᑦ ᑐᓂᕐᕈᑎᓄᑦ, ᐅᖃᕐᓯᒪᒻᒪᑦ 
ᐃᒻᒥᓃᖅᑎᑦᑎᑦᑕᐃᓕᒪᓂᕐᒧᑦ, $97 ᑕᐅᓴᓐ ᐅᐱᕐᖓᒃᓴᒧᑦ ᑲᑎᒪᕐᒧᑦ ᒪᐃᒥ ᐊᒻᒪᓗ ᐅᕙᓂ ᒪᒃᐱᒐᕐᒥ, 
ᒥᒃᓴᐅᓴᒃᓯᒪᔪᓂ, 2003/2004 ᑕᑯᓐᖏᑦᑐᖓ ᒥᒃᓴᐅᓴᒃᓯᒪᔪᓂ. ᓇᒥᒻᒪᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ 

ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᑕᐃᒃᑯᐊ $97 ᑕᐅᓴᓐ ᐃᒪᐃᑦᑐᓚᐅᖅᑐᖅ, 
ᒪᓕᒐᓕᐅᖅᑎ ᓱᓕᔪᖅ ᐃᑲᔪᕈᑕᐅᓂᐊᖅᑐᑦ ᑲᑎᒪᓂᐅᓂᐊᖅᑐᒧᑦ ᑲᓇᑕᒥ ᑲᑐᑦᔨᖃᑎᒌᓄᑦ 
ᐃᒻᒥᓃᖅᑎᑎᑦᑕᐃᓕᒪᓂᕐᒧᑦ ᑲᑎᒪᓂᐅᔪᒧᑦ ᒪᐃᒥ. 
 
ᑕᐃᒪᖑᓐᓇ ᐊᑕᐅᓯᐊᑐᐃᓐᓇᖅᑐᓂ ᑎᑎᕋᕐᓯᒪᔪᖅ. $100 ᑕᐅᓴᓐᑲᓴᐃᑦ ᐃᑲᔪᕈᑎᒋᓂᐊᖅᑕᕗᑦ ᑕᕝᕗᖓ 
ᑲᑎᒪᓂᐅᔪᒃᓴᒧᑦ. ᖁᓚᓂ, ᒪᓕᒐᓕᐅᖅᑎᐅᔪᖅ ᖃᐅᔨᒪᒻᒪᑕ, ᓄᓇᕗᑦ ᒐᕙᒪᒃᑯᖏᑦ ᓇᒻᒥᓂᖅᑕᐅᖅ 
ᐃᒻᒥᓃᖅᑎᑦᑎᑕᐅᓕᒪᓂᕐᒧᑦ ᐃᓕᓐᓂᐊᖅᑎᑦᑎᓂᕐᒧᑦ. ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): 2001, 2002, 2003, ᑮᓇᐅᔭᖃᖅᑎᑕᐅᓚᐅᖅᑐᑦ $97 ᑕᐅᓴᓐ ᐃᒥᓃᖅᑎᑎᑦᑕᐃᓕᒪᓂᕐᒧᑦ 
ᒪᒃᐱᒐᕐᒥ 10-9, ᐅᓇᓂ ᐊᑕᓂ, ᑕᒪᓂ ᐊᕐᕋᒍᒧᑦ ᐱᑕᖃᓐᖏᑦᑐᖅ 2003/2004 ᐊᕐᕋᒍᒥ. ᑕᒪᔾᔭ ᐊᐱᖅᑯᑎᒐ, 
ᑕᐃᒃᑯᐊ ᑮᓇᐅᔭᐃᑦ ᐊᓯᐊᓄᖓᖅ ᓄᒃᑎᕐᓂᕐᒪᒋᑦ?. ᖁᔭᓐᓇᒦᒃ ᐃᒃᓯᕙᐅᑕ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᐊᒥᓱᓂᖏᑦ ᐊᑖᓂᑦᑐᑦ 2002/2003 
ᐊᑭᓕᖅᑕᐅᓚᐅᕐᒪᓪᓕᓗ ᓄᖑᓚᐅᖅᑎᓐᓇᒍ ᒪᑦᓯ 31, 2003. ᐊᕐᕋᒍᒥ ᐊᒡᒋᖅᑐᒥ 2004, ᑖᒃᑯᐊ ᑲᒪᒋᔭᕗᑦ 
ᑮᓇᐅᔭᐃᑦ ᐊᑐᖅᑐᒃᓴᐃᑦ, ᑲᑎᒪᓂᖅᑕᖃᔾᔭᓚᓐᖏᒻᒪᑦ, ᐊᔾᔨᐅᖏᑦᑐᓄᑦ ᑮᓇᐅᔭᓂᒃ ᓴᓂᕐᕙᐃᓯᒪᔪᖃᓐᖏᑦᑐᖅ 
ᑕᕝᕙᓐᖓ $97 ᑕᐅᓴᓂᑦ ᐊᑭᓕᐅᑎᒃᓴᓄᑦ. 
 
ᓇᓗᓇᐃᕐᓯᑐᐃᓐᓇᖅᑐᖅ ᐊᑐᓚᐅᖅᑐᓂᒃ, ᐊᒻᒪᓗ ᑕᐃᒪᐃᑎᓪᓗᒍ ᑲᑎᒪᓂᖅᑕᖃᔾᔭᖏᒻᒪᑦ ᐊᕐᕋᒍᔪᖅ 
ᐃᓕᓯᕕᒋᔪᓐᓇᕋᔭᖅᑕᑎᓐᓂᒃ ᑲᓇᑕᒥ ᑲᑐᑦᔨᖃᑎᒌᓄᑦ ᐃᒻᒥᓃᖅᑎᑎᑦᑕᐃᓕᒪᓂᕐᒧᑦ. ᑕᒪᓐᓇ 
ᑐᑭᓯᓇᕐᓯᑲᓐᓂᑐᒃᓴᐅᓄᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᑭᓪᓕᒃᑯᐊ ᑮᓇᐅᔭᖃᖅᑎᑕᐅᓂᐊᖅᑐᑦ 
ᐃᒻᒥᓃᖅᑎᑦᑎᑕᐃᓕᒪᓂᕐᒧᑦ? ᐱᓗᐊᖅᑐᒥᒃ, ᐅᓪᓗᒥᐅᔪᖅ ᐱᒋᐊᖅᑎᑦᑎᔪᖃᓚᐅᖅᑎᓪᓗᒍ, ᑕᐃᒃᑯᐊᓕ ᓇᑭᑦ 
ᑮᓇᐅᔭᖃᖅᑎᑕᐅᓚᕐᒪᑕ ᐱᓕᕆᓛᖅᑐᑦ? ᓇᑭᑦ ᓇᓂᓯᔪᓐᓇᖅᐳᖓ ᐊᓯᖏᓐᓂᒃ ᑮᓇᐅᔭᓂᒃ ᓴᖅᑭᑕᐅᕙᖅᑲᐅᔪᓂᒃ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ. ᑕᕝᕙᓂ ᑮᓇᐅᔭᓂ ᐊᑐᖅᑐᒃᓴᓂᒃ, ᒪᓕᓪᓗᒋᑦ 
ᐃᓱᒪᓕᕆᓂᕐᒧᑦ ᐸᕐᓇᒍᑕᐅᔪᖅ ᐅᖃᐅᓯᕆᖅᑲᐅᔭᕗᑦ ᐅᐊᑦᑎᐊᖅ, ᑮᓇᐅᔭᐃᑦ ᐊᑐᖅᑐᕐᒃᓴᐃᑦ $2.2 ᒥᓕᐊᓐ 
ᑕᐃᑯᖓ ᐱᓕᕆᐊᒧᑦ ᐊᒻᒪ ᐃᓚᓕᐅᑎᓯᒪᒋᓪᓗᓂ ᐃᒻᒥᓃᖅᑎᑎᑦᑕᐃᓕᒪᓂᕐᒧᑦ ᐱᓕᕆᐊᒧᑦ. 
 
ᐱᓕᕆᑎᑕᐅᔪᑦ ᒨᓴᒦᖅᑲᐅᔪᑦ ᐅᓪᓗᒥ, ᐅᖃᐅᑎᔪᒪᕙᒋᓪᓗ ᐱᒻᒪᕆᐳᒻᒪᑕ ᑖᒃᑯᐊ ᐱᓕᕆᑎᑕᐅᔪᑦ. ᒪᓕᑦᑐᓂ ᖃᓄᖅ 
ᐃᓱᒪᒋᔭᐅᒻᒪᖔᑕ ᑖᓐᓇ ᐱᓕᕆᐊᖅ, ᒪᓕᑦᑎᒍ ᒨᓴᓕᐊᖑᖅᑲᐅᔪᖅ ᐊᒻᒪ ᐅᖃᐅᓯᕆᓯᒪᓪᓗᒍ ᐃᓚᖏᓐᓄᑦ 
ᒥᓂᔅᑕᓄᑦ ᐅᐊᑦᑎᐊᕉᖅᑲᐅᔪᖅ, ᑕᒪᓐᓇ ᑐᑭᖃᖅᐸᑦ ᐳᓚᕋᕐᓂᕐᒧᑦ ᓄᓇᓕᓐᓄᑦ, ᑎᒃᑯᐊᖅᓯᖃᑦᑕᕐᓂᖅ ᑲᑎᒪᔨᓂᑦ 
ᐅᖃᐅᓯᐅᓯᒪᔪᓂᑦ ᒨᓴᐅᔪᒥᑦ, ᑕᐃᓐᓇ ᒨᓴ ᓴᖅᑭᓚᐅᖅᑎᓪᓗᒍ ᑮᓇᐅᔭᑎᒍᑦ ᐸᕐᓇᐅᑦ ᐋᖅᑭᑦᑕᐅᓚᐅᖅᑎᓪᓗᒍ, 
ᑕᐃᒪᐃᒻᒪᑦ ᐊᓯᖏᓐᓂᑦ ᐊᑐᕋᔅᓴᖅᑕᖃᓐᖏᓚᖅ ᒫᓐᓇᐅᔪᖅ ᓇᓗᓇᐃᖅᑕᐅᓯᒪᔪᓂᒃ ᑖᒃᑯᓄᖓ ᐱᓕᕆᑎᑕᐅᔪᓄᑦ  

ᑕᕝᕙᓂ ᑮᓇᐅᔭᑎᒍᑦ ᐸᕐᓇᐅᒻᒥᑦ. ᑎᑎᕋᖅᓯᒪᔪᓃᓐᖏᒻᒪᑦ ᑖᒃᑯᐊ ᐱᓕᕆᑎᑕᐅᔪᑦ ᑮᓇᐅᔭᑎᒍᑦ ᐸᕐᓇᐅᑎᓂᒃ ᒨᓴᒥᑦ 
ᐅᖃᐅᓯᐅᔪᒥᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᖅ. 
 
ᓄᑕᕋᖅ (ᑐᓵᔨᑎᒎᖅᑐᖅ): ᑮᓇᐅᔭᑎᒍᑦ ᐸᕐᓇᐅᑎᓂᒃ, ᑮᓇᐅᔭᓂᒃ ᓴᕐᓂᕙᖅᓯᒪᔪᖅᑕᖃᓐᖏᒻᒪᑦ. ᐊᓯᐊᓂᑦ 
ᓇᓗᓇᐃᖅᓯᔾᔪᑎᑕᖃᒃᑲᓂᖅᐹ ᐊᑐᖅᑕᐅᓂᖏᓐᓄᑦ ᐃᒻᒥᓃᖅᑕᐃᓕᑎᑦᑎᓇᓱᐊᕐᓂᕐᒧᑦ ᑮᓇᐅᔭᓂᒃ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐊᒥᓱᑲᓪᓚᐅᕗ ᒥᓕᐊᓐ ᑮᓇᐅᔭᐃᑦ ᑕᕝᕙᓂ 
ᑮᓇᐅᔭᑎᒍᑦ ᐸᕐᓇᐅᑎᓂᒃ ᐱᓕᕆᐊᖃᖅᑐᓂᒃ ᑕᒪᒃᑯᓂᖓ ᐃᒻᒥᓃᖅᑕᐃᓕᑎᑦᑎᓇᓱᐊᕐᓂᕐᒥᑦ. ᐆᑦᑑᑎᒋᓗᒍ, 
ᐃᓱᒪᒥᒎᖅᑐᓄᑦ ᐋᓐᓂᐊᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ, ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᑦ, 
ᑲᑎᒪᑎᑦᑎᖃᑦᑕᕐᓃᑦ, ᐃᑲᔪᖅᓱᖃᑦᑕᕐᓃᑦ, ᐃᓱᒪᒥᒎᖅᑐ ᐋᓐᓂᐊᖅᑐᓕᕆᔨᒃᑯᑦ ᐱᓕᕆᐊᖏᑎᒍᑦ. 
 
ᑕᐃᒪᐃᒻᒪᑦ ᐊᒡᒍᖅᓯᒪᐅᖅᐳᑦ ᑮᓇᐅᔭᐃᑦ ᐊᑐᐃᓐᓇᐅᒧᑦ ᑮᓇᐅᔭᑎᒍᑦ ᐸᕐᓇᐅᑎᓂᒃ 
ᐃᒻᒥᓃᖅᑕᐃᓕᑎᑦᑎᓇᓱᐊᕐᓂᕐᒧᑦ, ᐊᒻᒪ ᑕᒪᒃᑯᓄᓐᖔᖓᔪᓄᑦ. ᑎᑎᕋᖅᓯᒪᔪᓃᓐᖏᒻᒪᑦ ᓇᓕᐊᓐᓅᓐᓂᕐᒪᖔᖅ 
ᑲᑎᒪᓐᓇᐅᔪᒧᑦ. 
 
ᒨᓴᓕᐊᖑᖅᑲᐅᔪᖅ ᐅᓪᓗᒥ, ᐋᖅᑭᔅᓱᐃᓂᐅᔪᖅ ᐃᒻᒥᓃᖅᑕᐃᓕᑎᑦᑎᓇᓱᐊᕐᓂᕐᒧᑦ ᐱᓕᕆᑎᑕᐅᔪᓂᒃ, ᑕᒪᓐᓇ 
ᐱᓕᕆᐊᖑᓯᒪᕗᖅ ᑮᓇᐅᔭᑎᒍᑦ ᐸᕐᓇᐅᑦ ᑲᑎᑎᖅᑕᐅᓚᐅᖅᑎᓪᓗᒍ, ᑕᒪᓐᓇ ᑕᑯᑐᒋᐊᑦᑎᐊᕆᐊᖃᖅᐸᕗᑦ 
ᖃᓄᐃᖁᔨᒻᒪᖔᖅ ᒨᓴᒃᑯᑦ, ᐊᓯᐊᒍᑦ ᐱᓕᕆᑎᑕᐅᔪᑦ ᓇᒻᒥᓂᖅ. 
 
ᑕᐃᒪᐃᒻᒪᑦ ᑲᑎᒪᔨ ᓱᓕᕗᖅ, ᑮᓇᐅᔭᑎᒍᑦ ᐸᕐᓇᐅᑎᒃᑯᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ, ᐊᒥᓱᑲᓪᓚᐃᑦ 
ᒥᓕᐊᓐ ᑮᓇᐅᔭᐃᑦ ᑕᑯᒋᐊᕈᑕᐅᓪᓗᑎᒃ ᑕᒪᒃᑯᓂᖓ ᐅᖃᐅᓯᐅᕙᑦᑐᓂᒃ ᐊᒻᒪ ᐃᒻᒥᓃᖅᑕᐃᓕᑎᑦᑎᓇᓱᐊᕐᓂᕐᒧᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᐊᖃᖅᐱᑖ 10-8-ᒥᑦ?  ᑲᓐᑐᕌᓄᑦ ᐱᔨᑦᓯᕐᓃᑦ $15-ᒥᓕᐊᓐ, 405-
ᑕᐅᓴᓐ, ᑕᒪᓐ ᐃᓗᐊᓃᑉᐹ ᐱᓕᕆᐊᒃᓴᓄᑦ ᐸᕐᓇᐅᑎᒃᓯᓐᓂᑦ ᒪᑉᐱᖅᑐᒐᖅ 10-20, ᓯᓚᑖᓐᓂᑦ ᓄᓇᕗᑦ 
ᐋᓐᓂᐊᕕᓐᓄᑦ $15-ᒥᓕᐊᓄᑦ? ᓇᓗᓇᐃᖅᓯᕕᐅᔪᓐᓇᖅᐳᖔ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐᐃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᐅᓕ ᑳᓐᑐᕌᓄᑦ ᐱᔨᑦᓯᕐᓃᑦ $15-ᒥᓕᐊᓐ, 405-ᑕᐅᓴᓐ 
ᐅᖃᖅᓯᒪᔪᑦ ᐃᕝᕕᑦ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 

ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᒃᑯᐊ ᓄᓇᓕᒻᒥᐅᐅᓂᒃ ᑲᒪᑦᑎᐊᕐᓂᕐᒧᑦ ᑳᓐᑐᕌᖑᕗᑦ, 
ᑎᒍᐊᓐᖑᐊᖃᑦᑕᖅᑐᓄᑦ ᐱᔨᑦᓯᕐᓂᕐᒧᑦ ᐊᑭᓕᐅᑕᐅᕙᑦᑐᑦ. ᐆᑦᑑᑎᒋᓗᒍ, ᑎᒍᐊᓐᖑᐊᖃᑦᑕᖅᑐᓄᑦ, 
ᑲᒪᒋᔭᐅᒋᐊᓕᓐᓄᑦ ᐊᖏᕐᕋᕆᔭᐅᔪᓄᑦ, ᓲᕐᓗ ᐃᓐᓇᕐᓄᑦ ᐊᖏᕐᕋᕆᔭᐅᔪᓄᑦ ᑕᒫᓂ ᐱᑕᖃᕐᒪᑦ ᐃᖃᓗᓐᓂᑦ, 
ᐃᓐᓇᑐᖃᐃᑦ ᐊᖏᕐᕋᖓᓐᓄᑦ ᑕᐃᒪᐃᑦᑐᖃᕐᒪᑦ ᖃᒪᓂᖅᑐᐊᕐᒥᑦ, ᐊᕐᕕᐊᓂᑦ ᐊᒻᒪ ᑕᒫᓂ ᐃᖃᓗᓐᓂᑦ. 
 
ᓯᕗᓪᓕᖅᐸᐅᔭᐅᖁᔭᐅᓚᐅᖅᑐᑦ ᐊᕐᕌᓂ ᓇᓚᐅᑦᑖᖅᑕᐅᓯᒪᔪᓂᑦ ᓈᒻᒪᓚᐅᓐᖏᒻᒪᑕ ᐊᑭᓕᐅᑕᐅᓂᐊᖅᑐᑦ 
ᑕᒪᒃᑯᓄᖓᓕᒫᖅᑦ ᑕᐃᒪᐃᒻᒪᓪᓕ ᐊᓯᔾᔨᖅᑕᐅᓚᐅᖅᐳᑦ ᓇᓚᐅᑦᑖᖅᑕᐅᓯᒪᔪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ. 
 
ᐊᕐᕚᕐᓗᒃ: ᐃᒻᒪᖃ ᑕᒪᓐᓇ ᑮᓇᐅᔭᓕᕆᓂᕐᒧᑦ ᒥᓂᔅᑕᐅᑉ ᑭᐅᔪᓐᓇᖅᐹ. ᐱᒡᒐᓇᖅᑐᒻᒪᕆᐅᒻᒪᑦ. 
ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᐃᓚᒋᔭᐅᖃᑕᐅᓐᖏᒃᑯᕕᑦ, ᑕᖅᑲᒃᑯᓇᓐᖔᕈᕕᑦ, ᐱᒡᒐᓇᖅᑐᒻᒪᕆᐅᒻᒪᑦ 
ᓇᓂᓯᒋᐊᖓ ᓇᓚᐅᑦᑖᖅᓯᒪᔭᒃᓯᓐᓂᑦ ᐱᓕᕆᐊᔅᓴᓯᓐᓄᑦ ᐸᕐᓇᐅᑎᔅᓯᓐᓄᑦ, ᓇᓗᓇᐃᖅᓯᓪᓚᑦᑖᓐᖏᒻᒪᑕ ᑕᒪᓐᓇ 
ᐊᑦᑐᐊᓂᖃᓪᓚᑦᑖᕐᒪᖓᖅ ᑮᓇᐅᔭᑎᒍᑦ ᐸᕐᓇᐅᒻᒥᑦ ᐅᕝᕙᓘᓐᓃᑦ ᐱᓕᕆᐊᒃᓴᓄᑦ ᐸᕐᓇᐅᒻᒥᑦ. ᐱᓕᕆᐊᒃᓴᓄᑦ 
ᐸᕐᓇᐅᒻᒥᑦ ᓈᓴᐅᑏᑦ ᐊᔾᔨᒋᓐᖏᑦᑎᐊᕐᒪᒋᑦ ᓇᓚᐅᑦᑖᖅᑕᐅᓯᒪᔪᓂᑦ, ᐱᓪᓗᒍ ᐊᔾᔨᒌᓐᖏᑦᑑᑎᓃᒻᒪᑕ.  
 
ᐆᑦᑐᕋᓱᓪᓗᒍ ᐃᑲᔫᑏᑦ ᐊᒻᒪ ᖁᓛᒍᒃᑲᓐᓂᖅ ᐊᑭᓕᐅᑏᑦ, $12-ᒥᓕᐊᓐ 4, ᑕᕝᕙᓂᒃᓴᐃᓐᓇ 10-8ᒥ, ᑮᓇᐅᔭᐃᑦ 
ᓇᓚᐅᑦᓵᖅᑕᐅᓯᒪᔪᓂ, ᑕᒪᓐᓈ ᓇᓕᒧᑦᓯᒪᖃᖃ ᐅᑯᓂᖓ ᓇᒻᒥᓂᖃᖅᑐᓂ ᐸᖅᓇᐅᑎᒧᑦ ᑖᒃᑯᓄᖓᓗ 
ᐋᓐᓂᐊᓯᐅᖅᑎᓄᑦ ᓘᑦᑖᕕᖕᓄᑦ ᐃᓚᒌᓄᑦ ᓘᑖᕆᔭᓄᑦ ᐊᒻᒪ ᐊᑲᖅᕆᔪᐃᑦ ᓱᕈᓯᖅᓄ, ᐃᓚᒌᓄᑦ ᓄᓇᐅᓕᔪᓄᓪᓗ, 
ᑭᓲᒻᒪᑕᓕ ᑕᒪᒃᑯᐊ ᐃᖃᓇᐃᔭᖅᑐᐃᑦ ᐅᑯᓄᖓ 12ᒥᓕᐊᓐ 4 ᑕᐅᓴᓐ ᑖᓚᐃᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᒪᓛᑦᓴᕈᕆᒃ ᐱᔭᖅᑐᐸᓪᓕᐊᔪᖅ ᐅᑯᓂᖓ ᑮᓇᐅᔭᐃᑦ 
ᓇᓚᐅᑦᓵᖅᑕᐅᓯᒪᔪᓂ ᓇᓕᐊᖏᓐᓄ ᐅᑯᓇᓂ ᑮᓇᐅᔭᑦᓴᒫᓂ, ᑕᐃᒪᐃᒧ ᐱᓕᑎᓐᓂᐊᕋᒃᑭ ᐃᓚᖏᓐᓄ ᐆᑦᑑᑎᓄ 
ᐅᑯᓇᓂ ᐃᓂᑦᓴᐅᔪᓂ ᐃᓚᒋᓕᐅᑎᓯᒪᔪᓂ ᐊᑎᐊᓂ ᐊᑲᖅᕆᔪᐃ ᓱᕈᓯᖅᓂ, ᐃᓚᒌᓂ ᓄᓇᓕᐅᔪᓂᓪᓗ, 
ᐅᖃᐅᓯᖃᖀᑦ ᐃᓄᓕᕆᔨᓂ, ᐅᖃᐅᓯᖃᖀᑦ ᒥᑦᓵᓄᑦ ᐋᓐᓂᐊᖃᓐᓇᖏᑦᑐᓕᕆᓂᖅᓄ ᖃᓄᐃᒋᐊᕈᑎᖏᓄ, 
ᓄᓇᓕᖕᒥ ᐋᓐᓂᐊᖃᓐᓇᖏᑦᑐᓕᕆᓂᖅᓄ ᐱᓕᕆᔪᓂ, ᓄᓇᓕᐅᔪᒥ ᐃᑉᐱᒋᔭᐅᕙᑦᑐᓄᑦ, ᐅᖃᐅᓯᖃᖀᑦ ᒥᑦᓵᓄᑦ 
ᕿᒍᓯᕆᔭᐅᕙᑦᑐᐃᑦ ᐆᑦᑑᑎᒋᓗᒍ, ᐃᑦᓯᕙᐅᑕ, ᐃᓱᒪᓕᕆᔨᑦ, ᐅᖃᓯᖃᖀᑦ ᒥᑦᓵᓄᑦ ᓂᕿᑦᓯᐊᕙᓕᕆᓂᐅᔪᓄᑦ 
ᓇᓪᓕᐊᓄᑦ ᐱᓕᕆᓂᖃᕐᑐᓄᑦ ᐊᑲᖅᕆᔪᓄ ᓱᕈᓯᖅᓄ, ᐃᓚᒌᓄᑦ ᓄᓇᓕᒋᔭᖏᓄᓪᓗ. 
 
ᑕᐃᒪᐃᒧ ᕿᒥᖅᕈᓗᒍ ᑮᓇᐅᔭᑦᓴᒫᖏᑦ ᐅᑯᓇᓂ ᐋᓐᓂᐊᖃᓐᓇᖏᑦᑐᓕᕆᔨᑯ ᐃᓄᓕᕆᔨᑯᓪᓗ, ᐃᓄᓕᕆᔨᓗ, 
ᐱᑕᖃᖅᓇᑎᓪᓗ ᐊᑕᐅᓯᖅᒥ ᖃᓄᐃᑑᓂᕆᔭᖏᓐᓄ ᐃᒪᐃᒻᒪᑦ ᐃᓄᓕᕆᔨᑦ. ᐃᓄᓕᕆᔨᓗ ᐃᒻᒪᖃ ᐱᓕᕆᔭᖃᕐᓱᓂ 
ᐃᓱᒪᓕᕆᓂᖅᓄᖓᔪᓂ ᐃᓱᒫᓘᑎᓄᑦ ᐅᕝᕙᓗ ᐃᖃᖅᑐᐃᓂᖅᓄᖓᔪᓂ, ᐃᖃᖅᑐᐃᔨᒥ 
ᖃᐅᔨᓴᖅᑕᐅᓯᒪᑎᑕᐅᓂᖅᒧ, ᐃᒻᒪᖃ ᐱᓕᕆᔭᖃᕐᓱᑎ ᐃᓚᒌᓄᑦ ᐃᓱᒫᓘᑎᐅᔪᓄ ᑕᐃᒫᕈᓘᔭᖅᓗᑦᑕᐅᖅ. 
 
ᑖᓐᓇ ᐃᓚᒋᔭᐅᑦᓱᓂ ᐊᑲᐅᖏᓕᐅᕈᑎᓄ ᑖᒃᑯᓇᓂ ᐱᓕᕆᕕᖕᒥ ᐱᔾᔪᑎᒋᑦᓱᓂᐅᑦ ᖃᓄᐃᑑᓂᕆᔭᖏᓐᓄ 
ᐱᔨᑦᓯᖅᑕᐅᓂᕆᔭᖏᓄ. ᑕᐃᒪᐃᓕᖓᖏᑦᑐᖅ, ᐃᒪᐃᓕᓗᑕ ᐃᓕᓐᓂᐊᓂᖅᓄᑦ, ᐃᒪᐃᒻᒪᓪᓗ ᐃᓕᓐᓂᐊᑎᑦᓯᔨ 
ᐃᓕᓐᓂᐊᑎᑦᓯᕙᑦᓱᓂ. ᑕᐃᒪᐃᒧᑦ, ᐃᓚᒋᔭᐅᑦᓱᓂ ᐃᓱᒫᓘᑎᒋᔭᐅᔪᓂ. ᐆᑦᑑᑎᒋᓗᒍ, ᐋᓐᓂᐊᓯᐅᖅᑏᑦ, 
ᐱᑕᖃᖅᓱᑕᓗ ᐊᖏᖅᕋᕆᔭᒥ ᐃᑉᐱᒍᓱᑦᑎᓂ ᐋᓐᓂᐊᓯᐅᖅᑎᓂ, ᒪᑯᐊᑑᔾᔭᖏᑦᑐᐃᑦ ᐋᓐᓂᐊᓯᐅᑏᑦ ᐋᓐᓂᐊᖅᕕᖕᒥ. 
ᐱᑕᖃᕋᑦᑕ ᐃᑉᐱᒍᓱᑦᓯᐊᖅᑐᓂ ᐋᓐᓂᐊᓯᐅᖅᑎᓂ ᐋᓐᓂᐊᓯᐅᖅᑎᑐᐃᓐᓇᐅᖏᑦᑐᐃᑦ ᐃᖕᓇᐃᑦ ᓇᔪᖅᑕᖓᓂ. 
 
ᑕᐃᒪᐃᒧᑦ ᐱᑕᖃᖅᑐᒋᐊᓪᓚ ᐊᔾᔨᒌᖏᑦᑐᓂ ᖃᓄᐃᑑᓂᕆᔭᖏᓄ ᐅᑯᓄᖓ ᐊᔾᔨᒌᖏᑦᑐᓂ ᐊᑭᖏᓐᓄᖓᔪᓂ 
ᑕᐃᒫᕈᓘᔭᖅᓗ. ᐃᓱᒪᒋᑦᓱᒍ ᑕᒪᓐᓇ ᐃᑲᔪᓂᖃᓂᐊᓂᖓᓄ ᐅᖃᕆᐊᑲᓂᖅᓗᒋᑦ ᑐᑭᓯᓐᓇᕆᐊᕐᓗᑎ. ᖁᔭᓐᓇᒦᒃ, 
ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᐊᕐᕚᕐᓗᒃ. 

ᐊᕐᕚᕐᓗᒃ: ᖁᔭᓐᓇᒦᒃ, ᐃᑦᓯᕙᐅᑕ. ᓯᕿᖑᔭᖅ ᑐᐊᕕᑦᑕᓕᖅᐳ. ᐱᑕᖃᕿᓰ ᖃᓄᐃᑐᓂ ᐱᓕᕆᔾᔪᑎᑦᓴᖏᓐᓄ 
ᑲᔪᓯᓂᖃᕐᓯᐊᕐᓗᑎ ᖃᓄᐃᑑᓂᕆᔭᖏᓄ ᑖᒃᑯᓇᓂ ᐱᔨᑦᓯᖅᑕᐅᓂᖏᓄ ᐱᔾᔪᑎᒋᑦᓱᒍ ᐃᓱᒪᒋᒐᒃᑯᓕ ᐃᓕᓐᓂᐊᖅᕕ 
ᐱᑕᖃᕆᐊᖓᓄᑦ ᑲᔪᓯᓂᖃᕐᓯᐊᕐᓗᑎ ᖃᓄᐃᑑᓂᕆᔭᖏᓄ ᐅᑯᓄᖓ ᑮᓇᐅᔭᑦᓴᕆᔭᖏᓄᑦ ᐃᒪᐃᒻᒪᓪᓗ ᓱᕈᓰᑦ 
ᐃᑲᔪᖅᓱᑕᐅᓂᕆᔭᖏᓄ ᐊᒻᒪ ᐃᓕᑉᐸᓪᓕᐊᓂᕆᔭᖏᓄ ᑖᒃᑯᓇᖓ ᐃᓕᓐᓂᐊᑎᑦᓯᒍᑎᒋᔭᖏᓄᑦ 
ᐃᓕᓐᓂᐊᑎᑦᓯᔨᖏᑦᑕ. 
 
ᐃᓚᒋᔭᒋᑦ ᐱᔭᑦᓴᕆᔭᐃᑦ, ᐃᓄᓕᕆᔨᑯ ᐱᔨᑦᓯᖅᓂᖏᓄᑦ, ᐱᕙᓪᓕᐊᑎᑕᐅᓗᑎ ᐋᓐᓂᐊᖃᓐᓇᖏᑦᑐᓕᕆᓂᖅᓄ, 
ᐅᑯᓄᖓ 12 ᒥᓕᐊᓐ ᑖᓚᐃ, ᐃᓱᒪᒋᔭᖃᖀᑦ ᖃᓄᐃᑕᐅᓂᐊᕐᓂᖏᓄ ᐃᒻᒪᖃ ᐱᔭᑦᓴᐃᑦ ᑲᔪᓯᑎᑕᐅᒋᐊᖏᓐᓄ? 
ᐱᕙᓪᓕᐊᓯᒪᓕᖄᑦ? ᐊᑉᐸᓯᖕᓂᕐᓴᐅᓕᖄᑦ ᐃᒻᒥᓃᖅᐸᑦᑐᐃᑦ ᐊᑉᐸᓯᖕᓂᖅᓴᐅᓕᖄᑦ ᖃᓂᒪᓐᓇᐃᑦ? ᐱᑕᖃᖄ 
ᖃᓄᐃᑑᓂᕆᔭᖏᓐᓄᑦ ᐊᑑᑎᕙᑦᑕᖅᓅᕕᑦ ᐱᓕᕆᕕᐅᔪᒥ? ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᑲᑎᒪᔨ ᐅᖃᐅᓯᖃᖅᑐ ᐱᐅᔪᒥ. ᖃᖓᒃᑯᓪᓕ 
ᕿᒥᖅᕈᓇᓂᐊᕋᑦᓯ ᐅᑯᓄᖓ ᖃᐅᔨᓴᖅᓂᐅᔪᓄᑦ ᖃᓄᐃᑑᓯᒪᓂᕆᔭᖏᓄᑦ, ᐊᑎᐊᓂ ᐋᓐᓂᐊᖃᓐᓇᖏᑦᑐᓕᕆᔨᑯ 
ᐃᓄᓕᕆᔨᑯᓗ, ᐱᓕᕆᔭᑦᓴᐅᓇᑎᓪᓗ ᑕᒪᖅᒥ ᐱᐊᓚᒍᑎᒋᓗᒋ ᐊᑕᐅᓯᖅᒧ ᐊᕐᕌᒍᒧ ᐅᕝᕙᓗ ᒪᖅᕉᓐᓄ ᐊᕐᕌᒎᓐᓄᑦ.  
 
ᐆᑦᑑᑎᒋᓗᒍ, ᐅᑯᓇᓂ ᐋᓐᓂᐊᖃᓐᓇᖏᑦᑐᓄᑦ ᐱᕙᓪᓕᐊᑎᑕᐅᔪᓄᑦ ᖃᓄᐃᑦᑕᐃᓕᒍᑎᓄᓪᓗ, ᑲᑎᒪᔨ 
ᐃᒪᐃᓕᒍᓐᓇᖅᓱᓂ ᓴᒃᑯᐃᖃᐅᓪᓗᖓ 8 ᒥᓕᐊᓐ ᑖᓚᓂ ᐃᓕᖓᔪᑦ ᓯᒡᒐᓕᐊᖅᑐᑕᐃᒪᓕᓂᖅᓄᑦ ᐱᔭᑦᓴᕆᔭᖏᓄᑦ, 
ᓇᐅᓕ ᓴᕿᑎᑕᐅᓂᒪᓂᖏᓄᑦ. ᑕᑯᓇᔭᖅᑐᑦᓴᐃᖏᓚᐃᑦ ᓴᕿᑎᑕᐅᓯᒪᓂᕆᔭᖏᓄᑦ ᐊᕐᕌᒍᕋᓴᓐᓄ, ᑭᓯᒥᖃᐄᑦ 
ᐊᑉᐸᕆᐊᖅᑐᒥᓂᖅᓂ ᑕᑯᓚᐅᖅᓗᑎ ᒪᒃᑯᑦᑐᒥ ᓯᒡᒐᓕᐊᖅᑐᒥ ᑕᐃᒫᕈᓘᔭᖅᓗ. ᑕᒪᓐᓇ ᐃᓚᒋᔭᖓ 
ᖃᓄᐃᑑᓂᕆᔭᖏᓄᑦ. 
 
ᐊᑎᐊᓂ ᐃᓄᓕᕆᔨᑯ, ᐃᓚᖏ ᐱᓕᕆᔭᑦᓴᓂ ᐱᓕᕆᔭᐅᔪᓂ, ᑕᑯᕙᓪᓕᐊᑐᐃᓐᓇᕈᑦᓯ ᓱᕈᓯᖅᓂ ᐱᔭᐅᕙᓪᓕᐊᔪᓂ 
ᐸᕿᓯᔨᓄᑦ ᐅᕝᕙᓗ ᖃᓄᕈᓘᔭᖅᓗᑭᐊᖅ. ᐃᓱᒪᓇᕋᔭᖄ ᖃᓄᐃᑦᓯᒪᓂᕆᔭᖏᓄ ᐱᓕᕆᔭᓄᑦ ᐅᕝᕙᓗ 
ᖃᓄᐃᓯᒪᓂᕆᔭᖅᓄᑦ ᐅᑯᓇᓂ ᓇᓪᓕᐊᓂᑐᐃᓐᓇᖅ. ᑕᐃᒪᐃᒧᑦ, ᐃᓕᖓᓂᕐᓴᐅᓪᓗᑎ ᓴᕿᓯᒪᓕᐊᖅᑎᓐᓇᒋᑦ 
ᐃᓱᒪᓇᕋᓗᐊᕐᓱᑎ ᑕᐃᒫᓪᓗ ᐱᓕᕆᔭᐅᓯᒪᓂᑰᓪᓗᑎ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᓱᓕᒃᑲᓐᓂᐅᕚ? ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᑦᓯᕙᐅᑕ. ᐃᒻᒪᖃ ᒥᑭᔫᒐᓗᐊᖅᐸᑦ ᖃᑦᓯᐅᓂᖏᓐᓄ, ᖃᓄᐃᑦᓴᖏᑦᑐᒍᑦ, ᐃᒪᐃᒻᒪᓪᓗ 
ᐃᓱᒪᒋᑦᓱᒍ ᖃᖓᐅᒐᓗᐊᑭᐊᖅ, ᖃᓄᑭᐊᖅᓗ, ᐱᔭᕆᐊᖃᓂᐊᕋᑦᑕ ᐃᒻᒪᖃ ᐊᑕᐅᓯᖅᒥ ᑖᒃᑯᓇᓂ 
ᐅᖃᖃᑎᒌᓐᓂᐅᔪᓂ ᐅᖃᖃᑎᒌᓪᓗᑎ ᒥᑦᓵᓄᑦ ᓇᓪᓕᐊᓅᓂᐊᓂᑎᖕᓄᑦ. 
 
ᐊᖏᔫᑦᓱᓂ ᐱᓕᕆᕕᐅᔪ ᐱᔭᕆᐊᖃᓂᐊᕐᓱᑕᓗ ᑖᒃᑯᓇᖓ ᒐᕙᒪᑯᓂ ᓄᓇᑦᓯᐊᖅᒥ. ᐱᑕᖃᖅᓱᓂ 
ᖃᓄᐃᒋᐊᕐᑕᐅᒋᐊᓕᖕᓄ ᐅᕝᕙᓗ ᐱᓕᕆᓂᐊᕐᓗᑎ ᐊᔾᔨᒋᑦᓯᐊᖏᑕᖏᓄ, ᐊᑑᑎᖃᓂᕐᓴᐅᔪᓄ ᐃᒻᒪᖃ, 
ᒐᕙᒪᓕᕆᓂᖅᓄᖓᓂᐊᕐᓗᑎ ᖃᓄᐃᑑᓂᕆᔭᖏᓄᑦ. 
 
ᑕᒪᓐᓇ ᑕᒪᖅᒥ ᖃᑦᓯᐅᓂᖏᓄ ᑮᓇᐅᔭᐃᑦ ᐃᓱᒫᓘᑎᒋᔭᕋᓕ ᒥᑦᓵᓄᑦ ᐃᒪᐃᒻᒪ ᐱᑕᖃᖅᓱᓯ ᒥᑦᓴᐅᓯᓗᒋᑦ 700 
ᒥᓕᐊᓐ ᑖᓚᓂ ᐃᓕᖓᔪᖅ ᑕᒪᐃᓄᑦ ᒐᕙᒪ ᓄᓇᕗᒧ ᑕᒪᖅᒥᓗ ᑖᓚᖏᑦ ᑮᓇᐅᔭᑦᓴᒫᓂ. ᖃᓄᐃᓐᖏᑦᑐ 
ᖃᓄᐃᑦᑐᒐᓗᐊᖅᑲ ᐱᓕᕆᕕᐅᔪᖅ, ᑕᒪᒃᑯᐊ ᑭᐅᑦᑕᖃᑦᑕᕆᐊᖃᕋᑦᑎᒍᑦ, ᓇᓗᓇᐃᑦᑕᖅᐸᑕ ᑲᔪᓯᑦᑎᐊᕐᓯᒪᓂᖏᓐᓄᑦ 
ᑕᒪᒃᑯᐊ ᓯᕗᓂᑦᑎᓐᓂᒃ ᓇᓗᓇᐃᖅᑕᐅᓯᒪᔭᕆᐊᖃᕐᓂᐊᕐᒪᑕ. 

ᑮᓇᐅᑦᔭᒃᓴᓂᒃ ᐊᑭᓕᑐᐃᓐᓇᕈᓐᓇᖏᓐᓇᑦᑕ ᐊᒻᒪᓗ ᑮᓇᐅᒃᔭᒃᓴᑦ ᐅᑎᕐᓇᑎᒃ, ᐃᒪᐃᑦᑐᓂᒃ ᑕᖏᓕᒻᒥ 
ᑕᑯᔪᓐᓇᖅᑕᖅᑎᓐᓂᒃ ᐱᐅᓯᕙᓪᓕᕈᑎᒃᓴᐅᔪᓂᒃ, ᐊᕐᕋᒍᓂ ᑕᓪᓕᒪᖅᑲᐃ ᐊᓂᒍᖅᐸᑕ. 
 
ᖃᐅᔨᒪᔪᑎ, ᑕᑯᔪᒪᒐᓗᐊᕋᑦᑕ ᑲᔪᓯᑦᑎᐊᖅᑐᓂᒃ ᑮᓇᐅᔭᓄᑦ ᐊᑐᖅᑕᑎᓐᓄᑦ, ᑖᒃᓯᔭᖅᑐᐃᓐᓇᐅᒐᑦᑕ ᐊᒻᒪᓗ 
ᓄᓇᕗᒻᒥᐅᑦ ᑖᒃᓯᔭᖅᑐᐃᓐᓇᐅᒻᒪᑕ. ᐊᑭᖃᓐᖏᑐᓐᖏᒻᒪᑕ ᑮᓇᐅᔭᖅ ᐱᕙᒃᑕᕗᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ, 
ᑖᒃᓯᔭᖅᑐᐃᓐᓇᐅᒐᑦᑕ. 
 
ᑕᐃᒪᓕ ᑕᑯᔪᒪᓂᐊᖅᑐᒍᖃᐃ, ᑲᔪᖏᕐᕕᐅᑐᐃᓐᓇᕆᐊᖃᖅᑐᒍᑦ ᐅᔭᕋᓐᓂᐊᖅᑎᐅᔪᓄᑦ ᑕᐃᒪᐃᑦᑐᕈᔪᓐᓄᑦ, ᐊᒻᒪᓗ 
ᐱᔭᓪᓕᐊᔪᒪᓂᐊᖅᑐᒍᖅᑲᐃᑦ ᐅᔭᕋᓐᓂᐊᕐᓂᕐᒧᑦ ᐊᖏᖃᑎᒌᒍᑕᐅᔪᓂᒃ ᑕᐃᒪᐃᑦᑐᓄᕈᔪᓐᓂᒃ. ᑕᐃᒃᑯᐊ ᑮᓇᐅᔭᐃᑦ 
ᐊᑐᖅᑕᐅᓂᐊᕐᒪᑕ ᐱᔾᔪᑎᖃᑦᑎᐊᕐᓗᑎᒃ, ᐊᑐᑎᖃᑦᑎᐊᖅᑐᓄᑦ. 
 
ᐊᒻᒪ ᐅᑎᕐᕕᐅᓂᖏᓐᓄᑦ ᐊᑭᓕᐅᑕᐅᔪᓄᑦ, ᐅᓪᓗᒥᐅᔪᖅ ᑕᐃᒪᒃ ᑭᓯᐊᓂᐅᕙᓕᕐᒪᑦ, ᕿᒥᕐᕈᒋᐊᓗᒋᖅᑲᐃ 
ᐊᑲᐅᓯᒃᑲᓐᓂᕈᑕᐅᔪᓐᓇᖅᑐᑦ ᐊᔾᔨᒋᓐᖏᑕᖏᓂᓪᓘᓐᓃᑦ ᐅᓪᓗᒥᓂᑦ ᐊᑲᐅᓂᕐᓴᐅᔪᓐᓇᖅᑐᓂᒃ. ᑕᒪᔾᔭ 
ᐃᓱᒪᓗᒍᑎᒋᔭᕋ. ᐃᒃᓯᕙᐅᑕᖅ. 
 
ᓇᓗᓇᐃᖅᑕᐅᓯᒪᔪᖅ ᐊᓯᖏᓐᓂᒃ ᐃᓚᖓᓂ ᒪᒃᐱᒐᐅᔪᒥᓂᒃ 10-9, ᓄᑕᕋᐅᑉ ᐅᖃᐅᓯᕆᖅᑲᐅᔭᖓ, ᐃᑲᔪᕈᑎᓄᑦ 
ᐊᒻᒪᓗ ᑐᓂᕐᕈᑎᓄᑦ ᐃᒪᓐᓪᓇᐅᔪᑦ $3,945,000. ᐃᓚᖏᑦ ᐃᓚᒃᑯᖓᔪᖃᓐᖏᑦᑐᑦ, ᐃᒪᐃᑦᑐᑦ ᕿᒪᕕᓕᕆᓂᕐᒧᑦ, 
ᐃᒥᐊᓗᒻᒧᑦ ᐊᖓᔭᕐᓇᖅᑐᓄᑦ ᐱᓕᕆᐊᓄᑦ ᐊᒻᒪᓗ ᐃᒻᒥᓃᖅᑎᑦᑎᑕᐃᓕᒪᓂᕐᒧᑦ ᑲᑎᒪᓂᕐᒧᑦ, ᑭᓯᐊᓂᓕ ᐊᓯᖏᑦ 
ᐃᓛᒃᑯᖓᓐᖏᒻᒪᑕ. 
 
ᓯᕗᓂᑦᑎᓐᓂᒃ ᐱᑕᖃᕐᓂᐊᖅᐸ, ᐅᑭᐅᓂᒃ ᐱᖓᓱᓂᒃ ᐅᖃᐅᓯᕆᓯᒪᔭᕗᑦ, ᒥᓂᔅᑕᐅᓪᓗᓂ, ᑮᓇᐅᔭᓕᕆᓂᕐᒧᑦ 
ᒥᓂᔅᑕᑦᑎᐊᕙᐅᒐᕕᑦᒃ, ᑕᒪᓐᓇ ᐊᑐᖅᑕᐅᒐᔪᒃᑐᒐᓗᐊᖅ ᑮᓇᐅᔭᓄᑦ ᐊᑐᖅᑐᒃᓴᓄᑦ, ᓄᓇᕗᒻᒥᐅᓄᑦ ᐅᕕᒃᑲᐅᔪᓄᑦ, 
ᑕᒪᓐᓇ ᑐᑭᖃᓗᐊᖅᑐᔭᓐᖏᒻᒪᑦ. 
 
ᐸᕐᓇᒍᑕᐅᔪᑦ ᐊᒻᒪᓗ ᐱᓕᕆᓂᕐᒧᑦ ᐸᕐᓇᒍᑕᐅᔪᑦ, ᐊᔾᔨᐸᓗᒋᓪᓗᒋᑦ ᓇᓗᓇᐃᕐᓯᓗᐊᕐᓯᒪᓐᖏᓪᓗᑎᒃ ᐊᔪᕐᓇᖏᑉᐸᑦ 
ᐊᖏᑐᐃᓐᓇᖏᓪᓗᑕ, ᓄᓇᖁᑎᖃᕋᑦᑕ 26-ᓂᒃ ᓄᓇᐅᔪᓂᑦ, ᑎᓴᐅᓪᓗᑎᒃ ᐋᓐᓂᐊᓯᐅᖅᑏᑦ, ᑕᐃᒪᐃᑦᑐᓂᒃ 
ᐊᑭᖃᕐᒪᑦ. ᖃᑦᓯᓄᑦ ᓗᒃᑖᓄᑦ, 24 ᓘᒃᑕᑦ ᐅᕝᕙᓘᓐᓃᑦ 25, ᐃᒪᓐᓇᓂᒃ ᐊᑭᖃᖅᑐᑦ. 
 
ᐱᔭᕆᐊᑭᑦᑐᖅ ᐃᓕᒃᓯᓐᓄᑦ ᐃᑲᔪᕈᑎᒋᔪᓐᓇᖅᑕᕗᑦ ᐅᒃᐱᕈᓱᓕᖅᑎᓐᓇᓱᐊᕐᓗᒋᑦ ᓄᓇᕗᒻᒥᐅᑦ. ᐊᑲᐅᓂᕐᓴᓗᒥᒃ 
ᐃᓄᓇᓱᐊᕐᓂᕐᒧᑦ. ᑐᑭᓯᓇᓱᐊᕐᓗᒋᑦ ᐸᑎᑎᑦ ᑭᓱᓂᒃ ᐃᓗᓕᖃᕐᒪᖔᑕ? ᐃᒥᒐᕐᒥ? ᐃᒥᐊᓗᒻᒥ, ᑕᕝᕙᖓᓂ 
ᐊᓯᖏᓐᓂᓗᓐᓂᑦ ᑕᒪᒃᑯᓇᓂ ᑎᒥᑦᑎᓐᓄᑦ ᐱᐅᓂᕋᖅᑕᐅᕙᓐᖏᑦᑐᓂ? 
 
ᑕᐃᒪᐃᑦᑐᓂᒃ ᑮᓇᐅᔭᓕᕆᓂᐊᖅᑎᓪᓗᑕ, ᐊᒃᓱᐊᓗᒃ ᐅᖃᐅᓯᕆᔭᕆᐊᖓ ᐊᔪᕐᓇᕐᒪᑦ. ᐊᖏᕐᕋᓐᓇᔮᔭᖏᓐᓇᒪ 
ᑕᒪᓐᓇ ᐊᖏᕈᑦᑎᒍᑦ, ᓇᓗᓇᐃᕋᓱᐊᕐᓗᒍ ᓴᓪᓕᒥᐅᕗᑦ ᐃᓪᓗᓕᒐᕐᔪᒧᓪᓗᓐᓂᑦ ᖃᓄᐃᓕᐅᓂᐊᓂᑦᑎᓐᓂᒃ. 
ᐃᓛᒃᑯᖅᑎᖅᑐᓂᒃ ᐱᓯᒪᓐᖏᓐᓇᒪ. ᓇᓗᓇᐃᕆᐊᕈᑎᒃᓴᓂᒃ ᐱᓯᒪᓐᖏᓐᓇᒪ ᑮᓇᐅᔭᐃ $12 ᒥᓕᐊᓐ ᑭᓱᒧᑦ 
ᐊᑐᕐᓂᐊᕐᒪᖔᑕ. 
 
ᓇᓗᓇᐃᕐᓯᕕᐅᒃᑲᓐᓂᕆᐊᖃᕋᔭ ᐅᕙᒍᑦᑕᐅᖅ ᒪᓕᒐᓕᐅᖅᑎᑐᐃᓐᓇᐅᓪᓗᑕ, ᐃᓚᐅᖃᑕᐅᔪᓐᓇᕐᒥᒐᑦᑕ 
ᐃᖅᑲᓇᐃᔭᖅᑎᓯᓐᓄᑦ ᐊᒻᒪᓗ ᓴᖅᑭᔭᖅᑎᑦᑎᑲᓐᓂᕐᓗᑕ ᖃᓄᐃᓐᖏᑦᑐᓂᒃ ᓄᓇᓕᐅᔪᓂᒃ. ᐃᓚᖏᑦ 
ᖃᓄᖅᑐᕈᑎᒃᓴᐅᔪᑦ ᐅᖃᐅᓯᕆᖅᑲᐅᔭᑎᒃ ᐃᒪᐃᑦᑐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᐃᕐᓂᕕᐅᔪᓂ, 
ᑕᐃᒪᐃᑦᑐᕈᔪᓐᓂ. 
 
ᒫᓐᓇᐅᔪᖅ ᑕᒪᓐᓇ ᓇᓗᓇᐃᕐᓯᑎᐊᕐᒪᑦ ᓇᓗᓇᕐᓯᑐᐃᓐᓇᖏᑦᑐᖅ, ᐊᒥᓱᑦ ᑕᑯᒃᓴᐅᖏᒻᒪᑕ. ᐃᒃᓯᕙᐅᑕᖅ, 
ᑭᖑᓪᓕᖅᐸᒥ ᒪᒃᐱᒐ, ᐃᖏᕐᕋᓂᕐᒧᑦ ᖃᖓᑦᑕᐅᑎᓄᑦ, ᐊᕐᕋᓂ ᐃᒪᐃᑦᑐᓚᐅᖅᑐᖅ $1,939,000 ᐊᕐᕋᓂ, ᑕᒫᓂ  

ᐊᕐᕋᒍᒥ $936,000. ᖃᓄᐃᒻᒪᑦ ᖃᑦᓯᓐᓇᕈᕆᐊᖅᐸᑦ ᐃᖏᕐᕋᔾᔪᑕᐅᔪᓄᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᐃᒃᓯᕙᐅᑖᖅ, ᓯᕗᓪᓕᖅᐹᒥ, ᐅᖃᐅᓯᕆᔭᖏᓐᓂ 
ᑲᑎᒪᔨᐅᑉ, ᐅᖃᐅᓯᑦᑎᐊᕙᐅᔪᑦ. ᖃᐅᔨᒪᖏᑦᑐᖓ ᐱᓕᕆᐊᒧᑦ ᕿᒥᕐᕈᓂᖅ ᐊᑐᖅᑕᐅᓚᐅᖅᑐᖅ 
ᑭᐅᔭᐅᓂᖃᓐᓂᐊᕐᒪᖔᑕ ᐃᓚᖏᓐᓂᑦ ᐅᖃᕈᑎᐅᓚᐅᖅᑐᓂᒃ ᑕᒪᑐᒧᖓ ᐱᓕᕆᐊᖑᔪᒧᑦ ᐊᒻᒪᓗ ᐃᑲᔪᖅᑐᐃᓂᕐᒧᑦ. 
 
ᑲᑎᒪᔨ ᓱᓕᔪᖅ, ᐊᒥᓱᑦ ᐱᓕᕆᐊᕆᔭᑦᑕ ᒫᓐᓇᐅᔪᖅ ᐱᓕᕆᕕᐅᔪᒥ ᓴᖅᑭᓚᐅᖅᑐᑦ ᒐᕙᒪᒃᑯᓐᓂᑦ ᓄᓇᑦᑎᐊᕐᒥ 
ᐊᒻᒪᓗ ᐅᕙᒍᑦ ᓴᓇᕙᓪᓕᐊᓇᓱᐊᕐᒥᔪᒍᑦ ᓇᒻᒥᓂᑦᑎᓐᓂᒃ ᑖᒃᑯᑎᒎᓇ, ᐊᓯᔾᔩᕙᓪᓕᐊᒐᓱᐊᖅᑯᒍᑦ ᐊᓯᐊᑎᒍᓪᓗ. 
 
ᑲᔪᓯᑦᑎᐊᓂᖃᖃᑦᑕᖅᓯᒪᔪᒍ ᐃᓚᖓᒍᑦ ᒪᐅᓇ ᐊᐅᓛᖅᑎᕆᓂᒃᑯᑦ ᐊᒻᒪᓗ ᐊᓯᖏᑎᒍᑦ ᑭᓯᐊᓂᓕ 
ᑕᑯᒍᒥᓇᕋᔭᕆᕗᖅ ᖃᓄᖅ ᐱᓕᕆᓂᐅᔪᒧᑦ ᕿᒥᕐᕈᓂᖅ ᓴᖅᑭᖅᑕᐅᒻᒪᖔᖅ ᐱᕙᓪᓕᐊᓂᖓᒍᑦ. 
ᓇᓗᓇᐃᖅᑕᐅᓂᖏᒍᓪᓕ ᑮᓇᐅᔭᐃᑦ, ᐊᑐᐃᓐᓇᐅᔪᑎᒍ ᓇᓗᓇᐃᖅᑎᕆᓂᒃᑯᑦ ᐊᑐᖅᑕᐅᒐᔪᑉᐳᖅ ᑕᒪᒃᑯᑎᒎᓇ 
ᐊᑦᔨᒌᖏᑦᑐᑦ ᒪᓕᒐᑦᑎᒍᑦ ᐱᔪᓐᓇᕐᓂᐅᔪᑦ ᐊᒻᒪᓗ ᐊᒥᓱᑦ ᑲᑎᒪᔨᐅᔪᑦ ᑕᕝᕙᓂ ᑲᑎᒪᕕᒻᒥ ᐱᕕᖃᑦᑎᐊᓂᖅᓴᐅᕗᑦ 
ᑕᑯᓗᑎᒃ ᑮᓇᐅᔭᖁᑎᓂᑦ ᒪᑯᓇᓐᖓᑦ ᐊᓯᖏᑦ ᒪᓕᒐᑦᑎᒍᑦ ᐱᔪᓐᓇᕐᓂᖃᑦᑐᐃᑦ ᓄᓇᐅᔪᓂ. 
 
ᖃᐅᔨᒪᒐᑦᓯ, ᑲᑎᒪᔩᑦ ᐃᒃᓯᕙᖃᑕᐅᒍᓐᓇᖅᓯᓚᐅᖅᓯᒪᖏᒻᒪᑕ ᐊᓯᐊᓄᑦ ᒪᓕᒐᖅᑎᒍᑦ ᐱᔪᓐᓇᕐᓂᖃᑦᑐᓄᑦ 
ᑮᓇᐅᔭᓕᕆᑎᓪᓗᒋᑦ. ᑕᑯᒐᔭᖏᑦᑐᑎᓪᓘᓐᓃᑦ ᑮᓇᐅᔭᖁᑎᓂᑦ ᑭᓯᐊᓂ ᐃᓯᖅᑕᐅᑉᐸᑕ ᐃᓪᓗᓯᓐᓄᑦ. 
 
ᑕᐃᒪᐃᑦᑐᒃᑯᑦ ᑕᒫᓂ ᓄᓇᕗᒻᒥ, ᑲᑎᒪᔨᐅᔪᑦ ᐱᕕᒃᓴᖃᑦᑎᑕᐅᕙᒻᒪᑕ ᓂᓪᓕᐊᕕᖃᑦᑎᑕᐅᓪᓗᑎᒃ ᑮᓇᐅᔭᖁᑎᔅᓯᓄᑦ, 
ᑕᑯᓗᒋᑦ ᑮᓇᐅᔭᖁᑎᖏᑦ ᐱᓕᕆᕕᐅᑉ ᑲᑎᒪᔨᑐᐃᓐᓇᖅᑎᒍᑦ, ᒪᓕᑦᑐᒍᑦ ᑎᑎᕋᖅᓯᒪᓂᖏᑦ. ᐊᒥᓲᖏᑦᑐᑦ 
ᖁᐊᖅᓵᓇᖅᑐᑦ ᑮᓇᐅᔭᖁᑎᒃᓴᐅᔪᓂ ᖃᐃᑕᐅᔭᕋᐃᒻᒪᑕ ᑲᑎᒪᕕᒻᒧᑦ. 
 
ᐅᖃᕇᕋᒪ ᑖᒃᓱᒥᖓ, ᓇᓗᓇᐃᖅᑕᐅᖃᑦᑕᓂᖏᑎᒍᑦ ᑲᑎᒪᔨᐅᑉ ᐅᖃᐅᓯᕆᔭᖓᓂᑦ ᐊᑐᐃᓐᓇᐅᕗᖅ. ᐅᓇ 
ᐆᑑᑎᒋᓗᒍ, ᑕᑯᓇᒍᓐᓇᖅᑐᖓ ᐊᑕᐅᓯᕐᒥᒃ ᑲᑎᒪᔨᐅᑉ ᓄᓇᒋᔭᖓᓂᑦ. ᐃᓪᓗᓕᒑᕐᔪᒃ, ᐊᕕᑦᑕᐅᓯᒪᓂᖏᑎᒍᑦ 
ᐊᒥᓲᓂᖏᒍᑦ ᐃᓄᖏᑕ, ᐊᒻᒪᓗ ᑕᑯᓪᓗᒍ ᑲᑎᑕᐅᓯᒪᓂᖓ ᖃᑦᑎᐅᒪ.ᖔᑕ ᐃᓯᖃᑦᑕᖅᓯᒪᔪᑦ ᐋᓐᓂᐊᕕᒻᒧᑦ. 
ᐃᑲᔪᕋᔭᑉᐹ ᑲᑎᒪᔨᐅᔪᒧᑦ. 
 
ᐃᓪᓗᓕᒑᕐᔪᒧᑦ, ᐅᖃᕈᓐᓇᖅᑐᖓ, ᐃᒪᓐᓇᐅᓚᐅᖅᑐᑦ 2,827 ᐃᓕᖅᑐᐃᑦ 2000/2001-ᒥ. ᐊᕐᕌᓂ, 4,000-
ᖑᓚᐅᖅᑐᑦ, ᐊᖏᓪᓕᒋᐊᖅᓯᒪᔪᑦ 41-ᐳᓴᓐᒥᑦ. ᑲᑎᒪᔨ ᐅᖃᕈᓐᓇᖅᑐᖅ, ᖃᓄᐃᓕᐅᖅᑐᖃᓚᐅᕐᒪᑦ 
ᓂᕈᐊᖅᑕᐅᕕᐅᓯᒪᔪᒥ ᐊᕐᕌᓂ 41-ᐳᓴᓐᒥᑦ ᐃᓚᒋᐊᖅᓯᒪᓂᖃᑦᑎᓪᓗᒍ ᐃᓯᖅᑐᓂᒃ ᐋᓐᓂᐊᕕᒻᒧᑦ. 
 
ᖃᓄᖅᑕᐃᒪ ᐊᑭᖃᑦᑎᑦᑎᕙ ᓄᓇᓕᐅᔪᒧᑦ. ᐃᖅᑲᓇᐃᔭᖅᑎᑖᒃᑲᓐᓂᕆᐊᖃᕿᓰ ᐊᒻᒪᓗ ᓱᓕ. ᐅᖃᐅᑎᒍᓐᓇᖅᑕᕋ 
ᑲᑎᒪᔨ ᐃᒪᓐᓇᐅᓚᐅᖅᑐᑦ 1,393 ᐋᓐᓂᐊᓪᓗᑎᒃ ᐊᐅᓚᖅᑐᑦ ᓄᓇᓕᓐᓂᑦ. ᐅᖃᕈᓐᓇᖅᑐᖓ ᐃᒪᓐᓇᐅᓚᐅᖅᑐᑦ 
321 ᐊᑭᓕᖅᑕᐅᓯᒪᔪᒃᑯᑦ ᐊᐅᓚᖅᑐᐃᑦ. ᑐᓂᒍᓐᓇᖅᑕᕋ ᑮᓇᐅᔭᖁᑎᒥᓂᕐᓂᒃ ᐊᕐᕌᒎᓐᓄᑦ ᒪᕐᕉᓐᓄᑦ ᓄᓇᓕᓐᓂ. 
 
ᑕᐃᒪᓐᓇ, ᓇᓗᓇᐃᖅᑎᖅᑕᐅᓂᖓ ᐊᑐᐃᓐᓇᐅᔪᖅ ᑭᓯᐊᓂ ᐃᓚᖏᒍᑦ, ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᖅ 
ᐅᖃᕋᔭᕈᓂ, ᓇᓗᓇᐃᖅᑎᕈᑎᐅᔪᑦ ᐊᑐᕐᒪᑦ ᓴᖅᑭᐅᒪᓕᓚᐅᖅᓯᒪᖏᑦᑐᑦ ᑕᒃᒪᑯᑎᒎᓇ ᐅᖃᓕᒫᒐᑎᒍᑦ ᐊᒻᒪᓗ 
ᐸᐃᑉᐹᑯᕕᖏᑎᒍᑦ. ᑕᒪᓐᓇ ᑕᕝᕙ ᓇᓗᓇᐃᖅᑎᕐᓂᐅᕗᖅ ᑲᑎᒪᔨᐅᑉ ᐅᖃᕈᑎᒋᖃᑦᑕᖅᑕᖓ ᑕᒪᑐᒧᖓ 
ᐋᓐᓂᐊᖅᑐᓕᕆᔨᒃᑯᑦ ᑲᑎᒪᔨᕋᓛᖏᑕ ᑕᑯᒐᔭᖅᑕᖓ ᐊᐱᖅᓱᓕᕈᑎᒃ ᕿᒥᕐᕈᔭᐅᓂᖏᒍᑦ ᑲᑎᒪᔨᕋᓛᑦ ᐊᒻᒪᓗ 
ᑐᓵᓂᖃᓕᖅᑎᓪᓗᒋᑦ. 

ᐃᒻᒪᖃ ᑕᒪᓐᓇ ᑲᑎᒪᕕᒻᒥ, ᐅᖃᕈᑎᒋᔪᓐᓇᖅᑕᕗᑦ ᓱᓇ ᐊᑐᐃᓐᓇᐅᒻᒪᖔᖅ. ᖃᐅᔨᒪᖏᑦᑐᖓ 
ᐊᔪᓐᓇᕋᔭᓐᖏᒻᒪᖔᖅ ᐃᓘᓇᖏᓐᓄᑦ ᐱᓕᕆᕕᐅᔪᓄᑦ ᒐᕙᒪᒥ ᐃᓕᐅᖅᑲᐃᓂᖅ ᑕᐃᒪᓐᓇ ᓇᓗᓇᐃᖅᑎᕆᓂᕐᒥᑦ 
ᑮᓇᐅᔭᖁᑎᔅᓴᐅᔪᓄᑦ, ᑐᓂᔭᐅᔪᑦ ᐊᒥᓲᓂᖏᒍᑦ. 
 
ᒥᑭᓪᓕᒋᐊᖁᑎᐅᔪᑦ ᑲᑎᒪᔨᐅᑉ ᐅᖃᐅᓯᕆᔭᖓ ᐋᖅᑭᒋᐊᕈᑎᐅᓯᒪᔪᑦ ᒪᓕᑦᑎᑕᐅᓇᓱᐊᖅᑐᓂ ᐊᐅᓚᖃᑦᑕᕐᓂᕐᒧᑦ 
ᐊᑐᖅᑕᐅᔭᕆᐊᓖᑦ. ᐃᒃᓯᕙᐅᑕᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᐃᓕᐊᒻᔅ. ᐊᕐᕚᕐᓗᒃ. 
 
ᐊᕐᕚᕐᓗᒃ: ᑭᖑᓪᓕᖅᐹᖓ ᒪᑉᐱᑦᑐᒐᐅᑉ ᐃᒃᓯᕙᐅᑖᖅ, ᑐᕌᖓᔪᖅ ᐃᒃᑲᕐᕆᐊᓘᑉ ᐊᐱᖅᑯᑎᒋᖅᑲᐅᔭᖓᓂᑦ 
ᐊᑐᐃᓐᓇᖃᓐᓂᖅ ᐊᐅᑖᕆᔭᒃᓴᐅᔪᓂᑦ ᓄᓇᓕᓐᓂ. ᑐᑭᓯᔪᒍᑦ ᓇᐃᑦᑐᒻᒪᕆᒻᒥᑦ ᐃᓅᓯᖃᑦᑐᖅ, ᐱᑕᖃᕋᓗᐊᖅᑭᓰ 
ᓇᓗᓇᐃᖅᑎᖅᑕᐅᓯᒪᔪᓂᑦ ᖃᓄᐃᑦᑑᓂᖏᓐᓂᑦ ᐊᐅᑖᕆᔭᐅᔪᒃᓴᐃᑦ ᐃᓘᓇᖏᓐᓂ ᓄᓇᓖᑦ ᑭᓇᑐᐃᓐᓇᖅ 
ᑲᖏᖅᑐᒑᐱᒻᒥᐅᖅ ᐋᓐᓂᕈᓂ ᐊᒻᒪᓗ ᐊᐅᖏᑦᑐᒻᒪᕆᐊᓘᓗᓂ ᐅᕝᕙᓘᓐᓃᑦ ᐃᕐᓂᓱᒃᑐᖅ ᐊᐅᓈᖏᓐᓇᓕᕈᓂ, 
ᐱᑕᖃᑦᑐᓂᒃ ᐊᐅᖓᑕ (B) ᓕᒻᒥᑦ ᐃᑲᓂ ᐃᓪᓗᒥ 429 ᐊᒻᒪᓗ ᐅᖄᓚᐅᑎᕗᑦ ᐃᒪᐃᑑᕗᖅ 979- ᖃᓄᑭᐊᖅ. 
ᐱᑕᖃᕋᓗᐊᖅᑭᓰ ᑎᑎᕋᖅᓯᒪᔪᓂᒃ ᐱᑕᖃᓐᓂᓯᓂᑦ ᓇᓗᓇᐃᒃᑯᑕᓂᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐃᓚᖓᑦ ᐊᑲᐅᔾᔪᑎᒋᔭᑦᑕ ᓄᓇᕗᒻᒥ ᐱᑕᖃᕋᑦᑕ 
ᐊᑦᔨᒌᒥᑦ ᐊᐅᑉ ᖃᓄᐃᑦᑑᓂᖓᓂᑦ ᐱᑦᔪᑎᒋᓪᓗᒍ ᐊᕕᑦᑐᖅᓯᒪᓂᐅᔪᖅ ᐃᓄᒋᐊᓐᓂᐅᔪᒧᑦ. 
 
ᐊᑐᐃᓐᓇᐅᔪᖅ ᐃᖅᑲᓇᐃᔭᖅᑎᓄᑦ. ᐃᓛᓕ ᐱᑕᖃᓪᓗᓂ ᐊᐅᑖᒃᓴᓂᑦ ᐅᕝᕙᓘᓐᓃᑦ ᐊᑐᐃᓐᓇᐅᔪᓂᑦ, 
ᐱᑕᖃᖏᓇᑦᑎᒍ. ᑎᑭᑎᑦᑎᖃᑦᑕᖅᑐᒍᑦ ᐊᐅᓐᓂᑦ ᑲᑎᒪᔨ ᖃᐅᔨᒪᔪᖅ ᑕᐅᓇᓐᖓ ᐊᓐᑎᐅᕆᐅᒥᑦ ᐊᒻᒪᓗ 
ᑯᐃᐸᐃᒥᑦ ᒫᓐᓇᐅᔪᖅ ᒐᕙᒪᒃᑯᓐᓄᑦ ᓄᓇᕗᒻᒥ. 
 
ᐱᑕᖃᑦᑐᒍ ᐊᑐᐃᓐᓇᐅᔪᓂᒃ ᐋᓐᓂᐊᕕᒻᒥ ᑭᓯᐊᓂ ᐊᑐᐃᓐᓇᐅᑎᖏᑕᕗᑦ ᐃᓄᒻᒧᑦ ᓄᓇᓕᐅᔪᓄᑦ ᐱᑦᔪᑎᒋᓪᓗᒍ 
ᐃᓱᒫᓗᓇᕐᓂᖓᓄᑦ ᓇᒥ ᑐᖅᑯᑦᑕᐅᓂᐊᕐᒪᖔᑕ, ᐊᑯᓂᐅᖏᑦᑐᒧᑦ ᑐᖅᑯᑦᑕᐅᓯᒪᒋᐊᖃᑦᑐᓂᓗ, ᖃᑦᑎᐅᓂᖏᑦ 
ᐊᐅᑖᕆᔭᒃᓴᐃᑦ ᑕᒪᒃᑯᐊᕈᓘᔭᐃᑦ. ᐱᑕᖃᑦᑐᒍᓪᓕ ᐊᑦᔨᒌᒥᑦ ᐊᒥᓱᓂᒃ ᑲᑎᖓᔪᑦ ᑖᒃᓱᒪ ᑲᑎᒪᔨᐅᑉ 
ᐅᖃᐅᓯᕆᔭᖓᓂᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ. 
 
ᐊᕐᕚᕐᓗᒃ: ᐃᒪᓕᕕᑦᑕᐃᒫ ᓇᔭᒐ ᐃᕐᓂᓱᒃᑯᓂ, ᐊᒻᒪᓗ ᐊᑦᔨᖓᓂᑦ ᐊᐅᖃᖃᑎᒋᒍᒃᑯ, ᐊᑐᕈᓐᓇᕋᔭᖏᑦᑐᖅ, 
ᓄᓇᖃᕋᓗᐊᕈᓐᓄᑦ ᑕᕝᕙᓂᒃᓴᐃᓐᓇᖅ ᓲᖃᐃᒻᒪᑦ ᖃᓄᐃᓕᔭᐅᒋᐊᖃᕋᔭᒻᒪᑦ ᐊᐅᕗᒃ ᓯᕗᓂᐊᒍᑦ. 
 
ᖃᓄᑐᐃᓐᓇᑦᑎᐊᖅ ᐱᓕᕆᕕᐅᔪᖅ ᑲᓄᖅᑑᕆᐊᕈᓐᓇᖅᑳ ᑐᖅᑯᐃᒍᓐᓇᖏᒻᒪᑕ ᐊᐅᓐᓂᑦ ᑭᓯᐊᓂ ᖃᐅᔨᒪᔪᑦ 
ᑕᒪᒃᑯᐊ ᑐᑭᓯᒋᐊᕈᑎᒃᓴᐅᔪᑦ ᓄᓇᓕᓐᓄᖅᑕᐅᔪᓐᓇᕐᒪᑕ, ᒥᑭᔪᑯᓗᒻᒧᑦ ᓄᓇᓕᐅᔪᒧᑦ, 1,000-ᓂᒃ ᐃᓄᓪᓕᒧᑦ, 
ᐃᒪᐃᓕᔪᓐᓇᕐᓗᑎᒃ ᖃᐃᔪᓐᓇᖅᑐᑎᒃ ᐊᒻᒪᓗ ᐊᐅᒥ ᑐᓂᓯᓗᑎᒃ, ᖃᓄᐃᒋᔭᐅᓐᖏᑉᐸᑦ ᑕᒪᒃᑯᓄᖓ 
ᑐᓂᔭᐅᖃᑦᑕᖅᑐᓄᑦ ᐊᐅᓂᒃ ᐊᑐᖅᑕᐅᔭᕆᐊᖃᓕᕐᓂᖅᐸᑦ ᐋᓐᓂᖅᑐᖃᖅᑐᒥᓂᐅᑉᐸ, ᐃᓂᕐᓱᓪᓗᑎᓪᓗᓂ 
ᐊᐅᖏᕈᑎᓂᐅᓴᔪᖃᖅᐸᑦ, ᐊᓯᖏᓪᓗ. ᑕᐃᒪᐃᑦᑐᒥ ᐊᑐᐃᓐᓇᖃᖅᐱᓯ, ᐅᕝᕙᓘᓐᓃᑦ ᐊᓯᐊᓂᒃ ᐊᖅᑭᒃᓯᒪᔪᖃᖅᐸ, 
ᐅᕝᕙᓗ ᐅᑕᖅᑭᔭᕆᐊᖃᖅᐱᓯ ᖃᖓᑕᓲᒥᒃ ᑯᐸᐃᒻᒥ ᐊᐅᓱᐃᑦᑐᒧᑦ ᑐᐊᕕᕐᓇᖅᑐᒃᑯᑦ. ᖃᓄᑎᒋ 
ᐅᐸᓗᖓᐃᔭᕐᓯᒪᕕᓯ? ᖁᔭᓐᓇᒦᒃ 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ. ᒪᓕᒐᓕᐅᖅᑎᐅᔪᖅ ᐊᐱᖅᑯᑎᖃᖅᑐᑦ ᐊᒃᓱᐊᓗᒃ 
ᐱᐅᔪᓂᒃ. ᑐᑭᓯᐅᒪᔭᒃᑯᑦ; ᐃᒃᓯᕙᐅᑕᖅ, ᐱᔾᔪᑎᒋᔭᐅᓪᓗᑎᒃ ᑐᖅᑯᐃᓯᒪᕕᐅᔪᑦ, ᑕᒪᒃᑯᐊᖑᓂᖏᑦᓄᑦ, ᐊᒻᒪᓗ 
ᑕᒪᒃᑯᐊ ᐊᐅᖑᔪᑦ ᐊᑯᓂᒃ ᕿᑲᑐᐃᓐᓇᕈᓐᓇᖏᒻᒪᑕ, ᐊᑐᐃᓐᓇᖃᓐᖏᑦᑐᒍᑦ ᐊᐅᓂᒃ ᓄᓇᓕᓕᒫᓂ. ᑕᒪᓐᓇ 
ᐊᓯᑦᔨᓚᐅᕐᓯᒪᓐᖏᑦᑐ ᐅᑭᐅᓂᒃ ᐊᕙᑎᓂᒃ. 
 
ᐱᔾᔪᑎᒋᓪᓗᒍ ᑕᒪᒃᑯᐊ ᐃᓄᐃᓐᓇᐅᕈᔪᓐᓂᖏᓐᓄᑦ, ᖃᐅᔨᒪᒐᑦᑕ ᖃᓄᐃᑦᑐᒪᖓᑕ ᑕᒪᒃᑯᐊ ᐃᓄᐃᑦ ᐊᐅᖏᑕ 
ᖃᓄᐃᑦᑐᓂᖏᑦ. ᐃᒪᐃᖃᑦᑕᕐᓯᒪᒻᒥᔪᒐᓗᐊᑦ, ᐅᒃᑐᑎᒋᓗᒍ, ᐃᒃᓯᕙᐅᑕᖅ, ᖃᐅᔨᒪᒐᒪ, ᑕᐃᒪᓐᖓᑦ ᒥᓂᔅᑕᕈᓚᐅᕋᒪ 
ᐋᓐᓂᐊᖅᑐᓕᕆᔨᒃᑯᓐᓄᑦ, ᑐᐊᕕᕐᓇᖅᑐᒃᑯᑦ ᐊᐅᒻᒥᒃ ᐱᔪᖃᕆᐊᖃᖅᑎᓪᓗᒍ, ᐊᒻᒪᓗ ᐃᓄᓐᓂᒃ ᐱᓯᒪᓪᓗᑕ 
ᐊᓐᓂᐊᕐᕕᐅᔪᓂ ᓄᓇᓕᓐᓂ, ᐱᑎᑦᑎᔪᓐᓇᖅᑐᑕ ᐊᐅᒻᒥᒃ, ᐱᔾᔪᑎᒋᓪᓗᒍ ᐃᓄᐃᓐᓇᐅᕈᔪᓐᓂᖏᓐᓄᑦ. 
 
ᑭᓯᐊᓂᓕ, ᑐᓂᓯᐊᕐᓗᓂ ᐊᐅᒻᒥ, ᖃᐅᔨᓴᖅᑕᐅᖄᕆᐊᖃᖅᑐᖅ ᐊᓴᐱᒃᓴᖃᓐᖏᒃᑲᓗᖃᕐᒪᖔᑦ, 
ᖃᐅᔨᓴᖅᑕᐅᖃᕆᐊᖃᖅᑐᖅ ᐃᑎᕈᓪᓗᓇᖅᑐᖃᓐᖏᒃᑲᓗᐊᕐᒪᖔᑕ ᐊᓯᖏᓐᓄᓪᓗ. ᑕᐃᒪᐃᑦᑐᓂᒃ 
ᑲᐅᔨᓴᖅᑕᐅᕕᐅᔪᓂᒃ ᐱᑕᖃᓐᖏᓐᓇᑦᑕ ᖃᐅᔨᓴᖅᑕᐅᔾᔪᑎᒃᓴᖏᓐᓂᒃ ᑲᖏᖅᑐᒑᐱᒻᒥ, ᒥᑦᑎᒪᑕᓕᒻᒥ ᐊᒻᒪᓗ 
ᐊᓯᖏᓐᓂ. ᑕᐃᒪᓕ ᖃᐅᔨᒪᑦᑎᐊᕆᐊᖃᒻᒪᕆᒃᐳᖅ ᖃᓄᐃᑦᑐᒥᒃ ᐊᐅᒻᒥᑦ ᐱᑎᑦᑎᓂᐊᕐᒪᖔᖅᐱᑦ. 
 
ᑕᒪᐃᑦᑐᓄᑦ ᖃᐅᔨᓴᖅᑕᐅᔭᕆᐊᖃᕐᒪᑕ ᐊᐅᖑᔪᑦ. ᐊᐅᖑᔪᑦ ᑭᓱᓕᒫᑦᑎᐊᓄᑦ ᖃᐅᔨᓴᖅᑕᐅᔭᕆᐊᖃᖅᑐᑦ. 
ᖃᐅᔨᒪᔪᐃᓐᓇᐅᔪᒍ ᖃᓄᐃᓕᓂᕐᓗᓐᓂᐅᖃᑦᑕᕐᓯᒪᔪᓂᒃ ᐅᑭᐅᓂᒃ ᖁᓕ ᐃᓗᐊᓂ ᑕᐃᒃᑯᐊ 
ᖃᐅᔨᓴᖅᑕᐅᖃᕐᓯᒪᓐᖏᑦᑐᑦ ᐃᓄᓐᓄᑦ ᐱᔭᐅᔭᕋᐃᒻᒪᑕ ᐊᓴᐱᓴᑖᖅᑎᒃᓯᓯᒪᔪᑦ, ᐃᑎᕈᓪᓗᓇᖅᑐᓂᒃ. ᑕᒪᒃᑯᐊ 
ᐊᒃᓱᐊᓗᒃ ᖃᐅᔨᒪᑦᑎᐊᕆᐊᖃᕐᒪᑕ. ᐃᒃᓯᕙᐅᑕᖅ, ᐅᖃᐅᓯᖃᖅᑎᓪᓗᑕ ᐊᐅᓐᓂᒃ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᔭᕇᖅᐱᑦ? ᑐᑐ. 
 
ᑐᑐ: ᖁᔭᓐᓇᒦᒃ ᐃᒃᓯᕙᐅᑕᖅ. ᐊᐱᕆᐊᕐᔪᑲᐃᓐᓂᑲᐃᓐᓇᕐᓗᖓ ᐃᑲᔪᕈᑎᓂᒃ ᐊᒻᒪᓗ ᑐᓂᕐᕈᑎᓂ. ᐃᒃᓯᕙᐅᑕᖅ. 
ᕿᒪᕕᓐᓂᒃ ᐱᑕᖃᕐᒪᑦ. ᖃᐅᔨᒍᒪᑐᐃᓐᓇᖅᑐᖓ ᑖᒃᑯᐊ ᐱᓕᕆᕕᐅᔪᑦ ᑮᓇᐅᔭᖃᖅᑎᑦᑎᖃᑦᑕᕐᒪᖔᑕ 
ᐊᖏᕐᕋᖃᓐᖏᑦᑐᓄᑦ ᐃᓪᓗᒧᑦ ᓇᓕᐊᓐᓂᑐᐃᓐᓇᖅ? ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐋᓐᓂᐊᖅᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓐᓂᑦ 
ᑮᓇᐅᔭᖃᖅᑎᑦᑎᖃᑦᑕᕐᓯᒪᔪᒍ ᐊᖏᕐᕋᖃᓐᖏᑦᑐᓄᑦ ᐃᓪᓗᒥᒃ ᐃᖃᓗᓐᓂ, ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᑐ. 
 
ᑐᑐ: ᖁᔭᓐᓇᒦᒃ ᐃᒃᓯᕙᐅᑕᖅ. ᑕᒪᓐᓇ ᐊᑖᓂᑉᐸ ᐊᖏᕐᕋᓕᕆᓂᕐᒧᑦ ᐱᓕᕆᐊᓂ? ᐅᕙᓂ ᓇᓗᓇᐃᕐᓯᒪᓐᖏᑉᐸᑦ, 
ᐊᓯᖏᓐᓂᒃ ᐊᖏᕐᕋᐅᔪᓂᒃ ᐅᖃᕐᓯᒪᒻᓐᒪᑦ, ᑭᓯᐊᓂᓕ ᐅᖃᕐᓯᒪᓐᖏᒻᒪᑦ ᐊᖏᕐᕋᖃᓐᖏᑦᑐᓄᑦ ᐊᖏᕐᕋᐅᔪᒥᒃ. 
ᖃᐅᔨᒍᒪᑐᐃᓐᓇᖅᑐᖓ ᐊᑖᓂᒻᒪᖓ, ᐅᕝᕙᓘᓐᓃᑦ ᐊᓯᐊᒍᑦ ᓇᓗᓇᐃᕐᓯᒪᕙ? ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 

ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᑕᒃᓱᒪ ᐊᑖᓂᑦᑐᖅ. ᐊᑖᓂᑦᑐᖅ ᐃᒪᐃᓕᖓᔪᒥ ᐃᓄᓐᓄᑦ 
ᐃᑲᔪᖅᑕᐅᔭᕆᐊᖃᖅᑐᓄᑦ ᐊᔾᔨᐅᖏᑦᑐᒃᑯᑦ. ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᑐ. 
 
ᑐᑐ: ᖁᔭᓐᓇᒦᒃ ᐃᒃᓯᕙᐅᑕᖅ. ᖃᐅᔨᒪᔪᖓ ᒥᓂᔅᑕᐅᔪᖅ ᖃᐅᔨᒪᑦᑎᐊᕐᒪᑦ ᑕᐃᓐᓇ ᐊᖏᕐᕋᖃᖏᑐᒃᑯᕕᐅᔪᖅ 
ᐊᒃᓱᕈᐃᓐᓇᖅᑐᓂ ᒪᑐᐃᖓᖃᑦᑕᕐᒪᑦ ᐊᒻᒪᓗ ᐱᓕᕆᕙᒃᑐᓂᒃ ᑕᒪᒃᑯᓂᖓ ᐱᔨᑦᓯᖅᑕᒥᓐᓄᑦ. ᑕᐃᒃᑯᐊ ᑮᓇᐅᔭᐃᑦ 
ᑕᐃᒃᑯᓄᖓ ᑐᕌᖓᔪᑦ ᐊᒥᓱᕈᖅᐸᓪᓕᐊᓯᒪᓕᖅᐸᑦ ᐊᖏᕐᕋᖃᓐᖏᑦᑐᓄᑦ? ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐃᒃᓯᕙᐅᑕᖅ, ᑕᐃᒪᓐᖓᓂᒃ ᐱᒋᐊᓚᐅᕐᓯᒪᒻᒪᑕ 
ᐊᒥᓱᕈᕆᐊᖅᑕᐅᓯᒪᓕᖅᑐᑦ. ᐱᔨᑦᓯᕈᒪᓂᖃᑦᑎᐊᕋᓗᐊᖅᑎᓪᓗᑕ ᑭᓯᐊᓂᓕ ᐊᔪᖅᐸᒻᒥᒐᑦᑕ ᑕᕝᕗᖓ ᐱᓕᕆᐊᒧᑦ. 
 
ᐅᒃᐱᕈᓱᑦᑐᖓ ᒫᓐᓇᐅᔪᖅ, ᐃᒃᓯᕙᐅᑕᖅ, ᑕᐃᓐᓇ ᐊᖏᕐᕋᖃᓐᖏᑐᒃᑯᕕᐅᔪᖅ ᐃᖃᓗᓐᓂ, ᑮᓇᐅᔭᐃᑦ ᐱᕙᒃᑕᖏᑦ 
ᓄᓇᕗᑦ ᒐᕙᒪᒃᑯᖏᓐᓂᑦ, ᐊᓯᒥᖏᓐᓂᑦᑕᐅᖅ ᑮᓇᐅᔭᖃᖅᑎᑕᐅᕙᒻᒥᔪᑦ ᐃᑲᔪᖅᑕᐅᓪᓗᑎ ᐅᖁᑕᒥ. ᐊᑖᓂᑦᑐᖅ 
ᐃᓪᓕᑎᑦ ᑲᑐᑦᔨᖃᑎᒌᖏᓐᓂᑦ. ᖁᔭᓐᓇᒦᒃ , ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᑐ.  
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᒥᓂᔅᑕᐅᔪᖅ, ᐱᓕᕆᕕᐅᔪᑦ ᖃᐅᔨᒪᑦᑎᐊᕋᓱᐊᖅᐸᒃᐸᑦ ᑕᐃᓐᓇ 
ᐊᖏᕐᕋᖃᓐᖏᑐᒃᑯᕕᐅᔪᖅ ᐱᕕᒃᓴᖃᑦᑎᐊᖅᐸᒃᑲᓗᐊᕐᒪᖔᑦ ᐱᔨᑦᓯᕈᑎᒋᓂᐊᑕᖏᓐᓂᒃ ᓄᓇᓕᐅᒧᓄᑦ, ᐃᖃᓗᓐᓂ? 
ᐃᒃᓯᕙᐅᑕᖅ, ᒥᓂᔅᑕᐅᔪᖅ ᐅᖃᖅᑲᐅᒻᒪᑦ ᐃᓄᐃᑦ ᑕᕝᕗᖓᖃᑦᑕᕐᒪᑕ ᐃᖃᓗᓐᓂᑐᓐᖏᑦᑐᖅᑦ. 
ᓇᓪᓕᐊᓃᖔᖅᓯᒪᓪᓗᑎ ᑕᒪᐃᓂ ᐊᔾᔨᒌᖏᑦᑐᓂ ᓄᓇᓕᐅᔪᓂ ᐊᒻᒪ ᐃᒪᐃᑦᓱᑎᓪᓗ ᐊᑑᑎᔪᐃᑦ ᑖᑦᓱᒥᖓ ᓇᔪᒐᖅᒥ. 
 
ᒥᓂᔅᑖ ᐋᓐᓂᐊᖃᓐᓇᖏᑦᑐᓕᕆᔨᑯ ᐃᓄᓕᕆᔨᑯᓪᓗ ᐱᕙᓪᓕᐊᑎᑦᓯᒐᓗᐊᖃ ᐱᑕᖃᓂᐊᕐᓗᑎ ᐃᑲᔪᖅᓱᕈᑎᑦᓴᓄ 
ᐃᒪᐃᓂᐊᕐᓗᑎ ᐊᐅᓚᓂᖃᕈᓐᓇᓂᐊᕐᓗᑎ ᒪᑐᐃᖓᑎᑦᓯᓂᐊᖅᓗᑎ ᒪᑐᖏᓐᓂ ᑕᒪᒃᑯᓄᖓ ᐅᐸᒍᑎᕙᑦᑐᓄᑦ. 
ᖁᔭᓐᓇᒦᒃ, ᐃᑦᓯᕙᐅᑕ.  
 
ᐃᑦᓯᕙᐅᑕ: ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᑖᓐᓇ ᐃᓚᒋᔭᖓ ᐱᔭᑦᓴᐅᔪᓂ ᐃᒪᐃᒻᒪᓪᓗ ᐃᓪᓕᑏᑦ 
ᓯᓴᐃᔭᑎᑯᖏᑦ ᐊᐅᓚᓂᖃᕐᓯᒪᓕᕐᓱᑎ ᓄᓇᓕᖕᒥ ᐃᓚᒋᓂᐊᕐᓱᓂᐅᒃ ᐊᑐᖁᔭᐅᔪᓂ ᐅᑯᓇᓂ 
ᐊᖏᖅᕋᖃᖏᑦᑐᑯᕕᖕᒥ. ᐃᓚᒋᖃᓯᐅᑎᓪᓗᑎ ᐊᑲᐅᓯᓴᖅᕕᓪᓗ ᐊᑑᑎᓕᕐᓱᓂ ᐅᖓᑎᐋᓄ ᒪᕐᕉᒃ ᑕᖀᓐᓄ 
ᑕᐃᒪᖓᓂ ᖁᕕᐊᓱᕝᕕᖕᒥᓂ, ᐊᑑᑎᓯᒪᓕᖅᓱᑕ ᐱᔭᕆᐊᑦᑑᓯᒪᒐᓚᑦᓱᑕ ᐅᖂᑕ ᐊᖏᖅᕋᖃᖏᑦᑐᑯᕕ 
ᐱᔾᔪᑎᒋᑦᓱᓂᐅ ᐱᑕᖃᕐᒪᑕ ᐃᓄᖕᓂ ᓇᔫᑎᔪᓂ ᑕᐃᑲᓂ ᐃᓪᓗᒥ. ᑕᐃᒪᐃᒧᑦ, ᐃᒪᐃᒻᒪᓪᓗ ᐃᑲᔫᑎᖃᖅᓯᒪᓪᓗᑎᓪᓗ 
ᑕᒪᒃᑯᓄᖓ. ᖁᔭᓐᓇᒦᒃ, ᐃᑦᓯᕙᐅᑕ.  
 
ᐃᑦᓯᕙᐅᑕ (ᑐᓵᔨᑎᒍ): ᓱᓕᒃᑲᓂᐅᕚ? ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑖ. ᐃᓱᒪᑐᐃᓐᓇᖅᑐᖓ ᐃᒻᒪᖃ ᒥᓂᔅᑕ ᑭᐅᓂᐊᖅᓂᖓᓄᑦ, ᖃᐅᔨᒪᑦᓱᑎᓪᓗ, 
ᖃᓄᐃᒋᐊᕐᓯᒪᓂᑰᓪᓗᓂ ᐱᕙᓪᓕᐊᑎᓐᓂᐊᖅᓗᒋᑦ ᐃᒪᐃᒻᒪ ᓇᔪᖅᑕᐅᕙᑦᑐ ᐱᑕᖃᕐᒪᑕ ᐃᑲᔪᕈᑎᓄ  

ᐱᔭᕆᐊᖃᓂᐊᕐᓱᑎ ᐊᐅᓚᓂᕆᔭᖏᓐᓄᑦ ᐱᔨᑦᓯᖅᑕᐅᓂᖏᓄᑦ ᐃᒪᐃᒻᒪᓪᓗ ᐱᔭᕆᐊᖃᓂᐊᕐᓱᑎ 
ᓄᓇᓕᑐᐊᖑᖏᑦᑐᒧᑦ, ᑭᓯᒥᑦᑕᐅᖅ ᐊᕕᑦᓯᒪᓂᕆᔭᖓᒍᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ: ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ. ᐄᖕ, ᑕᐃᒪᐃᑦᑐᒍᑦ, ᐃᑦᓯᕙᐅᑖ, ᐃᓚᒋᑦᓱᒍ ᑮᓇᐅᔭᑦᓴᒫᓄᑦ ᖃᓄᐃᑑᓂᕆᔭᖏᓄᑦ 
ᐱᓕᕆᕕᐅᔪᒥ, ᐃᒪᐃᒻᒪᓪᓗ ᐱᓇᓱᐊᖏᓇᓂᐊᕋᑦᑕ ᑲᔪᓯᑎᖏᓐᓇᕐᓗᒋᑦ ᐱᓕᕆᔭᐅᓂᖏᓄᑦ. ᖁᔭᓐᓇᒦᒃ, 
ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᓯᕗᓕᖅᐹᒥ, ᑖᓐᓇᐅᕚ ᒪᑉᐱᒐᖅ, ᐅᑯᓇᓂ ᐊᐃᑉᐸᖓᓂ 
ᒪᑉᐱᒐᖅᒥ ᑲᔪᓯᖏᓐᓇᕐᑐᐃᑦ ᐅᑯᓇᖓ ᒪᑉᐱᒐᖅ 10-8, ᒪᑉᐱᒐᖅ 10-9? 
 
ᖁᓪᓕᐊᓂ ᑖᑦᓱᒪ ᒪᑉᐱᒐᐅᑉ, ᐊᐱᖁᑎᑦᓴᖃᖅᑐᖓ ᒥᑦᓵᓄᑦ ᓇᔪᖅᑕᐅᕙᑦᑑᑉ ᐱᔭᑦᓴᕆᔭᖓᓄ, ᑮᓇᐅᔭᑦᓴᒫᑦ 
ᑲᑐᔾᔨᖃᑎᒌᖏᓐᓄᑦ ᐱᓕᑦᓯᓂᐊᕐᓗᑎ ᓇᓪᓕᐊᓄᑦ ᑭᓇᓄᑦ ᐱᔭᕆᐊᓕᖕᒧ ᑭᖑᒪᑦᓯᔪᒧ ᐊᖅᓇᓄᑦ ᕿᒫᕕᖕᒥ ᐊᒻᒪ 
ᐃᖃᓗᖕᓂ ᐃᓱᒪᓕᕆᔨᓄ ᐃᓪᓗᒧᑦ. ᑕᒪᒃᑯᐊ ᐃᓕᖓᓂᖃᕐᑐᓐᓇᐅᕚᑦ ᕿᒫᕕᖕᒧ ᐱᔭᑦᓴᐅᔪᒧ ᐃᖃᓗᖕᓄᑐᐊᖅ? 
ᑖᓐᓇ ᐊᐱᖁᑎᒋᔭᕋ? ᖁᔭᓐᓇᒦᒃ. 
 
ᐃᑦᓯᕙᐅᑕ: ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᐋᒡᒐ, ᑕᐃᒪᐃᖏᑦᑐᖅ, ᐃᑦᓯᕙᐅᑖ. ᐆᑦᑑᑎᒋᓗᒍ, ᐃᑲᔪᖅᓱᕐᑐᒍᑦᑕᐅᖅ, ᐊᑎᐊᓂ ᑖᑦᓱᒪ 
ᑮᓇᐅᔭᑦᓴᐃᑦ ᓇᓗᓇᐃᖅᓯᒪᔪᓂ, ᖁᓪᓗᖅᑑᖅᒥ ᐊᖅᓇᐃᑦ ᑲᑐᑎᖃᑎᒌᑦ ᓇᔪᒐᖓᓂ, ᐃᖃᓗᑦᑐᑦᓯᐊᖅᒥ 
ᓇᔪᒐᖃᖅᕕᐅᔪᖅ, ᖃᑕᐃᔭᖅ ᓯᓴᐃᔭᑎᒃᑯᑦ, ᐅᐃᔨᑏᒨᕕᑦ, ᐃᓄᐃᑦ ᐊᖅᓇᐃᑦ ᑲᑐᔾᔨᖃᑎᒌᑦ ᓇᔪᒐᖅ, 
ᐃᖃᓗᑦᑑᑦᓯᐊᖅᒦᑦᑐᖅ. ᑕᐃᒪᐃᒧᑦ, ᐱᑕᓕᒋᐊᓪᓚᐅᑦᓱᓂ ᐊᔾᔨᒌᖏᑦᑐᓂ ᐱᔭᑦᓴᓂ ᐃᓗᐊᓂ ᐊᔾᔨᒌᖏᑦᑐᓂ 
ᓄᓇᓕᐅᔪᓂ ᑕᒪᐃᓂ ᓄᓇᕗᒥ ᐃᓗᐊᓂ ᑖᒃᑯᐊ ᑮᓇᐅᔭᑦᓴᕆᔭᖏᓐᓂ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᐄᖕ, ᓄᓇᓕᐅᔪᐃᑦ, ᑐᑦᓯᕋᕋᐃᒻᒪᑕ ᓇᔪᒐᖅᒧ, 
ᐊᐅᓚᑦᓯᓂᐊᕐᓗᑎ ᐃᖕᓇᐃᑦ ᓇᔪᖅᑕᖏᓐᓄ ᐅᕝᕙᓗ ᐊᖅᓇᐃᑦ ᕿᒫᕕᖏᓐᓄᑦ, ᐃᒪᐃᒻᒪᓪᓗ ᐱᓕᑕᐅᒍᓐᓇᕐᓱᑎ 
ᐃᓚᖏᓐᓄ ᑮᓇᐅᔭᑦᓴᒫᓄ ᐱᓂᐊᖅᓱᑎ ᑕᒪᒃᑯᓄᖓ ᖃᓄᐃᑑᔪᓄ ᓇᔪᖅᑕᓄᑦ ᑭᓯᒥ ᑐᖔᒍᑦ ᑐᑦᓯᕋᓚᐅᖅᑎᓪᓗᒋᑦ 
ᐅᕝᕙᓗ ᑐᑦᓯᕋᕆᐊᑐᖏᓚᑦ ᑐᑦᓯᕋᐅᒻᒧ? ᖁᔭᓐᓇᒦᒃ. 
 
ᐃᑦᓯᕙᐅᑕ: ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐃᒪᐃᒐᔪᑦᓱᓂ ᖃᓄᐃᓯᒪᓂᕐᓄ ᓄᓇᕗᒥ, ᓯᓴᐃᔭᑎᒃᑯᑦ 
ᓴᕿᑕᐅᓪᓗᑎ ᑕᐃᒪᐃᑦᑐᓄᑦ, ᐆᑦᑑᑎᒋᓗᒍ, ᐊᖅᓇᐃᑦ ᕿᒫᕕᖓᑦ ᑐᑦᓯᕋᕋᔭᕐᓱᑎᓪᓗ ᒐᕙᒪᑯᓐᓄ ᑮᓇᐅᔭᑦᓴᒫᓄᑦ. 
ᑲᑎᒪᔨ ᓱᓕᔪᖅ, ᑐᖔᒍᑦ ᑐᑦᓯᕋᓚᐅᖅᑎᓪᓗᒋᑦ ᐅᑯᓄᖓ ᒐᕙᒪᑯᓄ ᑮᓇᐅᔭᑦᓴᓄᑦ ᐊᐅᓚᑦᓯᒍᑎᑦᓴᓄ 
ᐱᔭᑦᓴᕆᔭᖓᓄᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐊᓚᑲᓐᓄᐊᖅ. 

ᐊᓚᑲᓐᓄᐊᖅ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᖃᓄᐃᑉᐸᓪᓕ ᒥᑭᓂᖅᓴᐅᔪᐃᑦ ᓄᓇᓕᑭᓐᓂᖅᓴᐃᑦ, 
ᑕᑯᓚᐅᖅᓯᒪᕖᑦ ᒥᑭᓂᖅᓴᓂ ᓄᓇᓕᑭᓐᓂᖅᓴᐅᔪᓂ ᑭᖒᒪᑦᓯᔪᓂ ᐱᑕᖃᕈᒪᑦᓱᑎ ᐃᖕᓇᖅᓄ ᐃᓗᖁᑎᒥ ᐅᕝᕙᓗ 
ᐊᖅᓇᐃᑦ ᕿᒫᕕᑦᓴᖓᓂ? ᖁᔭᓐᓇᒦᒃ.  
 
ᐃᑦᓯᕙᐅᑕ: ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᑕᑯᓯᒪᓂᑰᓪᓗᑕ ᑭᖒᒪᑦᓯᔪᓂ ᓄᓇᓕᐅᔪᓂ 
ᐊᐱᖁᑎᖃᕐᓯᒪᔪᓂ ᒥᑦᓵᓄᑦ ᐱᔭᑦᓴᐅᔪᐃᑦ ᑖᒃᑯᓄᖓ ᐱᔭᑦᓴᒧᑦ ᑮᓇᐅᔭᑦᓴᒫᑦ ᓯᕗᒧᑎᒋᐊᖅᓗᖏᑦ ᐊᖅᓇᐃᑦ 
ᕿᒫᕕᒋᔭᖏᓄᑦ ᐊᔾᔨᒌᖏᑦᑐᓂ ᓄᓇᓕᐅᔪᓂ. 
 
ᐊᑕᐅᓯᖅ ᐃᓱᒫᓘᑎᒋᔭᖅᓂ ᓴᕿᑕᐅᔪᖅ, ᐃᑦᓯᕙᐅᑕ, ᐃᒪᐃᒻᒪ ᓄᓇᓕᐅᔪᓂ, ᐱᑕᖃᕐᓱᑕ ᐆᑦᑑᑎᒋᓗᒍ, ᐃᓚᖏ 
ᐃᓄᐃᑦ ᐊᒥᓲᔪᓂ ᖃᓄᐃᑑᓯᒪᔪᓂ ᐊᖏᖅᕋᕐᓯᒪᔪᓂ, ᑭᓯᒥ ᐱᑕᖃᖏᑦᓱᓂᓪᓗ ᓇᔪᖅᑕᐅᔪᓂ ᐊᖏᖅᕋᓂ 
ᑕᐃᒫᕈᓘᔭᖅᓗ ᐊᖅᓇᓄᑦ. ᑕᐃᒪᐃᒧᑦ, ᑕᒪᓐᓇ ᐃᓱᒫᓘᑎᐅᓪᓗᓂ ᓴᕿᑕᐅᓯᒪᔪᖅ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐊᓚᑲᓐᓄᐊᖅ. 
 
ᐊᓚᒃᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᐅᖃᐅᓯᖃᑐᐃᓐᓇᓂᐊᖅᑐᖓ. ᓄᓇᓕᕐᔪᐊᖑᓂᖅᓴᐅᔪᓂᑦ, 
ᐅᐱᓐᓇᕋᓂ, ᑕᐃᒪᐃᑦᑐᓂᒃ ᕿᒫᕕᑦᑕᖃᕆᐊᖃᕐᖓᑦ. ᐊᑭᕋᖅᑐᖏᒃᑲᓗᐊᖅᑐᖓ ᓄᓇᓕᕐᔪᐊᖑᓂᖅᓴᐅᔪᓂᒃ 
ᕿᒫᕕᑦᑖᖅᑐᖅᐸᑦᑐᓂᒃ. ᓄᓇᓕᕋᓛᖑᓂᖅᓴᐃᓪᓕᑭᐊᖅ. ᐃᑲᔪᖅᓱᖅᑕᐅᖃᑦᑕᓂᖅᓴᐅᔭᕆᐊᖃᕐᖓᑕ ᐊᒻᒪᓗ 
ᐃᑲᔪᖅᑕᐅᓗᑎᒃ. ᑕᐃᒫᔅᓴᐃᓐᓇᖅ ᐱᔨᑦᑎᕋᐅᑎᖃᕆᐊᖃᕋᓗᐊᕐᖓᑕ ᓄᓇᓕᕐᔪᐊᑎᑐᑦ.  
 
ᑕᐃᒫᒃ ᐅᖃᐅᓯᕆᔪᒪᑐᐃᓐᓇᕋᑖᖅᑕᕋ ᐊᒻᒪᓗ ᐃᓱᒪᒋᔭᐅᒋᐊᖁᓕᖅᑐᒋᑦ ᑕᐃᒪᐃᑦᑐᖅᑖᖁᓪᓗᒋᑦ 
ᓄᓇᓕᕋᓛᖑᓂᖅᓴᐅᔪᑦ. ᑕᒪᓐᓇ ᐅᖃᐅᓯᑐᐃᓐᓇᖅ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᐅᖃᐅᓯᑐᐃᓐᓇᖅ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᕿᒫᕕᓕᕆᔨᒃᑯᑎᒍᑦ, ᐊᕐᓇᓄᑦ ᕿᒫᕖᑦ, 2 ᒥᓕᐊᓐᓂ 996 
ᑕᐃᓴᓐ, ᐊᕐᕌᓂ 2 ᒥᓕᐊᓐ 36 ᑕᐅᓴᓐ. ᐊᒥᓱᕈᕆᐊᖅᓯᒪᒻᒪᑕ ᑕᕝᕙᓂ. 
 
ᐊᐱᖅᑯᑎᒐ ᐅᓇ, ᕿᒫᕖᑦ ᐱᔾᔪᑎᒋᓪᓗᒋᑦ, ᐃᓚᒌᓂᒃ ᐱᑦᑎᐊᖏᑦᑐᖃᓕᖅᑎᓪᓗᒍ ᐊᒻᒪᓗ 
ᐋᓐᓂᖅᑎᕆᔪᖃᖃᑦᑕᓕᖅᑎᓪᓗᒍ, ᕿᒫᕖᑦ ᐊᑐᖅᑕᐅᓲᖑᒻᒪᑕ ᐃᓄᓕᕆᔨᒃᑯᑎᒍᑦ ᐱᓕᕆᐊᖑᕙᑦᑐᓄᑦ. 
ᑭᒃᑯᑐᐃᓐᓇᐃᑦ ᑎᑭᑉᐸᒻᒪᑕ ᓇᑭᑐᐃᓐᓈᖅᑐᑦ ᓄᓇᓕᓐᓂᑦ. ᐃᓚᒌᑦ ᐱᑦᑎᐊᓐᖏᐅᑎᑎᓪᓗᒋᑦ, ᐊᒻᒪᓗ ᐃᓚᒋᔭᐅᔪᖅ 
ᕿᒫᕕᓕᐊᖅᓯᒪᑎᓪᓗᒍ ᐃᓚᖓᑦ ᐊᒻᒪᓗ ᐊᕐᓇᐃᑦ ᕿᒫᕕᓕᐊᖅᓯᒪᓕᖅᑎᓪᓗᒋᑦ, ᐅᓂᒃᑳᓕᐊᖑᓯᒪᔪᓂᒃ 
ᑐᓂᓯᔭᐅᕙᑉᐱᓯ ᐅᕝᕙᓘᓐᓃᑦ ᖃᐅᔨᓴᕈᑕᐅᓯᒪᔪᓂᒃ ᖃᑦᑎᑦ ᐊᕐᓇᐃᑦ ᐅᑎᑦᑎᐊᖃᑦᑕᕐᒪᖔᑕ ᐃᓚᒥᓐᓄᑦ.  
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐋᒡᒐ, ᖃᐅᔨᓴᕈᑎᓂᒃ ᐱᓯᒪᑦᑎᖏᑦᑐᖓ. ᖁᔭᓐᓇᒦᒃ, 
ᐃᔅᓯᕙᐅᑖᖅ.  

ᐃᔅᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᐱᑕᖃᓐᖏᒻᒪᑦ ᑐᑭᓯᒋᐊᕈᑎᔅᓴᓂᒃ, ᖃᐅᔨᔭᕆᐊᖃᕋᑦᑕ 
ᑕᒪᒃᑯᐊ ᐊᑐᕐᓂᓪᓗᑉᐸᖏᒃᑲᓗᐊᕐᒪᖔᑕ ᑕᒪᑐᒥᖓ. 
 
ᐃᒻᒪᖃ ᖃᐅᔨᓴᕆᐊᒃᑲᓐᓂᕈᓐᓇᑐᔅᓴᐅᔪᑎᑦ ᑕᐃᒃᑯᐊ ᕿᒫᕕᓕᐊᖅᐸᑦᑐᑦ ᐊᒻᒪᓗ ᑕᐃᒃᑯᑎᒎᓈᖅᓯᒪᓕᖅᑎᓪᓗᒋᑦ, 
ᕿᒥᕐᕈᒍᔅᓯᖃᐃ ᑕᒪᒃᑯᐊ ᐊᕕᑦᑐᒥᓃᑦ ᐅᑎᖅᓯᒪᓕᕐᒪᖔᑕ, ᐊᑎᖏᑦ ᑎᑎᖅᓯᒪᓐᖏᒃᑲᓗᐊᕐᓗᒋᑦ, ᑕᐃᒫᒃ 
ᖃᐅᔨᓂᐊᕋᑦᑕ ᐊᒻᒪᓗ ᑮᓇᐅᔭᐃᑦ ᐊᑐᕐᓂᓪᓗᑦᑕᐅᓯᒪᓐᖏᒃᑲᓗᐊᕐᒪᖔᑕ ᖃᐅᔨᒪᑦᑎᐊᕐᓂᐊᕋᑦᑕ. ᖁᔭᓐᓇᒦᒃ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐃᔅᓯᕙᐅᑖᖅ, ᐅᑎᕐᕕᒋᑲᐃᓐᓇᕈᒪᔭᕋ ᓯᕗᓪᓕᕐᒥ, ᐅᖃᖅᑲᐅᒐᒪ 
ᑎᑎᖅᑲᓂᒃ ᐱᓯᒪᑦᑎᖏᓐᓇᒪ ᒫᓐᓇᐅᔪᖅ, ᑭᓯᐊᓂ ᑎᑎᖅᑲᓂᒃ ᐊᑐᐃᓐᓇᐅᑎᑦᑎᔪᓐᓇᕋᔭᖅᑐᖓ ᒪᓕᒐᓕᐅᖅᑎᒧᑦ 
ᐱᔾᔪᑎᒋᓪᓗᒍ ᖃᐅᔨᓴᕈᑕᐅᓯᒪᔪᓂᒃ ᐱᑕᖃᕐᖓᑦ.  
 
ᑎᑎᖅᑲᐃᑦ ᐱᔪᓐᓇᕈᒃᑭᑦ ᒪᕐᕉᒃ ᐅᓪᓘᒃ ᓈᑉᐸᑎᒃ, ᖃᓄᐃᒃᑲᔭᓐᖏᑦᑐᖅ. ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ.  
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᖃᓄᐃᔅᓴᔾᔮᖏᑦᑐᖓ ᐅᐱᓐᓇᕋᓂ ᑕᒪᓐᓇ 
ᑲᒪᒋᔭᐅᑦᑎᐊᕆᐊᓕᒃ ᓄᓇᕗᒻᒥᐅᑕᐅᓗᑕ. 
 
ᐸᕐᓇᓯᒪᒐᑦᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᑐᖃᑦᑕᓛᕆᐊᔅᓴᖅ ᐋᖅᑮᓇᓱᐊᕐᓂᕐᒥᒃ ᐊᑲᐅᓐᖏᓗᑕᐅᕙᑦᑐᓂᒃ 
ᐃᓄᓐᓄᑦ, ᑕᐃᒪᐃᒻᒪᑦ ᐅᑕᖅᑭᑐᐃᓐᓇᓂᐊᖅᑐᖓ ᑎᑎᖅᑲᓂᒃ, ᑕᕝᕙᑦᑕᐅᑎᒋᐅᓐᖏᒃᑲᓗᐊᖅᑲᑦ, 
ᖃᓄᐃᔅᓴᕋᔭᓐᖏᑦᑐᖓ ᐱᒍᒃᑭᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. ᐅᖃᐅᓯᑐᐃᓐᓇᖅ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ, ᐱᓕᕆᕕᐊᓄᑦ, 
ᐋᓐᓂᐊᖃᕐᓇᖏᑦᑐᓕᕆᓂᖅ ᓱᕈᓯᕐᓂᒃ, ᐃᓚᒌᓂᒃ ᐊᒻᒪᓗ ᓄᓇᓕᐅᔪᓂᒃ, ᑲᑎᑦᑐᒋᑦ ᐊᐅᓚᔾᔪᑏᑦ 
ᐊᐅᓚᐃᓐᓇᕈᑏᓪᓗ, ᑭᓇ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᑖᓂ ᐃᒥᐊᓗᓕᕆᓂᐅᑉ ᐋᖓᔮᕐᓇᖅᑐᓕᕆᓂᐅᓪᓗ, 
ᑮᓇᐅᔭᐃᑦ ᓱᕐᕋᓯᒪᓐᖏᒻᒪᑕ. ᓇᓗᓇᓐᖏᒻᒪᑦ ᑮᓇᐅᔭᐃᑦ ᐃᒥᐊᓗᓕᕆᓂᕐᒧᑦ ᐋᖓᔮᕐᓇᖅᑐᓕᕆᓂᕐᒧᓪᓗ 
ᑲᒪᔾᔪᑕᐅᕙᑦᑐᑦ ᓄᓇᕗᑦ ᓄᓇᓕᖁᑎᖏᓐᓃᓐᖔᖅᐸᒻᒪᑕ. ᐃᒻᒪᖃ ᑕᐃᒃᑯᓇᓐᖓᑦ ᑮᓇᐅᔭᐃᑦ ᐱᔭᐅᕙᑦᑐᑦ.  
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ.  
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑭᐅᔾᔪᑎᒋᓗᒍ ᐊᐱᖅᑯᑕᐅᖅᑲᐅᒻᒥᔪᒧᑦ ᐅᐊᑦᑎᐊᕈ, ᑕᒪᒃᑯᓇᓂ 
ᑖᒃᓰᔭᐃᓂᕐᒧᑦ ᐊᖏᖃᑎᒌᒍᑎᓂᑦ ᒐᕙᒪᑐᖃᒃᑯᑎᒍᑦ. ᑳᓐᑐᕌᒃ ᒐᕙᒪᑐᖃᒃᑯᑎᒍᑦ ᐃᓱᓕᕝᕕᔅᓴᖃᕐᖓᑦ 2004-ᒥ 
ᐊᒻᒪᓗ ᑕᐃᒪ ᐋᔩᕈᑎᒋᔪᓐᓇᖅᓯᒐᔭᖅᑕᔅᓴᕆᕙᕗᑦ ᐊᒥᓱᕈᕆᐊᖁᓪᓗᒋᑦ ᐊᒥᓲᓂᖏᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 

ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐋᔩᕈᑕᐅᓯᒪᒻᒪᑦ ᖃᑦᑎᐅᓂᖏᑦ ᓇᓗᓇᓐᖏᑦᑐᖅ 
ᑕᒪᓐᓇ ᑐᓂᐅᖅᑲᖅᑕᐅᕙᒻᒪᑦ ᓄᓇᓕᓐᓄᑦ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᑮᓇᐅᔭᐃᑦ ᑕᕝᕙᐅᕗᑦ ᑮᓇᐅᔭᖅᑖᕈᓯᐊᖑᓂᐊᖅᑐᓂᑦ 
ᓄᓇᓕᓐᓂᑦ ᒐᕙᒪᐅᔪᓄᑦ ᐃᒥᐊᓗᓕᕆᔨᓄᑦ ᐋᓐᖓᔮᕐᓇᖅᑐᓕᕆᔨᓄᑦ ᖁᓕᕇᒃᑯᑦ ᐊᖏᕈᑎᒃᑰᖅᑐᑎᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ. ᑖᒃᑯᐊ ᐊᔾᔨᒌᓂᒃ ᐊᒡᒍᖅᑕᐅᕙᑉᐹᑦ ᓄᓇᓕᓐᓄᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᐃᖅᓯᔪᒪᑐᐃᓐᓇᖅᑐᖓ, ᑖᒃᑯᐊ ᑮᓇᐅᔭᐃᑦ ᐊᑐᐃᓐᓇᐅᕗᑦ 
ᑮᓇᐅᔭᑎᒍᑦ ᐸᕐᓇᐅᑎᓂᒃ. ᐆᑦᑑᑎᒋᓗᒍ, ᐃᒃᓯᕙᐅᑖᖅ, ᐃᓕᓴᖅᓯᕕᒃ ᓴᓴᐃᔭᑎᒃᑯᑦ ᑲᖏᖅᑐᒑᐱᒻᒥ, $50-
ᑕᐅᓴᐅᖅᑰᖅᑐᓂᒃᑯᐊ ᑮᓇᐅᔭᐃᑦ ᐱᓕᕆᐅᑎᒋᔭᖏᑦ ᑲᖏᖅᑐᒑᐱᒻᒥ ᑲᑎᒪᔨᐅᑉ ᖃᐅᔨᒪᔭᖓ. ᑕᐃᒪᐃᒻᒪᑦ ᑕᐃᒫᒃ 
ᑮᓇᐅᔭᐃᑦ ᐊᐅᓚᓂᖃᖅᐳᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᐅᓯᒃᓴᖃᖅᑐᖃᒃᑲᓂᖅᐹ. ᒪᑉᐱᖅᑐᒐᖅ 10-8, ᖃᓄᐃᓐᖏᑦᑎᐊᖅᑐᓕᕆᓂᖅ 
ᓱᕈᓯᑯᓗᓐᓂᑦ, ᐃᓚᒌᓂᒃ ᐊᒻᒪ ᓄᓇᓕᓐᓂᑦ. ᑲᑎᑦᑐᒋᑦ ᐊᐅᓚᑦᑎᓂᕐᒧᑦ ᐋᖅᑭᐅᒪᐃᓐᓇᕈᑎᓄᓪᓗ. $33-ᒥᓕᐊᓐ, 
683-ᑕᐅᓴᓐ. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᖅᑲᖓᑲᐃᓐᓇᕈᒪᕕᓰ 10-ᒥᓂᔅᓯᓂᑦ? ᓄᖅᑲᖓᐃᓐᓇᓚᐅᖅᑕ 10-ᒥᓂᔅᓯᓂᑦ. ᓗᓄ 
ᐅᕐᓂᐊᖅᐳᓯ 5:25-ᒥ. 
 
ᐳᐳ ᑲᑎᒪᔨᕋᓛᑦ ᓄᖅᑲᖓᑲᐃᓐᓇᓚᐅᖅᑐᑦ 17:12ᒥ ᐅᑎᖅᑐᑎᒃ 17:25-ᒥ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᔪᓯᔪᓐᓇᖅᐳᒍᑦ ᑲᑎᒪᓐᓇᑎᓐᓄᑦ. ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ. 
ᐋᓐᓂᐊᖅᑐᓕᕆᓂᕐᒧᑦ ᓇᓪᓕᐅᒃᑯᒫᓄᑦ ᐱᓕᕆᐊᑦ. ᑲᑎᑦᑐᒋᑦ ᐊᐅᓚᑦᑎᓂᕐᒧᑦ ᐋᖅᑭᐅᒪᐃᓐᓇᕈᑎᓄᓪᓗ, $28-
ᒥᓕᐊᓐ, 226-ᑕᐅᓴᓐ. ᒪᑉᐱᖅᑐᒐᖅ 10-10-ᒦᑉᐳᒍᑦ. ᒪᑉᐱᖅᑐᒐᖅ 10-10, ᐋᓐᓂᐊᖅᑐᓕᕆᔨᒃᑯᑦ ᐊᒻᒪ 
ᐃᓄᓕᕆᔨᒃᑯᑦ. ᐋᓐᓂᐊᖅᑐᓕᕆᓂᕐᒧᑦ ᓇᓪᓕᐅᒃᑯᒫᓕᕆᓂᖅ. ᑲᑎᑦᑐᒋᑦ ᐊᐅᓚᑦᑎᓂᕐᒧᑦ ᐋᖅᑭᐅᒪᐃᓐᓇᕈᑎᓄᓪᓗ, 
$28-ᒥᓕᐊᓐ, 226-ᑕᐅᓴᓐ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᒋᐊᒃᑲᓐᓂᕈᒪᑐᐃᓐᓇᖅᑐᖓ ᑳᓐᑐᕋᓄᑦ 
ᐱᔨᑦᓯᕐᓂᕐᓄᑦ, ᑕᕝᕙᓂ ᑎᑎᕋᖅᓯᒪᔪᓃᑦᑐᑑᓪᓗᓂ, ᓇᓗᓇᓐᖏᑦᑐᕐᓗ ᐊᒥᓲᒻᒪᑕ ᑳᓐᑐᕌᓄᑦ ᐱᔨᑦᓯᕐᓃᑦ 
ᑕᕝᕙᓂᒃᓴᐃᓐᓇᖅ. ᑭᓱᑦ ᑕᕝᕙᓃᑉᐸᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 

ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᓇᓗᓇᐃᖅᓯᐊᕐᔪᑲᐃᓐᓇᕐᓂᐊᖅᐳᖓ. 
ᐋᓐᓂᐊᖅᑐᓕᕆᓂᕐᒧᑦ ᓇᓪᓕᐅᒃᑯᒫᓄᑦ ᐱᓕᕆᐊᑦ ᐃᓚᓕᐅᔾᔨᕗᑦ ᐅᖓᕙᕆᐊᖅᓯᒪᔪᓂᒃ ᐋᓐᓂᐊᖅᑐᓕᕆᓂᕐᒧ 
ᑦᐃᑲᔫᑎᐅᔪᓂᒃ, ᓯᓚᑖᓐᓂᑦ ᓄᓇᕗᑦ ᐋᓐᓂᐊᕕᓐᓄᑦ ᐊᑭᓕᖅᑕᐅᒋᐊᓕᓐᓄᑦ, ᐊᒻᒪᓗ ᓇᓪᓕᐅᒃᑯᒫᖃᓐᖏᑦᑐᓄᑦ 
ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᐅᔪᓄᑦ ᑲᑎᑦᑐᒋᑦ $28-ᒥᓕᐊᓐ, 226-ᑕᐅᓴᓐ. 
 
ᑕᒪᓐᓇ ᐃᓚᓕᐅᔾᔨᕗᖅ ᐋᓐᓂᐊᖅᑐᓕᕆᓂᕐᒧᑦ ᓇᓪᓕᐅᒃᑯᒫᓕᕆᓂᕐᒧᑦ, ᓲᕐᓗ ᐋᓐᓂᐊᕕᒻᒥᑦ ᐱᔨᑦᓯᕐᓂᕐᒧᑦ ᓄᓇᕗᒻᒥ 
ᐊᒻᒪ ᐊᓯᖏᓐᓂ ᓄᓇᓕᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᐅᓯᒃᓴᖃᖅᑐᖃᒃᑲᓂᖅᐹ? ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐃᓚᓕᐅᔾᔨᓐᖏᒻᒪᑦ ᐋᓐᓂᐊᕕᓕᐊᖅᑐᓄᑦ 
ᐊᐅᓪᓚᖃᑦᑕᖅᑐᓄᑦ, ᐅᕝᕙᓘᓐᓃᑦ ᑐᐊᕕᐅᔾᔭᐅᔪᓄᑦ ᐊᐅᓪᓚᖃᑦᑕᖅᑐᓄᑦ. ᑕᒪᓐᓇ ᐋᓐᓂᐊᕕᓐᓄᐃᓐᓇᐅᖓᕚ 
ᑕᐃᒪᐃᑦᑐᐸᓗᓐᓄᑦ ᐊᑭᓕᕆᐊᓗᓐᓄᑦ. ᑕᒪᓐᓇ ᓱᓕᕚ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᑕᒪᓐᓇ ᓱᓕᕗᖅ, ᐃᒃᓯᕙᐅᑖᖅ. ᑕᒪᓐᓇ ᐃᓚᓕᐅᔾᔨᓐᖏᓚᖅ ᐋᓐᓂᐊᕕᓕᐊᖅᑐᓄᑦ 
ᐊᐅᓪᓚᖃᑦᑕᖅᑐᓄᑦ, ᐃᓚᓕᐅᔾᔨᕗᖅ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᐅᕙᑦᑐᓄ ᐅᕙᑦᑎᓐᓅᖅᑕᐅᕙᑦᑐᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓱᓕᒃᑲᓐᓃᖅ? ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᑐᑭᓯᒋᐊᕈᒪᑐᐃᓐᓇᖅᑐᖓ. ᐅᖃᖅᓯᒪᒻᒪᑦ ᐊᐅᓪᓚᖃᑦᑕᖅᑐᑦ ᐊᒻᒪ 
ᐋᓐᓂᐊᖅᑐᓕᕆᓂᕐᒧᑦ ᐱᔨᑦᓯᕐᓃᑦ ᑕᕝᕙᓃᓐᖏᒻᒪᑕ, ᐃᓚᓕᐅᔾᔨᓐᓇᓂᓗ ᑳᓐᑐᕌᓄᑦ ᐱᔨᑦᓯᕐᓂᐅᔪᓄᑦ. $28-ᒥᓂᐊᓐ, 
226-ᑕᐅᓴᓐ ᐊᖏᔪᑲᓪᓚᐅᒻᒪᑕ. ᓇᓗᓇᐃᖅᓯᒃᑲᓐᓂᑲᐃᓐᓇᕈᓐᓇᖅᐱᑦ ᑭᓱᒧᑦ ᑖᒃᑯᐊ ᐊᑭᓕᐅᑎᔅᓴᐅᒻᒪᖔᑕ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᖅᑐᓄᑦ ᐊᑭᐅᒧᑦ, 
ᑕᑯᓂᐊᖅᐸᕗᑦ 10-12-ᒥ ᑕᐃᑯᖓ ᑎᑭᒃᑯᑦᑕ ᑕᕝᕗᖓᓕ, ᐃᒃᓯᕙᐅᑖᖅ, ᐆᑦᑑᑎᒋᓗᒍ, ᐋᓐᓂᐊᕕᓐᓄᑦ 
ᐱᔨᑦᓯᕐᓂᕐᒧᑦ, ᓄᓇᕗᒻᒥ ᐊᒻᒪ ᐊᓯᖏᓐᓂᑦ ᓄᓇᓕᓐᓂᑦ ᐊᖏᔪᒻᒪᕆᐅᕗᖅ ᑖᓐᓇ, ᐱᓕᕆᐊᖃᕐᓂᖅ ᓄᓇᕗᒻᒥ 
ᐋᓐᓂᐊᕕᓐᓂᑦ. 
 
ᑕᐃᒪᐃᒻᒪᑦ ᐊᐅᓪᓚᖅᑎᑎᓂᖅᑕᒫᑦ ᓄᓇᕗᒻᒥᑦ ᕕᓂᐸᒡᒧᑦ, ᑰᔾᔪᐊᕌᐱᒻᒧᑦ, ᔭᓗᓇᐃᒧᑦ, ᐋᑐᕚᒧᑦ, ᒪᓐᑐᕆᐊᒧᑦ, 
ᐃᐊᑦᒪᓐᑕᓐᒧᑦ ᓇᒧᑐᐃᓐᓇᕐᓗ ᐊᑭᓕᐅᑎᒃᓴᓂᒃ ᑐᓂᔭᐅᕙᒃᑲᑦᑕ,. ᐅᖃᓚᐅᕋᑦᑕ ᐅᓐᓄᒃ ᐋᔩᖅᑎᓪᓗᑕ ᑕᕝᕙᓂ 
ᑮᓇᐅᔭᓕᕆᓂᕐᒧᑦ, $1-ᒥᓕᐊᓐ 6ᕼᐋᓐᓇᓚᐅᓗᐊᕐᒪᑕ ᐊᑭᖏᑦ ᓄᑕᕋᕐᓄᑦ ᓯᓂᕐᕖᑦ. 
 
ᕿᑎᐊᓃᑦᑐᓂᒃ ᑕᑯᓐᓇᕈᑦᑕ ᐃᒃᑲᕐᕆᐊᓗᒃ ᐱᖓᓱᓂᑦ ᐊᐅᓐᓄᓂᑦ ᐋᑐᕚᒦᒋᐊᖃᕐᓂᖅᐸᑦ ᐋᓐᓂᐊᕕᒻᒥᑦ 
ᐊᑭᖃᕋᔭᖅᐳᖅ ᐅᕙᑦᑎᓐᓄᑦ $1,500 ᐅᓐᓄᒧᑦ. ᑕᐃᒪᓐᓇᑎᒋ ᐅᕙᑦᑎᓐᓂᑦ ᐊᑭᓕᖅᓱᐃᑎᑦᑎᕗᑦ. 
ᐊᑭᖃᓐᖏᑦᑑᓐᖏᒻᒪᑕ. ᐊᐅᓪᓚᖅᑎᑦᑎᒐᐃᒐᔅᓯ ᐋᓐᓂᐊᕕᓕᐊᖅᑐᓂᒃ ᖃᓪᓗᓈᑦ ᓄᓇᖓᓐᓄᑦ ᐊᑭᓖᑎᑦᑎᕙᒻᒪᑕ. 
 
ᑕᒪᒃᑯᐊᓗ ᐊᑭᐅᔪᑦ ᐊᑭᑦᑐᖅᐸᓪᓕᐊᓪᓗᑎᒃ. ᑕᑯᒍᔅᓯ ᑮᓇᐅᔭᑎᒍᑦ ᐸᕐᓇᐅᑎᑦᑎᓐᓂᑦ 
ᐊᑭᑦᑐᖅᐸᓪᓕᐊᔪᓂᑦᐆᑦᑑᑎᒋᓗᒍ ᐊᐅᓚᑦᑐᓐᓇᖏᓐᓇᑦᑎᒃᑯ ᑕᒪᒃᑯᐊ ᐊᑭᐅᒧᑦ ᐊᐅᓪᓚᖅᑎᑦᑎᓐᓂᕈᑦᑕ ᒥᔅᑕ 
ᐅᑲᓕᕐᒥᑦ ᐃᐊᑦᑕᓐᑕᓐᒧᑦ ᑕᓪᓕᒪᓄᑦ ᐅᓪᓗᓄᑦ. ᐃᐊᑦᒪᓐᑕ ᐊᑭᓕᖅᓱᐃᑎᑦᑎᑉᐸᑦ $15-ᑕᐅᓴᓐ ᐊᒻᒪ 80-ᑖᓚ, ᐊᒻᒪ  

ᐊᕐᕌᓂ ᐊᑭᓕᖅᓱᐃᑎᑦᑎᓚᐅᖅᐸᑕ $13-ᑕᐅᓴᓂᒃ, ᑕᐃᒫᒃ ᑲᑐᔾᔨᖃᑎᒌᓐᓂᖅ ᐊᐅᓚᓂᖃᓲᖑᕗᖅ 
ᐊᑭᓕᖅᓱᖅᑕᐅᒋᐊᓗᓐᓄᑦ. ᐊᑮᑦ ᐊᑭᑦᑐᖅᐸᓪᓕᐊᓂᐊᕐᒪᑕ.  
 
ᐊᐅᓪᓚᑎᑦᑎᖃᑦᑕᓂᖅᓴᐅᓕᕋᑦᑕ ᐋᓐᓂᐊᕕᓕᐊᖅᑐᓂᒃ ᖃᓪᓗᓈᑦ ᓄᓇᖓᓐᓄᑦ ᑮᓇᐅᔭᖅᑐᓂᖅᓴᐅᕙᓪᓕᐊᕗᑦ. 
ᑕᐃᒪᐃᓕᖓᕗᖅ ᑕᕝᕙᓂ, ᐃᒃᓯᕙᐅᑖᖅ, ᑎᑎᕋᖅᓯᒪᔪᓂᑦ. ᑕᒪᓐᓇ ᓇᓗᓇᐃᑦᑎᐊᖅᑕᒃᓴᕆᒐᓗᐊᖅᐸᕋ 
ᐊᐱᖅᑯᑎᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᔪᕐᓇᕋᔭᕐᒪᑦ ᐃᓪᓗᓕᐅᕆᐊᖓ ᑕᒫᓂ ᓄᓇᕗᒻᒥ 
ᐱᔨᑦᓯᕐᓂᕐᒧᑦ ᓄᓇᕗᒻᒧᑦ $18-ᒥᓕᐊᓐ ᓯᓚᑖᓐᓅᖃᑦᑕᖁᓐᖏᓪᓗᒋᑦ ᓄᓇᕗᑦ?  ᐊᔪᕐᓇᕐᒫ% ᐋᓐᓂᐊᕕᓕᐊᕆᐊᖓ 
ᑕᐃᒪᐃᑦᑐᒥᑦ ᑮᓇᐅᔭᐃᑦ ᓄᓇᕗᒦᖏᓐᓇᖃᑦᑕᖁᓪᓗᒋᑦ? ᐊᑐᖔᓐᖏᓪᓗᑕ ᐋᓐᓂᐊᕕᓐᓂᑦ ᖃᓪᓗᓈᑦ ᓄᓇᖓᓐᓂᑦ 
ᐊᔪᕐᓇᕐᒪᑖ ᑕᒫᓂᑎᒐᓱᐊᕆᐊᖓ ᑮᓇᐅᔭᐃᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐄ, ᑕᐃᒪᐃᒐᓱᐊᖅᐳᒍᑦ. ᖁᔭᒋᑦᑎᐊᖅᐸᕋ ᑲᑎᒪᔨ 
ᐃᑲᔪᖅᓱᕐᒪ ᓄᑖᒥᑦ ᐋᓐᓂᐊᕕᓕᐅᖁᓪᓗᒋᑦ ᑲᖏᖅᖠᓂᕐᒥᒃ ᐊᒻᒪᓗ ᐃᖃᓗᑦᑐᑦᑎᐊᕐᒥ. ᐃᒃᓯᕙᐅᑕ. ᐊᒻᒪᓗ 
ᐃᓚᒋᐊᕐᓗᒍ ᐃᓪᓗ, ᓄᓇᕗᒻᒧᑦ ᑮᓇᐅᔭᓂᒃ ᐱᑎᑦᑎᑲᓐᓂᕋᔭᖅᑐᒍᑦ ᐊᒻᒪᓗ ᐱᔨᑦᑎᑲᓐᓂᕐᓗᒋᑦ ᑕᒪᒃᑯᐊ ᐃᓄᐃᑦ 
ᐊᐅᓪᓚᖃᑦᑕᕐᓂᐊᓐᖏᒻᒪᑕ. ᑕᐃᒪᓕ, ᑭᐅᓗᑎᒃ ᐄ, ᐃᒃᓯᕙᐅᑕᖅ. ᖁᔭᓐᓇᒦᒃ ᐃᒃᓯᕙᐅᑕᖅᓗ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ 
 
ᐊᕐᕚᓗᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓪᓕᐅᒃᑯᒫᖃᓐᖏᑦᑐᓄᑦ ᑐᕌᖓᒻᒪᑕ ᓄᓇᖃᖅᑳᕐᓯᒪᔪᓄᑦ ᐊᒻᒪᓗ ᑕᐃᒃᑯᓄᖓ 
ᐃᖅᑲᓇᐃᔭᓐᖏᑦᑐᓄᑦ, ᑭᓯᐊᓂᓕ ᐊᓯᖏᑦ ᐃᓄᐃᑦ ᓇᓪᓕᐅᒃᑯᒪᓕᓐᓂᑦᑐ ᒍᕆ ᓯᐅᓪᑦ (Green Shield), 
ᑕᐃᒪᖏᓐᓇ ᐊᑎᖃᖅᐸᓪᓚᐃᔪᖅ ᑕᐃᒪᑲᓴᐅᕙᓪᓚᐃᔪᖅ, ᑭᒍᑎᓕᕆᓂᑐᐃᓐᓇᕐᒧᑦ, ᑭᓱᑐᐃᓐᓇᒧᕙᓗᓐᓂᑦ 
ᑕᐃᒃᑯᓄᖓ ᐃᖅᑲᓇᐃᔭᖅᑐᒐᓗᐊᓄᑦ ᓇᓪᓕᐅᒃᑯᒫᖃᖅᑐᓄᑦ. ᖃᓄᕐᖏᓐᓇ ᑐᑭᓪᓚᕆᓕᐅᒐᓗᖅ 
ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔪᕈᑕᐅᕙᒃᑐ. ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ. ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ 
ᐃᑲᔪᕈᑕᐅᕙᒃᑐ, ᐱᓕᕆᐊᖑᔪᖅ ᐊᐅᓚᑕᐅᔪᖅ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑐᕌᖓᓗᐊᖅᑐᓂᒃ ᐃᓄᓐᓄᑦ ᐊᒻᒪᓗ 
ᐊᓯᖏᓐᓄᑦ ᓄᓇᖃᖅᑲᕐᓯᒪᔪᓄᑦ ᑲᓇᑕᒥᐅᑕᐅᔪᓄᑦ, ᒪᓕᒐᓕᐅᖅᑎᐅᔪᖅ ᖃᐅᔨᒪᒻᒪᑦ ᓄᓇᕗᒧᑐᐃᓐᓇᐅᖏᑦᑐᖅ 
ᓄᓇᑦᓯᐊᕐᒧᓪᓗ ᐊᓯᖏᓐᓄᓪᓗ 
 
ᑕᒪᒃᑯᐊ ᐊᑭᖏᑦ ᐊᑭᓕᖅᑕᐅᖁᔪᓐᓇᖅᐸᒃᑕᕗᑦ ᒫᓐᓇᐅᔪᖅ ᐃᒪᐃᑦᑐᔪᑦ 10 ᒥᓕᓐᐊ 926 ᑕᐅᓴᓐ 
ᐊᑭᓕᖅᑕᐅᖁᔪᓐᓇᖅᐸᒃᑕᕗᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐃᑲᔪᕈᑕᐅᓗᑎᒃ ᐃᓄᓐᓄᑦ, ᐃᒪᖃᐃ ᐋᓐᓂᐊᕐᕕᒻᒥᒍᑕᐅᔪᑦ 
ᐊᑭᖏᑦ, ᖃᐅᔨᒪᒐᓗᐊᖅᑐᑕ ᐊᒻᒪᓗ ᒪᓕᒐᓕᐅᖅᑎᑦ ᖃᐅᔨᒪᒐᓗᐊᖅᑐᓂ, ᐊᑭᖃᖃᑦᑕᕐᒪᑦ 40, 50, 60 ᒥᓕᐊᓂ 
ᐅᖓᑖᓄᓪᓘᓐᓃᑦ. 

85%-ᖏᑦ ᐃᓄᒋᐊᓐᓂᑦᑕ ᐃᓅᒻᒪᑕ ᑮᓇᐅᔭᓂᒃ ᐊᒥᓱᓂᕐᓴᐅᔪᓂᒃ ᐊᑐᖅᐸᒃᑐᒍ ᑐᓂᔭᐅᕙᒃᑐᓂᒃ. ᑕᒪᔾᔭ 
ᐋᔩᖃᑎᒋᒍᑎᑦᑕ ᐃᓚᒋᓚᐅᖅᑕᖓ ᒫᓐᓇᐅᔪᖅ ᑲᓇᑕᐅᑉ ᒐᕙᒪᒃᑯᖏᓐᓂᑦ. 
 
ᐆᒃᑐᑎᒋᓗᒍ, ᐃᒃᓯᕙᐅᑕᖅ, ᓇᐃᓈᕐᓗᒍ, 1999/2000, ᐃᓱᓕᕝᕕᒋᔪᓐᓇᓚᐅᖅᑕᕗᑦ ᐅᑎᖅᑕᐅᖁᔭᕗᑦ 10 ᒥᓕᐊᓐ 
287 ᑕᐅᓴᓐ ᐊᑭᓕᖅᑕᐅᖁᔪᓐᓇᓚᐅᖅᑕᕗᑦ. ᖃᐅᔨᓚᐅᕋᑦᑕ ᐊᕐᕌᓂ ᑕᒪᒃᑯᐊ ᑭᓕᕆᐊᖃᓚᐅᖅᑕᕗᑦ 
ᐃᒪᓐᓇᐅᓚᐅᕐᒪᑕ 10 ᒥᓕᐊᓐ 791 ᑕᐅᓴᓐ. 
 
ᐊᖏᖃᑎᒌᒃᓯᒪᒐᑦᑕ ᐃᓱᓕᕝᕕᖓᓄᑦ ᐊᕐᕋᓂ 2001/2002, ᑖᒃᓱᒥᖓ 10,287 ᓱᓕ. ᐊᑐᓚᐅᖅᑐᒍ 14 ᒥᓕᐊᓐᓂ, 
ᑕᕝᕗᖓ ᑎᑎᕋᓚᐅᖅᑕᕗᑦ, ᐊᒥᓱᓂᕐᓴᐅᓪᓗᑎᓪᓗ ᑕᐃᒃᓱᒪᓂᐅᑎᓪᓗᒍ. ᑕᐃᒪᓕ, ᐃᒃᓯᕙᐅᑕᖅ,ᑕᒪᒃᑯᐊ 
ᐱᖃᓯᐅᑦᔭᐅᓯᒪᔪᑦ. 
 
ᑕᕝᕗᖓᑦᑕᐅᖅ ᐃᓚᓕᐅᑦᔭᐅᓯᒪᒻᒥᔪᖅ ᐃᔨᓕᕆᔭᐅᓂᖅ. ᐃᒡᒐᐃᑦ, ᐃᔭᒐᐃᑦ, ᐊᓐᓂᐊᕕᒻᒥ ᐊᑐᖅᑕᐅᔭᕆᐊᓕᑦ 
ᐊᒻᒪᓗ ᓱᓇᒃᑯᑕᑦ, ᐊᒻᒪᓗ ᖃᖓᑕᐅᑐᐃᔪᑦ ᐋᓐᓂᐊᕐᕕᓕᐊᕐᓂᕐᒧᑦ, ᐃᓚᖏᑦ ᑕᒪᒃᑯᐊ ᐱᖃᓯᑦᔭᐅᓯᒪᔪᑦ. 
ᐊᑭᓪᓚᕆᖏᑦ ᐃᔭᒐᐅᔪᑦ, ᐊᓐᓂᐊᕐᕕᒻᒥ ᐊᑐᖅᑕᐅᔭᕆᐊᖃᖅᑐᑦ ᐊᑭᓕᖅᑕᐅᑦᑕᐅᑎᒋᕙᒃᑐᑦ 
ᐋᓐᓂᐊᖅᑐᓕᕆᔨᒃᑯᓐᓂᑦ ᑲᓇᑕᒥ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕ ᒪᓕᒐᑎᒍᑦ ᖃᓄᖅ ᑲᒪᒋᔭᖃᖅᐸᑦ ᑲᓇᑕᐅᑉ ᒐᕙᒪᒃᑯᖏᑦ, ᑕᐃᒃᑯᐊ 
ᐊᑭᓕᖅᑕᐃᓐᓇᐅᓂᐊᖏᑉᐸᑕ ᓇᓪᓕᐅᑯᒪᖃᓐᖏᑦᑐᓄᑦ ᐃᑲᔪᕈᑕᐅᕙᒃᑐᑦ. 
 
ᓇᓗᓇᐃᕐᓯᓱᖑᕙ ᖃᓄᐃᒻᒪᑦ ᐊᑭᓕᔪᓐᓇᖏᒻᒪᖔᕐᒥᒃ ᐊᑕᖏᕐᓗᒋᑦ ᐊᑭᓕᓱᐃᑎᓪᓗᒋᑦ ᐊᑕᖏᓪᓗᑎᒃ ᖃᓪᓗᓈᑦ 
ᓄᓇᖓᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐲᑯ, 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ. ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᑕᒪᒃᑯᓱᒧᖓ ᑐᑭᓯᑦᑎᐊᖃᑎᒋᔪᒪᑐᐃᓐᓇᕆᑦᓯ. 
 
ᑲᓇᑕᐅᑉ ᒐᕙᒪᒃᑯᖏᑦ, ᐃᒃᓯᕙᐅᑕᖅ, ᐱᓕᕆᐊᒥᒃ ᐋᖅᑭᒃᓯᓯᒪᒻᒪᑕ, ᐊᑎᖃᖅᑐᖅ ᓇᓪᓕᐅᒃᑯᒫᖃᓐᖏᑦᑐᓄᑦ 
ᐋᓐᓂᐊᖅᑐᓕᕆᓂᕐᒧᑦ ᐃᑲᔪᕈᑕᐅᔪᑦ ᓄᓇᖃᖅᑳᕐᓯᒪᔪᓄᑦ ᑲᓇᑕᒥᐅᑕᐅᔪᓄᑦ, ᐅᕙᖑᓪᓕ ᑲᒪᒋᔭᖃᖅᐸᒃᑐᒍᑦ 
ᒐᕙᒪᒃᑯᓪᓗᑕ, ᑲᓇᑕᐅᑉ ᒐᕙᒪᒃᑯᖏᑦ ᒪᓕᒐᑎᒍᑦ ᑲᒪᒋᔭᖃᕆᐊᖃᕐᒪᑕ ᓄᓇᖃᖅᑳᕐᓯᒪᔪᓄᑦ ᐃᓄᓐᓄᑦ. 
 
ᑲᓇᑕᐅᑉ ᒐᕙᒪᒃᑯᖏᑦ ᐅᖃᕐᓯᒪᔪᑦ, ᑕᐃᒪᓐᖓᑦ 1974-ᒥᓂᑦ, ᑕᐃᒪᐃᓐᖏᓐᓂᕋᖅᑐᒍ, ᑕᒪᒃᑯᓂᖓᒍ 
ᑲᒪᔨᓪᓗᐊᑕᐅᒻᒪᑕ ᓄᓇᖃᖅᑳᕐᓯᒪᔪᓄᑦ ᑲᓇᑕᒥ. ᑲᒪᒋᔭᖃᖃᑦᑕᕋᑦᑕ, ᒪᓕᒐᑎᒍᑦ ᑲᒪᔭᕆᐊᖃᕋᑦᑕ. 
 
ᐃᒪᐃᓕᖓᔪᖅ, ᐃᒃᓯᕙᐅᑖ, ᓱᓕ ᓇᓗᓇᐃᖅᑕᐅᓐᖏᒻᒪᑦ ᐊᑭᓖᔭᕆᐊᖃᕐᒪᖔᑕ ᐋᒡᒐᓘᓐᓃᑦ. ᒐᕙᒪᑐᖃᒃᑯᓐᓄᑦ 
ᐱᓇᓱᐊᒐᕆᔭᐅᓂᖓᓄᑦ, ᐋᖅᑭᒃᓯᒪᔪᖃᑐᐃᓐᓇᕆᐊᓕᒃ ᓄᓇᕗᒥ ᐊᒻᒪ ᒥᑭᓂᖅᓴᐅᓗᓂ ᐊᓯᐊᓃᑦᑐᒥᒃ 
ᒐᕙᒪᖃᕐᕕᐅᔪᒥ. 
 
ᐅᒃᑐᑎᒋᓗᒍ, ᐃᒃᓯᕙᐅᑕᖅ. ᐊᑲᐅᓐᖏᓕᐅᕈ ᐊᑲᐅᓐᖏᓕᐅᕈᑎᖃᓚᐅᕐᒪᑦ ᑕᐃᕕᑦ ᐃᓐᓕᒥ ᓚᐸᑐᐊᒥ ᐊᒻᒪᓗ 
ᑕᐃᒃᑯᐊ ᐊᐅᓪᓚᖅᑎᑦᑎᒋᐊᖃᓚᐅᕐᒪᑕ 47-ᖑᔪᓂᒃ ᓱᕈᓯᕐᓂ ᐃᑲᔪᖅᑕᐅᔭᖅᑐᖅᑐᑎᒃ, ᓅᕙᓐᓚᓐ ᒐᕙᒪᒃᑯᖏᑦ 
ᐊᑭᓕᓚᐅᓐᖏᑦᑐᑦ ᑕᒪᒃᓱᒧᖓ ᑭᓯᐊᓂᓕ ᑲᓇᑕᐅᑉ ᒐᕙᒪᒃᑯᖏᑦ. 

ᐊᐅᓪᓚᖅᑎᑦᑎᔭᕆᐊᖃᕐᓂᕈᒪ 47-ᓂ ᓱᕈᓯᕐᓂᒃ ᐃᖃᓗᓐᓂᑦ ᐃᑲᔪᖅᑕᐅᔭᕆᐊᓕᓐᓂ, ᐅᖃᕈᓐᓇᖅᑐᖓ ᓄᓇᕗᑦ 
ᒐᕙᒪᒃᑯᖏᑦ 95%-ᖏᓐᓂᒃ ᐊᑭᓕᔭᕆᐊᖃᕋᔭᖅᑐᑦ. 
 
ᑕᒪᔾᔭ ᐊᔾᔨᒌᓐᖏᔾᔪᑎᖓ. ᑕᒪᓐᓇ ᐱᓕᕆᐊᖑᔪᖅ ᑲᓇᑕᒥ. ᐊᒻᒪᓗ ᑕᒪᓐᓇ ᑕᐃᒃᑯᐊ ᐱᓕᕆᐊᕆᒻᒪᔾᔪᑦ, 
ᐃᓱᒪᒋᔭᑎᓄᑦ ᐊᑐᖅᑐᑎᒃ ᐊᖅᑭᒃᓱᐃᕙᒃᑐᑦ ᑕᒪᒃᑯᓂᖓ ᐱᓕᕆᐊᖑᔪᓂᒃ ᐊᒻᒪᓗ ᑮᓇᐅᔭᕐᒥᓂᒃ ᐊᑐᖅᑐᑎᒃ, 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ 
 
ᐊᕐᕚᕐᓗᒃ: ᖃᐅᔨᒪᓐᖏᑦᑐᖓ ᑕᒪᓐᓇ ᐊᑐᖅᑐᔅᓴᐅᒻᒪᖔᖅ, ᒫᓐᓇ ᐅᖃᐅᓯᕆᓗᒍ ᓈᒻᒪᑦᑐᓂ, ᑭᓯᐊᓂ 
ᐅᖃᐅᓯᐅᔭᕆᐊᖃᕐᖓᑦ ᓇᓗᓇᐃᔭᖅᑕᐅᑦᑎᐊᕐᓗᓂ, ᐱᓗᐊᖅᑐᒥᑦ ᓴᐳᓐᓂᐊᖅᑏᑦ ᖃᐅᔨᒪᓂᓖᑦ 
ᖃᓄᐃᓕᐅᖃᑦᑕᖅᓯᒪᓂᖏᓐᓂᒃ ᒐᕙᒪᑐᖃᒃᑯᑦ ᑲᒪᒋᔭᖃᕆᐊᖃᖅᓯᒪᒻᒪᑕ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ 
ᓄᓇᖃᖅᑳᖅᓯᒪᔪᓄᑦ ᑲᓇᑕᒥ ᐱᔾᔪᑎᒋᓪᓗᒍ ᓇᓗᓇᐃᖅᑕᐅᓯᒪᔪᖃᕐᖓᑦ ᐅᕝᕙᓘᓐᓃᑦ ᐊᓪᓚᓄᑦ ᒪᓕᒐᖅᑕᖃᕐᖓᑦ 
ᐱᓗᐊᖅᑐᒥᑦ ᑕᒪᑐᒪ ᒥᔅᓵᓄᑦ, ᐋᓐᓂᐊᖃᕐᓇᖏᑦᑐᓕᕆᓂᖅ ᐱᓪᓗᒍ, ᓇᓪᓕᐊᑐᐃᓐᓇᖅ ᐃᓚᐅᔭᕆᐊᖃᕐᖓᑦ, 
ᐅᖃᖅᓯᒪᒻᒪᑦ ᑕᐃᒫᒃ. ᑕᐃᒪ, ᐱᓗᐊᖅᑐᒥᑦ ᑕᐃᒫᒃ ᐅᖃᖅᓯᒪᒻᒪᑦ, ᐅᖃᓕᒫᖅᓯᒪᒐᒃᑯ.  
 
ᓄᓇᖃᖅᑳᖅᓯᒪᔪᑦ ᖃᓪᓗᓈᑦ ᓄᓇᖓᓐᓃᑦᑐᑦ 100%-ᒥᒃ ᐊᑭᓕᖅᑕᐅᖃᑦᑕᕐᖓᑕ ᒐᕙᒪᑐᖃᒃᑯᓐᓄᑦ. ᑕᒻᒪᕈᒪ 
ᐅᖃᐅᔾᔭᐅᓂᐊᖅᑯᖓ, ᒐᕙᒪᑐᖃᒃᑯᑦ, ᐊᑭᓖᖃᑦᑕᐸᓪᓚᐃᖏᒻᒪᑕ ᑲᓇᑕᐅᑉ ᐊᕕᑦᑐᖅᓯᒪᔪᖁᑎᖏᑕ ᒐᕙᒪᒃᑯᖏᑦ.  
 
ᑕᐃᔭᐅᖃᑦᑕᐸᓪᓚᐃᓚᐅᖅᓯᒪᔪᖅ ᑎᒻᒥᑳᖅᑎᕆᕕᑦ, ᖃᓪᓗᓈᑎᑐᑦ ᑕᐃᔭᐅᒍᓯᖓ ᖃᐅᔨᒪᓐᖏᓇᒃᑯ, ᑭᓯᐊᓂ 
ᑎᓪᓕᒐᓱᓐᓂᕈᕕᑦ ᑕᐅᓴᓐᓂᒃ ᑮᓇᐅᔭᓂᒃ ᐋᓪᐴᑕᒥᐅᑕᐅᓗᑎᑦ, ᐊᓪᓚ ᑕᐃᓐᓇ ᐱᖃᑎᒋᔭᕋ, ᐋᓪᐴᑕ ᒐᕙᒪᒃᑯᖏᑦ 
ᐊᑭᓖᔭᕆᐊᖃᖅᑎᑦᑎᒐᔭᖅᑐᑦ ᒐᕙᒪᑐᖃᒃᑯᓐᓂᒃ ᑕᐃᒪᓐᓇᓪᓗᐊᓄᑦ, ᐊᑕᖏᑦᑎᐊᕐᓗᒋᑦ ᐊᑭᓕᕆᐊᓖᑦ. 
 
ᐅᖃᐅᑎᓐᖓ, ᒪᓕᒐᖅᑎᒍᑦ ᑐᑭᓕᐅᑎᓗᒍ, ᖃᓄᑎᒋ ᐊᔾᔨᒌᓐᖏᓐᓂᖃᕐᒪᖔᑎᒃ ᐋᓪᐴᑕ ᐊᒻᒪᓗ ᓄᓇᕗᑦ 
ᐱᔾᔪᑎᖃᖅᑎᓪᓗᑕ ᓇᓪᓕᐅᒃᑯᒫᖃᖅᑎᑕᐅᓐᖏᑦᑐᓂᒃ ᐊᑭᓕᐅᑕᐅᕙᑦᑐᓂᒃ ᒐᕙᒪᑐᖃᒃᑯᓐᓂᒃ. ᓴᐳᓐᓂᐊᖅᑎᒥᒃ 
ᑕᑯᓯᒪᕕᑦ ᑕᒪᓐᓇ ᐱᓪᓗᒍ? ᖁᔭᓐᓇᒦᒃ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐃᔅᓯᕙᐅᑖᖅ, ᓯᕗᓪᓕᕐᒥᒃ, ᐅᖃᐅᓯᖃᕈᓐᓇᐸᓪᓚᐃᖏᑦᑐᖓ 
ᐋᓪᐴᑕᐅᑉ ᖃᓄᐃᓐᓂᖓᓂᒃ ᐱᔾᔪᑎᒋᓪᓗᒋᑦ ᐊᓪᓚᓄᑦ ᐱᓕᕆᐊᖑᕙᑦᑐᑦ ᑕᒪᑐᒪᓂ ᐱᔾᔪᑎᒋᓪᓗᒍ ᑕᒪᓐᓇ 
ᓈᒻᒪᒃᑲᔭᖅᑐᒋᓐᖏᓇᒃᑯ. 
 
ᐅᖃᐅᓯᖃᕈᓐᓇᖅᑐᖓ ᒪᕐᕉᓐᓂᒃ, ᓯᕗᓪᓕᖅ, ᒐᕙᒪᑐᖃᒃᑯᑦ ᐱᓕᕆᐊᕆᕙᑦᑕᖏᑦ, ᖃᐅᔨᒪᔭᒃᑯᑦ ᓱᑲᑦᑐᐊᓘᕙᒻᒪᑕ. 
ᒐᕙᒪᑐᖃᒃᑯᑦ ᐱᓕᕆᐊᔅᓴᖁᑎᖃᖅᐸᒻᒪᑕ, ᐱᔭᕆᐊᑐᔪᕐᔪᐊᕌᓘᑎᑕᐅᓪᓗᑎᒃ ᑕᐃᒪᓐᖓᑦ 1999-ᒥ ᓄᓇᕗᒧᑦ 
ᑕᒪᒃᑯᓂᖓ ᐱᓕᕆᐊᔅᓴᖅᑖᕈᓐᓇᖁᓪᓗᒍ, ᐱᓇᓱᐊᕈᒪᑎᓪᓗᒋᑦ.  
 
ᐆᑦᑑᑎᖃᑲᐃᓐᓇᓵᕐᓂᐊᕋᒪ, ᐃᔅᓯᕙᐅᑖᖅ, ᐃᒥᐊᓗᒻᒧᑦ ᐃᑦᑕᑦᑕᐅᕙᑦᑐᑦ ᓇᔾᔨᐊᖑᓪᓗᑎᒃ/ᐊᑐᖅᑕᐅᕙᑦᑐᓪᓗ, 
ᐊᕐᕌᓂ, ᒐᕙᒪᑐᖃᒃᑯᑦ ᓇᓗᓇᐃᖅᓯᓚᐅᖅᓯᒪᔪᑦ $4 ᒥᓕᐊᓐᓂᒃ ᐱᓕᕆᔾᔪᑕᐅᓂᐊᖅᑐᓂᒃ ᐃᒥᐊᓗᒻᒧᑦ 
ᐃᑦᑕᑦᑕᐅᕙᑦᑐᑦ ᓇᔾᔨᐅᖑᓪᓗᑎᒃ/ᐊᑐᖅᑕᐅᕙᑦᑐᓪᓗ ᐱᔾᔪᑎᒋᓪᓗᒋᑦ. ᐅᕙᖓ, ᒥᓂᔅᑕᐅᓪᓗᖓ  

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ, ᐱᓇᓱᐊᖅᑎᓪᓗᒍ ᓄᓇᕗᒥ ᑮᓇᐅᔭᓂᒃ, 
ᐱᔪᓐᓇᓚᐅᖅᓯᒪᓐᖏᑦᑐᖓ ᐃᒥᐊᓗᒻᒧᑦ ᐃᑦᑕᑦᑕᐅᕙᑦᑐᑦ ᓇᔾᔨᐅᖑᓪᓗᑎᑦ/ᐊᑦᑐᖅᑕᐅᕙᑦᑐᓪᓗ ᐱᓪᓗᒋᑦ 
ᐱᓕᕆᐊᔅᓴᒧᑦ ᓇᓗᓇᐃᖅᓯᓚᐅᖅᓯᒪᒻᒪᑕ ᒐᕙᒪᑐᖃᒃᑯᑦ ᑐᕌᖓᓂᕋᖅᑐᒋᑦ ᐊᓪᓚᐃᑦ ᓄᓇᖁᑎᖏᓐᓄᑦ.  
 
ᐊᓪᓚᐃᑦ ᓄᓇᖁᑎᖏᓐᓂᒃ ᐱᑕᖃᓐᖏᒻᒪᑦ ᓄᓇᕗᒥ, ᐃᔅᓯᕙᐅᑖᖅ, ᐊᒻᒪᓗ ᑖᓐᓇ ᐆᑦᑑᑎᒋᑐᐃᓐᓇᖅᑐᒍ ᖃᓄᖅ 
ᐊᔾᔨᒌᓐᖏᓐᓂᖃᕐᒪᖔᑦᑕ ᐊᓪᓚᐃᑦ, ᓇᓗᓇᐃᖅᑕᐅᒪᓐᖏᑦᑐᑦ ᐊᓪᓚᐃᑦ ᓄᓇᖁᑎᖏᑦ ᐊᒻᒪᓗ 
ᓄᓇᖁᑎᒋᓐᖏᑕᖏᓐᓂᒃ ᐊᒻᒪᓗ ᖃᓄᖅ ᑕᒪᓐᓇ ᐊᑦᑐᐃᓂᖃᕐᒪᖔᖅ ᐃᓄᓐᓄᑦ.  
 
ᑕᒪᓐᓇ ᐅᖃᐅᓯᕆᓚᐅᖅᑐᒍ ᔭᐃᓐ ᓯᑑᕗᑦᒧᑦ ᒥᓂᔅᑕᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐊᒻᒪᓗ 
ᐃᓄᓕᕆᔨᑐᖃᒃᑯᓐᓄᑦ ᒥᓂᔅᑕᐅᓚᐅᖅᓯᒪᒋᓪᓗᓂ, ᐊᖏᖃᑎᖃᕇᔪᔫᒐᓗᐊᖅ ᑕᒪᓐᓇ ᐊᑲᐅᓐᖏᓕᐅᕈᑕᐅᒻᒪᑦ. 
ᐊᒻᒪᓗ ᐊᓯᔾᔨᕈᓐᓇᖅᓯᓚᐅᖅᓯᒪᔭᕗᑦ ᐱᓕᕆᐊᔅᓴᒧᑦ ᑮᓇᐅᔭᖅ ᐱᔭᐅᔪᓐᓇᖁᓪᓗᒍ. 
 
ᑭᓯᐊᓂᓕ, ᐊᓯᐊᓂᒃ ᐊᑲᐅᓐᖏᓕᐅᕈᑎᖃᕐᒥᔪᒍᑦ, ᐊᑐᓂᑦ ᓂᐊᖁᕐᒧᑦ ᑮᓇᐅᔭᖅ. ᑕᐃᒫᒃ, ᐃᔅᓯᕙᐅᑖᖅ, ᑕᒪᑐᒥᖓ 
ᐅᖃᐅᓯᖃᓗᐊᖅᑐᒍᑦ NHB-ᒥᒃ 1988-ᒥ, ᐃᔅᓯᕙᐅᑖᖅ, ᐊᑐᕈᓐᓇᕈᒃᑯ ᐅᖃᐅᓯᖅ ᐆᓇᖅᑐᖅ, ᒐᕙᒪᒃᑯᖏᑦ 
ᓄᓇᑦᓯᐊᒃᑯᑦ ᐆᓇᖅᑐᒥᒃ ᑲᒪᖔᖁᓕᖅᑐᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ ᐃᓄᓕᕆᓂᕐᒥᓪᓗ ᒐᕙᒪᑐᖃᒃᑯᓐᓄᑦ.  
 
ᐊᒻᒪᓗ ᐊᑎᓕᐅᕐᖓᑦ ᑕᐃᔅᓱᒥᖓ ᐊᖏᖃᑎᒌᒍᑎᐸᑦᑎᐅᕌᓗᒻᒥᑦ 1988-ᒥ, ᐃᓚᖓ ᐊᑭᓕᐅᕈᑕᐅᓚᐅᖅᓯᒪᒻᒪᑦ 
ᑲᑐᔾᔨᖃᑎᖃᖅᑐᑎᒃ $250-ᓄᑦ ᐊᒻᒪᓗ ᐆᑦᑑᑎᒃᑲᓐᓂᖅ ᐊᑭᓖᓂᕐᒧᑦ ᑎᑭᔅᓯᓂᒃ ᐊᒻᒪᓗ 
ᐊᒥᓱᕈᕆᐊᖅᑕᐅᓚᐅᖅᓯᒪᒐᑎᒃ, ᑕᒪᓐᓇ ᓱᓕᔪᖅ, ᒥᓂᔅᑕ ᐃᖕ. ᑕᐃᒪᐃᑦᑐᔮᓛᐅᖅᓯᒪᓐᖏᒻᒪᑦ ᑕᐃᔅᓱᒪᓂ ᒫᓐᓇᓗ. 
ᐃᔅᓯᕙᐅᑖᖅ, 13 ᐅᑭᐅᑦ ᐊᓂᒍᖅᑎᓪᓗᒋᑦ, $250 ᐊᑭᓕᐅᑕᐅᓚᐅᖅᓯᒪᒻᒪᑦ ᑲᑐᔾᔨᖃᑎᖃᖅᑐᑎᒃ ᑕᐃᓐᓇᓗ ᓱᓕ 
ᐋᖅᑭᓯᒪᓪᓗᓂ ᐊᒻᒪᓗ ᖃᖓᑦᑕᐅᑎᒋᕙᑦᑕᕗᑦ ᐊᒥᓱᕈᕆᐊᖅᓯᒪᓂᖅᓴᐅᓕᖅᑐᑎᒃ 700%-ᓄᑦ.  
 
ᑲᑎᖃᑎᒌᓚᐅᖅᐳᒍᑦ, ᐅᕙᖓᓗ ᓯᕗᓕᖅᑎᓗ ᐋᓐ ᒪᒃᓕᐊᓚᓐᒥᒃ ᐊᒻᒪ ᐅᖃᐅᓯᕆᓚᐅᖅᑕᕗᑦ 
ᐊᑭᓖᖃᑎᒌᒍᑎᒋᔭᕗᑦ ᐊᒻᒪᓗ ᓇᓪᓕᐅᒃᑯᒫᓕᖅᓯᒪᓐᖏᑦᑐᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᑦ. ᒪᓕᒐᓕᕆᔨᓄᑦ 
ᕿᒥᕐᕈᔭᐅᑎᓯᒪᕙᕗᑦ ᒐᕙᒪᒃᑯᑎᒍᑦ, ᐋᔩᖃᑎᒋᓯᒪᕙᕗᑦ ᐋᓚᓐ ᐅᕌᒃᑯᒃ ᐊᒻᒪ ᐋᓐ ᒥᒃᓕᐊᓚᓐᑯᒃ, ᑕᒪᓐᓇᓗ 
ᑲᔪᓰᓐᓇᖅᑐᑎᒍ ᐃᒃᓯᕙᐅᑖ. 
 
ᐃᓕᓐᓄᑦ ᐅᖃᕈᓐᓇᖅᑐᖓ ᕕᐊᔅᑦ ᑲᑎᖃᑎᖃᕋᑖᔪᒻᒪᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᒃ ᑲᓇᑕᒥ 
ᐃᖅᑲᓇᐃᔭᖅᑎᓂᒃ ᐊᒻᒪᓗ ᓂᕆᐅᑦᑐᖓ ᑲᑎᖃᑎᖃᓛᕆᐊᔅᓴᖅ ᐋᓐ ᒪᕐᓛᓕᓐᒥᒃ ᐱᓇᓱᐊᕈᓯᕐᓂᒃ ᐊᒡᒋᖅᑐᓂᒃ, 
ᐃᒻᒪᖃ ᔨᐊᓗᓇᐃᒥ ᐱᖃᑎᖃᕐᓗᑕ ᐊᓯᖏᓐᓂᒃ ᒪᕐᕉᓐᓂᒃ ᒥᓂᔅᑕᐅᔫᓐᓂᒃ ᑲᑎᒪᒍᑎᖃᕋᔭᖅᑐᑕ 
ᓇᓪᓕᐅᒃᑯᒫᖃᖅᑎᑕᐅᓐᖏᑦᑐᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᑲᔫᓯᐊᖑᕙᑦᑐᓂᒃ, ᑖᓐᓇᓗ ᐃᓱᒪᒋᔭᐅᔪᖅ 
ᐊᖏᔪᐊᓘᓪᓗᓂ ᐊᓪᓚᕝᕕᖏᓐᓄᑦ ᒐᕙᒪᒃᑯᑦ ᐊᒻᒪᓗ ᐱᓗᐊᖅᑐᒥᑦ ᐊᑭᓕᔅᓴᑎᓐᓄᑦ. 
 
ᐊᒻᒪᓗ ᐆᑦᑑᑎᑦᑎᐊᕙᐅᒻᒥᔪᖅ, ᐃᔅᓯᕙᐅᑖᖅ, ᐊᑐᓐᖏᖔᕐᓗᑕ $30 ᒥᓕᐊᓐᓂᒃ ᖃᐅᑕᒫᑦ ᖃᖓᑦᑕᐅᑎᓄᑦ, 
ᒐᕙᒪᑐᖃᒃᑯᓪᓕᑭᐊᖅ ᐊᑭᓖᒃᑲᓐᓂᖔᕐᓂᖅᑲᑕ 20-ᑲᓐᓂᕐᓂᒃ? ᐊᒻᒪᓗ ᑕᒪᓐᓇ ᐋᖅᑭᒍᑕᐅᓪᓚᕆᒃᑲᔭᖅᑐᖅ 
ᐊᑭᓕᔅᓴᑎᓐᓄᑦ ᐊᒻᒪᓗ $20 ᒥᓕᐊ ᐊᑐᓕᕐᓗᒋᑦ ᐃᖅᑲᓇᐃᔭᖅᑎᑖᖅᑐᓂᕐᒥᒃ ᓄᑖᓂᒃ ᐋᓐᓂᐊᓯᐅᖅᑎᓂᒃ, 
ᐋᓐᓂᐊᓯᐅᕐᕕᖃᕐᓂᖅᓴᐅᓕᕐᓗᑕ ᐊᒻᒪᓗ ᐊᓯᖏᓐᓂᒃ. ᐊᒻᒪᓗᑦᑕᐅᖅ, ᓈᒻᒪᒋᓪᓗᒍ ᐊᐱᖅᑯᑎᒋᕋᑖᖅᑕᖓ 
ᒪᓕᒐᓕᐅᖅᑎᐅᑉ, ᒪᓕᒐᓕᐅᖅᑎ ᓱᓕᔪᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖅᕚᓪᓗᒃ. 
 
ᐊᖅᕚᓪᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒻᒪᖃ ᑕᕝᕙᓂᐅᖏᑦᑐᖅ ᐅᖃᐅᓯᕆᔭᕆᐊᓕᐅᒐᓗᐊᖅ. 
ᑕᒪᑐᒧᖓ ᐊᓯᐊᒎᖅᓯᒻᒪᑦ. 
 
ᐅᕙᒎᑦ, ᑖᒃᑯᐊᓗ ᒐᕙᒪᒃᑯᑦ ᐊᒻᒪᓗ ᐃᕝᕕᑦ ᒥᓂᔅᑕᒋᔭᐅᓪᓗᑎᒃ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ, 
ᐅᖃᕈᑎᒋᓗᑎᒍ, ᐃᒻᒪᖃ ᖃᒪᓂᖅᑐᐊᒻᒥ, ᐅᕝᕙᓘᓐᓃᑦ ᑲᑎᒪᓂᑐᐃᓐᓇᕐᒥ ᐅᕝᕙᓗ ᐊᐅᓛᖅᓯᒪᓗᑕ 
ᑲᑎᒪᓂᖃᓕᕈᑦᑕ ᓴᖅᑮᓯᒐᓱᐊᕐᓗᑕ, ᑲᑎᒪᔨᑐᐃᓐᓇᐃᓘᓐᓃᑦ ᐊᔪᓐᓇᕐᕈᑎᖏᓐᓂᑦ ᓱᓕᖏᓐᓂᕆᔭᐅᕙᑦᑐᓂᒃ 
ᒐᕙᒪᑐᖃᒃᑯᓐᓄᑦ. 

ᖃᐅᔨᒪᖏᑦᑐᖓ ᖃᓄᖅ ᐅᖃᑦᑕᐅᓲᖑᒻᒪᖔᖅ, ᑭᓯᐊᓂ ᑕᒻᒪᓂᖅᑕᖃᒻᒪᑦ, ᐅᑯᓇᓂ ᐊᓪᓚᐃᑦ ᐱᖁᔭᖏᓐᓂ. 
ᐃᒻᒪᖃ ᑕᒻᒪᖅᓯᒪᔪᖃᑦᑐᖅ ᐅᑯᑎᒎᓇ ᓄᓇᑖᕈᑎᐅᓯᒪᔪᒃᑯᑦ ᐊᖏᕈᑎᒃᑯᑦ ᑖᒃᑯᐊ ᒐᕙᒪᑐᖃᒃᑯᑦ 
ᑲᔪᓯᓂᐊᕐᓚᐅᖅᑕᖓᓂᑦ ᐱᓕᕆᐊᖏᑎᒍᑦ ᑎᒍᒥᐊᓚᐅᖅᑕᖓ ᐃᓄᓐᓄᑦ ᖃᓄᐃᖏᖁᓪᓗᒋᑦ. 
 
ᐅᑯᑎᒎᓇᐅᖏᑦᑐ ᑭᓯᐊᓂ ᓇᓗᓇᐃᖅᑎᔅᓯᒪᔪᒃᑯᑦ ᐋᕐᑎᑯᖏᑎᒍᑦ ᓄᓇᑖᕈᑎᐅᑉ, ᑲᔪᓯᒍᒪᔭᕋ ᓱᓕᒃᑲᓐᓂᖅ 
ᐅᑯᑎᒎᓇ ᐊᓯᖏᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᑎᒪᔨ ᓱᓕᔪᖅ, ᐱᓕᕆᐊᖃᕋᑦᑕ ᑮᓇᐅᔭᖁᑎᒃᓴᓂᑦ ᐊᒻᒪᓗ 
ᐃᒻᒪᖃ ᒫᓐᓇᐅᔪᖅ ᐅᖃᕈᑎᒋᓪᓗᒍ, ᑭᓯᐊᓂ ᑮᓇᐅᔭᑎᖑᑦ ᐃᓚᐅᓂᖃᒻᒥᔪᖅ, ᓇᓗᓇᐃᖅᓯᒪᕗᖅ. 
 
ᐃᓱᒪᔪᖓ, ᐃᒃᓯᕙᐅᑖᖅ, ᐱᑕᖃᓪᓗᓂ ᐃᖅᑲᑐᖅᑕᐅᔪᓄᑦ ᐃᑲᔪᖅᑎᒥᑦ ᐅᓇᑎᑐᑦ ᓯᕗᓕᖅᑎ, ᐃᓚᐅᖃᑦᑕᖅᓯᒪᔪᖅ 
ᑲᑎᒪᖃᑎᒋᓪᓗᒍ ᐊᒻᒪᓗ ᐱᖃᑎᒋᓚᐅᕆᓪᓗᒍ ᑲᑎᒪᓂᖃᕋᑦᑕ ᑕᐃᒃᑯᐊᓗ ᐱᖓᓱᑦ ᓯᕗᓕᖅᑎᐅᔪᑦ, ᔪᑳᒻᒥᑦ ᐊᒻᒪᓗ 
ᓄᓇᑦᑎᐊᕐᒥ, ᑕᕝᕙᑑᓪᓗᖓ ᐋᓐᓂᐊᖅᑐᓕᕆᔨᒃᑯᓐᓂ ᒥᓂᔅᑕ ᐅᑭᐅᖅᑕᖅᑐᒥᑦ, ᐃᓱᒪᒧᑦ 
ᐊᑦᑐᖅᑕᐅᓇᕐᒪᕆᓚᐅᖅᑐᖅ. 
 
ᑕᐃᒪᐃᒪᑦ, ᐃᒃᓯᕙᐅᑕᖅ, ᐊᔪᓐᖏᒃᑯᒪ, ᐊᐱᕆᔪᒪᔭᕋ ᓯᕗᓕᖅᑎ ᐅᖃᐅᓯᖃᑲᐃᓐᓇᕐᓗᓂ ᐃᓚᖏᓐᓂᑦ ᐱᑦᔪᑎᐅᔪᑦ 
ᑕᒪᒃᑯᓇᓐᖓᑦ ᑕᑎᒋᔭᐅᓂᕐᒧᑦ ᐱᓕᕆᐊᖑᓂᐅᔪᑦ ᒐᕙᒪᑐᖃᒃᑯᑎᒍᑦ ᐊᒻᒪᓗ ᐱᑦᔪᑎᐅᔪᑦ ᑕᒪᐅᓇ 
ᐋᓐᓂᐊᖅᑐᓕᕆᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ) ᓯᕗᓕᖅᑎ. ᐅᑲᓕᖅ. 
 
ᒥᓂᔅᑕ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐅᖃᕈᑎᒋᓯᒪᔭᕗᑦ ᑕᒪᓐᓇ ᓯᕗᓂᐊᒍᑦ ᐅᑯᑎᒎᓇ 
ᓄᓇᑖᕈᑎᒥᓂᑎᒍᑦ ᐊᖏᕈᑎᒃᑯᑦ, ᐱᑕᖃᒻᒪᑦ ᐃᓕᖅᑯᓯᐅᔭᕆᐊᓕᒻᒥᒃ ᐊᖏᕈᑎᐅᔪᒥ ᐊᔪᓐᖏᑎᑦᑎᔪᖅ ᐃᓄᓐᓂᑦ 
ᓄᓇᕗᒻᒥ ᐊᑑᑎᖃᑦᑎᐊᖅᑐᒥᒃ ᑐᓂᓯᕕᐅᖁᓪᓗᒋᑦ ᐊᓯᖏᑎᒍᑦ ᓄᓇᖃᖅᑳᓯᒪᔪᑦ ᐃᓄᐃᑦ ᑲᓇᑕᒥ. ᑕᒪᓐᓇ 
ᐃᓚᓕᐅᔾᔨᔪᖅ ᐋᓐᓂᐊᖅᑐᓕᕆᓂᕐᒥᒃ ᖃᒻᒪ ᐃᓕᓐᓂᐊᕐᓂᕐᒥᒃ. 
 
ᐊᑐᓕᖅᑎᒐᓱᐊᖅᑕᕗᑦ ᑖᓐᓇ ᐊᑐᖅᑕᐅᓂᖓ ᐃᓚᖓᑕ ᐊᒻᒪᓗ ᐱᓕᕆᐊᖃᔅᓯᒪᕗᒍᑦ ᐅᑯᐊᓗ ᓄᓇᕗᑦ ᑐᓐᖓᕕᒃᑯᑦ 
ᑲᑎᒪᔨᖏᓐᓂᑦ ᐊᒻᒪᓗ ᑎᑎᕋᖅᑕᐅᓯᒪᓪᓗᓂ ᐱᓕᕆᔭᐅᔭᕆᐊᖃᓐᓂᖓᓂ ᐅᕙᓂ ᑲᖏᑦᑐᒑᐱᒻᒥ 
ᐊᖏᕈᑎᓕᐊᒥᓂᕐᒥ. 
 
ᑕᐃᒪ, ᐱᓕᕆᐊᕆᔭᕗᑦ. ᐱᓕᕆᐊᕇᓐᓇᕐᓂᐊᖅᑕᕗᑦ ᑭᓯᐊᓂ ᐊᑦᔨᒌᒥᑦ ᐃᑲᔫᓯᐊᖃᑦᑕᓕᕈᑦᑕ ᑕᒪᒃᑯᐊᑎᑐᑦ ᐊᓯᕗᑦ 
ᓄᓇᖃᖅᑳᑐᒥᓃᑦ ᐊᕕᑦᑐᖅᓯᒪᔪᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓱᓕᒃᑲᓐᓂᐅᕙ. ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, 
ᐋᓐᓂᐊᖅᑐᓕᕆᓂᕐᒧᑦ ᓇᓪᓕᐅᒃᑯᒫᓄᑦ, ᑲᑎᑦᑐᒋᑦ ᐊᐅᓚᔾᔪᑎᖏᓐᓄᑦ ᐊᒻᒪᓗ ᒪᑭᒪᐅᑎᖏᓐᓄᑦ, 28 ᒥᓕᐊᓐ 226 
ᑕᐅᓴᓐ ᑖᓚᔅ. ᐊᖏᖅᑐᑦ. ᓈᒻᒪᓴᖏᑦᑐᑦ. 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᔪᓯᔪᖅ. ᐋᓐᓂᐊᖅᑐᓕᕆᓂᕐᒧᑦ ᓴᐳᒻᒥᔭᐅᑎᑦ, ᑲᑎᑦᑐᒋᑦ ᐊᐅᓚᓪᔪᑎᖏᓐᓄᑦ ᐊᒻᒪᓗ 
ᒪᑭᒪᐅᑎᖏᓐᓄᑦ, 3 ᒥᓕᐊᓐ 424 ᑕᐅᓴᓐ ᑖᓚᔅ. ᐊᖏᖅᑐᑦ. ᐃᒃᑲᕐᕆᐊᓗᒃ. 

ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᑯᑎᒎᓇ ᐋᓐᓂᐊᖅᑐᓕᕆᓂᕐᒧᑦ ᓴᐳᒻᒥᔭᐅᑎᑦ, 
ᐅᖃᖅᓯᒪᒻᒪᑦ ᓇᓗᓇᐃᖅᓯᒪᔪᓂ, ᑭᓯᐊᓂ ᐃᑲᔪᖅᑕᐅᔾᔪᑎᒃᓴᓄᑦ ᐃᒪᓐᓇᐅᒪᒻ 2 ᒥᓕᐊᓐ 148 ᑕᐅᓴᓐ ᑖᓚᔅ. 
ᐃᓚᖏᑦ ᒪᑯᓄᖓ ᐊᑦᔨᒋᖏᑕᖏᓐᓄᑦ ᑐᕌᖓᔪᑦ, ᐋᓐᓂᐊᖅᑐᓕᕆᓂᕐᒧᑦ ᓴᐳᒻᒥᔭᐅᑎᑦ, ᒪᑯᓄᖓᐅᒐᓗᐊᕐᕈᓂ 
ᐊᑦᔨᒌᖏᑦᑐᑦ ᑯᔭᓐᓂᒃᑯᑦ ᖁᐱᕐᕆᓐᓂᐅᔪᖅ ᐅᕝᕙᓘᓐᓃᑦ ᐳᕙᓪᓗᓂᒃᑯᑦ, ᐊᓯᐊᓄᑦ ᐱᑕᖃᑦᑑᔮᖏᑦᑐᖅ ᑖᒃᑯᓄᖓ 
ᓇᓗᓇᐃᖅᓯᒪᔪᑐᐊᓄᑦ. ᓇᓗᓇᐃᖅᓯᒍᓐᓇᖅᑮᑦ ᓱᓇᒧᑦ ᑖᓐᓇ ᐋᓐᓂᐊᖅᑐᓕᕆᓂᕐᒧᑦ ᓴᐳᒻᒥᔭᐅᓂᖓᓄᑦ 
ᑮᓇᐅᔭᖃᑦᑎᑕᐅᓂᖓᓄᑦ ᓱᓇᐅᒻᒪᖔᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐱᒻᒪᕆᐊᓘᒻᒪᑦ ᐃᓚᖓᓄᑦ ᐱᓕᕆᕕᐅᔫᑉ 
ᑮᓇᐅᔭᖁᑎᖏᑕ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐋᓐᓂᐊᖅᑐᓕᕆᓂᕐᒧᑦ ᓴᐳᒻᒥᔭᐅᑎᑦ. ᐃᑲᔪᖅᑐᐃᓂᐅᔪᑦ ᑕᑯᔭᓯ 
ᑕᕝᕙᓂ, ᐃᓱᒪᒋᕙᕋ ᐃᒪᓐᓇᐅᒋᐊᖓᓂᑦ 3.42 ᒥᓕᐊᓐ, ᐱᖃᓯᐅᑎᔪᖅ ᒪᑯᓂᖓ ᑯᔭᓐᓂᒃᑯᑦ ᐊᐃᑦᑐᓗᖃᑕᐅᑎᓂᖅ, 
ᖁᐱᕐᕈᐃᑦ, ᐳᕙᓪᓗᓂᖅ ᐅᖃᐅᓯᐅᓯᒪᔪᑦ ᑲᑎᒪᕕᒻᒥ, ᐃᓚᖓᒍᑦ, ᐃᒃᓯᕙᐅᑖᖅ, ᐊᖓᔪᖅᑳᕆᔭᐅᓪᓗᓂ 
ᐋᓐᓂᐊᖅᑐᓕᕆᔨᒃᑯᑦ ᑲᒪᔨᖓᓄᑦ ᐊᒻᒪᑕᐅ ᐃᑲᔪᖅᑎᐅᓪᓗᓂ ᐋᓐᓂᐊᖅᑐᓕᕆᓂᕐᒧᑦ ᖃᓄᐃᖏᑦᑎᐊᕐᓂᕐᒧᑦ ᑲᒪᔨ. 
 
ᑕᐃᓐᓇᓗ ᖁᓪᓕᐹᖅ ᐋᓐᓂᐊᖃᓐᓇᖏᑦᑐᓕᕆᓂᖅᓄ ᐱᓕᕆᔪᖅ ᐊᕕᑦᓯᒪᓂᖏᑎᒍᑦ. ᑕᒪᖅᒥ ᓇᓪᓕᐊᓃᓂᖏᑎᒍᑦ 
ᐱᑕᖃᕐᑐᐃ ᐊᑕᐅᓯᖅᒥ. ᐊᒻᒪᓗᑦᑕᐅᖅ, ᐃᑦᓯᕙᐅᑕ, ᐃᓚᒋᓕᐅᑎᔪ ᐱᖅᔪᐊᓄᑦ ᐅᑯᓄᖓ ᖃᐅᔨᓴᖅᓂᕐᓄ 
ᓱᓇᒃᑯᑎᖏᓐᓄ ᐊᒻᒪ ᐊᕙᑖᓄᑦ ᐃᓕᖓᔪᐃᓪᓗ. ᑕᐃᒪᐃᒧᑦ, ᐆᑦᑑᑎᒋᓗᒍ, ᐃᑦᓯᕙᐅᑕ, ᐊᑑᑎᔭᕆᐊᖃᓚᐅᕐᓱᑕ 
ᑐᐊᕕᖅᓇᕐᑐᓕᕆᓪᓗᑎ ᐋᓐᓂᐊᖅᕕᖕᒥ, ᐱᑕᖃᔪᖏᑦᓱᓂᓗ ᑖᒃᑯᓄᖓᓪᓗᐊᖅ ᖃᐅᔨᓴᖅᕈᑎᑦᓴᐅᔪᓄᑦ 
ᐊᑐᐃᓐᓇᖅᑕᖃᕋᓂ ᐊᒻᒪ ᑖᒃᑯᑎᒎᓐᓇ ᑮᓇᐅᔭᑦᓴᐃᑦ ᐱᑕᖃᕐᓱᑕ ᒥᑭᓂᖅᓴᒥ ᖃᓄᐃᑑᒍᑎᒧᑦ ᑕᕝᕙᓴᐃᓐᓇᖅᑕᐅᑦ 
ᐃᑦᓯᕙᐅᑖ, ᐱᑕᖃᖅᓱᓂ ᑮᓇᐅᔭᓂ ᑕᕝᕙᓂ ᐃᓕᖓᔪ ᑭᒃᑯᑐᐃᓐᓇᐃᑦ ᐋᓐᓂᐊᖃᓐᓇᖏᑦᑐᓄᑦ ᐋᓐᓂᐊᓯᐅᖅᑎᓄᑦ 
ᐃᑲᔪᖅᓱᕈᑎᓄ ᐱᔨᑦᓯᖅᑕᐅᓂᖏᓄᑦ ᐊᒻᒪ ᖃᐅᔨᒪᓕᑕᖅᓄ ᐃᓂᑦᓴᓄᑦ ᓘᑦᑖᓄᑦ ᐃᑲᔪᖅᓱᓂᐊᕐᓱᑎ 
ᐳᕙᓪᓗᖕᓂᐅᔪᓄᑦ. ᐃᓱᒪᒋᑦᓱᒍ ᐃᓚᖏᓐᓄ ᑐᑭᓯᔾᔪᑎᓄᑦ ᑲᑎᒪᔨᒧᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᐱᑕᓕᒋᐊᓪᓚᐅᕙᓪᓚᐃᔪᖅ ᐃᖃᓇᐃᔭᖅᑎᕋᓴᓂ ᐱᔾᔪᑎᒋᑦᓱᒍᓗ 
ᐱᑕᖃᖅᒪ 2 ᒥᓕᐊᓐ 148 ᑕᐅᓴᓐ ᑖᓚᓂ. ᖃᑦᓯᐅᕙᓪᓕ ᐃᖃᓇᐃᔭᖅᑏᑦ ᓴᐳᑎᔭᐅᔪᐃᑦ ᐊᑎᐊᓂ ᑖᑦᓱᒪ 
ᓇᓗᓇᐃᖅᓯᒪᔫᑉ? ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐱᑯ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐱᕙᓪᓕᐊᔭᕗᑦ ᑐᑭᓯᔾᔪᑎᖏᓐᓄ ᑲᑎᒪᔨᒧᑦ. ᐃᒻᒪᖃᓗ 
ᑲᑎᒪᔨ ᐊᑑᑎᑲᓐᓂᕈᒪᑉᐸᑦ ᐊᓯᐊᓄᑦ ᐊᐱᖁᑎᒧ, ᐅᕝᕙᓗ ᐃᒻᒪᖃ ᐅᑎᕆᐊᖃᓂᐊᕈᑦᑕ ᑖᑦᓱᒪᖓᑲᓂᖅ, 
ᑭᐅᔪᓐᓇᓂᐊᕐᑕᕗ ᐊᐱᖁᑎᒋᔭᖓᓄ ᓯᐊᕈᒋᐊᖅ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᓂᕆᐅᒋᔭᖃᖀᑦ ᐱᓂᐊᖅᓗᓯᐅᒃ ᑭᐅᔾᔪᑎᒋᔭᖓᓄᑦ ᕿᓚᒥᒃᑯᑦ? ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᓱᓕ ᕿᓈᔪᐃᑦ ᑖᑦᓱᒥᖓ. ᐃᒻᒪᖃᓗ ᐊᐱᖁᑎᑦᓴᖃᑲᓂᕈᑦᓯ? ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᑭᓱᕈᓘᔭᖏᓐᓄᑦ ᓱᓇᒃᑯᑎᖏᓐᓄᓪᓗ, 575 ᑕᐅᓴᓐ ᑖᓚᐃᑦ ᐱᑕᖃᖅᓱᓂᓗ 
ᐳᖅᑐᓯᓂᖏᓄᑦ ᐅᑯᓇᓂ 808 ᑕᐅᓴᓐ ᑖᓚᓂ ᑖᒃᑯᓄᖓ ᑭᓱᕈᓘᔭᖏᓐᓄᑦ ᓱᓇᒃᑯᑎᖕᓐᓄᓪᓗ.  

ᑕᐃᒪᐃᒧᑦ ᐃᒪᖃᖃᐄ ᐱᔾᔪᑎᒋᔭᖓ ᐳᖅᑐᓯᒋᐊᓂᖏᓄ ᐊᑭᖏᓄ ᐅᑯᓄᖓ ᐃᑲᔫᑎᐅᔪᓄᑦ ᐊᒻᒪ 
ᐃᑲᔫᓯᐊᕆᔭᖏᓄᓪᓗ. ᐃᒪᐃᑑᒐᓗᐊᕐᐸᑦ ᖁᔭᓐᓂᒃᑯᑦ ᐊᐃᑐᓘᑎᓂᖕᔪᐃᑦ ᐅᕝᕙᓗ ᐳᕙᓪᓗᖕᓂᖅᓄ 
ᖃᐅᔨᓴᖅᓂᖅᓄᑦ, ᐅᕝᕙᓗ ᐊᕙᑖᓄᑦ ᖃᓄᐃᑑᓂᐅᔪᓄᑦ, ᐊᒻᒪ ᐃᒻᒪᖃᓗ ᑖᒃᑯᐊ ᐱᔾᔪᑎᐅᑉᐸᑕ, ᐱᑕᖃᖅᑐᑦᓴᐅᕗᖅ 
ᐃᓄᐃᓴᑦᑑᒐᓗᐊᓂ ᐃᖃᓇᐃᔭᖅᑎᓂ ᓄᓇᓕᐅᔪᓂ ᑕᒪᒃᑯᐊᓗ ᐱᒻᒪᕆᐅᑦᓱᑎ ᑐᑭᓯᔾᔪᑎᖏᓄᑦ. 
 
ᐃᓱᒪᑐᐃᓐᓇᖅᑐᖓ ᐃᒻᒪᖃ ᐱᓕᕆᒋᐊᖓᓄᑦ ᐱᑦᑕᓯᐊᖅᓱᓂ ᐃᒪᐃᑦᓱᓂ ᐊᒥᓱᒋᐊᓪᓚᖕᓄᑦ ᐃᖃᓇᐃᔭᖅᑎᖏᓐᓄ 
ᑕᒪᑐᒧᖓ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᑲᑎᒪᔨ ᓱᓕᔪᖅ. ᐱᑕᖃᖅᑐ ᒥᑦᓴᐅᓯᓗᒋᑦ 26ᓂ 
ᐃᖃᓇᐃᔭᖅᑐᓄ ᐊᕐᕌᒍᐊᓄᑦ. ᐃᓕᖓᓂᖃᕐᑐ ᐳᖅᑐᓯᓂᕆᔭᖏᓐᓄ ᐊᑭᖏᓄ ᐱᓕᑦᓯᔪᓄ ᑲᐱᔭᐅᓂᖅᓄᑦ 
ᐊᕕᑦᓯᒪᓂᕆᔭᖏᑎᒍᑦ, ᓄᓇᕗᒧᑦ. ᐃᓚᒋᓕᐅᑎᔪᖅ ᓄᑖᑦ ᐃᓱᒪᒋᔭᐅᓯᒪᔪᓂ ᐅᑯᓇᓂ ᐳᕙᓪᓗᖕᓂᖅᓄᑦ 
ᐅᖃᐅᓯᕆᖃᐅᔭᑎᖕᓄ ᑭᓯᒥᓗ ᐃᓚᒋᓕᐅᑎᓯᒪᖏᑦᑐᐃᑦ ᐅᓱᖕᒧᑦ ᐴᑦ ᐃᓯᕙᐅᑖ. ᖁᔭᓐᓇᒦᒃ. 
 
ᐃᑦᓯᕙᐅᑕ (ᑐᓵᔨᑎᒍ): ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. 26 ᐃᖃᓇᐃᔭᖅᑏᑦ ᕿᒥᖅᕈᓗᒋᑦᓗ ᖃᓄᐃᑑᓂᕆᔭᖏᓄ 
ᓱᓇᒃᑯᑎᖏᓐᓄᑦ ᐅᑯᓇᓂ ᐋᓐᓂᐊᖃᓐᓇᖏᑦᑐᓄᑦ ᓴᐳᔾᔭᐅᓂᖏᓄᑦ ᖃᓄᐃᑑᓂᕆᔭᖏᓄᑦ, ᑕᒪᓐᓇ ᒪᓕᑦᑐᒋᑦ 
ᐊᔾᔨᒌᖏᑦᑐᐃᑦ ᐊᕕᑦᓯᒪᓂᕆᔭᖏᑎᒍᑦ. ᑕᐃᒪᐃᒧᓪᓖ ᓱᒻᒪᐅᓂᖓᓄ ᑖᓐᓇ ᖃᓄᐃᑑᓂᕆᔭᖓᓄ ᐱᑕᖃᓗᐊᖃ, 
ᐱᔾᔪᑎᒋᓗᒍ ᐃᓕᖓᒻᒪ ᐱᖓᓱᓄᑦ ᐊᕕᑦᓯᒪᓂᕆᔭᖏᑎᒍᑦ ᐅᑯᓇᓂ ᕿᑎᖅᒥᐅᓂ, ᑭᕙᓪᓕᖅ ᐊᒻᒪ ᕿᑭᑦᑖᓗᖕᒥᓗ? 
ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᑦ, ᐃᑦᓯᕙᐅᑖ. ᑖᓐᓇ ᐃᓚᒋᔭᖓ. ᖁᔭᓐᓇᒦᒃ, ᐃᑦᓯᕙᐅᑕ.  
 
ᐃᑦᓯᕙᐅᑕ (ᑐᓵᔨᑎᒍ): ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐃᑦᓯᕙᐅᑕ. ᐊᑎᑦᓯᐊᖓᓂ ᐋᓐᓂᐊᖃᓐᓇᖏᑦᑐᓄᑦ ᓴᐳᔾᔭᐅᓂᕆᔭᖏᓄᑦ, ᐳᕙᓪᓗᓂᖅᓄᑦ, 
ᓱᖓᓗᖅᓂ, ᖁᔭᓐᓂᒃᑯᑦ ᐊᐃᑑᑎᓂᖅ, ᖁᐱᖅᕆᓂᖅ, ᐊᕙᑖᓄᑦ ᖃᓄᐃᓐᓂᐅᔪᓄᑦ, ᖃᑦᓯᓂᓪᓕ ᐱᓕᕆᕕᒋᔭᐃᑦ, 
ᐃᓱᒪᒋᑦᓱᒍ ᐅᖃᖅᓯᒪᓂᑰᓪᓗᑎ ᐅᕙᖕᓄ 344 ᑕᐅᓴᓐ ᑖᓚᐃᑦ ᑭᓯᒥ ᑕᒪᓐᓇᓗ ᓱᓕᑦᓱᓂ ᐃᒪᐃᒻᒪᑦ ᐱᑕᖃᕋᑦᓯ 
344 ᑕᐅᓴᓐ ᑖᓚᓂ ᐃᓕᖓᔪᑦᓴᓂ ᐳᕙᓪᓗᓐᓂᐅᔪᓄᑦ ᑕᕝᕙᓂ ᐊᕐᕌᒍᒥ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒥᓂᔅᑕ ᐱᑰ. 
 
ᒥᓂᔅᑕ ᐃᐊᑦ ᐱᑰ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᑲᑎᒪᔨ ᐅᖃᖅᓯᒪᓂᑰᑦᓱᓂ, ᐱᑕᖃᕋᑦᑕ ᐊᓯᒃᑲᓂᖏᓐᓄ 
ᑮᓇᐅᔭᑦᓴᓂ ᐅᑯᓄᖓ ᐃᓚᖏᐊᕈᑎᑦᓴᓄ ᐃᑲᔪᖅᓱᕈᑎᑦᓴᓄ ᐳᕙᓪᓗᖕᓂᐅᔪᓄ ᐊᒻᒪ ᐃᓚᒋᓪᓗ 
ᐊᐅᓪᓚᓂᕆᔭᖏᓐᓄᑦ ᐊᒻᒪᓗ ᐃᓚᖏᑦ ᐃᓚᒋᓕᐅᑎᔪᑦ ᐃᖃᓇᐃᔭᖅᑐᓄ ᐊᕐᕌᒍᐊᓄᑦ ᐅᑯᓇᓂ ᑮᓇᐅᔭᑦᓴᒫᓂ. 
ᐃᓚᒋᓕᐅᑎᓯᒪᖏᑦᑐ ᖃᑦᓯᓪᓚᕆᐅᓂᖏᓄᑦ ᒫᓐᓇᐅᔪᖅ ᑭᓯᒥ ᐃᓚᒋᓕᐅᑎᓯᒪᔪᖅ ᐃᓗᐊᓂ ᑲᑦᑎᑐᑦ 
ᖃᑦᓯᐅᓂᖏᓄ ᐱᓕᑦᓯᓯᒪᓪᓗᑎ ᐃᑲᔪᖅᓱᕈᑎᑦᓴᖏᓐᓄ ᖃᑦᓯᐅᓂᖏᓄᑦ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐃᑦᓯᕙᐅᑕ. ᐃᓗᐊᓂ ᒥᓂᔅᑕᐃᑦ ᐅᖃᐅᓯᑦᓴᖏᓐᓂ ᐅᖃᐅᓯᕆᖃᐅᔭᖏᑦ ᐅᓪᓗᒥ, 
ᐅᖃᖃᐅᑦᓱᑎ ᐃᒪᐃᒻᒪ ᐳᕙᓪᓗᑐᐃᑦ ᖃᑦᓯᐅᓂᕆᔭᖏᓄ ᐃᒪᐃᑑᒋᐊᖏᓄ 14ᖑᓪᓗᑎ ᐳᖅᑐᓯᓂᖏᓄ ᓴᓂᐊᓂ 
ᓯᓚᖅᔪᐊᕐᒥ ᓈᓴᖅᑕᐅᓯᒪᔪᓂ. ᖃᑦᓯᐅᒪᓪᓕ ᐃᓱᓕᕝᕕᐋ ᐅᕝᔭᓗ ᖃᓄᐃᑑᒻᒪᓪᓕ ᓈᓴᖅᑕᐅᓯᒪᓂᖏᓄ 
ᑲᔪᓯᒋᐊᖏᓂᑎᖕᓄᓪᓗ ᑕᐃᒍᖅᑕᐅᓂᖓᓄ ᐊᐃᑦᑐᕈᑎᐅᕙᑦᑐᓂ ᑕᒫᓂ. ᖁᔭᓐᓇᒦᒃ, ᐃᑦᓯᕙᐅᑕ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᒪᓕᖃᑦᑕᖅᐳᒍᑦ ᓯᓚᕐᔪᐊᕐᒥ ᐋᓐᓂᐊᖅᑐᓕᕆᓂᕐᒧᑦ 
ᑲᑐᔾᔨᖃᑎᖐᒧᑦ ᐊᒻᒪ ᐊᓯᖏᓐᓂᑦ ᐊᑐᐊᒐᕐᓂᑦ ᐊᑐᖅᐸᑦᑐᑕ ᐊᒥᓲᓂᖅᓴᐃᑦ ᓄᓇᓖᑦ ᐊᓯᖅᑕᖏᓐᓂᑦ ᑕᑯᒋᐊᕈᕕᑦ 
ᑭᓲᒻᒪᖔᖅ ᐊᐃᑦᑐᓗᐃᓂᕋᖅᑕᐅᔪᖅ, ᒪᓕᑦᑐᒋᑦ ᐊᒥᓲᓂᖏᑦ, ᓴᖅᑭᐊᕙᓐᓂᖏᑦ, ᐊᒥᓲᓂᖏᓐᓂᑦ ᒪᓕᑦᑐᑎᒃ, 
ᐃᓄᒋᐊᓐᓂᖏᑦ ᑕᑯᓐᓇᖅᑐᒋ ᐊᓯᖏᓪᓗ. ᑕᐃᒫᒃ ᑕᒪᓐᓇ ᑕᑯᓐᓇᖅᑕᐅᕗᖅ ᐊᐃᑦᑐᓗᐃᓂᖅ. ᓗᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᔭᕆᖅᐲᑦ? ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐳᕙᓪᓗᑦᑐᓕᕆᓂᖅ, ᓱᒃᑲᐃᑦᑐᒥᑦ ᐊᐃᑦᑐᓪᓘᑎᐅᒻᒪᑦ. ᐅᖃᖅᑲᐅᒐᒪ 14-
ᕌᖅᑎᖅ ᑲᓇᑕᓕᒫᖅ ᑕᑯᓐᓇᖅᑐᒍ ᐱᓂᖅᓴᐅᒐᑦᑕ, ᓂᕆᓪᓗᓂ ᐊᐃᑦᑐᐃᓇᐅᓐᖏᒻᒪᑦ, ᓂᕿᒥᑦ ᑐᖁᓐᓇᖅᑑᓐᖏᒻᒪᑦ, 
ᐳᕙᓪᓗᓇᖅᑐᖅ ᓄᖑᓪᓗᓂᓗ ᑕᐃᒪᐃᑦᑐᒐᓗᓪᓘᓐᓃᑦ. 
 
ᑕᒪᓐᓇ ᑲᑉᐱᐊᓇᕈᓘᔭᕆᒐᒃᑯ. ᐅᖃᓕᒫᕋᑖᓚᐅᕋᒪ ᒐᕙᒪᑐᖃᒃᑯᑦ, ᑲᓇᑕᒥ ᒐᕙᒪᒃᑯᑦᓱ ᑐᓂᓯᓚᐅᕐᒪᑕ ᐃᓐᑎᐊᒧᑦ 
$2.14-ᒥᓕᐊᓂᒃ ᐳᕙᓪᓗᑦᑕᐃᓕᑎᑦᑎᓇᓱᐊᕐᓂᕐᒧᑦ. ᐲᔭᐃᔪᒪᓐᖏᒃᑲᓗᐊᖅᑐᖓ ᐃᓐᑎᐊᒥ, 
ᐃᑲᔪᖅᑕᐅᑦᑎᐊᕆᐊᖃᕐᒪᑕᑦᑕᐅᖅ, ᖁᔭᓐᓇᒦᕈᒪᕙᒃᑲ ᒐᕙᒪᑐᖃᒃᑯᑦ ᑐᓐᖓᓇᑦᑎᐊᕐᒪᑕ ᐊᔪᖅᓴᖅᑐᓄᑦ 
ᓄᓇᓕᕐᔪᐊᕐᓄᑦ. 
 
ᐅᖃᕋᓱᐊᖅᐳᖓ ᖃᐅᔨᓴᖅᓯᒪᔭᖅᓯᒍᑦ, 14-ᕌᖅᑎᖅ ᐊᒥᓲᓂᖅᓴᐃᑦ ᑲᓇᑕᓕᒫᕐᒥᑦ, ᑕᒪᓐᓇᓗ 
ᖃᐅᔨᓴᕐᓂᑐᐃᓐᓇᐅᓪᓗᓂ ᑕᐃᒫᑐᐃᓐᓇᖅ ᐋᖅᑭᓱᖅᓯᒪᓇᓂ. ᐊᒥᓲᓂᖅᓴᐅᔪᓐᓇᕐᒪᑕ 25-ᕌᖅᑎᐅᔪᓐᓇᖅᑐᑎᒃ 
ᐊᒥᓲᓂᖅᓴᓂᒃ, ᑕᐃᒫᒃ ᐅᖃᕋᓱᐊᖅᐳᖓ ᖃᐅᔨᓴᑦᑎᐊᒃᑲᓐᓂᖃᑦᑕᖁᔨᓪᓗᖓ ᖃᐅᔨᑦᑎᐊᖁᓪᓗᑕ 
ᖃᓄᐃᓕᖓᓪᓚᑦᑖᒻᒪᖔᑦᑕ ᑕᒪᑐᒧᖓ ᐋᓐᓂᐊᕐᒧᑦ.  ᑕᒪᓐᓇ ᐅᖃᐅᓯᒃᓴᐅᓗᐊᑐᐃᓐᓇᖅᑐᖅ. ᖁᔭᓐᓇᒦᒃ, 
ᐃᒃᓯᕙᐅᑖᖅ.   
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᐅᓯᒃᓴᖃᒃᑲᓂᖅᐲᑦ? ᐊᓐᓂᐊᖅᑐᓕᕆᓂᕐᒥᑦ ᓴᐳᔾᔨᓂᖅ. ᑲᑎᑦᑐᒋᑦ ᐊᐅᓚᑦᑎᓂᕐᒧᑦ 
ᐋᖅᑭᐅᒪᐃᓐᓇᕈᑎᓄᓪᓗ. $3-ᒥᓕᐊᓐ, 424-ᑕᐅᓴᓐ. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᓐᖏᑦᑐᑦ? ᑲᔪᓯᔪᖅ. ᒪᓕᓴᐃᕖᑦ. ᑲᑎᑦᑐᒋᑦ ᐊᐅᓚᑦᑎᓂᕐᒧᑦ 
ᐋᖅᑭᐅᒪᐃᓐᓇᕈᑎᓄᓪᓗ. $69-ᒥᓕᐊᓐ, 199-ᑕᐅᓴᓐ. ᐊᖏᖅᐱᓰ? ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. $25--ᒥᓕᐊᓐ ᐊᐅᓪᓚᖃᑦᑕᖅᑐᓄᑦ ᐊᒻᒪ 
ᐃᖏᕐᕋᔪᓕᕆᓂᕐᒧᑦ. ᑕᒪᓐᓇ ᖃᖓᑕᓲᒃᑰᑦ ᐊᐅᓪᓚᖃᑦᑕᕐᓂᕐᒨᖓᕚ ᐅᕝᕙᓘᓐᓃᑦ ᐊᓯᐊᒍᑦ? $29-ᒥᓕᐊᖑᓚᐅᕐᒪᑕ 
ᐊᕐᕌᓂ ᓇᓚᐅᑦᑖᖅᑕᐅᓯᒪᔪᓂᒃ, ᖃᑦᑏᓐᓇᕈᕆᐊᕐᒪᑕᓕ $25-ᒥᓕᐊᓐ, 959-ᑕᐅᓴᓄᑦ. ᑕᒪᓐᓇ 
ᓇᓗᓇᐃᑲᐃᓐᓇᕈᓐᓇᖅᐱᐅᒃ ᓱᒻᒪᑦ ᖃᑦᑏᓐᓇᕈᕆᐊᕐᓂᕐᒪᖔᑕ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᒥᓂᔅᑕ. ᐃᒃᓯᕙᐅᑖᖅ, ᐃᓚᖏᑦ ᐅᖃᐅᓯᕆᖃᑦᑕᖅᓯᒪᔭᕗᑦ ᒪᕐᕉᓕᖅᑑᓐᓂᒃ 
ᐊᕐᕌᒎᓐᓂᒃ ᑐᓂᔭᐅᓂᖏᑦ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᕐᓂᕐᒧᑦ. ᐅᖃᐅᓯᖃᓚᐅᕋᒪ ᐊᑭᓖᖃᑎᖃᕐᓂᕐᒥᑦ 
$250-ᓂᒃ. 

ᐃᓚᖏᑦ ᑕᕝᕙᓂ ᐱᔾᔪᑕᐅᔪᑦ ᐋᔩᕈᑕᐅᔪᓂᒃ ᑲᔪᓰᓐᓇᖅᑐᓂᒃ ᒐᕙᒪᑐᖃᒃᑯᓐᓂᑦ ᐋᔩᖃᑎᖃᖅᑎᓪᓗᑕ 
ᖃᑦᑏᓐᓇᕈᕆᐊᖅᑕᐅᖁᓪᓗᒋᑦ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᖅᑐᑦ, ᐋᖅᑮᒋᐊᕋᓱᐊᖅᑐᑕ ᐃᒪᖏᓐᑦ ᑮᓇᐅᔭᓂᒃ 
ᑕᐃᒃᑯᓇᓐᖓᑦ. ᐆᑦᑑᑎᒋᓗᒍ, ᑭᒍᓐᓂᐊᖅᑐᓕᕆᓂᕐᒧᑦ ᐊᖏᓪᓕᒋᐊᖅᑎᑦᑎᔪᓐᓇᓚᐅᖅᐳᒍᓪᓕ ᑮᓇᐅᔭᓂᒃ 
ᐊᑐᐃᓐᓇᐅᔪᓂᒃ. ᑕᕝᕙᓂ ᐱᔾᔪᑎᖃᖅᐳᑦ ᓇᒻᒪᖏᓐᓂᑦ ᑕᕝᕙᓂᒃᓴᐃᓐᓇᖅ. 
 
ᑭᓯᐊᓂᓕ, ᐃᒃᓯᕙᐅᑖᖅ, ᑕᐃᒫᒃ ᐅᖃᓚᐅᖅᑎᓪᓗᖓ, ᑮᓇᐅᔭᖅᑐᖏᓐᓂᖅᓴᐅᓂᐊᖅᐳᒍᓪᓕ 
ᓇᓗᓇᐃᕐᓂᐊᖅᑕᑎᓐᓂᑦ ᐅᓪᓘᓂᐊᖅᑐᓂᒃ ᐊᒡᒋᖅᑐᓂᒃ, ᐱᔾᔪᑎᒋᓪᓗᒋ ᐋᓐᓂᐊᕕᓕᐊᖅᑐᓄᑦ ᖃᖓᑕᓲᓄᑦ 
ᑳᓐᑐᕌᒃᑯᑦ. ᓂᕆᐅᑉᐳᒍᑦ ᐊᑐᓐᖏᓂᖅᓴᐅᓂᐊᕆᐊᖓ ᐊᒥᓱᑲᓪᓚᓐᓂᑦ ᒥᓕᐊᓂᒃ ᑕᓪᓕᒪᐅᓂᐊᖅᑐᓂᒃ ᐊᕐᕌᒍᓂᑦ 
ᑐᓂᔭᐅᓂᐊᖅᑐᓄᑦ ᐋᓐᓂᐊᕕᓕᐊᖅᑐᓄᑦ ᑐᐊᕕᕐᓇᖅᑐᒃᑯᑦ ᐊᐅᓪᓚᐅᔾᔨᖃᑦᑕᕐᓂᕐᒧᑦ ᓇᓗᓇᐃᖅᓯᓂᐊᖅᑐᑕ 
ᐅᓪᓘᓂᐊᖅᑐᓂᒃ ᑳᓐᑐᕌᒥᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᖅᑐᒐᖅ 10-12-ᒥ, ᓇᓗᓇᐃᖅᓯᒪᒻᒪᑕ ᑭᖑᓪᓕᕐᒥᑦ ᒪᑉᐱᖅᑐᒐᕐᒥ 10-13-ᒥ. 
ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ $25-ᒥᓕᐊᓐ ᐊᐅᓪᓚᖃᑦᑕᖅᑐᓄᑦ ᖃᖓᑕᓲᒃᑯᑦ. 
ᓇᓗᓇᐃᖅᓯᔪᓐᓇᖅᐲᑦ ᓇᓕᐊᖑᓂᐊᕐᒪᖔᑕ ᖃᖓᑕᓲᓕᕆᔩᑦ ᑕᒪᑐᒨᖓ ᐃᑲᔫᑎᖃᕐᓂᐊᖅᑐᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒥᐊᓇᖅ ᑕᒻᒪᖅᑲᐅᒐᒪ. 10-13 ᐃᓛᒃᑰᖅᐳᖅ ᑕᒪᓐᓇ 10-13-ᒥᑦ. ᒥᓂᔅᑕ 
ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᐃᓚᖓᑦ ᐅᖃᐅᓯᖃᕋᐃᒐᑦᑕ ᐊᓐᓂᐊᕐᕕᓕᐊᖅᑐᓄᑦ 
ᖃᖓᑦᑕᐅᑎᖏᓐᓄᑦ, ᐱᖃᓯᐅᔾᔨᒻᒥᔪᖅ ᐅᒃᑐᑎᒋᓗᒍ, ᓇᒧᓐᖓᕐᓂᖓᓄᑦ ᐋᓐᓂᐊᕐᕕᓕᐊᖅᑐᑦ, ᓘᒃᑕᒥ 
ᑎᑭᑎᑦᑎᓂᕐᒧᑦ ᑲᖏᖅᑐᒑᐱᒻᒧᑦ ᑭᒍᓐᓂᐊᖅᑎᒥᓪᓗᓐᓂᑦ. ᑕᒪᒃᑯᐊ ᐃᓚᓕᐅᑎᓯᒪᔪᑦ. 
 
ᐊᒃᑲ, ᐃᒃᓯᕙᐅᑕᖅ. ᓱᓕ ᐅᖃᕈᓐᓇᖏᑦᑐᖓ ᑕᐃᒃᑯᐊ ᐅᖃᐅᓯᕆᓗᒋᑦ ᐊᑎᖏᑦ ᑳᓐᑐᕌᑕᓚᖅᑐᑦ, ᐅᓪᓗᖃᐃ ᒪᕐᕈᒃ 
ᐊᓂᒍᖅᐸᑕ ᑕᐃᒪᐃᒍᓐᓇᕐᓯᓚᖅᐳᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᓱᓇᒃᓴᓄᑦ ᓱᓇᒃᑯᑖᓄᑦ ᐃᒪᐃᑦᑐᓚᐅᖅᑐᑦ 3 ᒥᓕᐊᓐ ᐊᒻᒪᓗ 
ᖁᕝᕙᑲᓐᓂᖅᑐᓂ 4 ᒥᓕᐊᓐᓄᑦ ᐊᒻᒪᓗ ᐊᑎᑦᑎᐊᖓᓂ 739 ᑕᐅᓴᓐ, ᐊᒥᕈᕆᐊᖅᑐᑦ 1 ᒥᓕᐊᓐ. 
ᐊᒥᓱᕈᕆᐊᖅᑐᐃᓐᓇᐸᓗᒻᒪᑕ ᑕᒪᒃᑯᐊ ᐊᒻᒪᓗ ᑕᐃᒃᑯᐊ ᑳᓐᑐᕌᒍᑕᐅᔪᑦ. ᓇᓗᓇᐃᕆᐊᕈᓐᓇᖅᐱᐅᒃ ᖃᓄᐃᒻᒪᑦ 
ᑕᒪᒃᑯᐊ ᐊᒥᓱᕈᕆᐊᕐᒪᖔᑕ ᐊᒻᒪᓗ ᖃᓄᖅ ᑕᐃᒪᒃ ᐋᖅᑭᒃᑕᐅᓚᕐᒪᖔᑕ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᒃᑯᐊ ᒪᓕᒃᑐᑦ ᐊᑭᓪᓚᕆᒋᓚᐅᖅᑕᖏᓐᓂᒃ, ᐊᑭᓪᓚᕆᖏᑦ 
ᖃᓄᐃᓕᐅᓂᐅᔪᓄᑦ ᐊᒻᒪᓗ ᐊᑭᑦᑐᕆᐊᕐᓂᐅᔪᑦ, ᐋᓐᓂᐊᕐᕕᐅᔪᓂᒃ ᐊᒻᒪᓗ ᑕᒪᒃᑯᐊ ᓱᓇᒃᑯᑖᓄᑦ ᐱᓚᑦᑐᐃᑎᓄᑦ 
ᑕᐃᒪᐃᑦᑐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 

ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᑳᓐᑐᕌᓄᑦ ᐱᔨᑦᓯᕈᑕᐅᔪᑦ $9 ᒥᓕᐊᓐ ᐊᒻᒪᓗ ᒫᓐᓇᐅᔪᖅ 10 ᒥᓕᐊᓐ. 
ᕿᒥᕐᕈᓪᓗᒋᑦ $25 ᒥᓕᐊᓐ ᐊᐅᓪᓚᕐᓂᕐᒧᑦ ᖃᖓᑦᑕᐅᑎᓄᑦ, ᐅᓇ $10 ᒥᓕᐊᓐ ᑳᓐᑐᕌᒃᑕᕐᓂᕐᒧᑦ, ᑭᓱᒧᒻᒪᑦ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᑳᓐᑐᕌᖑᔪᒧᑦ ᐱᔨᑦᓯᕐᓂᐅᔪᖅ ᐱᖃᓯᐅᑦᔨᔪᖅ 
ᓗᒃᑕᖑᔪᓂᒃ, ᑕᒪᒃᑯᐊ ᓗᒃᑖᖑᔪᑦ ᑳᓐᑐᕋᒃᑕᐅᓯᒪᔪᑦ, ᓂᕿᓕᐅᖅᑎᐅᔪᑦ, ᐊᓯᖏᓐᓄᑦ ᖃᐅᔨᓴᕐᕕᐅᔪᓄᑦ ᐃᒪᐃᑦᑐᑦ 
ᐊᔾᔨᐅᖏᑦᑐᓂᒃ ᐊᐅᒧᑦ ᑲᒪᒋᔭᐅᔭᕆᐊᓕᓐᓄᑦ ᖃᐅᔨᓴᖅᑕᐅᓂᖏᓐᓄᑦ, ᑕᒻᒧᖔᕆᔾᔪᑎᓄᑦ, ᐃᒃᓯᕙᐅᑕᖅ, ᑲᓇᑕᒥ 
ᐊᐅᒻᒧᑦ ᐱᔨᑦᓯᕐᓂᐅᔪᑦ, ᒪᑯᓄᖓ ᑲᓇᑕᒥ ᐊᐅᑖᕐᕕᐅᔪᑦ ᐅᐊᑦᑎᐊᕈ ᐅᖃᐅᓯᕆᖃᐅᔭᕗᑦ, ᓱᑲᑦᑐᒃᑯᕈᑎᑦ, 
ᐊᒥᓱᓕᐅᕈᑎᓄᑦ ᐊᒻᒪᓗ ᓴᓗᒻᒪᕐᓴᐃᔨᐅᔪᓄᑦ, ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ. ᓱᓕᒃᑲᓐᓂᖅ. ᑲᒪᒋᔭᖃᕐᓂᕐᒧᑦ, $69 ᒥᓕᐊᓐ, 199 ᑕᐅᓴᓐ. ᐊᖏᖅᐱᓯ?. 
 
ᐃᓚᖏᑦ ᒪᓕᒐᓕᐅᖅᑎᑦ: ᐊᖏᖅᐳᒍ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᓗᓇᐃᕐᓯᒪᔪᑦ ᐃᖅᑲᓇᐃᔭᓄᑦ ᑐᑭᓯᒋᐊᕈᑎᒃᓴᐅᔪᑦ ᐊᓯᐊᓂ ᒪᒃᐱᒐᕐᒥ. ᐅᑎᕐᓗᑕ 10-
4, ᓇᓗᓇᐃᕐᓯᒪᓂᖏᑦ ᐊᑐᕐᓯᒪᔪᑦ. ᑲᑎᑦᑐᒋᑦ ᐊᐅᓚᓂᖏᓐᓄᑦ ᐊᒻᒪᓗ ᒪᑭᒪᐃᓐᓇᕈᑎᓄᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): 10-13, ᐊᐱᖅᑯᑎᒃᓴᖃᖅᑐᖓ, ᐊᔪᓐᖏᑯᑦᑕ. ᐊᐱᕆᔪᒪᒐᓗᐊᖅᑐᖓ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ):, ᖃᓄᐃᒃᓴᖏᒃᑯᕕᑦ? ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑏᑦ ᑲᔪᑦᑎᑎᒍᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᔾᔪᑎᖃᖅᑐᖅ ᑮᓇᐅᔭᓂᒃ ᐋᓐᓂᐊᖅᑐᓕᕆᔨᒃᑯᓐᓂᑦ 
ᑲᓇᑕᒥ. ᑮᓇᐅᔭᖃᖅᑎᑕᐅᓂᖏᑦ ᓯᕗᓂᒃᓴᖃᑦᑎᐊᕐᓂᕐᒧᑦ. ᓴᓇᓂᕐᒧᑦ ᖃᓄᐃᓐᖏᑦᑐᓂᒃ ᓄᓇᓕᐅᔪᓂᒃ, 
ᐱᓂᕐᓗᒃᑕᐅᕙᒃᑐᓄᑦ ᐱᓕᕆᐊᑦ, ᑲᓇᑕᒥ ᓄᓇᖃᖅᑳᕐᓯᒪᔪᑦ ᐃᒥᐊᓗᒻᒧᑦ ᐊᖓᔭᕐᓇᖅᑐᓄᑦ ᐊᑐᖅᑕᐅᑲᒻᒪᓂᖏᓐᓄᑦ. 
9 ᒥᓕᐊᓐ, 619 ᑕᐅᓴᓐ, ᓇᓗᓇᐃᕐᓯᔪᓐᓇᖅᐱᑦ ᑖᒃᑯᓂᖓ ᑮᓇᐅᔭᓂᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᖃᓄᖅ 
ᐋᖅᑭᒃᑕᐅᓯᒪᒻᒪᖔᑕ?. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᐅᕙᓂ ᓇᓗᓇᐃᕐᓯᒪᔪᓂᒃ ᐱᑕᖃᖅᑐᖅ 
ᑐᑭᓯᒋᐊᕈᑎᒃᓴᐅᔪᓂᒃ ᐊᑖᓂ ᓇᓗᓇᐃᔭᕐᓯᒪᔪᓂᒃ ᑲᒪᒋᔭᐅᔪᑦ ᐊᓯᖏᓐᓂᒃ. ᓯᕗᓪᓕᖅᐹᒥᒃ, ᐃᒃᓯᕙᐅᑕ, 
ᓯᕗᓂᒃᓴᖃᑦᑎᐊᕐᓂᖅ ᐊᑕᓂ 9.6 ᒥᓕᐊᓐ, ᓯᕗᓂᒃᓴᖃᑦᑎᐊᕐᓂᕐᒧᑦ, ᒪᓕᒐᓕᐅᖅᑎᐅᔪᑦ ᖃᐅᔨᒪᔭᖓ, ᑕᒪᒃᑯᐊ 
ᑮᓇᐅᔭᐃᑦ ᑐᓂᔭᐅᕙᒃᑐᑦ ᓄᓇᓕᓕᒫᓄᑦ ᓄᓇᕗᒻᒥ ᓯᕗᓂᒃᓴᖃᑦᑎᐊᕐᓂᕐᒧᑦ ᐊᒻᒪᓗ ᓄᓇᓕᓐᓂ 
ᖃᓄᐃᓐᖏᑦᑎᐊᕐᓂᕐᒧᑦ, ᕼᐊᒻᓚᒃᑯᑦ ᑲᑎᒪᔨᖏᑦ ᐊᒻᒪᓗ ᒥᓂᔅᑕᒧᑦ. 

ᐃᔅᓯᕙᐅᑖᖅ, $4.9 ᒥᓕᐊᓐᓂᒃ ᑮᓇᐅᔭᓂᒃ ᐱᑕᖃᕐᒥᒻᒪᑦ, ᐊᒥᓱᐊᓘᓪᓗᑎᒃ ᐃᓕᓯᒪᔭᕗᑦ ᐊᖏᕐᕋᒥ ᓄᓇᓕᓐᓂᓗ 
ᑲᒪᓂᐅᕙᑦᑐᒧᑦ ᐊᒻᒪᓗ ᑕᐃᒃᑯᓇᓂ ᐃᓕᓐᓂᐊᑎᑦᑎᓯᒪᓪᓗᑕ ᐃᖅᑲᓇᐃᔭᖅᑎᓂᒃ ᓄᓇᓕᓕᒫᓂᒃ ᓄᓇᕗᒥ ᐊᖏᕐᕋᒥ 
ᑲᒪᒋᔭᐅᑦᑎᐊᖃᑦᑕᖁᓪᓗᒋᑦ ᐃᓄᑐᖃᕆᔭᕗᑦ.  
 
ᖃᐅᔨᒪᔪᖓ ᒪᓕᒐᓕᐅᖅᑏᑦ ᖃᐅᔨᒪᒻᒪᑕ ᑕᒪᑐᒥᖓ. ᑕᐃᒪ, ᓈᓴᐃᓯᒪᔪᒍᑦ, 90 ᐳᓴᒥᒃ. ᐊᓯᐊ ᐊᖏᓂᖅᐹᖅ 
ᒪᓕᒐᓕᐅᖅᑎᐅᑉ ᐅᖃᐅᓯᕆᖅᑲᐅᔭᖓ ᓂᐅᖅᓯᑳᖃᑦᑕᓂᕐᒧᑦ. ᑖᓐᓇ ᑲᒪᔾᔪᑕᐅᖃᑦᑕᓂᐊᖅᑐᖅ ᓂᐅᖅᓯᑳᑉᐸᑦᑐᓄᑦ, 
ᓂᐅᖅᓯᑳᑉᐸᑦᑐᓄᑦ ᒑᓴᓖᒥᒃ ᐊᒻᒪᓗ ᐳᓪᓚᒥᒃ ᐊᒻᒪᓗ ᐊᓯᖏᓐᓂᒃ. $200 ᑕᐅᓴᓐ ᐅᖓᑖᓂ ᑮᓇᐅᔭᖃᖅᑐᒍᑦ 
ᑕᒪᑐᒥᖓ ᑐᕌᖓᔪᓂᒃ. 
 
ᐊᒻᒪᓗᑦᑕᐅᖅ ᑲᓇᑕᒥ ᐊᓪᓚᐃᑦ ᐃᒥᐊᓗᓕᕆᓂᕐᒧᑦ ᐋᖓᔮᕐᓇᖅᑐᓕᕆᓂᕐᒧᑦ ᐱᓕᕆᐊᔅᓴᖅᑕᖃᕆᓪᓗᓂ, $300 
ᑕᐅᓴᓐᖏᓐᓃᑦᑐᑦ ᐃᓕᓯᒪᔭᕗᑦ ᐱᓕᕆᐊᖑᖃᑦᑕᓂᐊᖅᑐᓄᑦ. ᑕᒪᕐᒥᒃ, ᐃᔅᓯᕙᐅᑖᖅ, ᐊᑖᓂ ᑖᒃᑯᐊ 
ᐊᔾᔨᒌᓐᖏᕈᓘᔭᖅᑐᑦ ᐱᓕᕆᐊᔅᓴᐃᑦ ᒐᕙᒪᑐᖃᒃᑯᓐᓄᑦ, ᑕᒫᓂᖃᐃ $9.6 ᒥᓕᐊᓐᓂᒃ ᐱᑕᓕᒃ ᐊᒻᒪᓗ ᑖᒃᑯᐊ 
ᑮᓇᐅᔭᐃᑦ ᓄᓇᓕᓐᓄᑦ ᑐᕌᖅᑕᐅᑎᒋᕙᑦᑐᑦ. ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ. 
 
ᐊᕐᕚᕐᓗᒃ: ᑕᐃᓐᓇ ᑭᖑᓪᓕᖅᐹᒥ ᐊᐱᖅᑯᑎᒋᖅᑲᐅᔭᕋᓗᐊᕋ ᑭᓯᐊᓂ ᖃᐅᔨᒍᒪᓯᒻᒥᒐᒪ ᑐᓂᔭᐅᕙᑦᑐᓂᒃ 10-14-ᒥ, 
ᑳᓐᑐᕌᒃᓯᖃᑦᑕᓂᕐᒥᒃ. ᑐᑦᑕᕐᕕᒃ ᑳᓐᑐᕌᒃᓯᒍᑎᖃᕐᓂᕐᖓᑕ $33 ᒥᓕᐊᓐᓂᒃ ᐊᓯᓕᒫᖏᑦ, 
ᖃᑦᑏᓐᓇᕕᔾᔪᐊᑯᓘᓐᓂᖅᓱᑎᒃ.  
 
ᑭᓱᓂᒃ ᐱᔭᕆᐊᖃᖃᑦᑕᕋᔅᓯ ᑳᓐᑐᕌᒃᑎᒍᑦ? ᐅᕝᕙᓘᓐᓃᑦ $33 ᒥᓕᐊᓐ ᑐᓂᔭᐅᔭᕆᐊᖃᖅᓯᒪᓐᓂᕋᓗᐊᖅᑲᑦ 
ᐊᓯᖏᓐᓄᑦ ᐊᕕᑦᑐᖅᓯᒪᕕᐅᔪᓄᑦ. ᖃᓄᐃᒋᓗᐊᓐᖏᑕᕋᓗᐊᕋ, ᑭᓯᐊᓂᓕ, ᓱᒻᒪᑦ ᐃᓕᔭᐅᕙᑉᐸᑦ ᑐᑦᑕᕐᕕᒻᒧᑦ. 
ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐃᔅᓯᕙᐅᑖᖅ, $33 ᒥᓕᐊᓐ 98 ᑕᐅᓴᓐ ᑮᓇᐅᔭᐃᑦ ᑳᓐᑐᕌᒃᑎᒍᑦ 
ᐱᖃᓯᐅᔾᔨᔪᑦ ᑕᐃᒪᐃᓪᓗᐊᖅᑐᓂᒃ ᐊᑭᓕᐅᑕᐅᔭᕆᐊᖃᖅᐸᑦᑐᓂᒃ ᐅᖃᐅᓯᕆᕋᑖᕐᒥᔭᑦᑎᓐᓂᒃ ᐊᒻᒪᓗ ᑕᒪᓐᓇ 
ᐱᔾᔪᑎᓕᒃ ᒐᕙᒪᖃᕐᕕᑦᑕ ᓯᓚᑖᓂ ᐋᓐᓂᐊᕐᕕᓐᓂᒃ ᐱᓕᕆᖃᑎᖃᖃᑦᑕᕋᑦᑕ ᐊᒻᒪᓗ ᐊᓯᖏᓐᓂᒃ. ᐊᒻᒪᓗ ᐊᑖᓂ 
ᓇᓪᓕᐅᒃᑯᒫᖃᖅᑎᑕᐅᓐᖏᑦᑐᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᓯᐊᖑᕙᑦᑐᑦ, ᑐᑦᑕᕐᕕᐅᑉ ᐊᑖᓃᒻᒪᑦ ᐱᔾᔪᑎᒋᓪᓗᒍ 
ᑕᐃᒃᑯᓇᓂ ᐊᐅᓚᑕᐅᕙᒻᒪᑕ. ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᓱᓕᒃᑲᓐᓃᖅ. ᐅᑎᕐᓗᑕ 10-4-ᒧᑦ. ᐊᑭᓕᐅᑕᐅᓯᒪᔪᑦ ᓇᓗᓇᐃᔭᖅᓯᒪᓂᖏᑦ. ᑲᑎᑦᑐᒋᑦ 
ᐊᐅᓚᔾᔪᑏᑦ ᐊᐅᓚᐃᓐᓇᕈᑏᓪᓗ. $151 ᒥᓕᐊᓐ, 593 ᑕᐅᓴᓐ ᑮᓇᐅᔭᐃᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᕐᕌᓂ ᐊᑐᖅᑐᔅᓴᖁᑎᖃᔪᒐᕕᑦ $150 ᒥᓕᐊᓐ 983 ᑕᐅᓴᓐᓂᒃ. ᑖᒃᑯᐊ 
ᖃᓄᐃᒋᔭᒥᓂᕆᓇᒋᑦ $150 ᒥᓕᐊᓐ ᐊᕐᕌᓂ ᐊᒻᒪᓗ ᐱᒃᑲᓐᓂᕈᒪᓕᕆᓪᓗᑎᑦ $151 ᒥᓕᐊᓐᓂᒃ 
ᐊᒥᓱᕈᕆᐊᕌᕐᔪᑐᐃᓐᓇᕋᔭᖅᑐᑎᒃ ᑖᒃᑯᐊ, ᒥᓕᐊᓐ ᐊᑖᓃᑦᑐᑎᒃ, ᐅᕝᕙᓘᓐᓃᑦ $151 ᒥᓕᐊᓐ, 593 ᑕᐅᓴᓐ 
ᑮᓇᐅᔭᐃᑦ.  
 
ᑕᐃᒫ ᖁᕕᐊᒋᔭᑎᑦ ᐊᕐᕌᓂ ᐊᑐᖅᑐᔅᓴᒥᓃᑦ ᓈᒻᒪᓂᕐᖓᑕ ᐃᕝᕕᑦ ᐊᑐᖅᑐᔅᓴᓕᐅᕐᓂᐊᓕᕆᓪᓗᑎᑦ $151 
ᒥᓕᐊᓐᓂᒃ ᑕᒫᓂ ᐊᕐᕌᒍᒥ. ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᔅᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐃᓛᒃ ᐃᔅᓯᕙᐅᑖᖅ, ᐃᔅᓯᕙᐅᑕᖓᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᑲᑎᒪᔨᕋᓛᑦ ᐅᕙᖓ ᐊᑭᓪᓗᐊᑦᑎᐊᖓᓂ ᐃᔅᓯᕙᒻᒪᑦ. ᑕᑯᓚᐅᖅᓯᒪᓐᖏᓇᒃᑯᑦ ᓈᒻᒪᓴᖅᑎᓪᓗᒍ ᐊᒥᓲᓂᖏᓐᓂᒃ 
ᐊᑐᐃᓐᓇᐅᔪᓂᑦ ᑭᓯᐊᓂ ᐱᓕᕆᐊᖃᕈᓐᓇᕋᑦᑕ ᑎᑎᖅᑲᐃ ᐃᓗᐊᓃᑦᑐᓂᒃ ᐊᑐᐃᓐᓇᐃᔪᓂᒃ ᐅᕙᑦᑎᓐᓄᑦ. 
ᐅᖃᐅᓯᔅᓴᖃᒃᑲᓂᓐᖏᑦᑐᖓ ᑕᒪᑐᒧᖓ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᐱᖅᑯᑎᒋᕋᑖᖅᑕᕋ ᐅᖃᐅᓯᕆᐊᑦᑎᐊᕐᓗᒍ. ᐅᓪᓗᒥᓕ, 
ᐊᕐᕌᓂᓂᑦ, $150 ᒥᓕᐊᓐ 983 ᑕᐅᓴᓐ ᑮᓇᐅᔭᐃᑦ, ᐊᐅᓚᑕᐅᔪᓐᓇᓚᐅᖅᓯᒪᒻᒪᑕ, ᐊᑖᓅᕆᐊᑐᓚᐅᖅᓯᒪᓐᖏᒻᒪᑦ 
ᐅᖓᑖᓄᓪᓘᓐᓃᑦ ᐊᒥᓲᓂᖓᑕ ᑕᐃᒪᐃᒻᒪᑦ, ᐱᔭᕆᐊᖃᒃᑲᓂᖅᑯᓯ $1 ᒥᓕᐊᓐᓂᒃ ᑕᒫᓂ ᐊᕐᕌᒍᒥ 
ᑕᐃᒪᓐᓇᓴᐃᓐᓇᕐᓂᒃ ᐊᑐᕐᓂᐊᑎᓪᓗᓯ, ᑕᐃᒪᓐᓇᓴᐃᓐᓇᐸᓗᒃ ᐊᑐᖅᑕᒥᓃᑦ ᐊᕐᕌᓂ ᐊᒥᓱᕈᕆᐊᕌᕐᔪᔅᓯᒪᔪᑦ.  
 
ᐊᐱᕆᓐᖏᑦᑐᖓ ᒥᓂᔅᑕ ᑭᐅᖁᓗᒍ ᐃᓱᒪᒋᔭᒥᓂᒃ, ᐱᐅᒋᒻᒪᖔᒍ ᐱᐅᒋᒻᒪᖔᒍᓘᓐᓃᑦ, ᐅᖃᐅᓯᖃᖅᑐᖓᓕ 
ᐊᑐᖅᑕᐅᒐᔭᓐᖑᐊᖅᑐᓂᒃ ᐊᑭᓕᐅᑎᔅᓴᓂᒃ ᐊᕐᕌᓂᓴᕐᓂᒃ ᓴᖅᑭᖅᑐᓂᒃᑦ ᑕᒫᓂ ᐊᕐᕌᒍᒥ ᐊᑐᖅᑐᔅᓴᓂᒃ. ᖁᔭᓐᓇᒦᒃ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᕕᐊᓱᑦᑐᖓ ᐱᔨᑦᑎᕋᖅᓯᒪᕗᖓ ᓄᓇᕗᒻᒥᐅᕗᑦ ᐊᕐᕌᒍᓂᒃ 
ᑎᓴᒪᓂᒃ ᐃᓕᔅᓯᓐᓄᑦ ᒥᓂᔅᑕᐅᓪᓗᖓ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ. ᓂᕆᐅᑉᐳᖓᓗ ᐱᓕᕆᖃᑎᖃᕐᓂᐊᕆᐊᔅᓴᖅ 
ᒪᓕᒐᓕᐅᖅᑎᓂᒃ ᑲᑎᒪᕕᒻᒥ ᖃᓄᑐᐃᓐᓇᑦᑎᐊᖅ ᓯᕗᓕᖅᑎᐅᑉ ᐃᓕᔭᕋᐃᑉᐹᖓ ᑲᒪᒋᖁᔭᖏᓐᓄᑦ ᐊᒻᒪᓗ ᑕᒪᓐᓇ 
ᐱᖃᓯᐅᔾᔨᓪᓗᓂ ᐱᓕᕆᖃᑎᖃᕐᓂᕐᒥᒃ ᐊᑐᖅᑐᔅᓴᓄᑦ ᐃᓕᔭᐅᓯᒪᔪᓂᒃ ᐅᕙᓐᓄᑦ ᑐᓂᔭᐅᑦᑐᓂᒃ.  
 
ᑖᓐᓇ ᐱᓪᓗᒍ ᐃᔅᓯᕙᐅᑖᖅ, ᐊᑐᖅᑐᔅᓴᐃᑦ ᐱᓕᕆᐊᕆᔪᓐᓇᐸᓪᓚᐃᒐᑦᑎᒍ ᓯᕗᓂᐊᒍᑦ ᑕᑯᓯᒪᓗᑕ ᐱᓕᕆᓂᕐᒧᑦ 
ᐸᕐᓇᐅᑎᓂᒃ ᐋᖅᑭᓯᒪᔪᓂᒃ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐲᖅᑕᐅᓕᖅᑭᑦ? ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓇ ᐅᒃᑐᓚᐅᕐᓚᒍ. ᐃᓗᐊᓂ ᑮᓇᐅᔭᐃᑦ ᐱᓕᕆᓗᑕ, ᑕᒫᓂᖃᐃ ᐊᕐᕋᒍᒥ 
ᐱᓕᕆᓂᐊᖅᑐᑎᒃ, 2002-2003, ᐃᓗᐊᓐᓂᓐᓂᐊᖅᑐ 150 ᒥᓕᐊᓐ, 983 ᑕᐅᓴᓐ, ᐃᓗᐊᓐᓂᑉᐸᑦ, ᑕᐃᒪᓕ 2003-
2004, ᐱᖃᕆᐊᖃᕐᓂᐊᖅᑐᑎᑦ 151 ᒥᓕᐊᓐ, 593 ᑕᐅᓴᓐ. ᖁᔭᓐᓇᒦᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ. ᐊᒃᑲᐃᑦ. ᐃᒃᓯᐅᕙᑕᖅ. ᐃᓱᒪᔪᖓ 151 ᒥᓕᐊᓐ, 
593 ᑕᐅᓴᓐ ᒥᒃᓴᐅᓴᒃᓯᒪᔭᓄᑦ ᐊᑐᖅᑕᐅᓂᐊᖅᑐᓂᒃ ᐱᓕᕆᕕᐅᔪᒥ ᑕᒫᓂ ᐊᕐᕋᒍᒥ ᒪᓕᒃᑐᒋᑦ ᐱᓕᕆᐊᖑᔪᑦ 
ᐊᒻᒪᓗ ᐱᔨᑦᓯᕈᑕᐅᔪᑦ ᐱᓇᓱᐊᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓱᓕᒃᑲᓐᓂᖅ? ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᒪᒥᐊᓇᖅ. ᐃᒃᓯᕙᐅᑕᖅ ᖁᔭᓐᓇᒦᒃ. ᑳᓐᑐᕌᒃᑕᐅᓂᖏᓐᓄᑦ, 28 ᒥᓕᐊᓐ, 200 ᑕᐅᓴᓐ 
ᐊᒻᒪᓗ ᐅᖃᐅᓯᖃᖅᐸᖅᑲᐅᒐᑦᑕ ᑳᓐᑐᕌᓕᕆᓂᕐᒧᑦ. ᒪᒥᐊᓇᖅ. ᑕᒻᒪᕋᒪ, ᐃᒃᓯᕙᐅᑕᖅ. 28 ᒥᓕᐊᓐ, 200 ᑕᐅᓴᓐ,  

ᖃᑦᓯᓐᓇᕈᕆᐸᕐᒪᑕ 33 ᒥᓕᐊᓂᑦ 28 ᒥᓕᐊᓐᓄᑦ. ᑕᒪᓐᓇ ᑐᑭᓯᒋᐊᒃᑲᓐᓂᕈᒪᔭᕋ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ. ᑕᒪᓐᓇ ᐅᐊᑦᑎᐊᕈ 
ᓇᓗᓇᐃᖅᑕᐅᔭᕆᖃᐅᒻᒥᔪᒐᓗᐊᖅ ᐊᒥᓱᓂᖏᓐᓄᑦ ᐊᑐᐃᓐᓇᐅᔪᑦ ᐊᒻᒪᓗ ᑮᓇᐅᔭᐃᑦ ᐊᑐᖅᑐᒃᓴᐃᑦ ᐊᒻᒪᓗ 
ᖃᑦᓯᓐᓇᕈᕆᐊᕐᓂᖏᑦ ᐱᔭᐅᔪᓐᓇᖅᑐᑦ ᐊᒻᒪᓗ ᐊᔾᔨᒋᓐᖏᓐᓂᖏᑦ, ᐱᔪᑦᑎᒋᔭᖏᑦ ᐊᒻᒪᓗ ᐊᓪᓚᕕᒻᒥ 
ᐊᒃᓱᕈᕈᑕᐅᓂᖏᓐᓄᑦ ᑕᕝᕙᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᕐᕋᒍᓂ ᐊᓂᒍᖅᑐᓂ, ᑕᑯᖃᑦᑕᕐᓯᒪᔪᒍ 
ᐊᒥᓱᕈᕆᐊᕈᑕᐅᔪᓂᒃ ᐅᑎᖅᑐᒃᓴᓄᑦ ᐊᒻᒪᓗ ᐃᑲᔪᕈᑕᐅᔪᓄᑦ ᐅᕙᓂ ᖃᑦᓯᓐᓇᕈᕆᐊᕐᓯᒪᒻᒪᑦ, ᑕᒪᓐᓇᖃᐃ 
ᐊᑲᐃᓐᖏᓕᐅᕈᑎᖃᔾᔭᖏᑦᑐᒐᓗᐊᖅ ᖃᑦᓯᓇᕈᕆᐊᖅᑕᐅᓂᖏᓐᓄᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᐊᒃᑲᐃ, ᐃᒃᓯᕙᐅᑕᖅ. ᐃᒪᐃᓐᓇᓱᐊᖅᑐᒍᑦ ᒪᓕᒃᑐᒋᑦ ᑕᒪᒃᑯᐊ 
ᐊᑐᓐᖏᑕᐅᑐᐃᓐᓇᕆᐊᖃᖅᑐᑦ ᑮᓇᐅᔭᐃᑦ ᑲᒪᒋᓯᒪᔭᕗᑦ ᐱᓕᕆᕕᒋᔭᑦᑎᓐᓂ ᐊᒻᒪᓗ ᐊᒥᓱᓂᕐᓴᓂᕐ 
ᐊᑐᕐᓂᐊᖅᑐᒋᓗᓂ, ᒪᓕᖃᑦᑕᕐᒪᑕ ᐊᕐᕋᓂᐅᓚᐅᖅᑐᖅ ᐊᑐᖅᑕᐅᔪᒥᓂᕐᓂᒃ, ᑭᓯᐊᒥᓂᓕᑦᑕᐅᖅ ᐃᓱᒪᒋᒻᒥᓗᒋᑦ 
ᑕᐃᒪᐃᓂᐊᖅᑐᑦ. ᑕᐃᒪᓕ, ᖃᐅᔨᒪᕗᒍ ᐋᔨᖃᑎᖃᕈᓐᓇᕐᓯᓯᒪᒐᑦᑕ ᐊᑭᑭᓐᓂᕐᓴᐅᔪᒥᒃ, ᐆᒃᑐᑎᒋᓗᒍ, ᑲᓇᑕᐅᑉ 
ᒐᕙᒪᒃᑯᖏᓐᓂᑦ, ᑕᐃᒃᑯᓄᐊ ᑭᒍᓐᓂᐊᖅᑎᓄᑦ ᓇᕈᕙᒃᑐᓄᑦ. ᐋᔨᖃᑎᖃᑦᑎᐊᓚᐅᕋᑦᑕ ᐱᐅᔪᒥᒃ ᑕᒪᒃᑯᓄᖓ 
ᖃᖓᑦᑕᐅᑎᖏᓐᓄᑦ ᐊᓯᖏᓐᓄᓪᓗ 
 
ᑕᐃᒪᓕ, ᑕᒪᒃᓱᒥᖓ ᓂᕆᐅᒃᑐᒍ, ᐅᐊᑦᑎᐊᕈ ᐅᖃᖅᑲᐅᒐᒪ, ᐅᖃᒃᑲᓂᕐᓗᖓ, ᑕᒪᒃᑯᐊ ᐊᐅᓚᔪᓐᓇᖏᓐᓇᑦᑎᑐᒍᑦ 
ᐅᖅᓱᐊᓗᐃᑦ ᐊᑭᑦᑐᐸᓪᓕᐊᓂᖏᑦ ᐊᓯᖏᓪᓗ, ᑕᒪᒃᑯᐊᓗ ᖃᖓᑦᑕᐅᑎᓄᑦ ᐊᑭᑦᑐᕆᐊᕈᑕᐅᔪᓐᓇᕆᓪᓗᑎᒃ, 
ᑕᐃᒪᓕ, ᑕᒪᒃᑯᐊ ᒪᓕᒃᐸᒃᑐᑦ ᑐᑭᓯᒋᐊᕈᑎᒃᓴᐅᔪᓂ ᐱᐅᓂᖅᐸᐅᓇᓱᐊᖅᑐᓂᒃ ᐊᑐᐃᓐᓇᕆᔭᑦᑎᓐᓂᒃ. 
 
ᐅᒃᐱᕈᓱᒃᑲᑦᑕ ᑕᒪᒃᑯᐊ ᐊᑭᓕᕆᐊᖃᖅᑐᑦ ᑕᐃᒪᐃᑦᑐᒻᒪᑕ. ᑮᓇᐅᔭᐃᑦ ᐊᑐᖅᑐᒃᓴᐃᑦ, ᒥᒃᓴᐅᓴᒃᓯᓇᓱᐊᖅᐸᑲᑦᑕ 
ᖃᓄᓐᓂᖅᐸᖓᓄᑦ ᖃᓄᐃᑦᑐᓂᒃ ᐊᑐᓚᐅᖅᑕᕗ ᐃᓱᒪᒋᓪᓗᒋᑦ ᐊᕐᕋᓂᐅᓚᐅᖅᑐᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ ᐃᒃᓯᕙᐅᑕᖅ. ᐊᑖᓂ ᐃᖏᕐᕋᓂᕐᒧᑦ ᖃᖓᑦᑕᐅᑎᓄᑦ, ᐊᕐᕌᓂ 33 ᒥᓕᐊᓐ, ᑕᒪᓂ ᐊᕐᕌᒍᔪᐅᒥᒃ, 
ᒥᒃᓴᐅᓴᒃᑕᐅᔪᑦ 28 ᒥᓕᐊᓐ ᐊᒻᒪᓗ ᐊᕐᕋᓂ, ᕿᒥᕐᕈᓪᓗᒋᑦ ᐊᒥᓱᓂᖏᑦ ᐊᕐᕋᓂᓴᐃ ᑭᕙᓪᓕᕐᒧᑦ. ᐅᖓᑖᓂᓚᐅᕐᒪᑦ 
13 ᒥᓕᐊᓐ ᐊᒻᒪᓗ ᑕᒪᓂ ᐊᕐᕌᒍᔪᒥ, ᒥᒃᓴᐅᓴᒃᓯᔪᓯ 10 ᒥᓕᐊᓐᓂ, 3 ᒥᓕᐊᓐᓂᒃ ᖃᑦᑎᓐᓇᕈᕆᐊᒃᑲᓂᖅᑐᖅ. 
ᖃᓄᐃᒻᒪᓄᓇ ᑕᐃᒪᐃᒃᐸ? ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ. ᕿᒥᕈᓚᐅᖅᑕᕗᑦ ᑲᑎᑦᑐᒋᑦ ᑮᓇᐅᔭᐃᑦ 
ᐊᑐᖅᑐᒃᓴᐃᑦ ᐃᓚᒃᑯᖅᑎᖅᑐᒋᑦ ᐅᕙᓂᓕ, ᖃᖓᑕᖃᑦᑕᕐᓂᐅᔪᖅ. 

ᓂᕆᐅᓐᓇᓱᐊᖃᑦᑕᕋᑦᑕ ᐅᒃᐱᕆᔭᑦᑎᓐᓂᒃ ᐊᒃᓱᕈᕈᑕᐅᓗᐊᕐᓂᐊᖅᑐᓂᒃ ᐊᐅᓚᖃᑦᑕᕐᓂᕐᒧᑦ ᑮᓇᐅᔭᐃᑦ 
ᐊᑐᖅᑐᒃᓴᐃᑦ ᐊᒻᒪᓗ ᒪᓕᓐᓇᓱᐊᖅᑐᑕ ᑕᒪᒃᑯᓄᖓ ᑳᓐᑐᕌᒍᑎᒃᓴᐅᔪᓄᑦ 
 
ᖃᐅᔨᒪᕗᒍᑦ ᑮᓇᐅᔭᖅᑐᖏᓐᓂᖅᓴᐅᓂᐊᕋᑦᑕ ᐃᓚᖏᓐᓄᑦ ᐱᓕᕆᐊᕆᓯᒪᔭᑦᑎᓐᓄᑦ. ᐅᑉᐱᕈᓱᒃᑭᕗᒍᑦ ᒪᓕᑦᑐᒋᑦ 
ᐊᒃᓱᕈᕈᑎᐅᓚᐅᖅᑐᑦ ᐊᕐᕌᓂ ᐊᒻᒪ ᖃᐅᔨᒪᓪᓗᒋᑦ ᓄᓇᓕᑦ ᐊᕕᑦᑐᖅᓯᒪᔪᑦ ᓄᓇᕗᒻᒥ, ᑐᑭᓯᒋᐊᕈᑎᒃᓴᐃᑦ 
ᐱᐅᓂᖅᐹᑦ ᐅᕙᑦᑎᓐᓄᑦ ᐊᑐᐃᓐᓇᐅᓪᓗᑎᒃ, ᑮᓇᐅᔭᖅᑐᓐᖏᓂᖅᓴᐅᔾᔪᑕᐅᓂᐊᖅᐳᑦ.  
 
ᑭᓯᐊᓂᓕ ᓱᓕ ᐊᐅᓚᑦᑎᔪᓐᓇᕋᔅᓯ, ᐆᑦᑑᑎᒋᓗᒍ ᑲᑎᒪᔩᑦ ᑕᒪᓐᓇ ᐅᖃᐅᓯᕆᓯᒪᒻᒪᒍ ᑭᖑᓂᑦᑎᓐᓂᑦ, 
ᐳᓪᓗᓐᓇᐅᓚᐅᖅᑐᖅ ᖃᒪᓂᖅᑐᐊᕐᒥ ᐊᐅᓪᓚᖅᑎᑕᐅᒋᐊᖃᓚᐅᕐᒪᑕ 50 ᓱᕈᓰᑦ. ᑕᒪᓐᓇ ᐊᐅᓚᑕᔅᓴᐅᓐᖏᒻᒪᑦ, 
ᑕᐃᒪᐃᒻᒪᑦ ᓇᓚᐅᑦᑖᑦᑎᐊᕋᓱᐊᖅᐸᑉᐳᒍᑦ ᒪᓕᑦᑐᒋᑦ ᐊᑭᐅᔪᑦ ᒫᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᑦᑏᓐᓇᕈᕆᐊᖅᑎᓪᓗᒋᑦ $3-ᒥᓕᐊᓂᒃ ᓄᓇᓖᑦ ᐊᕕᑦᑐᖅᓯᒪᔪᒥᒃ ᓄᓇᕗᒻᒥ, 
ᑕᒪᓐᓇ ᐱᔾᔪᑎᑦᑎᐊᕙᒻᒪᕆᐳᕗᖅ. ᐅᖃᐅᑎᔪᓐᓇᖅᐱᓐᖔ ᒥᓂᔅᑕ ᐋᓐᓂᐊᖅᑐᓕᕆᔨᑯᓐᓄᑦ ᑭᓇᑕᐃᓐᓇᐅᑉ 
ᐊᑦᑕᕐᓇᐃᒍᑎᒋᔪᓐᓇᖅᑕᖓ ᐃᓱᒪᒃᓴᖅᓯᐅᕈᑕᐅᓐᖏᒻᒪᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᐄ, ᐃᒃᓯᕙᐅᑖᖅ, ᑕᐃᒪᐃᒍᓐᓇᖅᐳᖓ. ᑕᒪᓐᓇ ᐱᔾᔪᑎᖃᓐᖏᓚᖅ ᐅᖃᖅᑐᓂ ᑭᓇᑐᐃᓐᓇ 
ᑐᐊᕕᕐᓇᖅᑐᒃᑯᑦ ᐊᐅᓪᓚᐅᔾᔭᐅᔪᓐᓇᕐᒪᑦ ᐅᕝᕙᓘᓐᓃᑦ ᐋᓐᓂᐊᕕᓕᐊᖅᑐᓂ ᐊᐅᓪᓚᕈᓐᓇᕐᒪᑦ.  ᐅᖃᖅᐳᒍᓪᓕ ᑖᒃᑯᐊ 
ᐱᔪᓐᓇᓚᐅᕋᑦᑎᒃᑯ $3-ᒥᓕᐊᓐ ᐊᒡᒍᕐᓗᒋᑦ ᓄᓇᕗᒻᒥ ᐊᕕᑦᑐᖅᓯᒪᔪᓄᑦ. 
 
ᑕᑯᓐᓇᖅᑐᒋᑦ ᑮᓇᐅᔭᑎᒍᑦ ᐸᕐᓇᐅᑏᑦ ᒥᓂᔅᑕᖃᕐᕕᒻᒧᑦ ᐊᐅᓪᓚᖃᑦᑕᖅᑐᓄᑦ ᐊᑭᐅᒧᑦ ᑲᑎᑦᑐᒋᑦ, ᐅᑉᐱᕈᓱᑉᐳᖑᑦ 
ᑮᓇᐅᔭᓕᐅᕈᑎᑕᖃᕈᓐᓇᕐᒪᑦ ᑕᕝᕘᓇ. ᖃᐅᔨᒪᕗᒍᑦ ᑳᓐᑐᕌᓄᑦ ᐱᔨᑦᓯᕐᓃᑦ ᑕᕝᕙᐅᒻᒪᑕ. ᖃᐅᔨᒪᕗᒍᑦ ᐋᔩᕐᓃᑦ 
ᒐᕙᒪᑐᖃᒃᑯᓪᓗ ᐊᑭᓖᖃᑕᐅᕙᒻᒪᑕ. 
 
ᐅᑉᐱᕈᓱᑉᐳᒍᑦ ᖃᓄᐃᓐᓂᓪᓚᕆᓐᓂᒃ ᒪᓕᒃᑲᑦᑕ ᐊᑭᐅᓂᐊᖅᑐᓂᒃ. ᑭᓯᐊᓂ ᑕᐃᒫᒃ ᐅᖃᓚᐅᖅᑎᓪᓗᖓ, ᓱᓕ 
ᐊᐅᓚᑕᔅᓴᐅᓐᖏᒻᒪᑕ ᑕᒪᒃᑯᐊ ᐊᐃᑦᑐᓘᑎᐅᖃᑦᑕᖅᑐᑦ. ᑕᑯᓯᒪᒐᒪ ᐊᑭᑦᑐᕆᐊᖅᑐᓂᒃ. 
 
ᑕᒪᑐᒪ ᐅᓇᑕᕐᓂᐅᑉ ᑭᖑᕐᖓᒍᑦ ᐆᑦᑑᑎᒋᓗᒍ, ᐊᑭᑦᑐᕆᐊᕐᓂᐊᕐᒪᑕ ᖃᖓᑦᑕᐅᑏᑦ 40%-ᓂᒃ. 
ᐊᑭᓪᓚᑦᑖᖑᓂᐊᖅᑐᓂᒃ ᓴᖅᑮᓱᒋᕗᒍᑦ ᒪᓕᑦᑐᒋᑦ ᑕᒪᒃᑯᐊ ᖃᐅᔨᒪᔭᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᑐᒧᖓ ᐊᑭᑭᓪᓕᒋᐊᕐᓂᕐᒧᑦ, ᑖᒃᑯᐊ ᐃᓕᔭᐅᑐᐃᓐᓇᖅᓯᒪᕚᑦ? ᑐᓂᐊᓂ, 
ᕿᑭᖅᑖᓗᒃ $10-ᒥᓕᐊᓐ, 800-ᑕᐅᓴᓐ, ᑭᕙᓪᓕᖅ $10-ᒥᓕᐊᓐ, 300-ᑕᐅᓴᓐ ᐊᒻᒪ ᕿᑎᕐᒥᐅᓄᑦ $5.9-ᒥᓕᐊᓐ, 
ᑕᒪᓐᓇ ᒪᓕᑉᐳᖅ ᖃᓄᐃᓐᓂᓪᓚᑦᑖᖑᔪᓂᑦ, ᖃᑦᑏᓐᓇᕈᕆᐊᖅᑐᑎᒃ $5-ᒥᓕᐊᓂᒃ. 

ᑕᐃᒪᐃᓐᓂᓪᓚᑦᑖᖑᕚ, ᐊᑭᓪᓚᑦᑖᖏᑦ ᐅᕝᕙᓘᓐᓃᑦ ᐃᓕᓯᑐᐃᓐᓇᐱᓰ $28-ᒥᓕᐊᓂᒃ ᑕᕝᕗᖓ ᓴᖅᑭᖅᑐᑎᓪᓗ 
$36-ᒥᓕᐊᓐ. ᑕᒪᓐᓇ ᖃᓄᐃᓐᓂᓪᓚᑦᑖᖑᕚ ᑮᓇᐅᔭᐃᕈᑎᒋᓂᐊᖅᑕᓯᓐᓂᑦ ᑕᕝᕙᓂ ᐊᕐᕌᒍᒥ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐᐃ, ᐃᒃᓯᕙᐅᑖᖅ, ᑲᑎᓐᖓᕗᑦ ᖃᓄᖅ ᒥᓂᔅᑕᖃᕐᕕᒃ 
ᑲᑎᑎᕆᓲᖑᒻᒪᖔᖅ ᖃᐅᔨᓵᖑᔪᓂ ᐊᐃᓪᓚᖃᑦᑕᕐᓂᕐᒧᑦ ᐊᑭᐅᔪᓄᑦ. 
 
ᑕᐃᒪᐃᒻᒪᑦ ᖃᓄᐃᓐᓂᓪᓚᑦᑖᖑᔪᓪᓕ ᐊᑭᐅᔪᓄᑦ ᐊᒻᒪ ᐱᖓᓱᓂᑦ ᓄᓇᓖᑦ ᐊᕕᑦᑐᖅᓯᒪᔪᓂᑦ ᑕᑯᓐᓇᖅᑐᒋᑦ 
ᐊᔾᔨᒌᓐᖏᓐᓂᐅᔪᑦ. ᑕᒪᑐᒧᖓᓕ, ᐃᒃᓯᕙᐅᑖᖅ, ᐃᓚᖏᑦ ᐊᐅᓪᓚᖃᑦᑕᕐᓂᕐᒧᑦ ᐃᓕᔭᐅᒐᔭᖅᐳᑦ ᐊᓪᓚᕝᕕᒻᒪᕆᓐᓄᑦ. 
 
ᑕᐃᒪᐃᒐᐃᒐᔅᓯᓕ, ᖃᑦᑎᐅᓂᖏᑦ ᐃᓚᖓᓐᓄᑦ ᕿᑭᖅᑖᓗᒻᒧᑦ ᐱᔾᔪᑎᒋᓪᓗᒍ ᐃᖃᓗᓐᓂ ᐊᓪᓚᕝᕕᒻᒪᕆᒃ. ᑕᐃᒫᒃ 
ᓇᓗᓇᐃᖅᓯᓲᖑᕗᑦ ᑮᓇᐅᔭᑎᒍᑦ ᐸᕐᓇᐅᑎᓂᒃ. ᐃᓱᐊᓂ ᐅᖃᕐᓗᑎᒃ $28-ᒥᓕᓗᐊᓐ 
ᐊᐅᓪᓚᖃᑦᑕᕐᓂᕐᒨᖓᓂᐊᖅᐳᑦ.  ᐊᑐᑐᐃᓐᓇᕆᐊᖃᖅᑐᑎᒃ $25-ᒥᓕᐊᓂᒃ ᐅᕝᕙᓘᓐᓃᑦ $33-ᒥᓕᐊᓂᒃ. 
 
ᑲᑎᑎᕆᓇᓱᐊᖅᐸᑉᐳᒍᑦ ᖃᓄᐃᓐᓂᓪᓚᑦᑖᓂᒃ ᒪᓕᑦᑐᑕ ᑮᓇᐅᔭᓂᒃ ᐊᑐᐃᓐᓇᐅᑎᑕᐅᔪᓂᑦ ᐃᓕᔅᓯᓐᓄᑦ, $151-
ᒥᓕᐊᓐ ᑕᒪᔾᔭ ᐊᑐᐃᓐᓇᐅᕗᑦ ᐅᕙᑦᑎᓐᓄᑦ ᐋᖅᑭᒃᓱᓕᖅᑐᒋᓪᓗ ᑮᓇᐅᔭᑎᒍᑦ ᐸᕐᓇᐅᑏᑦ ᑖᒃᑯᓇᓐᖓᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᐅᓯᒃᓴᖃᖅᑐᖃᒃᑲᓂᖅᐹ? ᓱᓕᒃᑲᓐᓃᖅ? ᓇᓗᓇᐃᖅᓱᖅᓯᒪᓂᖏᑦ ᐊᑭᓕᐅᑎᒃᓴᐃᑦ. 
ᑲᑎᑦᑐᒋᑦ ᐊᐅᓚᑦᑎᓂᕐᒧᑦ ᐋᖅᑭᐅᒪᐃᓐᓇᕈᑎᓄᓪᓗ $151-ᒥᓕᐊᓐ 593-ᑕᐅᓴᓐ. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᖅᐱᓰ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ ᐱᔭᕇᕐᒪᑕ. ᑕᕝᕙᐅᕗᑎᑦ. 
ᖁᔭᓐᓇᒦᒃ, ᒥᓂᔅᑕ ᐲᑯ. ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔪᖓ ᑕᓚᕖᓴᒃᑰᓚᐅᕋᕕᑦ ᓴᖅᑭᔮᑦᑕᐅᑎᒋᔪᒃᑯᑦ ᐃᖃᓗᓐᓂ 
ᐅᖃᖅᑐᑎᒃ ᐅᕙᓐᓄᑦ ᑕᕝᕗᐅᕗᑏᖅᑐᑎᑦ ᖁᔭᒋᑦᑎᐊᖅᐸᒃᑲ ᑐᓐᖓᓇᖅᑐᑦ ᐅᖃᐅᓯᕆᓚᐅᖅᑕᑎᑦ. ᖁᔭᓕᕗᖓ 
ᐱᓕᕆᖃᑎᖃᕈᓐᓇᓚᐅᕋᒪ ᑲᑎᒪᔨᕋᓛᓂᑦ. 
 
ᐱᓗᐊᖅᑐᒥ ᖁᔭᓐᓇᒦᕈᒪᕙᕋ ᑲᑎᒪᔨᕋᓛᑦ ᐋᓐᓂᐊᖅᑐᓕᕆᓂᕐᒧᑦ ᐱᓕᕆᖃᑎᒋᔪᓐᓇᖃᑦᑕᓚᐅᕋᒃᑭᑦ 
ᑎᓴᒪᐅᓚᐅᖅᑐᓂᑦ ᐊᕐᕌᒍᓂᑦ. ᐊᔭᐅᖅᓯᑐᐃᓐᓇᓚᐅᓐᖏᓇᔅᓯ ᐃᑲᔪᖅᓱᖅᑎᐊᓚᐅᕋᔅᓯ ᑐᑭᒧᐊᖅᑎᑎᑦᑎᐊᖅᑐᓯ. 
ᑕᒪᑐᒧᖓᓕ, ᐃᒃᓯᕙᐅᑖᖅ, ᕿᒪᑲᐃᓐᓇᖅᐸᒃᑲ ᑲᑎᒪᔨᕋᓛᑐᐃᓐᓇᐃᑦ ᑕᕝᕙᓂ ᑮᓇᐅᔭᑎᒍᑦ ᐊᕐᕌᒍᒥ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓄᑕᕋᖅ. 
 
ᓄᑕᕋᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᔪᓯᔪᒪᓕᖅᐳᖓᓕ ᐃᓪᓗᓕᕆᔨᕐᔪᐊᒃᑯᓐᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᐃᖕ. 

ᒥᓂᔅᑕ ᑭᐊᓪᕙᖕ ᐃᖕ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᐅᖃᖅᓯᒪᓂᑰᑦᓱᖓ ᐊᑑᑎᑎᓪᓗᑕ 
ᑮᓇᐅᔭᑦᓴᒫᓕᕆᓂᖃᖅᑎᓪᓗᑕ, ᐱᑕᖃᖅᓯᒪᑦᓱᓂ ᐃᓄᐃᓴᓗᐊᕈᑎᓯᒪᔪᓄ ᐅᑯᓇᓂ ᐃᓪᓗᓕᕆᔨᑯᓐᓄ ᐅᑯᑎᒎᓇ 
ᐊᕕᑦᓯᒪᓂᕆᔭᖏᑎᒍᑦ ᐱᓕᑦᓯᔨᐅᓪᓗᑎ ᓱᓇᒃᑯᑎᓄ ᐃᓪᓗᓄᑦ ᐊᕕᑦᓯᒪᓂᕆᔭᖓᑎᒍᑦ, ᒐᕙᒪᖓ ᓄᓇᕗ 
ᓯᕗᒧᑦᑎᓯᒋᐊᖅᑎᐅᓪᒪᑕ ᐱᓇᓱᐊᖅᓗᑎ ᖃᐅᔨᓇᓱᐊᕐᓗᑎ ᖃᓄᖅᑑᕈᑎᑦᓴᓄ ᐃᒪᐃᒻᒪᓪᓗ ᐱᑕᖃᖅᓂᐊᓄᑦ 
ᐃᓄᐃᓴᓗᐊᖅᑐᓄ ᑕᒪᖅᒥ ᓇᒻᒥᓂᖃᖅᑐᓂ ᐊᒻᒪ ᑭᒃᑯᑐᐃᓐᓇᖅᓄᑦ ᐃᓪᓗᓕᕆᔨᑯᓐᓂ ᐃᓗᖃᖅᑐᓄᑦ. 
 
ᐊᕐᕌᒍᓕᒫᖅᓯᐅᑎᖏ 2003-2004ᓗ, ᒐᕙᒪ ᓄᓇᕗᑯ ᑮᓇᐅᔭᑦᓴᒫᖃᑎᑦᓯᓪᓗᑎ ᐅᑯᓂᖓ ᐃᓪᓗᓕᕆᔨᑯᓐᓂ 
ᐳᖅᑐᓯᒋᐊᖅᓱᑎ 1 ᒥᓕᐊᓐ ᑖᓚᓂ, 309 ᑕᐅᓴᓐ ᑖᓚᓂ, ᐅᑯᓇᖓ 76 ᒥᓕᐊᓐ ᑖᓚᓂ, 207 ᑕᐅᓴᓐ ᑖᓚᓄᑦ 
ᐅᑯᓄᖓ 77 ᑕᐅᓴᓐ ᑖᓚᓄᑦ 516 ᑕᐅᓴᓐ ᑖᓚᐃᑦ. 
 
ᐳᖅᑐᓯᓂᐊᓄᑦ ᓴᕿᓯᒪᓪᓗᑎ ᐳᖅᑐᓯᓂᖅᓄ ᐃᒪᐃᑦᑐᓄ 1 ᒥᓕᐊᓐ ᑖᓚᐃᑦ, 269 ᑕᐅᓴᓐ ᑖᓚᐃᑦ ᐅᑯᓄᖓ 
ᓄᓇᓕᖕᒥ ᐃᓪᓗᓕᕆᔨᑯᖏᑦᑕ ᑲᑐᔾᔨᑎᖃᒌᖏᓐᓄᑦ ᐅᑯᓄᖓ ᓄᑖᓄᑦ ᑭᒃᑯᑐᐃᓐᓇᖅᓄ ᐃᓪᓗᑦᓴᓄ 
ᓴᓇᔭᐅᓂᕆᔭᖏᓐᓄᑦ. ᐳᖅᑐᓯᓂᐅᔪᖅ 140 ᑕᐅᓴᓐ ᑖᓚᐃ ᐅᑯᓄᖓ ᓄᓇᓕᖕᒥ ᐃᓪᓗᓕᕆᔨᑯ 
ᐱᔪᓐᓇᕆᓂᐊᕐᑕᖏᓄ ᐃᓕᖓᓗᐊᖅᑐᐃᑦ ᑐᕌᒐᓗᐊᕐᑐᐃᑦ ᖃᑦᓯᓕᐅᓂᕆᕙᑕᖏᓐᓄ ᐊᑭᖏᓄᑦ. ᑖᓐᓇ 
ᐃᓱᒪᒋᔭᐅᓯᒪᔪᖅ ᐱᓕᕆᖃᑎᒌᓪᓗᑎ ᐱᓕᕆᕕᐋ ᓄᓇᓕᖕᒥ ᒐᕙᒪ ᐊᒻᒪ ᐃᖏᖅᕋᔫᓕᕆᔨᑯᑦ. ᐊᑉᐸᓯᒋᐊᖅᓱᑎ 100 
ᑕᐅᓴᓐ ᑖᓚᓂ ᐅᑯᓄᖓ ᑮᓇᐅᔭᑦᓴᒫᓄᑦ ᐃᓕᖓᔪᑦ ᑳᓐᑐᕌᒃᑕᐅᔪᓄ ᐅᑯᓇᖓ 2002-2003ᒥᓗ. 
 
ᐱᑕᖃᑲᓂᖅᓱᓂᓗ ᑮᓇᐅᔭᑦᓴᒫᓂ ᐊᑉᐸᖅᓯᒪᔪᓂ ᐅᑯᓇᖓ ᑲᓇᑕᒥ ᐊᑐᖅᑐᐊᖅᑐᓕᕆᔨᑯᓂ ᐊᒻᒪ ᐃᓪᓗᓕᕆᔨᑯᑦ 
ᑯᐊᐳᕇᓴᖏᓐᓂ ᐃᒪᐃᑦᑐᓂ 22 ᑕᐅᓴᓐ ᑖᓚᐃᑦ. ᑖᓐᓇᓗ ᒥᑭᓈᖅᓯᒪᓪᓗᑎ ᐊᑉᐸᖅᓯᒪᓂᕆᔭᖏᓄᑦ ᐃᓗᐊᓂ 
ᑮᓇᐅᔭᑦᓴᒫᓂ ᐅᑯᓄᖓ 58 ᒥᓕᐊᓐ ᑖᓚᓂ ᐊᕐᕌᒍᒧᑦ ᐃᒪᐃᒻᒪᓗ ᐃᓪᓗᓕᕆᔨᑯ ᒫᓐᓇᖃᒻᒥ ᐱᓂᑰᑦᓱᑎ. ᑭᓯᒥᓗ 
ᐃᓕᖓᓂᖃᓗᐊᖅᑐᐃᑦ ᖃᓄᐃᑦᑑᓂᕆᔭᖏᓄ ᐊᕐᕌᒍᑕᒫᑦ ᑮᓇᐅᔭᑦᓴᒫᓂ ᐊᑉᐸᖅᓂᕆᔭᖏᓐᓄ ᐅᑯᓇᖓ ᑲᓇᑕᒥ 
ᐊᑐᖅᑐᐊᖅᑐᓕᕆᔨᑯᓂ. 
 
ᑕᒪᖅᒥᓗ ᑲᑎᒪᔩᑦ ᐅᔾᔨᖅᓱᕐᓱᑎ, ᓄᑖᖅ ᐱᓕᕆᖃᑎᒋᓂᐊᕐᑕᕗ ᖃᓄᖅᑑᖃᑎᒋᓂᐊᕐᐸᓗᒋᑦ ᐃᓚᒋᓗᒋ ᒐᕙᒪᑐᖃᑯ 
ᐱᔭᕆᐊᖃᓂᖃᕐᓱᑎ ᖃᓄᖅᑑᕆᐊᕐᓗᑎ ᑕᒪᒃᑯᓄᖓ ᐊᑲᐅᖏᓕᐅᕈᑎᓄ ᓴᕿᓂᐊᕐᑐᓄ ᖃᓄᐃᒋᐊᓂᕐᓄ 
ᒐᕙᒪᑯᖃᑯ ᑮᓇᐅᔭᑦᓴᒫᖏᓐᓄᑦ ᐊᒻᒪ ᖃᓄᐃᑑᓂᕆᔭᖏᓐᓄ ᐃᓪᓗᓕᕆᔨᑯ ᐃᓄᐃᓴᓗᐊᕐᓯᓂᖕᓄ ᐃᓪᓗᓄ 
ᑐᓴᐅᒪᓇᖅᑐᓄ ᖃᓄᐃᑑᔪᓂ ᓄᓇᓕᐅᔪᓂ. 
 
ᐃᑦᓯᕙᐅᑖ, ᐅᐱᑉᐳᖓ ᐅᖃᕆᐊᒧᑦ ᐃᒪᐃᒻᒪ ᐱᕙᓪᓕᐊᑎᑕᐅᓂᖏᓄ ᐅᑯᓇᓂ ᓄᑖᑦ ᑭᒃᑯᑐᐃᓐᓇᐃᑦ ᐃᓪᓗᖁᑎᖏᓐᓄ 
ᐊᑭᓕᖅᓱᐃᓂᖏᓄ ᖃᓄᐃᒋᐊᑦᑕᐅᓗᑎ ᖃᐅᔨᒪᒋᐊᖅᑕᐅᓗᑎᓪᓗ. ᓄᓇᓕᖕᒥ ᐃᓪᓗᓕᕆᔨᑯ ᐱᓕᕆᔨᖏ ᐱᓕᕆᔭᖃᕐᒪᑕ 
ᖃᓄᖅᑑᕆᐊᕈᓐᓇᕐᓱᑎ ᑮᓇᐅᔾᔭᓴᓂᕆᔭᖏᓄ ᒥᑦᓴᐅᓯᓗᒋ 4 ᑕᐅᓴᓐ ᑖᓚᓂ ᐃᓪᓗᒥᐅᖃᑎᒌᓄᑦ. 
 
ᐊᑑᑎᓯᒪᓪᓗᑕ ᑭᒃᑯᑐᐃᓐᓇᖅᓄ ᖃᐅᔨᓴᖅᓂᖅᓂ ᑕᒪᐃᓂ ᓄᓇᕗᒥ ᓄᓇᓕᖏᓐᓂ ᐅᖃᕆᐊᑲᓂᕐᓱᑕ 
ᐊᓯᔾᔨᖅᓂᖏᓄ ᐊᑭᓕᐅᑎᐅᕙᑦᑐᐃᑦ. ᑐᓴᕆᐊᑲᓐᓂᕈᑎᑦᓴᐃᑦ ᑭᒃᑯᑐᐃᓐᓇᖅᓂ ᐱᐅᓯᒪᓂᑯᓪᓗᑎ ᐅᓪᓗᒥᒧᓄ 
ᐃᓚᒋᑦᓱᒋ ᐅᖃᐅᓯᐅᓯᒪᔪᐃᑦ ᐃᒪᐃᒻᒪᓗ ᐊᑭᓕᖅᓲᑎᓄ ᑐᑭᓯᓐᓇᓯᐊᖅᑐᐃᑦ, ᓇᓗᓇᕋᑎᓪᓗ ᐊᒻᒪ 
ᑭᒡᒐᑐᐃᓂᖃᕐᓯᒪᓪᓗᑎ ᐱᑦᑕᓯᐊᖅᑐᒥ ᐃᓕᖓᔪᓂ ᑭᒃᑯᑐᐃᓐᓇᐃᑦ ᐃᓪᓗᖁᑎᖏᓐᓄᑦ. 
 
ᐅᑯᓄᖓ 2003-2004ᓗ, ᐃᓪᓗᓕᕆᔨᑯ ᐱᓕᕆᔭᖃᕐᒃᓯᒪᓪᓗᑎ ᑕᒪᐃᓄ ᐃᖃᓇᐃᔭᖅᑐᓄ ᖃᓄᐃᑑᓂᕆᔭᖏᓄ. 
ᒫᓐᓇᖃᒻᒥᓕ ᓂᕆᐅᒋᔭᖃᕐᓯᒪᔪᒍ ᑕᒪᖅᒥ ᑮᓇᐅᔾᔭᓴᖅᓂᕆᔭᖏᓄ ᖃᓄᐃᒋᐊᓂᐊᕐᓱᑎ ᐊᑐᑎᔭᓂ ᐃᓗᐊᓂ 2003-
2004ᒥᓗ, ᐃᓚᒋᑦᓱᒋ ᓇᓪᓕᐊ ᐱᐅᖅᓱᐊᖅᑕᐅᔪᓂ ᐃᓕᖓᔪᑦ ᐃᓄᖃᖏᑦᑐᓄᑦ ᐊᑑᑎᔭᓄ 
ᐃᓇᖏᐅᑎᑲᐃᓐᓇᕐᐸᑦᑐᓄᑦ ᐊᓯᖏᓄᓪᓗ ᐃᖃᓇᐃᔭᑲᐃᓐᓇᕐᐸᑦᑐᓄ ᖃᓄᐃᑑᓂᕆᔭᖏᓐᓄᑦ. 
 
ᐃᓪᓗᓕᕆᔨᖅᔪᐊᒃᑯᑦ ᓂᕆᐅᑦᓯᒪᓂᖃᕐᑐᐃᑦ ᓄᖑᖓᓂ ᐊᕐᕋᒍ ᑮᓇᐅᔭᑦᓴᒫᕆᔭᖏᓄ, ᑭᓯᒥᓗ, 
ᑮᓇᐅᔭᓕᕆᓂᖅᓄᖓᔪᓄᑦ, ᐊᐅᓪᓚᓂᕆᔭᖏᓐᓄ ᑳᓐᑐᕌᒃᑕᖏᓐᓄ ᐱᔨᑦᓯᖅᑕᐅᓂᖏᓄᑦ ᖃᓄᐃᒋᐊᖅᑕᐅᓯᒪᓪᓗᑎ 
ᓯᖅᓛᐱ 2002-2003ᒥᓗ ᖃᓄᐃᑑᓯᒪᓂᕆᔭᖏᓄ ᓴᕿᑎᑎᓯᒪᓪᓗᑎ ᓇᓕᒧᑦᓯᒪᔪᓂ ᑮᓇᐅᔭᑦᓴᒫᓂ. ᐃᑦᓯᕙᐅᑖ, 
ᑕᒪᖅᒥ ᐊᓯᖏᓪᓗ ᓱᓇᒃᑯᑎᓄ ᐃᓕᖓᔪᐃᑦ, ᑮᓇᐅᔭᐃᓪᓗ ᓇᓚᐅᑦᓵᖅᑕᐅᓯᒪᔪᓂ ᓄᓇᕗᒥ ᐃᓪᓗᓕᕆᔨᑯ, 
ᑕᐃᒪᐃᓕᖓᑦᓴᐃᓇᖅᑐ ᐊᓯᔾᔨᖅᓯᒪᖏᑦᑐ ᐊᕐᕌᓂᓂ. ᒪᑐᓕᖅᓱᒍ, ᐅᖃᕆᐊᑲᓂᕈᒪᑦᓱᖓ ᐱᑕᖃᖏᒻᒪ ᒫᓐᓇᒧᓄ 
ᑕᒪᐃᓄ ᖃᓄᐃᑑᓂᖏᓄ ᐊᐅᓚᓂᕆᔭᖏᓐᓄ ᐊᕐᕌᒍᒧ ᐊᑑᑎᓯᒪᔪᓂ ᐃᓗᐊᓂ ᐃᖃᓇᐃᔭᖅᑐᓂ 
ᐃᓪᓗᖃᑎᑕᐅᓂᖏᓄᑦ. 

ᑐᖔᒍᑦ 2002-2003ᓗ ᐊᕐᕌᒍᓕᒫᖅᓯᐅᑎᖓᓄ ᓴᕿᓯᒪᓪᓗᑎ ᐃᒪᐃᑑᓪᓗᑎ, ᑯᐊᐳᕇᓴ ᐱᔪᓐᓇᓂᐊᕐᓱᑎ 
ᖃᓄᐃᒋᐊᕐᓗᑎ ᐃᓚᒋᓗᒋ ᐱᑦᓗᐊᑕᐃᑦ, ᑲᔪᓯᖏᓐᓇᖅᑐᐃᑦ ᐊᐅᓚᓂᕆᔭᖏᓐᓄ ᐃᖏᖅᕋᓂᖏᓪᓗ 
ᐊᐅᓚᓂᕆᔭᖏᓪᓗ ᑕᒪᒃᑯᐊ ᖃᓄᐃᑐᓂᖏᓄ. ᐃᑦᓯᕙᐅᑕ, ᐅᐱᓐᓂᐊᖁᒍ ᑭᐅᒋᐊᒧ ᓇᓪᓕᐊᓄ ᐊᐱᖁᑎᓄ 
ᑲᑎᒪᔨᓂ ᐃᓕᖓᔪᓂ ᐃᓪᓗᓕᕆᔨᑯᑦ ᑮᓇᐅᔭᐃᑦ ᓇᓚᐅᑦᓵᖅᑕᐅᓯᒪᔪᓂ ᓯᕗᓂᕆᓂᐊᕐᑕᑎᖕᓂ. ᖁᔭᓐᓇᒦᒃ, 
ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ. ᐃᑦᓯᕙᐅᑕᖓ ᑲᑎᒪᔨᖑᑲᐃᓐᓇᖅᑐᐃᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑕᐅᓗᖓ, ᐅᑯᓄᖓ ᑲᑎᒪᔨᖑᑲᐃᓐᓇᖅᑐᓄᑦ ᐅᑯᓄᖓ ᓄᓇᓕᖕᒥ 
ᐱᕙᓪᓕᐊᓂᕆᔭᖏᓐᓄᑦ ᐃᑯᐱᕕᓕᕆᔨᑯᓪᓗ ᐱᕙᓪᓕᐊᓂᕆᔭᖏᓄᑦ, ᐅᐱᑦᑐᖓ ᐱᓕᑦᓯᒋᐊᒧᑦ ᒪᑐᐃᖅᓯᓂᕐᓅᕙᖓ 
ᐱᒋᐊᓕᕋᑖᖅᑎᓪᓗᑕ ᖃᐅᔨᓴᖅᓗᑕ 2003-2004ᓗ ᑮᓇᐅᔭᐃᑦ ᓇᓚᐅᑦᓵᖅᑕᐅᓯᒪᔪᓂ ᐅᑯᓄᖓ 2003-2004 
ᓇᒻᒥᓂᖃᖅᑐᓄ ᐸᖅᓇᐅᑎᒧᑦ ᐅᑯᓄᖓ ᓄᓇᕗᒥ ᐃᓪᓗᓕᕆᔨᑯᖏᓄᑦ. 
 
ᐃᑦᓯᕙᐅᑖ, ᑲᑎᒪᔨᖑᑲᐃᓐᓇᖅᑐᐃᑦ ᐱᕕᖃᖅᓯᒪᓪᓗᑎ ᑲᑎᖃᑎᖃᓂᐊᕐᓗᑎ ᒥᓂᔅᑖᓂ ᓄᓇᕗᑉ 
ᐃᓪᓗᕆᓕᕆᔨᑯᖏᓐᓂ ᖃᐅᔨᓴᑦᓯᐊᖅᓯᒪᓂᖃᕐᓱᑎ ᑯᐊᐳᕇᓴᑦ ᑮᓇᐅᔭᐃᑦ ᓇᓚᐅᑦᓵᖅᑕᐅᓯᒪᔪᓂ ᐊᒻᒪ 
ᓇᒻᒥᓂᖃᖅᑐᓄ ᐸᖅᓇᐅᑎᒧᑦ. 
 
ᐃᑦᓯᕙᐅᑕ, ᑲᑎᒪᔩᑦ ᑎᓕᐅᖅᑕᐅᒋᐊᖁᐃᑦ ᑯᐊᐳᕇᓴᑎᒍᑦ ᓴᕿᑎᑦᓯᓂᐊᕐᓗᑎ ᖃᓄᐃᑑᓂᐊᖅᑐᓄ 
ᐃᓕᓐᓂᐊᕈᑎᑦᓴᓄ ᑮᓇᐅᔭᑦᒫᓂ ᐅᑯᓄᐊ ᑯᐊᐳᕇᓴᐃᑦ ᐃᖃᓇᐃᔭᖅᑎᖏᓐᓄᑦ, ᓄᓇᓕᖕᒥ ᐱᓕᕆᔪᒧᑦ 
ᐃᖃᓇᐃᔭᖅᑐᓄ ᐊᒻᒪ ᑲᑎᒪᔨᖏᓄᓪᓗ. ᑲᑎᒪᔩᑦ ᓱᓕᒃᑲᓐᓂᖅ ᐃᓱᒫᓘᑎᖃᕐᒪᑕ ᓱᓕᐅᒻᒪᑦ, ᐃᒪᐃᒻᒪᓪᓗ ᐃᓄᐃᑦ 
ᐃᖃᓇᐃᔭᖅᑐᓂ ᖃᑦᓯᐅᓂᖏᓄᑦ ᐅᑯᓄᖓ ᑯᐊᐳᕇᓴᓄᑦ ᐃᒪᐃᓯᒪᓂᑰᓪᓗᑎ ᐊᑉᐸᖅᓯᒪᓂᑰᓪᓗᑎ ᐃᓗᐊᓂ 
ᒪᕐᕉᓐᓂ ᐊᕐᕌᒎᓐᓄ. 
 
ᑲᑎᒪᔨᕋᓛᖑᐃᓐᓇᖅᑐᑦ ᑎᓕᐅᕆᒋᐊᒃᑲᓂᖅᑯᑦ ᑯᐊᐳᕇᓴᒃᑯᓐᓂᒃ ᐃᓕᓐᓂᐊᕐᓂᐅᑉ ᐅᖓᑖᓅᖁᔨᓪᓗᑎᒃ 
ᐃᓪᓗᓕᕆᔨᓂᒃ ᐊᒻᒪᓗ ᐃᖅᑲᓇᐃᔭᖃᑎᖃᑦᑎᐊᕐᓗᑎᒃ ᒐᕙᒪᒃᑯᑦ ᐱᓕᕆᕕᖏᓐᓂᒃ ᐋᖅᑮᓇᓱᑦᑎᓪᓗᒋᑦ 
ᐃᓕᓐᓂᐊᕐᕕᔅᓴᐅᔪᒥᒃ ᐃᓪᓗᓕᕆᒋᐅᖅᓴᓂᕐᒥᒃ ᓄᓇᕗᒥ.  
 
ᐃᔅᓯᕙᐅᑖᖅ, ᒪᓕᒐᓕᐅᖅᑏᑦ ᐃᓱᒫᓘᑎᖃᕐᖓᑕ ᐱᔾᔪᑎᒋᓪᓗᒍ ᓄᓇᓕᓐᓂᑦ ᐃᓪᓗᓕᕆᔨᐅᕙᑦᑐᑦ ᐊᔅᓱᕈᕐᖓᑕ 
ᑮᓇᐅᔭᓂᒃ ᐊᒥᒐᖅᓯᖃᑦᑕᖅᑐᑎᒃ ᒫᓐᓇᐅᔪᖅ ᑮᓇᐅᔭᐃᑦ ᐋᖅᑭᑦᑕᐅᓯᒪᔪᑦ ᐱᓪᓗᒋᑦ. ᓱᓕᓗ, 
ᑲᑎᒪᔨᕋᓛᖑᐃᓐᓇᖅᑐᑦ ᐃᓱᒪᒋᔭᖃᕋᑎᒃ ᕼᐊᒪᓚᐅᔪᑦ ᑎᓕᔭᐅᓯᒪᒻᒪᖔᑕ ᐊᓯᖏᓐᓂᒃ ᑲᒪᒋᔭᖃᖁᓪᓗᒋᑦ ᐊᑐᕐᓗᑎᒃ 
ᓇᒻᒪᑦᑐᓂᒃ ᐃᑲᔫᑎᔅᓴᐅᔪᓂᒃ ᑲᒪᒋᔭᐅᔭᕆᐊᖃᖅᐸᑦᑐᑦ ᑲᒪᒋᔭᐅᔪᓐᓇᖁᓪᓗᒋᑦ.  
 
ᒪᓕᒐᓕᐅᖅᑏᑦ ᐃᓱᒫᓘᑎᖃᕐᖓᑕ ᓄᓇᓕᓐᓂᑦ ᐃᓪᓗᓕᕆᔨᒃᑯᑦ ᐃᖅᑲᓇᐃᔭᖅᑎᖃᐃᓐᓇᕈᓐᓇᖏᒻᒪᑕ ᐱᔾᔪᑎᒋᓪᓗᒍ 
ᐃᑲᔫᓯᐊᔅᓴᖃᖅᑎᑦᑎᔪᓐᓇᖏᒻᒪᑕ ᑕᐃᒫᒃ ᐱᕙᒻᒪᑕ ᓄᓇᕗᑦ ᒐᕙᒪᒃᑯᖏᑦ. ᑲᑎᒪᔨᕋᓛᖑᐃᓐᓇᖅᑐᑦ 
ᑎᓕᐅᕆᓪᓚᕆᑉᐳᑦ ᒐᕙᒪᒃᑯᓐᓂᒃ ᕼᐊᒪᓚᒃᑯᑦ ᑐᓂᓯᔭᐅᖁᓪᓗᒋᑦ ᓈᒻᒪᑦᑐᓂᒃ ᑮᓇᐅᔭᓂᒃ ᐃᓪᓗᓕᕆᓂᕐᒧᑦ 
ᑲᒪᒋᔭᐅᔭᕆᐊᓖᑦ ᑲᒪᒋᔭᐅᔪᓐᓇᕐᓂᐊᖁᓪᓗᒋᑦ.  
 
ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᐊᒥᓱᑦ ᕼᐊᒪᓚᐅᔪᑦ ᐊᑭᓕᔅᓴᖃᐅᕐᖓᑕ. ᑕᒪᓐᓇ ᐱᐅᓐᖏᓕᓗᐊᖅᓯᒪᔪᖅ 
ᑮᓇᐅᔭᖃᖅᑎᑦᑎᒍᑕᐅᕙᑦᑐᑦ ᓄᓇᓖᑦ ᐃᓪᓗᓕᕆᔨᒃᑯᖏᓐᓄᑦ ᓱᕐᕋᓯᒪᓐᖏᒻᒪᑕ. ᐃᔅᓯᕙᐅᑖᖅ, ᖃᐅᔨᒪᔪᐃᓐᓇᐅᔪᒍᑦ 
ᓄᓇᕗᑦ ᐊᔅᓱᕈᕈᑎᖃᖅᐸᒻᒪᑦ ᐃᓪᓗᑭᖅᓱᓪᓚᕆᓐᓂᕐᒥᒃ.  
 
ᐃᓚᖏᑦ ᓄᓇᓕᐅᔪᑦ ᐊᒥᓱᓂᒃ ᐃᓄᖃᐅᓐᖏᑐᖅᑕᖃᕐᖓᑦ ᐃᓪᓗᓂᒃ ᑕᐃᒃᑯᐊᖑᓪᓗᑎᒃ ᐃᓪᓗᐃᑦ 
ᐃᓯᖅᑕᐅᔪᓐᓇᐸᑦᑐᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᓄᑦ ᐃᓪᓗᐃᑦ. ᖃᒪᓂᖅᑐᐊᖅ ᐆᑦᑑᑎᒋᓗᒍ. 
ᑲᑎᒪᔨᕋᓛᖑᐃᓐᓇᖅᑐᑦ ᑎᓕᐅᕆᓪᓚᕆᑉᐳᑦ ᑯᐊᐳᕇᓴᒃᑯᑦ ᐊᐅᓚᑦᑎᑎᐊᕐᓂᖅᓴᐅᖁᓪᓗᒋᑦ ᐃᓪᓗᖁᑎᖃᕐᓂᕐᒥᒃ 
ᑕᒪᒃᑯᐊ ᐃᓚᖏᑦ ᐃᓪᓗᐃᑦ ᐃᓄᖃᓐᖏᑐᐃᓐᓇᖃᑦᑕᖁᓇᒋᑦ ᐊᓯᖏᑦ ᑕᑕᑦᑐᐊᓘᑎᓪᓗᒋᑦ.  

ᐃᔅᓯᕙᐅᑖᖅ, ᐅᓂᒃᑳᕈᑎᖏᑦ ᒥᓂᔅᑕᐅᑉ ᐱᓕᕆᔨᖁᑎᖏᑕ ᒥᔅᓵᓄᑦ ᐃᓪᓗᓕᕆᓂᐅᑉ ᓴᖅᑭᖅᑕᐅᓚᐅᖅᓯᒪᒻᒪᑦ 
ᐱᖓᓱᑦ ᐅᑭᐅᑦ ᐊᓂᒍᓕᖅᑐᑦ. ᒪᓕᒐᓕᐅᑏᑦ ᓇᓗᓇᐃᖅᓯᓪᓗᑎᒃ ᑯᐊᐳᕇᓴᒃᑯᑦ ᐱᓕᕆᓂᕐᒧᑦ ᐸᕐᓇᐅᑎᖏᑦ ᓱᓕ 
ᓯᕗᒧᐊᑉᐸᓪᓕᐊᔪᖅ ᑕᐃᒃᑯᓄᖓ ᐊᑐᓕᖁᔨᔾᔪᑕᐅᓯᒪᔪᓄᑦ. ᐃᓚᖓᑦ ᐊᑐᓕᖁᔨᔾᔪᑕᐅᓯᒪᔪᖅ ᐋᖅᑭᒋᐊᖅᑕᐅᖁᓪᓗᒋᑦ 
ᐃᓪᓗᐃᑦ ᓴᓇᒪᓂᖏᑦ. 
 
ᐃᔅᓯᕙᐅᑖᖅ, ᒪᓕᒐᓕᐅᖅᑏᑦ ᐊᔪᐃᓐᓈᖁᑎᖃᐃᓐᓇᖅᐳᑦ ᐃᒡᓗᐃᑦ ᓴᓇᓯᒪᓂᖏᓐᓂᑦ, ᐃᒡᓗᑕᖃᕐᒪᑦ ᐅᓪᓗᒥ 
ᓴᓇᔭᐅᓕᖅᑐᓂᑦ ᐃᓱᒪᒋᔭᐅᓯᒪᕙᓐᖏᒻᒪᑕ ᓂᒡᒐᓱᒃᑐᒻᒪᕆᐊᓗᒻᒧᑦ ᐊᓄᕆᓄᓪᓘᓐᓃᑦ ᖃᐅᑕᒫᑦ ᖃᐅᔨᕙᒃᑕᑎᓐᓂ 
ᐅᑭᐅᖅᑕᖅᑐᒥ. 
 
ᒪᓕᒐᓕᐅᖅᑏᑦ ᓱᓕ ᐊᔭᐅᖅᑐᐃᒋᐊᒃᑲᓐᓂᖃᑦᑕᖅᑐᑦ ᐃᓄᐃᑦ ᐃᓪᓗᓖᑦ ᐊᑕᐅᓯᕐᒥᒃ ᒪᑐᓕᒻᒥᒃ ᖁᐊᖅᐸᑦᑐᑎᒃ 
ᐊᒻᒪᓗ ᐊᑲᐅᓐᖏᓕᐅᕈᑎᖃᖅᑎᑦᑎᕙᑦᑐᑎᒃ ᐊᕐᕌᒍᓕᒫᐸᓗᒃ. ᑲᑎᒪᔨᕋᓛᖑᐃᓐᓇᖅᑐᑦ ᑎᓕᐅᕆᓪᓚᕆᑉᐳᑦ 
ᑯᐊᐳᕇᓴᒃᑯᑦ ᐊᓯᔾᔩᖁᓪᓗᒋᑦ ᐃᓪᓗᐃᑦ ᓴᓇᒪᓂᖏᓐᓂᒃ ᐊᑐᖅᑕᐅᕙᑦᑐᓂᒃ ᐊᒻᒪᓗ ᑳᓐᑐᕌᒃᑕᐅᕙᑦᑐᑦ 
ᓴᓇᖃᑦᑕᖁᓪᓗᒋᑦ ᐃᓪᓗᓂᒃ ᐋᖅᑭᑎᐊᖅᓯᒪᔪᓂᒃ ᐊᒻᒪᓗ ᐋᖅᑭᓯᒪᓗᑎᒃ ᓯᓚᑦᑎᓐᓄᑦ ᒪᓕᓪᓗᑎᒃ. 
 
ᐃᔅᓯᕙᐅᑖᖅ, ᒪᓕᒐᓕᐅᖅᑏᑦ ᖁᕕᐊᓱᓚᐅᕐᖓᑕ ᑐᓴᕆᐊᔅᓇᖅ ᒥᓂᔅᓴᑕᐅᑉ ᐱᓕᕆᐊᕆᓂᐊᕐᓂᕋᖅᓯᒪᔭᖏᓐᓂᒃ 
ᐊᑐᖅᑐᔅᓴᓂᒃ ᓇᓗᓇᐃᔭᐃᑎᓪᓗᑕ ᖃᐅᔨᓴᖅᑕᐅᑦᑎᐊᖁᓪᓗᒋᑦ ᐊᑐᖅᑐᐊᖃᑦᑕᓂᕐᒧᑦ ᐊᑭᓕᐅᑕᐅᕙᑦᑐᑦ 
ᓯᕗᓪᓕᖅᐹᒥ ᐊᕐᕌᒍᒥ ᐊᑐᓕᖅᑎᑦᑎᕙᓪᓕᐊᓂᕐᒥ. ᑲᑎᒪᔨᕋᓛᑦ ᕿᒥᕐᕈᔪᒪᓂᐊᖅᑐᑦ ᐱᔾᔪᑕᐅᔪᒥᒃ ᐱᖃᑎᖃᕐᓗᑎᒃ 
ᒥᓂᔅᑕᒥᒃ ᐊᕐᕌᒎᑉ ᐃᓱᐊᓂ. 
 
ᐃᔅᓯᕙᐅᑖᖅ, ᐊᑐᖅᑐᔅᓴᓂᒃ ᓇᓗᓇᐃᔭᐃᑎᓪᓗᓯ ᐃᖅᑯᓪᓕᐅᑕᐅᖅᑲᐅᒻᒥᔪᖅ ᐋᖅᑮᕙᓪᓕᐊᓂᕐᒥᒃ 
ᐃᖅᑲᓇᐃᔭᖅᑎᑖᖅᑲᐅᖑᕙᑦᑐᓄᑦ ᐃᓪᓗᒥᒃ ᐊᑐᖅᑐᐊᕈᑕᐅᕙᑦᑐᑦ ᐊᒻᒪᓗ ᒪᓕᒐᓕᐅᖅᑏᑦ ᓇᓗᓇᐃᖅᓯᒋᓪᓗᑎᒃ 
ᑯᐊᐳᕇᓴᓐ ᑲᔪᓯᐅᔾᔨᓂᐊᕐᓂᕋᖅᓯᒪᒻᒪᑕ ᐊᑐᐊᒐᕐᓂᒃ ᐊᐅᓚᔾᔪᓯᐅᔭᕆᐊᓕᓐᓂᓪᓗ ᐃᖅᑲᓇᐃᔭᖅᑎᓄᑦ 
ᐃᓪᓗᖃᖅᑎᑦᑎᓂᐅᕙᑦᑐᒧᑦ.  
 
ᑲᑎᒪᔨᕋᓛᑦ ᖁᕕᐊᒋᔭᖃᖅᓯᒪᔪᑦ ᐱᓕᕆᖃᑎᖃᕆᐊᔅᓴᖅ ᒥᓂᔅᑕᕆᔭᐅᓕᖅᑐᒥᒃ ᑭᖑᓂᑦᑎᓐᓂ, ᐱᓗᐊᖅᑐᒥᑦ 
ᐱᔾᔪᑎᒋᓪᓗᒍ ᑭᒃᑯᑐᐃᓐᓇᕐᓂᒃ ᐃᓪᓗᖃᖅᑎᑦᑎᓂᐅᕙᑦᑐᖅ ᐊᑭᓕᖅᓱᐃᑎᑦᑎᓂᕆᕙᑦᑕᖏᓐᓂᒃ ᕿᒥᕐᕈᓂᕐᒥᒃ ᐊᒻᒪᓗ 
ᐊᑐᖅᑐᐊᖅᑏᑦ ᓇᒻᒥᓂᖅᑖᖅᑐᖅᑎᑕᐅᕙᓪᓕᐊᓕᖅᑎᓪᓗᒋᑦ ᐊᒻᒪᓗ ᓂᕆᐅᑦᑐᑦ ᑲᑎᖃᑎᖃᓛᕆᐊᔅᓴᖅ ᒥᓂᔅᑕᒥᒃ 
ᐱᔾᔪᑎᒋᓪᓗᒋᑦ ᐊᑐᐊᒐᐃᑦ ᐊᓯᔾᔨᖅᑕᐅᓯᒪᔪᑦ ᐋᖅᑭᓱᖅᑕᐅᕙᓪᓕᐊᑎᓪᓗᒋᑦ.  
 
ᒪᓕᒐᓕᐅᖅᑏᑦ ᖃᐅᔨᒪᔪᑦ ᐃᓚᖏᑦ ᓄᓇᕗᑦ ᒐᕙᒪᒃᑯᓐᓂ ᐃᖅᑲᓇᐃᔮᔅᓴᐅᕙᑦᑐᑦ ᑎᑎᖅᓯᒪᕙᒻᒪᑕ 
ᐃᓪᓗᖃᖅᑎᑎᔾᔮᖏᓐᓂᖏᓐᓂᒃ. ᑕᒪᓐᓇ ᐱᓇᓱᐊᕈᒪᔪᓂᒃ ᓄᖅᑲᖓᑎᑦᑎᖃᑦᑕᒥᒻᒪᑦ ᐃᖅᑲᓇᐃᔮᔅᓴᓄᑦ. 
 
ᑲᑎᒪᔨᕋᓛᑦ ᐃᑲᔪᖅᑐᐃᔪᑦ ᐸᕐᓇᒍᑕᐅᔪᓂᒃ ᐊᒥᓱᕈᕆᐊᖅᑕᐅᓂᐊᖅᑎᓪᓗᒋᑦ ᐃᖅᑲᓇᐃᔭᖅᑎᓄᑦ ᐃᓪᓗᒋᔭᐅᕙᑦᑐᑦ 
ᓄᓇᓕᓕᒫᓂᒃ. ᐃᔅᓯᕙᐅᑖᖅ, ᑕᒪᓐᓇ ᐃᓱᒋᒻᒪᒍ ᐅᖃᐅᓯᕆᔭᒻᒪ ᓇᓚᐅᑦᑖᖅᑕᐅᓯᒪᔪᓄᑦ ᓄᓇᕗᒥ 
ᐃᓪᓗᓕᕆᔨᕐᔪᐊᑯᓐᓄᑦ. ᑭᒃᑯᑐᐃᓐᓇᐃᑦ ᐊᐱᕆᒍᒪᔪᑦ ᐊᐱᕆᔪᓐᓇᑎᐊᖅᑐᑦ ᓂᓪᓕᕈᒪᒍᑎᓪᓘᓐᓃᑦ ᓂᓪᓕᕐᓗᑎᒃ 
ᐱᕙᓪᓕᐊᓂᑦᑎᓐᓂ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᑲᑎᒪᖃᑕᐅᓂᐊᖅᑮᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ: ᐅᖃᓕᒫᕐᕕᖃᒃᑲᓐᓂᕈᒪᓂᐊᖅᑐᖓ ᑖᒃᑯᓂᖓ ᐊᒻᒪᓗ ᕿᒥᕐᕈᑎᐊᕐᓗᒋᑦ, ᑕᐃᒪᐃᒻᒪᑦ, ᑐᓴᖅᑎᑦᑎᓂᖅ 
ᐱᒋᐊᖅᑎᑉᐸᕋ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ): ᑖᓐᓇ ᐱᒋᐊᖅᑎᑕᐅᔪᖅ ᑐᓴᖅᑎᑦᑎᖁᓪᓗᒋᑦ. ᓇᒻᒪᓴᖅᑐᑦ. ᐊᑭᕋᖅᑐᖅᑐᑦ. ᑲᔪᓯᔪᖅ. 
ᐅᖃᖅᑎ ᐅᑎᕈᓐᓇᖅᓯᔪᖅ ᑲᑎᒪᕕᒻᒧᑦ.  

ᐅᖃᖅᑎ: ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 20. ᐅᓂᒃᑳᑦ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ. ᐃᒃᓯᕙᐅᑕᖅ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑲᑎᒪᔨᓯ ᐃᓱᒪᒋᔭᖃᖅᓯᒪᕗᑦ ᐱᖁᔭᔅᓴᖅ 30-ᒥ 
ᐊᒻᒪᓗ ᑮᓇᐅᔭᐃᑦ ᓇᓚᐅᖅᑖᖅᑕᐅᓯᒪᔪᑦ ᐊᒻᒪᓗ ᐅᓂᒃᑳᕈᒪᓪᓗᑎᒃ ᐃᖏᕐᕋᓂᐅᔪᒥᒃ. ᐊᒻᒪᑕᐅᖅ, ᐅᖃᖅᑏ, 
ᐱᒋᐊᖅᑎᑦᑎᕗᖓ ᐅᑯᐊ ᐅᓂᒃᑳᑦ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ ᐊᖏᕈᑕᐅᓗᑎᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᖁᔨᕗᖔᕈᑎᑕᖃᒻᒪᑦ. ᐊᐃᐱᖅᑕᐅᕙ ᐱᒋᐊᖅᑎᑕᐅᓯᒪᔪᒧᑦ? ᐊᓚᑲᓐᓄᐊᖅ 
ᐊᐃᑉᐲᔪᖅ. ᐱᒡᒐᓇᑲᐃᓐᓇᖅᑯᖅ ᓇᓕᐊᓐᓄᑦ ᑭᓯᐊᓂ ᐊᓚᑲᓐᓄᐊᖅ, ᐊᐃᑉᐲᕗᑎᑦ. ᓈᒻᒪᑉᐳᖅ. ᐊᖏᖅᑐᑦ? 
ᐊᖏᖏᑦᑐᑦ. ᑲᔪᓯᔪᖅ. ᑲᑎᒪᔾᔪᑎᒃᓴᖅ 21. ᐱᖓᔪᐊᓂ ᐅᖃᓕᒫᖅᑕᐅᓂᖓ ᒪᓕᒐᔅᓴᐃᑦ. 
 
ᑲᑎᒪᔾᔪᑎᒃᓴᖅ 22. ᐅᓪᓗᒥ ᑲᑎᒪᔾᔪᑎᒃᓴᑦ. ᑎᑎᕋᖅᑎᐅᑉ ᑐᖏᓕᐊ. 
 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎᐅᑉ ᑐᓪᓕᐊ (ᒥᔅ ᑐᐱᒃ) (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑎ. 
 
ᑲᑎᒪᔾᔪᑎᒃᓴᐃᑦ ᒫᑦᓯ 25, 2003ᒧᑦ. 
 
1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 33 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 30 

• ᒪᓕᒐᒃᓴᖅ 31 

• ᒪᓕᒐᒃᓴᖅ 32 

• ᒥᓂᔅᑕᐃᑦ ᐅᖃᐅᓯᖓᑦ 126-1(6) 

20. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 22 

22. ᑲᑎᒪᔾᔪᑎᒃᓴᐃᑦ 

 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑎᐅᑉ ᑐᓪᓕᐊ. ᐱᔪᓐᓇᖅᑎᑕᐅᓯᒪᓂᕋ ᒪᓕᓪᓗᒍ ᐱᒋᐊᖅᑎᑕᐅᓯᒪᔪᖅ 2-1(6)ᒧᑦ, 
ᑲᑎᒪᓂᖅ ᓄᖅᑲᑲᐃᓐᓇᖅᑐᖅ ᐊᐃᕝᕕᕐᒧᑦ ᒫᑦᓯ 25, 10:00 ᐅᓪᓛᒃᑯᑦ. 10ᒧᐊᖅᐸᓂᓛᒃ ᐅᓪᓛᒃᑯᑦ ᐃᑲᕐᕋᕗᑦ 
ᐃᓚᔭᐅᓯᒪᓂᐊᕐᓗᑎᑦ. 
 
ᐃᖅᓱᖅᑎ. 
 
>>ᖃᑎᒪᔩᑦ ᓄᖅᑲᖅᑐᑦ 6:29 ᐅᓐᓄᒃᑯᑦ.

